
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	 

	 

	 

	
ЭРХЭМ ХҮНДЭТ УНШИГЧДАД 

	Арван есдүгээр зууны Монголын бичгийн их хүн Ванчинбалын Инжинашийн “Их юань улсын мандсан төрийн Хөх судар” гурамсан романыг хураангуйлан «Хөх судрын үлгэр» хэмээх номыг Өвөр Монголын ардын хэвлэлийн хорооны хүүхэд багачуудын унших бичгийн найруулах тасгаас Б. Хянган хялбаршуулан найруулснаар хэвлэн гаргажээ. Тэрхүү хураангуй эхийг манай орчуулагч, сэтгүүлч Ц. Сүхбаатар, эрдэмтэн Ц. Хасбаатар нар Монгол бичгээс кирилл үсэгт буулган уг эхтэй нь тулгаж ариутган шүүснийг манай сэтгүүл эл дугаартаа нийтэллээ. 

	Манай орны бүх шатны сургуулиудад Монголын уран зохиолын хичээлийг заахдаа В. Инжаннашийн уран бүтээлээс товч оруулдаг боловч оюутан сурагчид Монгол бичиг мэддэггүйн гайгаар “Хөх судар” зэрэг эх зохиолыг нь унших байтугай барааг нь төдий л харалгүй өдгөөг хүрсэн нь харамсалтай. 

	Учир иймээс хот хөдөөгийн сургуулийн уран зохиолын багш, оюутан сурагчид, уншигч олон түмэн “Хөх судрыг” шинэ үсгээр хэвлэн гаргах хүсэлтээ удаа дараа гаргасаар ирсэн боловч биелэхгүй удтал чилээснийг тайлах боломж ийнхүү бий болж романы хураангуйг толилуулж байна. Энэ санаачилга манай сэтгүүлийг захиалан уншигч та бүхний санаанд ч нэгэн адил нийцнэ гэдэгт бат итгэж байна. 

	 

	“Монгол роман” сэтгүүлийн зөвлөл

Автоматаар үүсгэсэн тайлбар] 

	
I. ТЭМҮҮЖИН МЭНДЭЛЛЭЭ

	Хар морин жилийн (1162) хавар. Бет (Бэда буюу Бидний улс) улсын эзэн Есүхэй баатар Балгуу хорооны өмнөх өндөр довын арслант цацарт сууж, өөрийн арван түмэн цэргийг боловсруулж байтал Хэрэйд улсын эзэн Хе ван Тоорил ирж, «авга Зүр намайг алж, хаан суурийг булаасугай гэж албат харьяатыг булт бүхийгээр булаан аваачлаа. Баатар эзэн минь өмөгт цэргээн авч, өшөөг авч өгч болох уу» гэж мөргөн гуйв. Есүхэй баатар Хе ванг ёс бусаар явж ах дүүгээн өө эрин алж, авга Зүрдээн хөөгдсөнийг мэдэвч эцэг Бардан баатрын үеэс Хе вангийн эцэг Байлууг өмгөөлөн хамгаалж явсныг бодож, өөрийн биеэр нэг түмэн шалгарсан цэрэг авч хүрэн, түүний авга Зүрийг Галуун ууланд их л дийлж, Хэрэйдийн нийтийг дагуулан төвшитгөж, дайны олз бүхнийг Хе ван Тоорилд өгч, эрх товчийг нь бариулав. 

	Тэндээс Есүхэй баатар дийлсэн цэргээ авч буцаж ирэх замд гэнэт туршуулын хүн нисэх мэт ирж, «Эзнийг үгүй хооронд татаар аймгийн цэрэг довтлон ирж, баруун гарын харьяат Жүрхэн аймгийг булаан дээрэмдэж, эд мал, эхнэр хүүхдийг цөм булаан авлаа» гэж мэдүүлэв. Есүхэй баатар аянга мэт хилэгнэж, улсдаан хүрч очоод, амар цэргийг нэмэн авч, татаар аймгийг дайлахаар мордлоо. 

	Тэр үед Есүхэй баатрын хатан Олхонууд аймгийн охин Өэлүн жирэмсэн байлаа. Өэлүн өжин анх хөл хүнд болоход нэг шөнө унтаж байтал өргөөний өрхийн нүхээр алтан од харван орж ирээд, голомтын тоногт тусаж, гэр дүүрэн цагаан гэрэл туяаран сацарч, цугларч багларсаар мөнгөн ус мэт хэвийнтэн мэлмэлзэж, гэнэт нэгэн цагаан морь унасан, мөнгөн хуяг дуулгатай, есөн тохой өндөр биетэй, таван мушгиа сайхан сахал, саран мэт царай, өдөн адил нүдтэй, гартаа мөнгөн ишт ган илд барьсан, алтан өнгөт тэнгэр болж хувилаад, шууд орны ширээнд нь алхан гарч ирээд, Өэлүн өжинийг илбэсэн мэт болов. Өэлүн өжин цочин сэрвэл харин нэгэн зүүд байжээ. Түүнээс Тэмүүжин шалтгаантай болов. Тэндээс Есүхэй баатар татаар аймгийг дайлахаар очсонд хараахан дөрвөн сарын найрамдуу цаг тул талын хөх зүлэг хөхрөн, уулын зуун цэцэг дэлгэрч, элдэв зүйлийн болжмор жиргэнэ. 

	Нэгэн өдөр Өэлүн өжин хэдэн эхнэр охидыг дагуулан Балгуу хорооноос гарч, Онон мөрний хөвөөн дэх Дэлүүн болдог ууланд зугаалахаар гарав. Өэлүн өжин элдэв өнгийн цэцэг өвсийг сонирхож явтал гэнэт хэвлий нь өвдөн, үүсгэв ээ. Бие жирэмсэн тул өдөр хоногийг тоолж үзвэл чивхийтэл арван сар дүүрч, хөнгөжих цаг болсон байлаа. Өэлүн өжин хэдий бээр анх нярайлахыг завдан буй боловч хэвлий өвдөх байдлаас, харьж амжихгүйгээ мэдээд, яаран далд нөмөр газрыг эрж очин хөнгөжив. Тэр үед Дэлүүн болдог уулын оройгоос хэдэн тэвэр бүдүүн цагаан гэрэл мандан гарч, солонго мэт тэнгэрийн цээлд тулав аа. Онон мөрний ус ёроолдоо хүртэл тув тунгалаг болж, хэдэн алдын их загас цөм үзэгдэв. Энэ хүүхдийн мэндэлсэн цаг нь хар морин жилийн дөрвөн сарын арван зургааны морин цаг байлаа. Өэлүн өжин арван есөн настай, Есүхэй баатар хорин таван настай байлаа. 

	Тэндээс Өэлүн өжин ууган хүүхдээ зүлэг өвсөн дээр хөнгөлөөд хүйс огтлох зэв үгүй тул үе цагаан өвсөөр хүйсийг боож, дагалт эхнэр охидоор хадны ирт чулууг авчруулж, хүйсийг зандчин таслав. Үүнд Өэлүн өжиний дотор уярч, нүдний нулимс хүүхдийн хүйс ба чулуу, өвсөнд сувдран дусаллаа. Өэлүн өжин: 

	 

	Аяа ууланд төрсөн анх нялх минь 

	Өвсөнд ургасан эрдэнэ хүү минь 

	Ач чинь үл цагаан өвс адил олон болтугай 

	Хаан угсаа чинь хад чулуу адил бат болтугай 

	 

	гэж чин үнэнээр зөгнөн ерөөлөө. 

	Нялх хүүхдийг хадны булгийн усаар угаахад хоёр гартаан хонины шагайн чинээ хоёр хэсэг нөж атгаад төрсөн байв. Бүгдээр их л гайхалдан сонирхож байтал дагалт охид хэдийн Хороондоо гүйн хүрч, эсгий бүрээстэй тэрэг авчрав. Түдэлгүй Өэлүн өжин хийгээд нялх хүүхдийг тэргэн дээр суулган харьж ирэх замд урианхай аймгийн нүдэрмэгч шинжигч Жарчуудай өвгөн учрав. Энэ өдөр Жарчуудай өвгөн гурван настай хүү Зэлмээн тэврэн, Балгуу хороонд (хүрээнд ред.) ирж яваад Дэлүүн болдог уулын оройгоос цагаан гэрэл гарсныг олж үзэн, гэрлийг үзэхээр очихдоо Өэлүн өжинд ийн золгосон ажээ. Жарчуудай нялх хүүхдийг шинжиж үзээд, «Өө үнэн тэнгэрийн хөвүүн энд байх ажээ» гэж дуу алдав. Жарчуудай, Өэлүн өжинийг дагаж Балгуу хороонд хүрч, «Энэ хүүхэд ертөнцийн хүмүүний шим бус, ерийн хүмүүнтэй үлтгэж (адил) ширээ ба хөсөрт хэвтүүлэн тэжээж болохгүй. Эрхбиш хий агаарт хөндий тэжээвэл сая бузар буртаг халдахгүй» гэлээ. Өэлүн өжин хэрхэн хий агаарт хөндий байлган тэжээх вэ гэж асуусанд, Жарчуудай баахан бодоод: «Энэ хялбараа. Талын бургасны бүдүүнийг нь аргалын галд нугалж, арал болгон нарийныг нь мурийлган доор нь ялуу хийж, сайхныг нь гөрж гархи болгон толгойг нь халхлан зуны чийгт өлгөж тэжээ. Өвлийн хүйтэнд өвөрлөж хөхүүл. Үүний нэрийг үлэмж буянтныг тэжээх тул «Өлгий» гэж, маш буянтныг тэжээх тул «манцуй» гэж нэрлэе гэв ээ. Тэр хэлсэн ёсоор өлгий хийж гурав хоноод, нялх хүүхдийг өврөөс гарган, есөн булгийн усаар тахин угааж, есөн гүүний сүүгээр сүрчиж, өлгийд оруулав. Жарчуудай тос тараг зөөхийгөөр өлгийг нь мялааж: 

	 

	Тэгш сайхан өлгийд хэвтсэнээр 

	Тэнгэрийн үрст тэмцэл үл халдтугай! 

	Бургас модны өлгийд хэвтсэнээр 

	Богдын үрст буртаг ул хүртүгэй! 

	Хас сайхан өлгийд хэвтсэнээр хан хөвүүн чи 

	Дээд хөндий өлгийд хэвтсэнээр дэлгэрэгч богд чи 

	Хамгийг эзлэгч хаан сууж олныг амгуултугай! 

	Дэлхийг эзлэгч эзэн болж нийтийг жаргуултугай! 

	 

	гэж билэгдэн ерөөлөө. Жарчуудай бас Зэлмэ хүүгээн үлдээн өгч, хойчийн өдөр сайд түшмэл нь болог гэсэнд Өэлүн өжин «Арайхан бяцхан байна, өөлий болсон хойно өгч тэтгүүлтүгэй» гээд хурим хийж дайлан, хүнд бэлэг шагнаж хариуллаа. 

	Тэр цагт Есүхэй баатар татаар аймгийг их л дайлан, эзэн Гэрэмийг амьдаар нь бариад замдаа бас Тэмээчин аймгийг олзолж, Балгуу хороондоо эргэж ирэх ууган хүүгийн сар дүүрэхэд тохиолдов. Есүхэй баатар хүүг үзвэл цагаан тараг цогцолсон мэт гэрэлтэй, шар тос царцсан мэт шимтэй, толгой их, нүүр дөрвөлжин, сүр жавхаатай бөгөөд гүн шинжтэй. 

	Есүхэй баатар тэсгэлгүй баярлан: «Энэ хүүг төрөхөд би дайснаа дарав. Энэ бас нөж атгаж төрсөн хойч өдөр лав нэгэн сонин гайхамшигт их эр гарна биз ээ. Татаарыг дараад, Тэмээчнийг олзолсон тэнгэрийн бэлгэт тохиолдов» гэж нэрийг нь Тэмүүжин гэж өгөв өө. 

	
II. ЭХИЙН СУРГААЛ

	Наран сарны өнгөрөх нь харвасан сум мэт түргэн, нүд цавчихын зуур Тэмүүжин өсөж есөн настай болов. Доор нь Бөх Бэлгүүдэй, Хавт Хасар, Ойт Учиг, Уран Гацаг гэдэг дөрвөн дүү дэлгэрч бас нэгэн охин дүү байж. Нэр нь Тунамал Таж гэдэг. 

	Нэгэн өдөр Есүхэй баатар их ав авлаад харьж ирвэл хүү Тэмүүжин нэгэн сүрэг хүүхдийг дагуулан их нарс модны довын дээр модон морь унаж, бургасан ташуур эргүүлж хаан сууна, хатан авна гэж наадаж байв. Есүхэй баатар түүнийг үзээд хүүд бэр гуйх цаг болов гэж Өэлүн өжинд хэлэв. Чингээд Өэлүн өжиний төрхөм Олхонууд аймагт сайн охид буй хэмээн Тэмүүжинд морь унуулан нагац нарыг нь зорин мордлоо. 

	Замд Хонгирад аймгаар өнгөрөхөд Хонгирадын эзэн Дай сэцэн морь унаж, Ажнай мэргэн, Хударга баатар гэх хоёр хүүгээн дагуулж Есүхэй баатартай учралдав. Хоёул мориноосоо бууж золголдсоны хойно Дэй сэцэн мэхэсхийн ёсолж, «Их баатар хаашаа морилж явна?» гэж асуув. Есүхэй баатар: «Би хүүдээ бэр гуйхаар нагац нар Олхонууд аймагт очихоор явна» гэсэнд Дэй сэцэн нүд өргөн Тэмүүжинийг шинжиж үзвэл, тэргэл саран мэт хас цагаан царайтай, төгс гэгээн лууны нүд ургаад, хангардийн хоёр хөмсөг, өргөн хамар нь хайрхан уул мэт өндөр, уруул нь охьюугийн болдог адил зузаан, нүүр дөрвөлжин, нуруу урт, чих их, цээж өндөр, ил төрх нь арван алхмын гадна сүр гэрэл бадраад, далдад нэгэн төрийн эзэн хаан суухын шинж буй. Үүнд Дэй сэцэн яаран инээж: 

	«Өчигдөр шөнө би, нэгэн зүүд зүүдэллээ: Нэгэн цагаан шонхор шувуу амандаа улаан нарыг зууж ирээд миний өргөө гэрийн тоононы дээр суув» гэж зүүдэллээ. Би энэ өглөө төлгө татаж үзвэл хаад буянтан миний гэрт буух бэлгэ аж. Би тухайлан бэлгийн зүгт угтан ирж тантай уулзлаа. Гэрт минь буу» гэв. 

	Есүхэй баатар, Дэй сэцнийг дагаж гэрт нь хүрээд дотоод өргөөнд нь орвол ятга чавхдах дуу сонстов. Дэй сэцэн дотоод эсгий хүрээний зүг «Бөртгөлжин өө» гэж дуудсанд ятгын дуу зогсож «Өө» гээд охин нь гарч ирлээ. Есүхэй баатар тэр охиныг үзвэл, өглөөний туяа мэт тунгалаг гийсэн зүс, үлтгэш үгүй гарди галбингын нүдтэй, үүд арилсан огторгуйн хөмсөг, урт хасаар зүлгэсэн цэх сайхан хамар, шүрээр шигтгэсэн улаан товчийн уруул, нүд дүүрэн гал, хацар дүүрэн гэрэл, бэлхүүс нарийн, бие хянгалаг, аван үзвэл есөн тэнгэрийн хувилгаан охин мэт, аажим шинжвэл гурван ордны улсын эх болох заяа буй. Есүхэй баатар үзээд сэмээр баясаж, гүнээ тоомжлов. Энэ хүүхнийг төрөхөд хэдэн давхар эсгийгээр бүрсэн өргөө гэр бүрхүүлт зулын цаас мэт улаан гэрэл туяалсан тул бүрхсэн эсгийг нэвт гийгүүлэв гэж нэрийг нь Бөртгөлжин гэж өгсөн билээ. 

	Төдий Есүхэй баатар, Дэй сэцэн хоёул эсрэг суулцан архи уух завсар Дэй сэцэн, «Бид бол эртнээс нааш үзэсгэлэнт гоо охидоо үнэмчид боржгидод хатан болгосоор ирсэн хуучин ураг болно. Миний охин хүүд чинь тэнцэхгүй юу?» гэв. Есүхэй баатар хүүгээсээ асууя гэж санан түдгэлзэж байтал, Тэмүүжин, Бөртгөлжин охиныг үзмэгц тоосон тул урагш сөгдөж «Энэ үйл ёсоор болбол болтугай» гэв. Есүхэй баатар их л баярлаж тэнгэрийн төрөлх хувь зохиол байна гэж ургийн явдлыг зөвшөөрөв. Чингээд бэлтгэж явсан хорз архиа уулган хоёр есний бэлгийн морио барьж, гал голомтод нь халим орхиж, Тэмүүжинийг мөргүүлэн, гуйж тогтсон баярт нэгэн өдөр хуримлав аа. Маргааш нь Есүхэй баатар хүүгээн аваад харих гэсэнд Дэй сэцэн, «Чи хүүгээ үлдээгээд яв. Би баахан эрдэм ухаан сургасугай» гэсэнд Есүхэй баатар үгийг нь дагаж Тэмүүжинийг хадамд нь үлдээгээд явжээ. 

	Замд татаар аймгаар өнгөрсөнд татаарын бутарч үлдсэн оргуул нар тосон ирж биднийг алалгүй үлдээсэн ачит баатарт архи барьсугай гэж залж хуримлав. Есүхэй баатар сэрэмжлэлгүйгээр татаар нарын барьсан хорт архийг уув. Архины хор гүйхэд сая учрыг ухаж их л хилэгнэн тэргүүлсэн таны хүнээс дөрвийг нь цавчин алаад мориндоо мордон санд мэнд довтолж, Балгуу хороондоо хүрч ирэн хүрээний өмнө мориноосоо унав. Дагасан ард түшиж түүнийг гэрт оруулсанд Өэлүн өжин их л сочин учрыг асуусанд, Есүхэй баатар: Аюулт татаарыг дайрсан билээ Амтат идээг нь идсэн билээ. 

	Архины дотор хор хольж Аминд минь дайсан болгов гээд. Есүхэй баатар «Тэмүүжинийг би Хонгирадын Дай сэцэнд хүргэн болгоод орхиж ирлээ. Аюулхайд минь муухай байна. Амраг хүүг минь авчрагтун, түргэн гээд унав. Өэлүн хатан яаран Мэнлигээр Тэмүүжинийг авчруулахаар довтолголоо. Тэмүүжин муу мэдээг сонсонгуут яаран шөнө дүлээр сийгүүлэн довтолгосоор хүрч иртэл Есүхэй баатар хэдийн үгүй болжээ. Энэ жил сая гучин гурван настай билээ. Тэмүүжин эцгээ үзмэгц өндөр дуугаар уйлан харангадан унав. Өэлүн өжин тэнхрүүлэн авч, тайтгаруулан хэлсний хойно дүү нартай нь учруулав. 

	Түүнээс Бет улсын хотлоор хүнд бэлэвсрэн, гашуудлыг төгсгөхийг хэлэхгүй. Түдэл үгүй Есүхэй баатрыг үхсэний дараа Тэмүүжиний ах дүү нар цөм балчир тул харьяаны доорх олон аймгууд, тайчууд аймгийг хүчтэй гэж урван очив. Үүнд Тэмүүжинийг дагасан Хулжин хүртэл урван очив. Цайлжи аймгийн Өнө, Өндөр гэх ах дүү хоёрын ах Өнө нь аймгаа тэргүүлж, урван очсонд дүү Өндөр нь хэрхэн ятгавч болохгүй тул ганцаар хоцров. Бас Үнэн гэгч нэг хүн төрлийн олноон авч Тэмүүжинд тангараглан дагав. 

	Тэмүүжин бишрэн гайхаж «Өндөр сэцэн», «Үнэн төр» гэсэн цол хайрлав. Гэвч урвах нь улам улам арвин болсонд Тэмүүжин арван гурван насандаа цэргээн байцаан шалгаж, Өэлүн эх мөн дагаж тэтгэн, урвасныг нэгэн удаа хураан дайлсанд Бет улс сая баахан амаржин тогтов. 

	Түүнээс Тэмүүжин ах дүү нар улам өсөж, ав шувууны мөр дээрээс баахан зөрөлдөн шур шар хийж эвдрэлдэв. Үүнд Өэлүн эх сэтгэл зовж нэгэн өдөр таван хүүхдээн дуудаж ирүүлж хамт зогсоогоод эцгийнх нь саадгаас таван сумыг сугалан авч «Үүнийг та тавуул хамт барьж хугал!» гэж өгсөнд аль нь ч цөмийг хугалж чадсангүй. Төдий мөсийг сумыг салгаж нэг нэгээр хугалуулсанд цөм хугалав. Үүнд Өэлүн эх хүүхдүүдээ сургаж хэлсэн нь «Миний хүүхдүүд та нар үз, адил сум байтал хамтатвал бөх болоод хагацвал хэврэг болжээ. Та ах дүү тавуул мөн саях таван сум мэт болно. Та тавуул эвтэй сайхан явбал урьдын цугларсан мэс мэт бусдад үл ялагдана. Хэрвээ эвдрэлдэн салалцвал хожмын салгасан мэс мэт ганц хүнд ч чадагдана. Та нарын эцэг ганцаар явсаар эндэгдсэнийг үзсэнгүй юу? Үлдсэн та нар өрөөсөн бэлэвсэн эхийнхээ сэтгэлийг баахан амруулбал зохино» гэж хэлсээр дотор уярч, нулимс унагав. Тэмүүжин сонссоор урьдын эндүүгээ санаж их л гэмшин дөрвөн дүүгээ авч сөгдөөд эхийнхээ сэтгэлийг тайтгаруулан тохруулж «Үүнээс хойш дүү нарынхаа аливааг цөм багтаан авч явна» гэжээ. 

	
III. ТОРГОН ШАРЫН АЧ

	Энэ жил Тэмүүжин нэгэнт арван зургаа нас хүрлээ. Тэр өдөр болбол эцгийг нь хорлосон Татаар аймгийн үлдэгдэл оргуулaac өшөөгөө бүрэн авч чадаагүйдээ хорсож байлаа. 

	Нэгэн өдөр Тэмүүжин сэмээр эцгийнхээ эрдэнийн илдийг зүүн, дархи хонгор морион унаж, дүү нар хийгээд дагагсдаасаа нуугдаж Балгуу хорооноос гарч татаар аймгийг чиглэн очив. Зэлэйд аймгийн Дэлгэт баяны нутгийн ойр хүрч очвол нэгэн довын орой дээр харавтар царайтай, одон мэт нүдтэй, нэгэн хүүхэд гартаа төмөр шийдэм бариад хэдэн мянган мал хариулж сууна. Тэмүүжин дэргэд нь хүрээд үзвэл бие байдал эрэлхэг сүртэй, арван хоёр гурван настай бяцхан хүү байв. Тэмүүжин «Хүүе, бяцхан хүү чи татаар аймгийнхан хаана буудалласныг мэдэх үү» гэж зандран асуусанд тэр хүү их л тавгүй болж нүдээ хялайн гэдэсхийн босоод «Чи ямар зэрэг дэвийн хүн болоод энэ мэт дээрэнгүй аясаар хүнээс үг асууж байна вэ?» гэж гэдрэг асуув. Тэмүүжин дотроо түүний зориг зүрхтэйг сэмээр гайхан, зоримгоор бас «Эсэргүүх арга үгүй эрэлхэг баатар гэгч би мөн!» гэж хэлээд эрхий хуруугаа гозойлгон үзүүлэв. Тэр хүү зогссон газраа төмөр шийдмээ хатган «Тийм болбоос чи мориноосоо бууж ир. Бид хоёул барилдаад чи дийлбэл би татаар аймгийг зааж өгье» гэж агсархийлэн хэлэв. Тэмүүжин мориноосоо харайн бууж, илдээ авч тавиад түүнтэй барилдав. Тэр хүүгийн гар хөлийн хөдөлгөөн маш түргэн тул Тэмүүжин дотроо баахан сандарч, энэ хүүг түргэн идэвхийлэн унагахгүй бол гэдрэг гэнэдэгдэх болуузай гэж хойш хэдэн алхам ухраад гэнэт бүх хүчээ гаргаж, дугтран тэвэрч, дорогш суйлан дарсанд тэр хүү хоёр өвдгөөр хөсөр дээр түсхийтэл сөгдөв. Тэмүүжин гараа тавьж, хойш ухран «Би хэлсэн үгэндээ хүрлээ. Чи одоо татаар аймгийг зааж өг» гэсэнд тэр хүү их дуугаар «Би эхээс төрснөөс нааш бусдад дийлдэж хаягдаагүй. Энэ өдөр эсэргүүх арга үгүй эрэлхэг баатар чамд дарагдав. Эгэл хүн бус чи, үнэн нэр овгоо хэлж өгөөч!» гэв, Үүнд Тэмүүжин өөрийн байдлыг үнэнээр зүйчлэн хэлсэнд тэр хүү урагш сөгдөн «Буян ихт Боржгид овогтны Тэмүүжин гэгч бодтойёо тэнгэрийн хөвүүн гэсэн үнэн ажээ! Болзоот би эзэн чиний морины хөтөч болж, хүчээ өргөж их үйлс бүтээхийг хүснэ. Би бол Зэлэйд аймгийн Дэлгэт баяны анхны эмийн их хүү, мохошгүй Мухулай мөн. Миний гэрт хойд эхээс төрсөн Тайнсан нэрт нэгэн дүү бий» гэсэнд Тэмүүжин яаран түшин босгож, бас татаар аймгийг асуув. Мухулай «Эндээс зүүн хойд саруул тал гэж бий. Тэнд нэгэн нүүдэл татаарын оргуул гэгч олонтойгоо эвдрэлцэн ганцаар ирж буув» гэж зааж өгөв. Тэмүүжин: 

	«Би яг тэр оргуул хулгайг эрж явна. Мухулай чи энд хүлээж бай. Би даруй эргэж ирнэ» гээд илдээ зүүн, морион алавхийн унаж, саруул талын зүг довтлов. 

	Тэмүүжин оргуулын гэрт хүрвэл оргуул ав хийхээр гараад эмс хүүхэд нь л гэртээ байв. Тэмүүжин эцгийнхээ хорлогдсоныг бодмогц хорсол бадран, оргуулын хоёр эм, хоёр хүүхэд, жич нэгэн шивэгчнийг цөм цавчин алаад, тавуулынх нь толгойг орон ширээнд нь зэрэгцүүлэн тавив. Дахин ирвэл өөр хүнгүй тул морио унаж хойш эргэв. Тэмүүжин шороон довд хүрч ирвэл Мухулай боодол шийдмээн үүрээд хүлээж байв. Мухулай, «Би гэртээ харьж, эцэгт учраа тоочин хэлээд гарч ирэв» гэсэнд Тэмүүжин их л баярлаж, түүний юунд морь унаагүйн учрыг асуув. 

	«Сайн эр хуяггүйгээр дайсныг дарна. Санаатай эр нүцгэн биеэр үйлийг бүтээнэ. Эхээс төрөхөд дээл үгүй. Төрсөн биеэр эзнээн дагахад мориор юу хийнэ» гэсэнд Тэмүүжин их л гайхан баярлаж мориндоо сундал гэв. Мухулай: 

	«Хоёр хөл байтал эзнээн хүндлэхийг алдаж үл болно» гэсэнд Тэмүүжин түүний үтэл хүмүүн бусыг үзээд түүнтэй хэлэлцэгч болон хоёул газар явгалан алхав. Мухулай «Эзэн морилтугай» гэж зургаа долоон удаа хэлтэл Тэмүүжин хэлснээр болох тул Мухулай хазаараас барьж замын хажууд сөгдөн: 

	«Эзэн минь морилтугай» гэсэнд Тэмүүжин арга буюу мориндоо мордов. Мухулай морины өмнө явган алхаж Балгуу хороонд хүрч ирэв. Тэмүүжин их хурим хийж дайлав. 

	Түүнээс хойш олон өдөр болсонгүй гэнэт нэг өглөө хэнгэрэг бүрээний дуу гарч, нэгэн анги цэрэг довтлон ирээд Балгуу хороог дүгрэглэн (бүслэн) хааж олон цэрэг гагц Тэмүүжинийг гаргаж өг гэж хашхиралдана. 

	Үзвээс тэр өдөр Оргуул гэртээ эргэж ирэн, эхнэр эмс хүүхдийнхээ толгойг үзээд энэ бол гардаагүй Есүхэй баатрын хүү Тэмүүжиний үйлдсэн хэрэг болохыг мэдэж, их л хорсон тайчууд аймгийн Чилгэр Бөх, Тахар хоёулыг эрэн очиж, зовлонгоо тоочин цэрэг гуйв. Чилгэр Бөх нар «Есүхэй баатар урьд биднийг гишгэлж явсан билээ. Тэр жил түүний эм Өэлүн бас манд дагасан харьяат нараа цэрэглэн аваачив. Тэдгээрийг бид бас нэхэлдээгүй. Одоо барсын өшөөг бамбараас авъя» гэж зөвлөлдөн Оргуулд нэг мянган цэрэг шалгаж өгсөн ажээ. 

	Тэмүүжин хуяг дуулгаа өмсөж Бөх Бэлгүүтэй, Хавт Хасар хоёр дүүгээ авч, Хонхотны Мэнлиг, Зэлэйдийн Мухулай нарын хамт бэлэн байх таван зуун цэргийг авч угтан гарав. Оргуул Тэмүүжинийг үзээд их дуугаар хараан: 

	«Буруудсан Боржгид, тэвдсэн Тэмүүжин чи яахин миний эм үрийг цөм алав? Урьд би эцгийг чинь алсан. Одоо эхийг чинь алж өшөөгөө авна» гэсэнд Тэмүүжин их л хилэгнэж, нүднээс нь гал гарч, дархи хонгор морио дэвхцүүлэн, Оргуулыг эрэн онилон оров. Бэлгүүдэй нарын дөрвүүл түүнтэй зэрэг алан орж, хоёр этгээд хатган зууралдаж, нэгэн зэрэг их л байлдав. Нэгд цөөхөн нь олонд тэнцэхүйеэ бэрх, хоёрт тайчуудын цэрэг бас шалгаж ирсэн тул Бет улсын цэрэг улам улам тулан тэмцэж чадахгүй болж, хүрээгээ хамгаалж байлдана. Гагц Тэмүүжин Оргуулыг онилон орж, тавилгүй байлдахад Оргуул тулан чадахгүй шургалан дутаав. Тэмүүжин шүдээ зуун нэхэн ороод тайчуудын модны үндэснээс зам хөндлөн татсан зэл дээсэнд морины хөл бүдэрч унамагц өвснөөс дэгээ гох барьсан цэрэг гарч Тэмүүжинийг дарж хүлэв. Тайчуудын Чилгэр Бөх, Тахар нар харанга цохиж, цэргээн хурааж Тэмүүжинийг гинжлэн аваад эргэв. Оргуул Тэмүүжинийг түргэн алсугай гэж шавдахад Чилгэр Бөх даруй алтугай гэв. Сүлдний Торгон Шар яаран гарч: 

	«Болохгүй, болохгүй. Бет улсын Тэмүүжин баригдсан боловч Тэмүүжиний дүү нар, дагагсад түшмэд ба хэдэн түмэн албат улс, ураг садан, хадам, харь цөм буй. Энэ удаа цочмогдон дийлэгдэв. Хэрвээ Тэмүүжинийг албал бидэнд лав их гай зовлон нүүрлэнэ. Түүнийг түр хориод, дүү нарыг нь цөм барьж, улсыг нь мөхөөсөн хойно албал хожим их зовлон үгүй болно» гэж хориглон хэлсэнд Чилгэр Бөх, Тахар нар Торгон шарын үг мөн маш нийцэх тул зөвшөөрч, Тэмүүжинийг алахыг байлган дорд ардыг чандлан сахь гэж тушаав. 

	Тайчууд дайснаа дарав гэж их баяр хийж хуримлав. Тэмүүжинийг хадгалсан хоёр хүн архи ууж, үлэмж согтон, бас Тэмүүжинийг манийг амар унтуулахгүй гэж байн байн хараахад Тэмүүжин их л хилэгнэн байлаа. Шөнө Оргуул бас хулгайгаар ирж алахыг бэлтгэж байхыг Тэмүүжин мэдээд, тэсгэлгүй «тэнгэр эцэг» гэж дуудан, гар дахь гаваан мулт мушгиж, хөл дэх дөнгөө нэгэнтээ өшиглөсөнд дөнгө сэт үсрэв. Тэмүүжин дөнгөөр сахисан хүний толгойг хэмх цохиж дутаав. Нөгөө нэг хүн «Хулгай дутаав» гэж бархиран ноцон ирсэнд Тэмүүжин баруун хөлөөрөө аюулхайг нь онилон нэгэнтээ өшиглөж унагаагаад цааш дутаан гарч нуурын усанд үсрэн орж толгойгоо гарган хэвтэв. 

	Тайчууд нар тэр чимээ дуунаар цугаар хашхиран Тэмүүжинийг эрвэл олдохгүй болжээ. Хэдэн зуун хүн дөрвөн зүгт эрэн гарав. 

	Торгон шар нуурын хөвөөгөөр ирж үзвэл усны дотор нэг хүний толгой цухуйж байв. Торгон шар Энэ лав Тэмүүжин мөн хэмээн таниад сэмхэн «Чи үтэр улсдаа оч. Эрэх цэрэг өнгөрөн гарлаа. Би тэдэнд хэлэхгүй. Хойч өдөр намайг бүү март, миний нэр Торгон шар» гээд морио ташуурдан давхин одов. Тэмүүжин энэ шөнө явавч нэхэх цэргээс зайлах бэрхийг мэдээд уснаас гарч Торгон Шарын хойноос мөрдөн гэрт нь оров. Торгон шар үзээд их л аюуж хөмсгөө зангидан: «Аяа! Би чамайг улсдаа түргэн оч гэтэл чи юунд энд ирэв. Тэд мэдвэл миний гэрийн хотлоор цөм үхэх болно» гэсэнд их хүү Чулуун яаран эцгийнхээ зүг «Болжмор бутанд шургаад гардаг биш үү. 

	Боржгидын үрс Тэмүүжинийг юунд буцаасугай гэнэ вэ» гээд гэрт оруулан нойтон дээлийг халж, багалзуурын гинжийг цавчин оньсыг эвдлээд, хоол идүүлж, гэртээ хонуулав. 

	Дараа өглөө их шуугиан гарч, Оргуул нэгжүүлийн цэрэг хорь гучин хүнийг дагуулан, Тэмүүжинийг гэр дараалан нэгжиж ирнэ. Торгон шар их л аюуж, Тэмүүжинийг яаран тэргэнд нуулгаж, дээр нь хонины унгасыг бүтээж овоолов. Оргуул нэгжсээр удсангүй Торгон Шарын гэрт хүрч ирэн, гэр өрхийг бартал нэгжээд олсонгүй тул гэнэт унгаст тэргийг олж үзээд урвуулахаар очив. Энэ үед Торгон Шарын их хүү Чулуун Оргуул түүний гэрийг нэгжихийг үзээд хэдийн тав үгүй болж байсан билээ. Одоо харин унгаст тэрэгний зүг очихыг үзээд нэгэнт тэсэж ядан балт сүхээ гялбалзуулан оргуулын хойноос ирж: 

	«Бид таны юуг хулуув гэж, аймшиггүй миний гэрийг нэгжинэ чи? Ийм их халууны цагт эцгийг чинь унгасны дотор булах гэж үү? Энэ муу сэтгэлдээ эм үрээ алуулсан юм чи эрж эс гаргавал амьд эргэж харихыг битгий сана, чи» гэж зандран хэлсэнд Оргуул их л цочин мэхийрч: «Би танай эзний зарлигаар эрнэ шүү дээ. Тийм биш бол надад юуны хамаатай вэ дээ» гэж унгаст тэргийг нэгжихээ байгаад өөр гэрийг нэгжихээр явав. 

	Чулуун унгаст тэрэгнээс Тэмүүжинийг гаргаж хуурай хувцас өмсгөн, эрмэг шарга агтаа эмээллэж өгөөд, сайн хурга алж сархад хүнс бэлтгэв. Торгон Шар хөлсөө арчиж: 

	«Сүнсийг минь хийсгэж алдав. Одоо үтэр түргэн довтолж улсдаа очтугай. Өглөө эрт сонсохул таны өшөө авах цэрэг айсуй гэнэ» гэв. Чулуун: 

	«Чухам заяат эзэн минь учрав, Чулуун хүү би дагаж явна» гээд цохон дэлтэй морио эмээллээд цугаар хамт шөнө дүлээр мордов. 

	Замд Мухулай төмөр шийдмээ таяг болгон тулж, өвчит хүнээр овлон (өвдсөн хүн болж), цэргийн өмнө эзнийхээ мэдээг сурвалжлан ирэхэд тэд учраад, их л баярлалцан тэргүүн ангийн цэргийг эргүүлэн, гурвуул хамт Балгуу хороонд хүрч ирэн эх хүү өвдөг тэврэлдэн ухилалцан золголдлоо. 

	
IV. БУРХАН ХАЛДУНД НУТАГЛАСАН НЬ

	Тэмүүжин эхдээ золгосны дараа гарч ирэн дүү нартайгаа учирсанд Бэлгүтэй, Хасар хоёр үзэгдэх үгүй тул сонирхон асуув. Хонхтоны Мэнлиг: «Тайчуудын цэрэг ирсэн даруй Бэлгүтэй, Хасар хоёр нэхэх цэргийг аван очоод, замдаа эзний найман шарга агтыг хулгайд алдав. Эзний ирснийг сонсоод цэргээ эргүүлж явуулаад тэд хоёр, хэдэн морьтныг авч, зам хуваан эрэхээр очив» гэв. 

	Тэмүүжин хоёр дүү минь хаана мунгинаж яваа бол гэж зовон Мэнлиг, Мухулай Чулуун нарыг дуудуулж «Тайчуудыг сэргийлэн цэргээ боловсруулж байгтун. Би морийг эрхэмлэх бус, эх нэгтэй дүү минь чухал, эрхбиш биеэр эрэн авчраад, энгийнээр хамт зөвлөе» гэж захиад хэдэн морьтныг авч Бэлгүтэй, Хасар хоёрын хойноос нэхэв. 

	Агт алдсан газар хүрч ах дүү салалцсан газарт зогсож, дагасан ардыг мөн хоёр тийш хуваан мөр мөшгүүлэхээр илгээгээд энд учрахыг болзож тогтов. 

	Тэмүүжин хоногийн газар олохоор өвсний налархайг дагаж явсаар Арлууд аймгийн нэгэн их буудалд хүрвэл хүрээний өмнө хэдэн мянган адуу хурж буй. Буудлын дотор цагаан царай, хөх үс, бичний мөр, өтгийн хүзүүтэй арван тав зургаа орчим насны нэгэн хүү хурц хутга барьж үхэр эвдэнэ. Тэмүүжин адуун сүрэгт миний найман шарга байдаг болов уу гэж баахан ажиглан үзэж байтал тэр хүү олж үзээд, ухасхийн босож, дэм илд барин мориндоо мордож довтлон хүрч ирээд: «Чи ямар аймшиггүй миний адууг хулгайгаар үзэж байна вэ? Чухам яах гэж байна» гэж өндөр дуугаар зандран асуулаа. Тэмүүжин алгуур аажмаар: 

	«Би агтаа алдаад чиний адуунд байх болов уу гэж үзэв» гэж инээн хэлэв. Тэр хүү «Чи аль аймгийн хүмүүн, овог юу, нэр хэн бэ? Хэдэн агт алдав» гэсэнд Тэмүүжин хариуд нь: 

	— «Би бол Бет улсын хүн, Боржгид овогтны Тэмүүжин гэгч миний бие мөн. Би найман шарга агт алдав. Эрхэм анд чи сураг сонсов уу?» Тэр хүү Тэмүүжин гэх нэрийг сонсоод царайд нь баярын байдал илрэн: 

	«Сураг сонсохыг байтугай нүдээр мөн үзэв» гэж Тэмүүжинийг шинжин үзэж: 

	— Байз, би чамаас хэдэн үг асууя. Хүн бүгд чамайг тэнгэр сахиуснаас олсон, тэнцэшгүй агуу хүчтэй гэж түрхрэн хэлэлцэнэ. Эрхэм чамд хэдэн хөвчит нумыг татах, хэдэн хүнд чулууг өргөх ид хүч байна вэ? гэж асуув. Тэмүүжин тэр хүүгийн баатар хүчтэн мөн болохыг мэдээд инээн: 

	— Олныг хураамжлах гэдэг итгэл эрдэмд байх биз. Ид хүчинд үгүй билээ. Чи тэр үхэр эвдэх хутгаа надад өг. Би чамд учрыг нарийвчлан хэлж өгье» гэхэд тэр хүү хутгаа Тэмүүжинд өгөв. Тэмүүжин хутгыг авч үзвэл ир маш нимгэн, мохоогүй асар хурц байв. Тэмүүжин тэр хутгыг барьж туялхийлгэн хэлсэн нь: 

	«Дэлхий дахиныг засах нь үхэр эвдэхтэй адил билээ. Үхэр эвдэж чадахгүй хүн үхрийн завсар заалхайг үл мэдэх тул нүдэнд үзэгдэх нь ганц бүхэл үхэр болно. Үхэр эвдэж чадах хүнд бол үхрийн үе гишүүний завсар заалхай нь түүний цээжинд тодорхой байх тул түүний нүдэнд үзэгдэх нь цөм толгой, шийр, өвчүү, ууц тус тусдаа цуцархай байж бүтэн үхэр үзэгдэх үгүй билээ. Тиймээс гар хөдөлмөгц хутга нэвтэрч, яс махны завсраар сул дэмий хүч хэрэглэх үгүй эвдээд хутга мөн мярах мятрах үгүй. Учир нь үхрийн үе гишүүний завсар дахь яс шөрмөсний хоорондох хөндийд орвол мэс цөм явах тул эвдэхэд маш хялбар. Тиймээс үхэр эвдэж чадагчид бол арван үхэр эвдэхэд нэг хутга хэрэглэнэ. Хэрвээ үхэр эвдэхийг үл төсөөлөгчид бол нэг үхрийг эвдэхэд арван хутга хэрэглэвч мөн чадахгүй бөгөөд бүдүүн ясыг арга буюу сүхээр цавчихад хүрэх тул хүч сүйтгэх болно. Дэлхий дахин гэгч үлгэрлэвэл үхэртэй адил, дэлхий дахиныг засах нь үхэр эвдэхтэй адил. Дэлхий дахины ёс зүй нь үхрийн ясны зай завсар адил. Дэлхий дахиныг засах арга ухаан нь хутганы ир мэс адил. Дэлхий дахины олныг хураамжлах нь итгэмж эрдэмд байх биз, ид хүчинд байх бус. Энгийн үгэнд «Сүүжиндээ идтэн нэгээхэн биеэ зарна, сэтгэлдээ идтэн түмэн хүнийг зарцална» гэжээ. Тиймээс юунд үнэн эрдмийг хүсэх үгүй, өөр хүчийг эрхэлнэ» гээд хутгыг таягдав. 

	Энэ нэгэн зэргийн үгэнд тэр хүүгийн шар үс сэрвийн босож, сэтгэлийн угаас бишрэн, яаран мориноосоо бууж сөгдөн: 

	«Би бол арлуудын Нахуу баяны хүү Боорчи мөн, энэ жил арван таван настай, эзэн чамд хүчээ өгсүгэй» гэсэнд Тэмүүжин яаран мориноос харайн бууж тэтгэн босгов. Боорчи: «Өчигдөр бүрэг баргийн үед таван морьтон энүүгээр найман сайхан шарга агт гилж гарсан билээ, эндээс баруун тийш явсан» гээд Тэмүүжиний морь чилснийг үзээд шингулган саарлыг барьж өгөн, халж унуулаад өөрөө хурдан хувь гэх хүлгээ унаж «шөнө дүлээр довтлон нэхвэл сая хөөж гүйцнэ» гэж хоёул хамтаар нэхэн одов. 

	Нэгэн хоногийн дараа үдшийн үед хулгайн нэгүүрийг хөөж гүйцээд үзвэл найман агтыг хүрээ татаж хориод хулгай нар унтсан байв. Тэмүүжин: 

	«Нөхөр чи энд хүлээ. Би хүрээг цавчин орж, агтыг тууж гаргая» гэхэд Боорчи: 

	«Буянт эзэн гэж чамайг дагалаа би, булгад бултарвал ямар гавьяа» гээд хулгайн дээсэн хүрээг цавчин орж, найман агтыг гилж гаргав. Таван хулгай үймээнд сэрээд, нэг нь гарч ирсэнд Боорчи дэм илдээн хөндлөн барьж, хулгайг тосож аваад, их дуугаар: «Эзэн агтыг авбал эгнэгт миний ямар тус гавьяа буй» гэхэд Тэмүүжин, 

	«Эдгээр явдал цөм эрхэм чиний эргэж тэтгэсний ач байтал эрээлэл үгүй сэтгэлээр ганцаар өмчилж болно уу? Эрхбиш хамт адилаар эдэлж явбал зохино» гэж хоёул марган зогсошгүй. Нахуу баян баярлаж, олзлон авчирсан дөрвөн морийг үлдээж авсан хойно Тэмүүжин сая салж мордов. Тэмүүжин дүү нартаа золгох болзооны газарт хүртэл цөм цуглан ирж, буудаллан хүлээж байжээ. Тэмүүжин олонд золгож, Боорчиос салан очиход түүний гараас барьж салан түвдэхгүйд Боорчи: 

	«Өндөр язгуурт эзэн минь үтэр түргэн өөд болон мордтугай! Үнэнчээр дагасан Боорчи би удалгүй хүрч золгоно» гэсэнд Тэмүүжин сая гар тавин салалцаж гэртээ буцав. Энэ үед тайчууд аймгийн газар уудам, иргэн олон, хүч үлэмж тул байн байн тулалдахаар ирж, амар байлгах нь үгүй. Тэмүүжин бачимдан цухалдаж, улс хотлоорыг цөмийг авч, нэгэн зэрэг тасдан байлдсугай гэж дөрвөн дүү ба Мэнлиг, Өндөр цэцэн, Үнэн төр, Мухулай, Чулуунтай зөвдвөл олноороо мөн өшөө авсугай гэж үлгэлдэн хүсэв. Үүнд Мухулай гарч, хориглон хэлсэн нь: 

	«Болохгүй, ерийн үгэнд «Хадын хүдрийг харвахад хачир өдөт сумаа хайрлана, Хартан дайсантай тэмцэхэд хамаг улсын хүчээ мэдтүгэй» гэжээ. Хан гарьд шувууны тэнгэрт тултал дэгдэх нь хатуу хүчтэй жигүүр өдийн чадалд билээ. Хаан үндэст эзэн минь хараахан өд сөдөө тэжээн бүртгэх цаг хатуу хүчтэнтэй хариуцан байлдах үе биш. Харин нэгэн хүчээ тэтгэн сайн газрыг эрэх нь дээр» гэв. Тэмүүжин Мухулайн эл үгэнд үнэхээр зүйтэй учир байхыг тунгаан үзээд, цочин баярлаж «Мухулайн үг маш зүйтэй» гэж Өэлүн эхэд мэдүүлсэнд эх нь маш зөвшөөрөөд: 

	«Чиний өвгийн үед Бурхан Халдуны өвөрт уулаар хот хийж, бэрх амыг батлан сахиж нутаглажээ. Одоо самуунаас зайлж, тэнд нүүн очиж, хэдэн жил тамир хүчийг сэлбэн тэтгэж цэрэг морио боловсруулбал зохино» гэв. 

	Тэмүүжин даруй эхийн үг ба Мухулайн дуртгалыг хүлцэн минь агтыг түргэн хөөж аваач» гэсэнд Тэмүүжин мориор давхин, найман агтаа хөөж довтлов. Хулгай нар тэднийг үзээд гурав нь Боорчийг хааж байлдан, хоёр нь Тэмүүжинийг хөөж ирэхэд Боорчи их л хилэгнэж, тэргүүлэн ирэх нэгэн хулгайг цавчин мориноос нь унагав. Тэмүүжин хоёр хулгайн хөөж ирэхийг үзээд зэв онилон морио эсэргүүлэн бэлтгэж байсан тул, ойртож ирэхэд нумаа дүүртэл татаж харвасанд өмнөх хулгайн зулай оногдож араараа таварцаглан унав. Хойнох хулгай нь их л аюуж, яаран морио эргүүлэн хойш буруулахад Тэмүүжин гэдрэг хөөн очоод бас нэг зэв онилон, нарийн нуруугаар нь шувт татан харван унагав. Нөгөө хоёр хулгай үүнийг үзээд цөс хэмхэрч, гар хөл самуурсанд Боорчи дийлсэн хүчиндээ илдээ эргүүлэн бас нэг хулгайн толгойг тас цавчин унагав. Үлдсэн нэг хулгай цөс дэлбэртэл аюуж, Боорчийн дэм илдийн доогуур шурган гарч, нисэх мэт буруулан дутаав. Боорчи морио ухасхийн нэхэж очиход Тэмүүжин өндөр дуугаар: «Бид агтаа олбол барав. Буруулсан хулгайг бүү нэх» гэж хориглон зогсоож, хоёул найман шарга агтаас гадна хулгайн дөрвөн сайн морийг гилж ирэв. 

	Нахуу баяны гэрт ирвэл Нахуу баян хүүгээ эргэж ирсэнд баярлаж, Тэмүүжинийг хэн ямар хүн бэ гэж асуув. Боорчи зүй зүйгээр хэлж өгсөнд Нахуу баян эсрэг хандан инээж, буруу хандан барайж, Тэмүүжинийг хонуулан хүүгийнхээ зүг сэм: 

	«Өнгөт боржгидын өшөөтөн нь үлэмж, тэнгэрлэг Тэмүүжиний тэмцэл нь олон» гэж сонссон билээ. Хүү чи сэрэмжлэн байж ханил» гэсэнд Боорчи, 

	«Өшөөтөн нь үлэмж боловч өндөр язгууртан биш үү, тэмцэл нь олон боловч тэнгэрийн үрс билээ, ханилан байж мэдье» гэв ээ. Дараа өглөө Тэмүүжин найман агтаасаа дөрвийг Боорчид таслан өгөх гэсэнд Боорчи яаран: 

	«Заяат эзэн минь гэж зүтгэж явсан билээ би, буянт эзэн минь гэж бодож дагасан билээ би. Эцгийн минь хураасан өдий чинээ адуу, энэ биед минь эдэлж баршгүй байтал эзэн чиний эрдэнийн дагаж, Бурхан Халдунд нүүж ирэн, Бурхан Халдуны өврийн Арслангийн ам гэдэг гучин газрын дэвсэгт нутаглав. Балгуу хорооны улс албат цөм нүүж ирээд, Бурхан Халдуны ам салаа бэрх хавцлыг бэхлэн суув. Энд ус өвс сайн тул удсангүй Бет улс их л тэнхээжин, Тэмүүжиний сүр хүч улам нэмэгдэн, дөрвөн этгээдийн бага аймгуудын шургаж ирэх нь олон болж, Бет улс нэлээд тэнхрэн хүчирхэгжив ээ. 

	 

	
V. ХУРИМЫН ҮЙМЭЭН

	Шар нохой жил (1178) Тэмүүжин арван долоон нас хүрэв. Өэлүн эх урьд эцэг нь Хонгирадын Дэй сэцний охиныг гуйж тогтсон гэж буулгаж авах өдрийг тогтоод Мэнлиг, Чулуун хоёуланд есөн бэлгийг бариулж, Дэй сэцэнд бэлэг хүргэн, өдөр болзоолохоор илгээв. Хоёр хүн нөхөр сэлт, дагагсад хөтчөө авч, Хэрлэн мөрнийг өгсөн Хонгирадад хүрч, Дэй сэцэнд золгон бэлгээ мэдүүлсэнд Дэй сэцэн хүндэтгэн дайлж: 

	«Бет улсыг тайчууд аймаг байлдав гэж би цэрэг байгуулж, байтал танай эзэн эргэв гэж сонсоод эс очлоо. Тэнгэр лав Тэмүүжин хүргэнийг минь мөхөөхгүй билээ» гээд бүр буулгах өдрийг тогтоож хариулав. 

	Тэр үед Чулууны эцэг Торгон Шар тайчууд аймагтай тааралцахгүй болж, ангид сууж байсан тул Тэмүүжин хүн зарж, залж авчраад түүний хоёр бага хүү Чамбай, Төмөр нарт газар нутаг өгч суулгав. Түдэл үгүй Тэмүүжиний хурим болсонд Торгон Шарыг хуримын тэргүүлэгч анд болгож, сайн өдөр шахсан хойно сайд мэргэдээ дагуулан Хонгирад аймагт мордож, Бөртгөлжин зүсэн хатнаа богтолж ирэв. 

	Тэр үед Хэрэйд улсын Хе ван Тоорил Бет улсын дахин мандсаныг үзээд, урихын нь урьд хуримд урагшлан иржээ. 

	Урианханы Жарчуудай нүдэрмэгч шинжигч хүү Зэлмээ дагуулж, баярын ёсоор орж Өэлүн эхэд мөргөн золгож: 

	«Урьд бага эзнийг Дэлүүн болдогт мэндлэх үед би энэ хүүг гурван настай авчирч өгсөнд өжин эх бяцхан гэж буцаасан билээ. Эдүгээ хүү хорин нас хүрч өөлэй болов. Хэдэн улсын бичиг үсэгт мэргэшиж, үг хэлийг төсөөлөв. Бас цэргийн эрдмийг сурч, бууны амыг ухав. Одоо бага эзний өмнө эмээл тохуулж, дөрөө даран, хазаар барьж, ташуур эргүүлж болно. Өжин эх асран хайрлан үлдээж авах болов уу” гэв ээ. Өэлүн хатан Зэлмийн төрсөн байдлыг үзвэл: бие өндөр, бэлхүүс нарийн, царай цагаан хас мэт, уруул улаан шунхан адил. Сүүхийм өндөр хоёр зурвас сайхан хөмсөг, жирэв зарав нэгэн төгс тунгалаг нүд үнэхээр нэгэн үеийн хаадын туслагч сайдын байдал төрхтэй тул баярлаж: 

	«Тэр үед би сувилан оролдоход бэрхийг бодсон билээ. Одоо ийм сайхан өсөж хүмүүжсэн бөгөөд бас миний хүүд өгч туслан тэтгүүлбэл бид эх хүү баярлан баршгүй» гэж дэргэдээ үлдээж авав. Түүнээс ургийн мэдээ ойр болсон тул даруй Жарчуудай, Зэлмэ эцэг хүү, Тэмүүжиний хоёр бага дүү Ойт Учиг, Уран Гацаг хоёулыг дагаж тэргүүн угтлагад очив. Дэд угтлагад Өэлүн өжиний хоёр дүү Олхонуудын өрлөг ноён, Лидэр сэцэн хоёулаа Тэмүүжиний хоёр их дүү Бөх Бэлгүдэй, Хавт Хасар хоёрыг авч угтав. Хоёрдугаар угтлагад Хэрэйдийн Хе Ван олон аймгийн эздийг авч, Дэй сэцэн тэргүүлэн есөн худыг архи барьж угтаад, барсын арьсан их цацарт тоос гөвөх хурим барив. Энтээ этгээдэд гал голомтыг тахиж, Өэлүн эхэд ёслон мөргөхөд дотор гадна хуур цоор, бялар бишгүүр, төрийн ятга дуурьсаж есөн бүгдэг үүдийг халхлан, хоёр шивэгч өргөөг бүсэлж, хүж зандны утаа тунарч, хүн бүр магнаг өмсөж, хүр найрыг хэлж дуусашгүй. Хуримд Тэмүүжин Хэрэйдийн Хе ванг урьд миний эцэгтэй анд бололцон явав. Одоо бас хамгийн урьд хуримд ирж төхөөрөн хавсрав гэж өөрийн өмссөн бор булган дахыг бэлэг болгон түүнд өмсгөж, хуримын тэргүүнд суулгасанд Хе ван тэсгэлгүй баярлаж: 

	 

	«Бор булган дахны чинь хариуд 

	Бутарсан улсыг чинь бүтээж егье 

	Хар булган дахны чинь хажууд 

	Хагацсан улсыг чинь хамтатгаж өгье 

	 

	гэв.

	Өэлүн өжин угаас өөрийн улсад архийг чанга цээрлүүлэх тул хуримд архи гаргасангүй. Хүргэний талын тэргүүлэгч анд Торгон Шар хуримд хүр найр бага болсныг үзээд: 

	 

	Дэлгэрэх энэ их чуулганд 

	Дэлхийн идээ цөм бүрдсэн боловч 

	Дэмт сайхан сархад үгүй бол 

	Дэмий балай үтэл болж 

	Дээд хуримыг гутаана 

	 

	гэж дуртган мэдүүлэв. Үүнд Зэлэйдийн Мухулай угтаж: 

	 

	Барилдсан үгийг минь байлгана 

	Бардам дээрэнгүй сэтгэлийг самууруулна 

	Архи ер нь хэрэггүй 

	Аливаа тустайгаа хэлэлцье 

	 

	гэсэнд Зүрчидийн Чуу Мэргэн, арлуудын Боорчи, урианханы Зэлмэ, басудын Зургаадай, ойрадын хар Хиру, хүйсний Буурал, Шир хутаг нарын олон мэргэд хараахан булаалдан зогсоогүйд үүдний дэргэд сав зөөх нэгэн өнчин хүү хүйтнээр инээж зогсоно. Тэмүүжин түүнийг үзээд тэр хүүг дэргэдээ дуудан авчирч: 

	 

	«Өнчин хүү чи юунд ингэж хүйтнээр инээнэ» гэж асуусанд тэр хүү, 

	«Ихсийн тоонд орсон ч болоосой би 

	Ер санасан санаасаа өгүүлээсэй би 

	Сайдын зэрэгт орсон ч болоосой би 

	Сайтар ялган хэлээсэй би 

	 

	гэж мэдүүлэв. Тэмүүжин 

	 

	«Гай үгүй болтугай. Хүү чи үгтэй болбол өгүүлж өч. 

	Хошуутай болбол холбож үз» 

	 

	гэсэнд өнчин хүү хишигт мөргөөд оюуныхаа чинээгээр унд дарсны гэм эрдмийг ялган салган хэлсэн нь: 

	 

	Балай их уувал өвчин 

	Баахан төдий уувал эм. 

	Баярын энэ хуралд уувал жаргал 

	Балмад хэтэрхий уувал мунхаг 

	Өнө үргэлжид уувал хор 

	Өсөд хол тэвчвэл билиг 

	Учирт цагт уувал хүр 

	Унан тустал уувал улиг 

	 

	гэхэд Тэмүүжин маш баясан зөвшөөрч: 

	«Хүүгийн үг үнэхээр зүйтэй. Архи гэгч өчүүхэн уувал сэтгэлийг баясгана. Үргэлжид уувал амийг бусниулах биш үү. Өчүүхэн баясвал оюуны тус, үлэмж согтсоны гэм арвин» гэж тэр хүүгийн газар нутаг овог нэрийг асуувал, тэр хүү сөгдөж: 

	«Өчүүхэн би баягуудын арван гурван настай өнчин хүү, нэр Сочи» гэв. Тэмүүжин маш таалан баясаж ёст дээл, малгай шагнан, түүний нэрийг халж, олон мэргэдийн дотор учрыг ялган, чадав гэж Оюут Цэцэн гэх нэр өгөв. Тэр бас Уйгур улсын үсэгт маш сайн тул Тэмүүжин өөрийн орох гарах, босох суухыг тэмдэглэх тушаалд дэвшүүлж шунхт үзэг хайрлав. Тэндээс Тэмүүжин босож буудал хороонд ирж, дотоод өргөөнд орж, эхдээ архи хайрлах учрыг гуйж мэдүүлсэнд Өэлүн өжин хараахан сайн бэрдээ их л баясах цаг тул Тэмүүжиний мэдүүллийг зөвшөөрч, цай сархдыг хамтатган даасан түшмэл Шигүүрийг дуудаж, архи сархад арз хорзыг хэдэн тэрэг тээлгэн хуримд хүргүүлэв. Ингэж нуур далай мэт хуримлаж байтал басудын Зургаадай бархиран гарч, Тэмүүжиний өмнө сөгдөн: «Эрт би тайчуудтай нийлэн чиний унасан зэвэн улаан морины хүзүүг тас харваж унагасныг чи тодорхой мэдэх атал одоо юунд энэ мэт өршөөнө вэ» гэсэнд Тэмүүжин өчүүхэн мушийж, 

	«Өшөөтөн байтлаа үзэхээр ирсэн нь сайн эр байна. Сайн эрийг салаа соёо мэт, ах дүү адил хайрлаж, санан хүсэж хүндлэх байтал, хардаж өслөх ёс байна уу» гэв. Зургаадай: «Заяат эзэн минь энэ мөн үнэн» гэж бишрэн дагав. Үүнд Зургаадайг зэвээр зэвэн улаан морийг минь харваж алаад, зэвүүрэлтэй өшөөнөөс аюухгүй дагасан гэж түүний нэрийг халж Зэв гэж нэрийдэн жагсаалаа даалгав. 

	Хоёрдугаар өдөр. Мөн л нуур мэт архи, уул адил махаар хуримлахад Лахайд аймгийн цэцэн бөхийн хоёр эх мөн оролцов. Их эх нь Хуучин гэдэг, бага эх нь Явуухай сая хорин хэдэн настай бөгөөд өнгө зүс гоо сайхан, архинд мөн сайн, үүнд хурим түгээх ард Явуухайд хоёр хөхүүр архи өгч, Хуучин хатныг архи ууж чадахгүй гэж нэгээхэн хөхүүр өгчээ. Хуучин хатан атгаг санаа төрөөд Өэлүн өжиний дэргэдээс уурлан гарч ирээд, хурим түгээх ардыг эрж, «Та юуны учир Явуухайтай ханилаад намайг дорд үзнэ» гэж Шигүүрийг нэгэн зэрэг урж малтан бас Явуухайг барьж сайтар жанчаад харьж очив. Шигүүр үүнийг Тэмүүжинд уйлан мэдүүлсэнд Тэмүүжин: 

	«Мэдэл үгүй муу эхнэрийг тоочих хэрэг юу буй» гэж багтаан өнгөрүүлэв. 

	Гуравдугаар өдрийн хуримд сэцэн бөхийн морины хөтөч Болай гэгч Бөх Бэлгүтэйн ирвэсийн шөрмөсөн морины цавилуурыг хулуун авав. Бэлгүтэй барьж аван, хэдэн үг сургаж хэлсэнд, Сэцэн бөх олж үзээд, ичгүүр болгон уурлаж, Бэлгүтэйг хараав. Бэлгүтэй: «Миний ах таныг зочлон хүндэлж, худ андтай зэрэгцүүлэн суулгаж, хуримлаж байтал та юунд ингэж нүүргүй аашилна. Өчигдөр чиний хоёр эх хэрүүл болж манай хуримыг гутаав. Энэ өдөр чиний хөтөч миний морины цавилуурыг хулуув. Ийм нүүр авахгүй ард гэж байх уу? гэсэнд Сэцэн бөх их л уурлаж, илдээ сугалан авч цавчив. Бэлгүтэй яаран бөхийж зайлтал нуруу нь оногдож цус гарав. Доорх ард үзээд өндөр дуугаар хашхиралдан айргийн бүлүүр, махны сэрээ, шураг мод, тугалга төмрийг барьж жанчин оров. Бэлгүдэй доорх ардаа зандран: «Та юунд миний ахын их баярт самуун үүсгэхийг эрнэ». Миний шарх тийм хүнд биш» гэтэл Лахайдын ард зэвсэг гаргалцан алалдан оров. Хоёр этгээд борчилдон үймэлдэж эхэлсэнд Тэмүүжин дүүгээ цавчигдав гэснийг сонсоод аянга мэт хилэгнэж, ширээ цохин өндөр дуугаар 

	«Самуун боол Сэцэн бөхийг цавчин унагаж барьж авчир» гэж зандармагц Мухулай, Боорчи, Буурал, Чулуун нар нэгэн зэрэг гар хөдлөн, зэвсэг шүүрч гүйлдэн гарч ирэв. Сэцэн бөх байдал буруудсаныг олж үзээд илдээ хурайлж мориндоо давхийн мордож, аймгийн олноо авч Сэчин усны зүг аймагтаа дутаан очив. 

	Тэмүүжин Сэцэн бөхийг барьж авчир гэж тачигнатал бархирч, биеэр нэхэж морилсугай гэтэл урианханы Зэлмэ хоёр сугандаа хоёр эхнэрийг хавчин авч ирэв. Нэг нь Сэцэн бөхийн бага эх Явуухай, нөгөө нь Сэцэн бөхийн эм Хурц хоёр байлаа. Тэмүүжин зандарч, нүхэн гянданд хориулаад уур хилэн бас тайтгардаггүй. 

	«Хэн миний өмнөөс тэргүүлэн очиж, Сэцэн бөхийг барьж ирнэ» гэсэнд Торгон Шарын хүү Чулуун гэхэлзэн гарч «Би очихыг хүснэ» гэж бэлэн байх таван зуун цэргийг тэгшлэн, хэнгэрэг дэлдэн мордон гарав. Бэлгүтэй цэргийн бүрээ, хэнгэргийн дууг сонсож яаран хүн түшиж ирж: 

	«Ах минь чи одоо хараахан дэлхий дахины их үйлийг бүтээх гэж байгаад миний өчүүхэн шархны учир цэрэг хөдөлгөн дайн дэгдээж, өвөрчлөн өмгөөлбөл, хэрхэн нийт бүхний сэтгэлийг бишрүүлэн дагуулж чадах вэ. Жич миний шарх бас тийм хүнд биш. Хэрхэвч үхэхэд хүрэхгүй. Ах минь түүнийг нэхэж, их цэрэг дайн дэгдээхийг байвал зохино» гэж хориглосонд Тэмүүжин тэргүүтэн гайхсан хүн нэгээхэн ч байсангүй. Түдэл үгүй Тэмүүжиний хилэн баахан намхарч, Чулууны цэргийг харанга цохин хураан, Сэцэн бөхийг нэхэхийг байлгав. 

	Гурван өдрийн их хурим дүүрч, тэргүүн худ Дай сэцэн тэргүүлэн ес есөн худад, ес есөөр давхарлан хариу бэлэг барьж олон уралчинд мөн хүнд бэлэг барьж мордуулав. Хурим дээр Тэмүүжин Бууралыг магтаж зогсохгүйд, Дай сэцэн түүний Бууралыг бахдан тоохыг мэдээд, Бууралыг дуудан авчирч архи бариулан, Тэмүүжинд мөргүүлж, үүнээс хойш Тэмүүжинд хүчээ өргөтүгэй гэв. Тэмүүжин ихэд баярлаж хадам эцэгтээ гүн талархан ёсолж, Бууралд унасан морио эмээл хазаартай нь шагнав. Буурал хөл нугалан сөгдөж мөргөн дагав. Арлуудын Боорчи салах ёс хийхэд Тэмүүжин түүний гараас барьж «Чиний урьдын хэлсэн үг бий биш үү. Одоо надтай хамт байхгүй хаашаа очих гэж байна» гэж асуусанд Боорчи: «Намайг гарч ирэх үед эцэг минь гэрт үгүй билээ. Би харьж эцэгт учраа тодорхойлон мэдүүлээд гэрийн бүхнээ авч ирэн, эзэн чиний морины өмнө зүтгэн явж, хүчээ баръя» гэв. Тэмүүжин арга үгүй зөвшөөрч, гараа тавьсанд Боорчи ёслон салж одов. 

	 

	
VI. МУХУЛАЙ БАЙЛДААНЫГ ШҮҮМЖЛЭВ

	Бет улс хүч тамираан тэжээн, сая баахан мандан дэгжиж байтал Хе ван Тоорилын ах Илхүү хар Майлж аймгийн Тод нартай нийлж Хэрэйд аймгийг давшин байлдаж Хе Вангийн гэр хотлоорыг бутруулан сарниулав. Үүнд Тэмүүжин дүү Хасар, Бэлгүтэйд таван мянган цэрэг өгч, угсааны авга Сайн бөх хааны Саран Бүрх, сайн Тамт хоёр жанжны хамт Майлж аймгийн Тодыг байлдуулж, өөрөө Хе ванд хавсран бутарсан аймгийг нь хурааж өгөв. 

	Үүнд Самуу гэх бяцхан аймгийн эзэн Тодисал Тэмүүжинээс өшөө авах гэж Тайчууд хийгээд татаар аймгаас цэрэг зээлэхээр ирэв. Тодисал Тэмүүжинээс ямар өшөө авах болсон юм бэ? гэвэл хэдэн жилийн өмнө Тэмүүжиний найман шарга агтыг хулгайлсан хүн бол Самуугийн ганц хүү Баардан байжээ. Тэмүүжин Боорчи хоёул найман шарга агтаа хөөж одох үед Баардан нэхэмжлэн ирээд, Боорчийн дэм илдийн дор үхсэн байжээ. Түүнээс Тодисал Тэмүүжинд туйлаас хорсон өшөө авах аргаа олохгүй байв. Одоо Тэмүүжиний Хэрэйд аймгийн бутарсан ардыг хураамжлах явдалд тайчууд хийгээд татаар аймгийн тав үгүйг үзээд өөрийн хүч мөхөстөх учир тайчууд аймгаас туслахыг гуйхаар ирсэн ажээ. Энэ нь тайчуудын эзэн Чилгэр бөх, Тахар нарын сэтгэлд яв цав нийлэв. Гэвч тэд Тэмүүжиний баатарчуудын хэцүү ба Мухулайн арга бодлоготойгоос болгоомжилж цэрэг нэмэх аргыг зөвлөв. Үүнд урвуул Оргуул их баярлаж «Сонсохул манай татаар аймгийн эзэн Цоров үхэж, түүний доорх Мэгжин Сээр, Мэгжин Сүүл ах дүү хоёрын ах Мэгжин Сээр нь татаарыг эзлэв гэнэ. Тэр угаас надтай маш сайхан билээ. Надад арваад морьтон өг. Би очиж манай татаарын цэргийг нэг түм олж ирвэл самуу тайчуудтай гурван түмэн цэргээр Боржгид аймгийг бардаагаар мөхөөж болно» гэв. Чилгэр бөх, Тахар нар их л баярлаж, Оргуулд арваад морьт цэрэг өгч татаар аймагт илгээв. Оргуул замдаа Хонгирад аймгаар өнгөрсөнд Хонгирадын эзэн Дай сэцэн учрыг туршиж мэдээд, ихэд сочин их хүү Ажнам мэргэнийг Тэмүүжинд мэдээ хүргүүлэхээр довтлов. Тэр удсангүй Бет улсад хүрч, Тэмүүжинд золгон, Оргуулын татаар аймгаас цэрэг гуйхаар очсон учрыг мэдүүлэв. Тэмүүжин худад талархан хуримлаж мордуулав. 

	Шөнө Тэмүүжин зулын дэргэд цай ууж, дайсантай тулах аргыг бодож байтал Мухулай золгохоор ирэв. Тэмүүжин баясгалантай царайгаар: 

	«Санд мэнд ирсэн чинь санавал нэгэн чухал үг бий биз. Саатал үгүй сайхан мэдүүлтүгэй» гэв. Мухулай: 

	«Сонсохул тайчууд, самуу, татаар гурван аймаг нийлж гурван түмэн цэргээр байлдахаар ирнэ гэнэ үү, эзэн минь тулсугай гэж байна уу, зайлсугай гэж байна уу» гэв. Тэмүүжин «Дайсан ирвэл тулах нь тогтсон ёс билээ. Дутаах ёс байна уу» гэхэд Мухулай үл мэдэг инээж: 

	«Манай Бет улсын хуяг өмсөж болох эрийн тоо хөгшин буурайг оруулаад хоёр түмд хүрэх үгүй. Тайчууд, татаар, самуу гурван аймаг бол цөм мантай хүнд өшөө хорсолтой аймаг бөгөөд нэн тайчуудын хүч бас хурц дээрэнгүй» гэсэнд Тэмүүжин түүний хэлж дуусахыг хүлээж ядан: 

	«Эрхэм сайдад дайсныг дийлэх ямар арга байвал түргэн хэлтүгэй!» гэв. Мухулай «Арьсан хэнгэрэг, гуулин цан гэгч чанадад бол бусдын чихийг аюулгана. Янадад бол өөрийн цэргийн хүмүүн олон болсноор үг захирлага харилцан сонстох үгүй бол дохио чимээ болгоно. Туг хиур, шүхэр далбаа гэгч чанадад бол бусдын нүдийг аюулгана, янадад бол өөрийн цэргийн хүмүүн олон болсноор орох эргэх, харилцан үзэгдэх үгүй болсон тул тэмдэг харалт болгоно. Тиймээс эдгээр зүйлийг үлэмж арвин бэлтгэхгүй болохгүй». Тэмүүжин мал адгуулж, мунгинаж явсан Мухулай хүүд энэ зэргийн ухаан бодлого байхыг мэдэж тэсдэшгүй гайхан баярлаж, түүнээс цэргийг дайлах аргыг асуусанд Мухулай: 

	«Тэр тухайн байдалд нийлүүлэн угтаж хувилгах нь дайсанд тулгалцсан хойно урвуулан хувилгахад байх биз ээ. Урьдаас тогтоон задруулж болохгүй» гэв. Тэмүүжин ихэд баясан сайшааж, шөнө дүлээр Бөртгөлжин зүсэн хатан, хүүхэд, эмс охидыг дайчилж цэлмэ, тэрэм, эсгий, булигаар, бас торго түргэ хив бүсээр туг хиур, шүхэр далбаа оёулж урианханы Зэлмэ урагш хойш гүйж хэнгэрэг цанг хэдэн тэрэг бэлтгэн авав. 

	Дэд өглөө Тэмүүжин өөрийн цэргээ шалган идэр залуус, хурц баатрыг нэг түм гурван мянганы төдий олж арван гурван бүлэг болгон зохиож бөх Бэлгүтэй, Хавт Хасар, Уран Гацаг, 

	Ойт Учиг, Торгон Шар, Чуу Мэргэн, Шир Хутаг, Хар Хиру, Зэлмэ, Буурал Зэв, Чулуун, Мэнлиг арван гурван хүнд нэжгээд анги захируулав. Ганц Мухулайг өндөр довын оройд барсын арьсан цацарт гаргаж, Тэмүүжин дээдсийн үеийн товч цаазын алтан тохом, сувд, одот зэвийг авчирч тушаагаад, Мухулайг бүх цэргийг захирах жонон (цэргийн ерөнхийлөн захирагч) гэж өргөмжлөв. 

	Мухулай богино ардад дэгээ бамбай бариулж, татанх ардад хулгавч нум бариулж, чийрэг ардад туг хиур бариулж, баатар ардад хэнгэрэг цан бариулж Хэрлэн мөрний захад цэрэг сургав. Гурван хоногийн хойно Чилгэр бөх нар тайчууд зэрэг гурван аймгийн гурван түмэн цэргээ авч хүрч ирээд, мөрний чанад хөвөөнд хүрээ буув. Тэмүүжин морь унаж, өндөр дов дээр гарч үзвэл, гурван аймгийн цэргийн сүр хүчин чанга тул бууж ирээд, өөрийн цэрэгтээ цааз тунхаглаж, хорин таван газар (нэг газар гэдэг нь 360 айл) ухарч, хүрээ буув. Торгон шар, Чуу Мэргэн нар Мухулайн гэнэт өргөгдөж, олноос их болсонд тоомжлох (тоомсорлох) үгүй тул Мухулайн дэргэд ирж: Дайсны цэрэг гурван түм манай цэрэг тэдний хагаст ч хүрэхгүй тул тулж үл болох нь магад байтал эзэн бас дайсны цэргийг үзээд хорин таван газар ухарч буув. Энэ чухам ямар санаа буй. Жонон олж мэдэв үү» гэж асуув. Мухулай инээж: «Энэ бол манай буянт эзний мэргэн санаа, сүрт эзний сүрдүүлэх арга болно. Урьдаас хэлж үл болно, учирсан цагт аяндаа мэднэ» гэсэнд Торгон Шар нар үг дуун үгүй буцав. Мухулай Бууралыг дуудаж: 

	«Чи нэг мянган цэрэг авч, шөнө дүл сэмээр мөрнийг гэтэлж, чанад хөвөөнд бүгтүгэй. Маргааш бэчин цаг (үдээс хойших тав зургаан цагийн орчим)-ийн сүүлд тайчууд хэрвээ дарагдаж, мөрний хагасыг гэтэлсэн үед чи хөндлөн этгээдээс тосож, алан гарч тэдний морь, хуягийг булаагтун» гэсэнд Буурал дуртайяа хүлээн авч очив. Бас Чулуун, Зэв хоёрыг дуудаж: 

	«Та хоёул хоёр мянган цэрэг авч, мөнхүү шөнө дүл мөрнийг гэтэлж эндээс гучин газрын үзүүр дэх Тарбагийн манхны хоёр этгээдэд бүгтүгэй. Маргааш наран шингэх үед гурван аймгийн цэрэг хэрвээ дарагдвал лав тэр газарт шурган очно. Их дарагдвал түүнд шургалалгүйгээр өнгөрч гарна. Тэгвэл та бүү тос, бас бүү сундал, дунд хагасыг өнгөрүүлээд гэнэт гарч, таслан алж байлдагтун!» гэсэнд тэд хүлээн авав. Торгон Шар Чуу Мэргэн нар цэрэг цөөхөн гэж зовниж байтал одоо бас гурван мянган цэргийг явуулсанд их л айж, Мухулайн дэргэд ирж учрыг асуусанд Мухулай инээж: 

	«Надад тогтсон санаа буй. Ахай та нар сэтгэлээ сул тавьж, дайсныг хэрхэн дарахыг үз» гэв. Тэр хоёул хүйтнээр инээж гарав. 

	Дараа өдөр, гурван аймгийн цэрэг Тэмүүжиний цэрэг ухарсныг үзээд, их л омогшин Оргуул, Тодисал хоёул өмнө орж Чилгэр бөх, Тахар, Мэгжин Сээр нарыг удирдан, мөрнийг гэтлээд Бет улсын цэргийн хүрээний өмнө хүрч ирээд, жагсаал жагсаав. 

	Гурван аймгийн цэрэг луу цагаас морин цаг болтол байлдсугай гэж хараавч Мухулай цэргээ чанд цаазлаад огт хөдөлгөсөнгүй. Тэмүүжин хэдэн удаа шаардсан хойно Мухулай цэргийн ардыг цадтал хооллоод сая хонин цагийн эхэнд цэргийг авч гаран жагсаав. Гурван аймгийн цэрэг хүлээсээр даанч ядсан тул даруй дайран ирэхэд Мухулай мод тогшмогц их цэргийн дотроос холховч нум барьсан цэрэг цугаар гадагш харваж, дайсны цэрэг зэвд оногдож нэлээд хохиров. 

	Бет улсын цэргийн хөл төмөр зангуу мэт бат зогсож өчүүхэн ч хөдөлсөнгүй. Тайчуудын цэрэг гурван удаа дайран ирж, нэлээд халширсан хойно Мухулай өндөр хасагт (тэрэг) гарч өндийж үзээд, одоо байлдаж болно гэж төвийн их хэнгэргийг хүчлэн дэлдүүлэв. Үүнд найман этгээдээс арван ангийн цэргийн цан хэнгэрэг цугаар дуурьсаж олон цэрэг нэгэнт хашхиралдан цохиж, алан орсонд нэг нь аравтай тэнцэнэ. Гурван аймгийн цэрэг их л дарагдаж өвөр зуураа довтлон гишгэлдэж үхсэн нь тоолшгүй. Тэмүүжин ганц мориор цэргийн өмнө тэргүүлж, түүнийг багад уйлуулан орхин урваж явсан Хулжиныг олж үзээд нүднээс нь гал гарч даруй алан ирсэнд Хулжин цөс хэмхэртэл айж, яаран морио тэнхрүүлэн буруулан одов. Хавт Хасар, Бөх Бэлгүтэй хоёул хоёр этгээдээс хавчин алахад гурван аймгийн цэрэг илдээ хөндлөн гулдгүй орхиж буруулав. Хар Хиру Мэгжин сээртэй халз учирч чонын шүдэт бялуугаар нэгэнт бялуудсанд Мэгжин сээрийн баруун мөр оногдож морин дээр хэдэнтээ хэлтэрхийлж, эмээлийн бүүргээ тэвэрч дутаав. Шири хутаг их цэргийг шавдаж нэхсүгэй гэтэл Мухулай «нэхэхээс түр байзна» гээд мориноос бууж, тайчуудын морины хөл ба тэрэгний мөрийг хянан үзээд бас хасаг тэрэгний дээр авирч, тайчуудын туг далбаа тоос горомыг үзээд «Одоо нэхэж болно» гэж их цэргийг хөдөлгөж гэзэг даран алан оров. Олон цэргийн шаламгайлан орох нь уул юүрэн, мөрөн сэтэрсэн мэт, гурван аймгийн үхсэн цэргийн яс талд дүүрэв. Гурван аймгийн цэрэг буруулан Хэрлэн мөрөнд хүрч ирээд сая хагас гэтэлтэл дээд урсгалаас цон хэнгэргийн дуун гарч, Бууралын нэг мянган бүгсэн цэрэг алан бууж ирсэнд Хэрлэн мөрөн улаанаар урсав. 

	Тэмүүжин басхүү Хулжинг эрэн мөрний захад хүрч иртэл, Хулжин нэгэнт цаад хөвөөнд авирав. Тэмүүжин эргэж үзвэл Чуу Мэргэн довтлон гүйцэж ирсэнд хуруугаар Хулжинг зааж «Үтэр түргэн тэр хүнийг харва» гэсэнд Чуу Мэргэн нумаа дүүртэл татаж харван илгээсэнд товхийтэл Хулжины далын хооронд онож мориноосоо тонгорцоглон унав. Бууралын цэрэг довтлон хүрч Хулжиныг барьж хүлэв. Тайчуудын цэрэг усанд цацсан ба дайнд үхсэнтэй нийлээд их хагас нь хохиров. Гурван аймгийн цэрэг буруулсаар бараг бүрэг болсонд Тахар, Чилгэр бөх хоёул дөрөөний дотор хөл дэвсэн гасалж: «Энэ цөм Тодисал нэг хүний үгэнд орсноор нэгэн аймаг бусних шахав» гэж хэлж барахын урьд бас гэнэт цан хэнгэргийн дуун аянга мэт нижигнэж Зэв, Чулуун хоёул хоёр этгээдээс хашхиралдан алан орсонд гурван аймгийн цэрэг цөс хэмхэрч, их л самуурав. Чулуун цэргийн ардад захиж, «Дагасан цэргийн амийг хэлтрүүлнэ» гэж бархиран зарласанд гурван аймгийн цэрэг зэвсгээ таягдан хаяж дагасан нь есөн мянга илүү буй. Оргуул Тахарыг удирдан зам эрэн буруулав. Мэгжин сээр, Чилгэр бөх хоёул зайг үзэж шургалан гарч дутаав. 

	Тодисал сая Тахар, Чилгэр бөх хоёрын хэлсэн үгийг цэргийн ардаас сонссон тул аймшиггүй тэднийг дагаж очилгүй ганцаар өөр тийш буруулан морио хийсгэн тавив. Довтолсоор нэгэн их гуунд хүрч, сая баахан сэгхийж эмээлээ засъя гэтэл чимхийтэл гурван морьт хүн ирэхэд учрав. Тодисал шинийн сарны бүдэг гэрэлд бөхийж үзвэл тэргүүлсэн нэг нь өндөр биетэй бүдүүн эр байлаа. Түүний хойно нэлээд тэмээн ачаа, хөсөг тэрэг зогсож, буудал нүүх хүмүүсийн байдалтай. Тэр их эр Тодисалын дэргэд хүрч ирээд: 

	«Чи юун хүн буй? Юунд өдийлөн яаран довтолж явав» гэж асуув. Тодисал түүнийг аяны хүн болгон буудалд нь шургаж хонох гэж үнэн учраа хэлсээр сая дундалмагц тэр их эр хэлж барахыг хүлээлгүй их дуугаар нэгэнт зандран Тодисалын бүснээс атган авч дээш дугтран эмээлийнхээ бүүргэн дээр гаргаж атиртал хүлэв. Энэ хүн хэн бэ гэвэл арлуудын Боорчи ажээ. Боорчи тэр жил хариад Гоо нэрт гэргийгээ буулган авч, нэг нэг хүүтэй болж хүмүүний ганц хүүгийн ёс гүйцэтгэж эцэг эхдээ үлдээж өгөөд гэргийгээ авч Тэмүүжинд дагахаар буудлаа авч ирэх замд Тодисалтай учирсан ажээ. 

	Дараа өдөр Боорчи Тодисалыг Тэмүүжинд хүргэж ирсэнд Тэмүүжин Хулжиныг ялыг тоочин Мэнлигт тушаан өгч, гадагш чирч гаргахтай тохиолдов. Тэмүүжин Боорчийг магтан сайшааж, Тодисалын ялыг асуулган, Хулжинтай хамт цаазаар цавчин алуулж, толгойг өндөр модонд хатгуулав. 

	Хурим дээр Торгон Шар, Чуу Мэргэн, Шири хутаг, Зэлмэ нар Мухулайгаас Тэмүүжиний цэргийг ухруулан буулгасан ба түүний хэнгэргийг даруй дэлдэхгүй, бас дайсныг даруй нэхэхгүй учрыг асуув. 

	Мухулай: 

	«Олон ахай нар хянан болгоож Үхэр хүчит тэнэг эр, уран болгоомжит мэхт хүн хоёул барилдвал тэнэг эр магад гэнэдэх болно. Түүнчлэн дайсны цэргийн хүч хараахан чийрэг тул манай эзэн түүнд үхээнц буурайг үзүүлж дайсны хөөх омгийг нэмүүлжээ. Аливаа хүний омог хэтэрвэл сэрэмж үгүй болох тул дайсныг дийлж болох нэгэн зүйл. Аливаа цэргийн уур өглөө эрт хүчирхэг, өдөр дүл алжаангүй, наран ташвал буурна. Хоолонд цадвал чийрэг, тиймээс би тэдний цэргийг алжаангуй буурай болохыг хүлээж, манай цэрэгт хоол идүүлэн чийрэг болгож, сая гарсан энэ дайсныг дийлж болох хоёр зүйл. Бас байлдахад эрхбиш цэргийн уурын түрэмгийг эрхэм болгоно. 

	Хэнгэрэг анх дэлдмэгц цэргийн уур хилэн цөм хөгжинө. Тиймээс шаламгайлан урагш орно. Дахин дэлдвэл цэргийн уур баахан дэвэрнэ. Гурвантаа дэлдвэл цэргийн уур нэгмөсөн дуусахад хүрнэ. Тэдний цэрэг манийг гурван удаа дайран ирж, түрэмгий уур нь нэгэнт дуусав. Манай цэрэг нэгэнт хэнгэрэг дэлдэхэд уур анх барагдах тул манай бадарсан уураар тэдний дууссан уурт орвол энэ магад дийлж болох гуравдугаар зүйл. Жич нэгэнт дийлсэн хойно даруй түргэн нэхэн алах байтал бас үл нэхэх нь тайчууд гэгч их аймаг, түүнийг басаж болохгүй. Хэрвээ тэдний бүгсэн цэрэг байвал бид бас дарагдах болно. Тиймээс тэдний цэргийн хөл ба морины мөрийг үзэв. Хэрвээ бүгсэн цэрэг байвал анги баг алив тэгш, гэтэл тэдний цэргийн хөл ба морины мөр олиу солиу, үнэхээр маш самуун болжээ. Бас тэдний туг хиур ба тоос тормыг шинжвэл анги баг нь үймрэн зууралдаж тэгш үгүй болжээ. Тиймээс үнэхээр дарагдаж, бүгсэн цэрэг үгүйг тодорхой мэдэж нэгэнт нэхсэнээр сая бүрэн олж дийлсэн билээ. Үүнийг амраар ядсаныг тулах, цөөхнөөр олныг дийлэх ёс гэх билээ» гэв. Олон жанжин түшмэд Мухулайн мэргэн баатрыг их л гайхалдаж, сая бишрэн дагав аа. 

	 

	
VII. ЭЦГИЙНХЭЭ ӨШӨӨГ АВСАН АНУ

	Тэмүүжин гурван аймгийн цэргийг бут цохисны дараа баргугаас Оюунгуа, таргадаас Хурц байр, Силдэдээс Чиндага сэцэн, горлуудаас Жамуха нар тэргүүлэн арав илүү аймаг ирж дагав. Ингээд нэг жил бололгүй Тэмүүжиний сүр хүч их л нэмэгдэв. 

	Үүнд Жулай аймгийн эзэн Ирүгэр Тэмүүжинд нөхцөн дагая гэж хүн зарж, Далагад гэх газар нийлж авлах нэрээр занг нь тэнссүгэй гэв. Тэмүүжин, Боорчи, Буурал, Зэлмэ, Зэв, Чуу Мэргэн, Шири хутуг зургаан сайдаа дагуулж, гурван зуун цэрэг шалган авч мордов. Гурван хоног явж Далагадын газар хүрч ирвэл Ирүгэр хүрч ирээд гурав хоносон ажээ. Ирүгэр Тэмүүжинд баярлан золгож, хамт хэдэн өдөр авлав. Тэр үед хараахан хөхөө өвлийн цаг тул Жулай аймгийн хүний хувцас нимгэнийг үзээд Тэмүүжин Бууралыг зарж, хорин тэмээ ачаа нэхий дээл авчруулахаар илгээв. Тэр жил Бет улсад хонь их үржсэн тул Буурал илүү арван ачаа, нийт гучин ачаа нэхий дээл авч ирэв. Тэмүүжин Ирүгэрийг дагасан дөрвөн зуу илүү хүнд цөм хуваан түгээж өгсөнд Жулай аймгийнхан баярлалдан дуудалцах дуунд гол анирлан, уул хүнгэнэв. 

	Нэгэн өдөр авласаар хавцгай балар завд оров. Ирүгэр гэнэт нэгэн барсыг үзээд аюун бархирсанд барс нэгэнт хэржигнэн урхирч, газартай үргэлжлэн, хэвтээгээр малталхийлэн ноцож ирэв. 

	Ирүгэр яаран морио эргүүлэн дутаатал тэр барсын довтлон орж ирэх нь салхин галаас ч түргэн, нүд цавчихын хооронд Ирүгэрийн морины сүүлийг шүүрэн хүрэх шахав. Тэмүүжин үзээд яаран уулын хөтлөөс дэрхий хонгор морио дэвхилхийлгэн бууж ирээд, барсын хавирга биеэр довтлон орж, тэр барсын улаан сугаар алд тооновоор шувт харваж унагав. Жулай аймгийн ард хурж ирээд, манай эзний харвасан барс хэмээн ташааран дамнаж аваачихад Ирүгэр ялгаж хэлэх үгүй бөгөөд царайд харин омгорхог байдлыг гаргав. Тэмүүжиний зургаан сайд цөм уурлаж, булаасугай гэхэд Тэмүүжин толгой сэжин зогсоогоод харин тэдний аймгийнхны зүг Ирүгэрийн эрдэм чадлыг магтав. Боорчи нар Тэмүүжиний санааг ухаж, дараа өдөр бас ан гөрөөсийг Жулай аймгийн зүг хөөлгөв. Арван өдрийн ав дүүрч, Тэмүүжин харьж ирэхэд Ирүгэр замын хажууд сөгдөн: 

	«Тайчууд хэдий манай ах дүү боловч үргэлж манай эд малыг булааж ёс үгүйгээр дарлана. Тэмүүжин та улсыг эзлэх санаа үгүй, бид үзвэл дэлхий дахиныг эзлэх нь чамаас өөр хүн үгүй. Бид эргэж очсон хойно аймгийн олноо авч удахгүй чамд хүчээ өгсүгэй» гэсэнд Тэмүүжин сайн үгээр хөхүүлэн салалцав. 

	Тэмүүжин тэндээс буцаж, нэг хоногийн газар явж, уулын дотоод усны урсгал дахь нэгэн маш бэрх хавцал газар хүрэв. Гэнэт уулын ховхилоос чөмгөн бүрээний дуу гарч, цаад дэвсгийн дээр хар тасын туг босгомогц дөрвөн этгээдийн заваас хоёр гурван зуун бүгсэн цэрэг хашхиралдан гарч ирээд, Тэмүүжин эзэн түшмэдийг төв дундаа дүгрэглэн хаав. Боорчи урагш ухасхийн давхиж, их дуугаар «Тэнгэрлэг эзэн энд буй. Тэмдэггүй та яах гэсэн хүн бэ» гэж хэлсэнд цаад дайсны тэргүүлсэн хүн: 

	«Нэртэй хүн та нэрээ хэл. Нэр үгүй хүн бид амийг чинь авъя» гэв. Боорчи хилэгнэн 

	«Нэр үгүй та үнэг туулай юу? Нэр үгүй байтал ичгүүргүй юунд манийг хаана вэ?» гэв. 

	«Манд ямар нэр төр байх буй. Бид загасчин, тарвагачин гэх үг хэлж барахын урьд Шири хутуг хажуугаас сүрхий дуугаар: 

	«Тэднээс ямар сайны үг асууна» Тэмдэгтэй татаарын Мэгжин сээр биш үү» гээд их саран сүхээ далайж цавчин оров. Боорчи татаар гэж сонсмогц дэм илдээ цахилгаан мэт цавчилхийлгэн Зэлмэ, Зэв хоёр зэрэг морио хийсгэн тавьж, жад илдээ эргэлдүүлэн тулаан үүсгэв. Шири хутуг ишт сүхээ далайн Мэгжин сээрийг цавчихаар ирсэнд хажуугаас гарч тосон байлдав. 

	Тэр үед Тэмүүжиний бие баахан чилээрхэж байсан тул Чуу Мэргэн, Буурал хоёул хажууд нь хамгаалж зогсоно. Мэгжин Сээр Тэмүүжинийг үзээд «Сум талби» гэсэнд дөрвөн этгээдээс харвах нь царцаахай нисэх мэт. Буурал яаран мориноос бууж бор ширдгэн тохмоо авч, дахин алавхийн унаж эзнийхээ өмнө халхавч болгон барьж зогсов. Чуу Мэргэн зэвийн самуунд дэмий далдирахад Боорчи урагш байлдахын хамт хойш харан 

	«Хүүе Чуу Мэргэн эзний өмнө ингэж хүчээ өгдөг билүү. Нүхнээс гарсан алагдаахай мэт годойгоод арвалзан сарвалзах чинь юу вэ» гэв. Чуу Мэргэн их л ичингүйрэн яаран нум сумаа гаргаж, дайсны эсрэг харвалахад сум бүр хоосон үгүй. Үнэхээр Чуу Мэргэн гэсэн нэрийг гутаасангүй ажээ. Татаарын цэрэг энтээ этгээдээс мөн харвал үүсгэснийг үзээд хүч нийлж, их л харвахад нэгэн сум товхийтэл Бууралын толгойд тусаж мориноос унав. Тэр сум амин газар туссангүй тул Буурал дахин үсрэн босож, илдээрээ газарт тулан гэлдэрхийлнэ. Боорчи бас хойш хандан үзээд их дуугаар: 

	«Буурал гартай байтлаа хүнд хатгагдаж ганц суманд ч унадаг билүү. Эврээ цохиулсан ишиг мэт эрдэгхийн унах чинь юу вэ. Эзний өмнө ингэж яван хүчээ өгдөг билүү» гэсэнд Буурал шүдээ чанга зууж, хатгасан сумыг суга татан авч таягдаад, толбот саарал мориндоо алавхийн мордоод, бор ширдгэн тохмоо бамбайтал атгаж халхавчаа алдалгүй барьж харил мятрал үгүй халхлан зогсов. 

	Чуу Мэргэний саадгийн сум харвасаар дуусаад цэргийн сумаар харвахад Тэмүүжин өөрийн саадгаас алтан одот шунхт онио сугалж өгөв. Тэмүүжин саарал морио унаж, Шири Хутагтай байлдаж байх Оргуулыг ташуураараа зааж «Түүнийг харва» гэсэнд Чуу Мэргэн «За» гэж сухуйлан довтлон орж, суниан дэлж очоод Оргуулын хоолойг нэвт шувт харваж унагасанд Шири Хутуг урт ишт сүхээрээ түүний баруун мөрийг тас цавчин амьд барив. Зэлмэ үзвэл Татаарын цэрэг хар тасын туг дарсан тийш хааж байлдах тул сум ирэх нь зузаанд Тэмүүжиний шүхрийг бус тийш өөр газар байрлуулав. Зэлмэ морио давхиулан шар дэвсэгт алан гарч туг барьж дохио өгөх хүнийг цавчин унагаад хар тасын тугийг булаан авч уруу хандуулан хатгасанд Татаарын цэрэг тэмдгээ алдаж их л самуурав. Энэ дашрамд Зэв баатарлан орж, Мэгжин Сээрийг эрин ирэхэд Мэгжин Сээр ихэд хэлмэж, Оргуулын толгойгүй өрөөсөн гарыг түүн авч буруу хандан буруулж дутаав. 

	Тэмүүжин «Миний үзэхэд дайсан тавь жаран хувь хохиров. Хурц сүр нь нэгэнт сарнижээ. Байдлыг шинжвэл хэрхэвч бүгсэн цэрэг үгүй» гэв. Энэ үг зургаан сайдын нэхсүгэй гэх сэтгэлд нийцсэн тул зургуул цугаар шаламгайлан довтолж. Чачидийн цагаан тал гэх газарт гүйцэн хүрч, хонин сүрэгт барс орсон мэт их л хядан алав. Татаарын цэрэг хүн удаан, морь хашин болсон тул буруулж эс завдсанд бас зуу илүү алагдав. Мэгжин Сээр аймшигтай аймагтаа үл орон, өмнө их Алтан улсад шурган орохоор зам эрж явлаа. Тэндээс Тэмүүжин дайны олзоо хураамжлан авч, эгж ирэхэд дэмий хорин газар явсангүй. Манхны бургасан шугуйгаас гэнэт бас нэгэн анги цэрэг гарч ирэв. Чуу Мэргэн ихэд цочиж, аяа гэж дуу алдсанд олон хүн хянаж үзвэл тэр цэргийн тэргүүлсэн хоёр жанжин нь Мухулай, Чулуун хоёул байжээ. Үзвэл Мухулай, Торгон шар нар энэ газрыг сэжиглэж цэрэг авч мордохоор ирсэн ажээ. 

	Төдий эзэн түшмэл хамт нийлж, Бурхан Халдунд хүрч ирэв. Тэмүүжин мориноосоо бууж, эцгийн чандрын өмнө олон түшмэдээ авч явгалан алхаж хүрээд, их тахилын ширээ талбиж, ширээний өмнө хор идүүлсэн өшөөт хүн Оргуулыг хүлж талбив. Тэмүүжин сөгдөж, алтан цөгцөнд архи хийж, эцгийнхээ чандрын өмнө дусаан Оргуулыг хэсэг хэсгээр огтчин Оргуулын толгойг огтолж тахив. 

	Тэмүүжин энэ өдөр хүнд хорслоо арилгаж сая магнай тэнийж царай зохиров. 

	Тэмүүжин ордондоо хүрч ирвэл Хүрээний хаалганы дээр барсын арьсан саадаг өлгөж, дээр нь таван өнгийн бүтэн хивийг нум суманд холбон уяжээ. Олон түшмэд угтан ирж «Гадна дайсныг дарж өшөөгөө авав. Гэрт хүү мэндэлж үрийг залгамжилсан давхар баяр» гэж ёслон золгов. Тэмүүжин: 

	«Хүүтэй болсон жир хэрэг, хүчээ өгсөн түшмэл чухал» гэж хэлээд эхдээ золгож гарч ирээд олон түшмэдээ хуримлав. Хурим дээр Тэмүүжин зургаан сайддаа нэг нэгээр архи барьж, тэдний гавьяа зүтгэлийг магтаж, хүнд шан хишиг хүртээв. Бас шүд зууж, өшөөт хулгай Оргуулыг барьсанд тохиолдож, ахмад хүүтэй болов гэж зориглон зуусан дайсныг дарсанд төрснөөр нэрийг Зүчи гэж өгөв. Энэ жил цагаан хулгана жил (1180) Тэмүүжин арван есөн настай ажээ. 

	 

	
VIII. ДӨРВӨН ЗОРИГТОН ЭЗНЭЭ ТЭНХРҮҮЛСЭН НЬ

	Татаар аймгийн эзэн Мэгжин сээр, Мэгжин сүүл ах дүү хоёул Алтан улсад шурган явж байтал Сүн улсын хаан Зуу Шенээс Алтан улсын Шизүин хаан, Бан Ян Юньд төрсөн өдрийн хүнд бэлгийг хүргэж яваа Сүн улсын Элч Зуу Жүгийн дагуулсан хэдэн арван тэрэгтэй учрав. Мэгжин сээр ах дүү хоёулын хомхой сэтгэл хөдөлж, хэдэн зуун хүн нэгэнт хашхиран орж, Зуу Жүнг алан, бэлгийн эдийг чийрс эвхэх мэт булаан авав. Энэ үед чивхийтэл Алтан улсын Зүвэ Ченсянь, Ван Янь Шү хойд хязгаарыг цагдахаар гарч ирээд Мэгжин сээр ах дүү хоёулын бэлгийн эд булаасанд тохиолдов. Ван Янь Шү даруй Мэгжин сээр ах дүү хоёулыг нэхэв. Мэгжин сүүл байдал муу болсныг мэдээд, сэмээр ахаасаа салж, арилжааны хүн мэт хувцаслан чимж, бус замаар мөнхүү Алтан улсад орж очив. Мэгжин сээр бэлгийн эдэд хомголзон хойд зүгт довтлон ирэв. 

	Бет улсын холын туршуул энэ мэдээг сонсож, яаран довтлон ирж, Жонон Мухулайд мэдүүлэв. Мухулай Татаар аймгийг сөнөөх тохиол болов гэж эзэндээ мэдүүлж, нэг түмэн бэлэн цэргийг авч мордов. Бет улсын цэрэг Онон мөрнийг өөдөлж явтал, Мэгжин сээр Алтан улсын цэрэгт их л дарагдан тайчууд аймгийн зүг буруулан ирлээ. Бет улсын цэрэг угтан авч, хоёр цэрэг эсрэгцэн жагсан байрлав. Тэмүүжин жагсаалын өмнө ил гарч, Мэгжин сээрийг заан: 

	«Угаас манай хоёр улс өшөө үгүй байтал өө шалтаг дэгдээн, өмнө зүг буруулсан өчүүхэн хулгай энэ өдөр бас миний гарт унав уу, чи?» гэж занан хэлсэнд Мэгжин сээр огт дуугарахгүй сэрээгээ эргүүлэн Тэмүүжинийг эрин ирлээ. Тэмүүжиний араас Зэв, Чулуун хоёул зэрэг гарч тосон байлдав. Арван удаа тулан зөрөлцсөнгүй Алтан улсын Зүвү Ченсянь, Ван Янь Шүгийн цэрэг бас нэхэн хүрч ирэв. Мэгжин сээр их л хэлмэж, гар хөл бэгтэрсэнд Чулуун нэгэнт жадалж мориноос унагав. Зэв даруй довтлон хүрч, толгойг нь тас цавчин авав. Тэмүүжин хоёр жанжны дийлснийг үзээд, ташуураар нэгэнт заасанд Жонон Мухулай их тугийг даллаж, их цэрэг алан орж ирэв. Татаар аймгийн цэрэг ар өвөр цөм дайсанд учирсан тул их л аюуж зэр зэвсгээ хаяж мориноос бууж дагав. Алтан улсын цэрэг Бет улсын цэргийн асар хүчтэйг үзээд, аймшиг үгүй цэргийн олзыг булаалдах санаа үгүй. Ван Янь Шү урагш давшиж морин дээрээс бие өндийн, нуруу бөхийж, Тэмүүжиний зүг ёсолсонд Тэмүүжин мөн хариу ёслов. Тэмүүжин, Мухулайг дуудан, Мэгжин сээрийн толгойг бариулж, Ван Янь Шү-д илгээн «Энэ Мэгжин сээр танай улсад ялтай тул толгойг нь та аваачтугай. Татаар аймаг бол миний захын дотор байх тул би хураамжлан авах нь зүй!» гэж хэлүүлсэнд Ван Янь Шү толгойг хүлээн авч эргэв. 

	Тэндээс Тэмүүжин улсдаа буцтал найман улсын цэрэг бас баруун хойд өнцгийг халдахаар ирэв. Найман улсын эзэн Болой саяхан Лиюу улсыг мөхөөгөөд өөрийн биеэ Даян хаан гэж өргөмжлөн ах Болууг хуучин Найманд ван өргөмжлөн суулгав. Үүнд Болуу ван байн байн Бет улсын зах хязгаарыг довтлох болов. Найман улсын хүч дэгжирч байх цаг тул Тэмүүжин Лайхад аймгийн Сэцэн бөхийг цэрэг гаргаж туслуулах гэсэнд Чандгана сэцэн дуудахаар явав. Тэмүүжин: 

	«Сэцэн бөх хэдийгээр эх ба эмээ гаргаж авахын төлөө над дагасан гэх боловч эгнэгт үнэн сэтгэл бус. Анх удаа түүний цэргийг зарласанд эс ирсэн нь даруй урвах шинж тодорчээ. Чи бас архинд дуртай бөгөөд уур ихтэй хүн, хэргийг саатуулах болуузай» гэв. Чандгана сэцэн: 

	«Би Сэцэн бөхтэй сайхан ханилсан билээ. Тэр ч байтугай улс төрийн их хэргийг хүүхдийн наадам адил үзэж болно уу? Би очвол архийг нэгмөсөн цээрлэсүгэй! гэсэнд Тэмүүжин захиа олгон илгээв. 

	Чандгана сэцэн хорин хэдэн морьтныг авч Лайхад аймаг хүрэв. Сэцэн бөх сонсмогц Тэмүүжиний зарлагаар ирснийг тодорхой мэдээд, нүүр золгож угтан оруулмагц: 

	«Хуучин архины анд ирэв. Түргэн архи бэлтгэн авчир!» гэв. Чандгана сэцэн: 

	«Би архийг нэгэнт цээрлэв. Өөр хэлэлцэх учир буй» гэв. Сэцэн бөх: 

	Өнгөрсөнд авгайтай шөнө гэгээртэл жарган уулцаж, инээн нааддаг билээ. Одоо хэчнээн жил болоод харилцан золголдоод архи уухгүйгээр болно уу? Хэдий цээрлэсэн боловч энэ өдөр, түр ууж жаргавал зохино» гээд бас их дуугаар: «Ганц энэ өдөр ах дүү бид төрийн учрыг огт ярьж дурдаж болохгүй!» гэж аяга дүүрэн амтат архийг нүүрийн өмнө нь талбив. Чандгана сэцэн анхандаа архины чимээг сонсмогц даруй шүлс залгисан билээ. Одоо аяганы доторх шил болор мэт архийг үзээд санавч, уухгүй бол Сэцэн бөхтэй хэлэлцэж болохгүй тул даруй аягыг авч хөнтрөв. Хоёул уусаар цөм халамцав. Чандгана сэцэн хэдэн удаа Тэмүүжиний илгээсэн учрыг эхэлж хэлэхэд, Сэцэн бөх өөр үгээр саатуулан өнгөрүүлэв. Чандгана сэцэн үзвэл Сэцэн бөхийн хоёр нүд нэгэнт гал мэт улайсан тул одоо хэлэхгүй бол болохгүй гэж сая Тэмүүжиний зарсан учрыг дурдаж, хоёр үг хэлтэл Сэцэн бөх зандран: 

	«Би угаас өөр үгийг дурдаж болохгүй гэж эс хэлэв үү?» Чи ямар аймшиггүй миний цаазаас давж өөр үг хэлнэ? Хэрвээ бас Бет улсыг бялдуучлах үгсийг гаргаж хэлбэл би одоо чиний махыг чанаж архины зууш болгоно!» Чандгана сэцэн анх үг эс хэлүүлэхэд нэгэнт хэдэн хувь уур төрсөн билээ. Одоо бас энэ мэт хэрцгий үг гарч ирсэнд хэнхдэгийн галаа дарж ядан: 

	«Чи юутай ийм ёсгүй хүн буй? Манай эзэн эх ба эмийг чинь эс хөнөөсөн ач хишгийг мартах чинь юу вэ? гэсэнд Сэцэн бөх мөнгөн цомыг ширээн дээр тачигнатал цохиж, чанга дуугаар зандран: 

	«Миний эх, эм хэдий баригдавч тэд эгнэгт халдаж чадсангүй. Танд адил хүний боол болж явахыг би үл үйлдэнэ!» гэж хоёул сайн муугаа урвуулан үүсгэсэнд Сэцэн бөх гэнэт үсрэн босож: «Энэ боолыг үтэр аваачиж алаад махыг чанаж ир!» гэв. Доорх ард даруй Чандгана сэцнийг дарж хүлээд түлхлэн авч гарав. 

	Тэр үед зул шатаах цог болж, Сэцэн бөх маш согтож, ширээ дэрлэн унтав. Үүнд товч барьсан түшмэл Боль гэгч Сэцэн бөхийн ёс бусаар аашлахад нэгэнт таалахгүй байсан тул Чандгана сэцнийг далд гэрт аваачиж: 

	«Манай эзэн огт ёс үгүй. Би үзвэл эцэст Тэмүүжинд баригдана. Би одоо чамайг тавья. Хожмын өдөр чи миний нэг гэрийн амийг аварч чадах уу?» гэсэнд Чандгана сэцэн хүлээж авав. 

	Чандгана сэцэн өдөр шөнөгүй довтлон Тэмүүжинд ирж золгон, өөрийн архины цээрлэлээ эвдэж, Сэцэн бөхтэй хэрэлдсэн болон, Сэцэн бөхийн ёсгүй аашлан хараасан зэргийг мэдүүлсэнд Тэмүүжин аянга мэт хилэгнэж: «Сэцэн бөхийн ёс үгүй нь нэгэнт хэтэрчээ. Урьд түүний эхнэрүүд Шүхэрийг барьж занчив. Дагалдаагаар нь дүү Бэлгүдэйн мөрийг цавчив. Одоо бас Чандгана сэцнийг чанаж идэх гээд дагасан ардыг алав. Би түүний амийг хэлтрүүлж яахин болох буй» гэж их хэнгэрэг дэлдүүлэн жанжин цэргийг тэгшлэв. 

	Тэндээс Тэмүүжин өөрийн бие Боорчи, Буурал, Чулуун, Зэлмэ нарын хамт нэг түмэн шалгарсан цэргийг авч, зүүн этгээд болж, Мухулайд Чуу мэргэн, Шири хутаг, Хар Хиру, Зэвийн хамт нэг түмэн шалгасан цэрэг өгч баруун этгээд болгон хоёр анги цэрэг цугаар мордов. Их цас орлоо. 

	Тэмүүжиний цэрэг Лайхадын захад хүрч хүрээ буудаллав. 

	Сэцэн бөх Тэмүүжиний цэрэг лав ирэхийг мэдэж, дүү Сэцэнтайзууд таван мянган цэрэг өгч, баруун замын захад сэргийлэн сахиулахаар илгээгээд, өөрийн бие долоон мянган цэрэг авч, зүүн замын захад тулахаар буудаллан сэргийлж бэлтгэсэн байжээ. Мухулайн баруун замын цэрэг Сэцэнтайзуугийн хүрээний өмнө таван газар хүрч буудаллав. Дараа өдөр хоёр цэрэг эсэргүүцэн жагсаасан хойно Мухулай их дуугаар хараан: «Журмыг тэрсэлсэн хулгайн зулзагууд. Тэнгэрийн цэрэг хүрч ирсэнд бас үхэхээ мэдэхгүй юу?» гэсэнд Сэцэнтайзуу огт дуугарахгүй цэргээ даллан, алан орж ирэв. Мухулай төмөр шийдмээр нэгэнт заамагц их цэрэг хуйлран орж, хоёр цэрэг хутгалдан нэгэн зэрэг их л байлдав. Зэв Сэцэнтайзууг угтан байлдаж, хараахан тулж чадахгүй мэгдэж байтал Мухулай биеэр алан хүрч ирээд, төмөр шийдмийг галзуу луу мэт гурвалзуулж дэлдэхэд, чивхийтэл Сэцэнтайзуугийн баруун мөрд нэг шийдэм тусаад бүх бие сульдаж гартаа барьсан илдээ алдаж, шургалж дутаав. Тэр үед цас орсоор дөрвөн зүгийн уул тал цөм цав цайгаад зүүн баруун танигдах үгүй болжээ. Сэцэнтайзуу гагц биеэр цэргийн өмнө буруулан өөрийн хүрээнд хүрч ирвэл хүрээ нь хэдийн Бет улсын цэрэгт автаж, Бет улсын туг, хиур хатгаж, бас цэргийн дуу гармагц хүрээний дотроос Шири хутуг, Хар Хиру нарын цэрэг алан гарч ирэв. Сэцэнтайзуу их л аюун хэлмэж морио эгүүлэн буруулав. Лайхадын дарагдсан цэрэг хагас илүү дагасанд Мухулай даруй хэнгэрэг дэлдэн цэргийг зогсоолгүй Сэцэн бөхийн баруун хүрээнд довтолж ирэв. 

	Тэмүүжиний цэрэг Сэцэн бөхийн цэрэгтэй тулж байлдахад Сэцэн бөх Тэмүүжинийг үзвэл биеийн өндөр есөн тохой мөр өргөн, дөрвөн төө, хас цагаан их царай, наран мандсан мэт хос их одоон нүд нь гилбэлхийлэх цахилгаан адил, хүр хорхойн хоёр хөмсөг хүн бүхнийг сүрдүүлж, арслангийн эгшгийн их дуунд бусдын тархи дүнгэнэнэ. Биедээ алтан хуяг дуулга өмсөж, гартаа могойн сүүл шиг ган жад барьж, сүүжиндээ төмөр ширхэгт сахиулсан нум агсаж, жагсаалын өмнө дэрхий хонгор морио дэвхцүүлэн, үнэхээр тэнгэрийн хувилгаан эзэн мэт сүртэй. Сэцэн бөх аймшиггүй гарч тулж байлдахгүй, дэмий л жагсаалын дотроос хашхиран хараана. Буурал, Чулуун их л хилэн төрж, Лайхадын жагсаалд цохин орж, Сэцэн бөхийг эрэн, алан ирэхэд Сэцэн бөх хоёр гуравхан удаа тулан зөрөлдмөгц даруй буруулав. Буурал, Чулуун хоёул алдал үгүй нэхэн ирэхэд хойноос нь бас Бет улсын их цэрэг алан орж ирэв. Тэр үед салхин их шурхиран, цастай хамт шууран их л далан үүсгэсэн тул хэдэн алхмын цаанах хүн үзэгдэх үгүй. Энэ ташрамд Сэцэн бөх морио нэгэнт үсэргэн харайлгамагц үзэгдэхгүй болов. Тэд хоёул хараахан хаашаа очсоныг олохгүй байтал хойдох цэрэг нэгэнт түрхрэн урагш алан оров. Буурал өндөр дуугаар: Хэрэг явдал сэжиглэлтэй болов, цэрэг урагш битгий ор гэж хархиран бархиравч их цэрэг нэгэнт түрхлэн довтолсон тул зогсоож чадахгүй болж, гэнэт тэнгэр дэлбэрэн, газар хагарах мэт их дуун гарч, өмнөд цэрэг цөмөөр их нүхэнд уналдав. Үзвээс энэ бол Сэцэн бөхийн урьдаас ухсан урт нь хорь гучин зан, өргөн нь хоёр зан унагуул гуу ажээ. Дээгүүр нь мод талбиж, хулс өвсөөр бүрхэж хучсан тул цас ороод цав цайгаад нэгэн адил болжээ. Төдий Тэмүүжиний цэрэг гэнэдэж унасанд, Сэцэн бөх даруй бүгсэн цэргээ бүгдийг гаргаж гэдрэг алан ирж, хоёр этгээд зууралдан байлдав. 

	Мухулайн цэрэг хүрч ирвэл Лайхадын цэрэг гуунд унасан Бет улсын цэргийн дээрээс харвах нь бороо орох мэт, Бет улсын цэрэг их л самуурч, эзэн түшмэл харилцан хайхран чадахгүй болов. Боорчи цэрэг самуурч, их цэрэг зогссоныг үзээд, морио ухасхийн ташуурдаж, дунд цэрэгт ирж үзвэл Тэмүүжиний үгүй тул яаран өмнөд цэрэгт ирвэл, Буурал Лайхадын хэдэн зуун цэрэгтэй тулж алалдана. Боорчи их дуугаар: «Буурал ахай эзнийг үзэв үү?» Буурал алалдах бөгөөд нэгэнтээгүүр: «Лав Чинадагын цэрэгт орсон биз гэсэнд Боорчи даруй морио хийсгэн тавьж, дэм илдээ эргүүлэн, цусан зам гарган орж эзнээ эрвэл, Тэмүүжин мөн нүхэнд унаж, дэрхий хонгор морь нь дэл сүүлээр сумыг халхлан тойрно. 

	Боорчи яаран давхин, гуунд орж, Тэмүүжинийг тэтгэн хөвөөнд эрэг дээр гаргатал дэрхий хонгор морь мөн дэвхлэн гарав Боорчи Тэмүүжинийг тэтгэж, морь унуулан түшиж явтал Зэлмэ мөн хүрч ирэв. Хоёул эзнээ түшиж хойш ирвэл хүрээ нэгэнт Лайхадын цэрэгт дайрагдан эзлэгдсэн тул эзгүй ханхай хасаг тэргийг түлхэж авчран, цасыг гөвж Тэмүүжинийг хэвтүүлэв. 

	Тэмүүжиний шарханд цус бөглөрч, их эвэршээхэд Зэлмэ цусыг амаар сорон авч, Боорчи дээлийн энгэрээ урж шархыг боов. Тэмүүжин бас анхны өдөр үхрийн мах идээд, одоо бас цус гарч их л ундаасна гэхэд Зэлмэ жадаа авч морь унан, сүү тараг эрэхээр одов. 

	Тэр үед Сэцэн бөхийн цэрэг Мухулайн цэрэгт их л дарагдаж толгой сүүлээ халхлан чадахгүй болоод хэд хэдэн хүрээгээ орхиж буруулав. Зэлмэ даруй хүрээнд орж хөсөг тэрэгний дотроос нэг бүрхээст нарь таргийн бутанг (цэгээ) олж авчран Тэмүүжинд уулгав. Энэ үед Мухулайн цэрэг их л дийлж, бас харанхуй болсон тул харанга цохин цэргээ хурааж, Тэмүүжинийг эрсээр хүрч ирэв. 

	Салхи шуурга хэдий зогссон боловч цас бас зогсохгүй орно. Тэргэнд бүрхүүл үгүй задгай тул Мухулай, Боорчи, Буурал, Зэв дөрвүүл Тэмүүжиний дээр цасыг халхлан нэг их өрхний эсгий бүрээсийг барьж, өвдөг бохирч гар халсангүй үүр цайтал зогсжээ. 

	Энэ үед цас зогсож, хүйтний хүч маш нэмэв. Мухулай: 

	«Аливаа цэрэг хэрэглэх ёс, салхин гал мэт түргэн болбол зохино. Одоо дийлсэн хүчинд Сэцэн бөхийг эс сөнөөвөл ирэх жил бас аргаа олж, сүр хүч тэнхрэх болно» гэсэнд Тэмүүжиний шарх мөн хөнгөрсөн тул Мухулайн үгийг зөвшөөрөн, түм найман мянган цэрэг өгч, Сэцэн бөхийн хойноос нэхүүлэв. Тэмүүжин бие хамгаалах хоёр мянган цэргээ авч, Сэцэн усны хойд хөвөөнд буудаллан, Мухулайн цэрэг эгэхийг хүлээв. 

	Мухулай их цэргийг авч, мөрийг мөшгөн нэхэж ирвэл Сэцэн бөхийн цэрэг Тариатын талд хүрээ буугаад байв. Мухулай нэгэнт хэнгэрэг дэлдэн орж, гурван давхар хааж авав. Сэцэн бөх нэгэн зэрэг байлдаад их л дарагдаж буцаад, шөнө согттол архи ууж, Болийг цэрэг аван явахад хүчилсэнгүй гэж алах гэв. Бага эх Явуухай хүчлэн хориглосонд сая алахыг хэлтрүүлж, дөчин мод жанчив. Боль маш хорсож, цэргийн ардыг тэнсвэл цөм тэсэж ядан гаслалцаж байх тул ураг садан арваад хүнтэй зөвлөөд, хурц зэвсэг барьж, Сэцэн бөхийн өргөөнд орж ирэв. Сэцэн бөх архинд согтож, сэрээгүй дуг нойрон дундаа байжээ. Энэ үед гадна хэнгэрээс цан бабуу дуугаран, хашхирах дуун гарсанд Сэцэн бөх сая баахан сэргэж, өндийн бостол Болийн илд барьж орж ирснийг үзээд яаран гүйн босож, илдээ автал Боль урагш давшилж нэгэнтээ цавчиж, толгойг огтолж авав. Мухулай Сэцэн бөхийг эрж, хүрээнд алан орж ирсэнд Боль яаран гарч мөргөж дагав. Мухулай Сэцэн бөхийн цэргийг байцаан дагуулж, Болийг удирдан авчирч Тэмүүжинд золгуулав. Тэмүүжин Сэцэн бөхийн толгойг хэмхчүүлж, Болийг эзнээ алсан журамгүй хүн гэж морин дээр хүлүүлэв. 

	Бет улсын их цэрэг дийлсэн баярын ёсоор харанга цохиж, эргэж ирэхэд Алтан наран цасан дээр тусч, талын бургасан шугуйд цөм лавсаг наалдаад, уул талыг хасаар сийлж, цогцолсон мэт, адбиш үзэмжтэй сайхан. Тэмүүжиний шарх мөн маш хурдан илаарьшин олон цэргийн хүмүүс хараахан ихэд дийлж эд агуурс элбэг олзолсондоо баясалцан, дөрөөгөө тогшин түрхэртэл дуулж, хазаараа дугтарч хангинатал хатируулж явна. 

	Замд Мэргэд аймгаар дайран гарахад Мэргэдийн эзэн магнагт аймгийн олноо авч мөргөн дагав. Тэмүүжин хөхүүлэн шагнаж, тэндээс Бурхан Халдунд хүрч иртэл Бөртгөлжин хатнаас бас нэг хүү төржээ. Энэ удаа цагаан цасанд цагаан мөрт цэргээр хоёр аймгийг дагуулсны дээр хүүгийн өнгө зүс бас хэтэрхий гэгээн цагаан тул нэрийг Цагаадай гэж өгөв. Энэ жил хар барс жил (1182) Тэмүүжин хорин нэгэн настай билээ. 

	 

	
IX. ЖАМУХЫН ЗАВСАРДУУЛГА

	Хе вангийн их хүү Ялгуу алтан улсаас шинэхэн гүнгийн цол хүртэв. Энэ шинэ гүн Ялгуугийн зан санаа омгорхог дээрэнгүй. Тэр Тэмүүжиний Мэргэд аймгийг хураамжилсныг сонсож, атгаг сэтгэл төрөөд, харьяат цэргээ авч, Мэргэдийн зүүн гарын эзэн Тодооны аймгийг булаан дээрэмдэв. Үүнд Магнагт нэгэнтээгүүр зүүн гараа өмгөөлөн, нэгэнтэйгээр Тэмүүжинд учраа мэдүүлэн илгээв. Тэр үед Тэмүүжинийхээс Мухулай, Чулуун, Боорчи, Буурал дөрвүүлийг аль алинаас урьд дагасан ба бас цэргийн гавьяа зүтгэл хийгээд баатар хүч цөм мянган жинг өргөх чадалтай буй. Энэ гурван зүйлээр хэн алинаас дөвийн гарчээ гэж их хурим хуримлан шагнав. Бас дөрвөн өнцөгт дөрвөн их хүрээ байгуулж, дөрвөн түмнийг дайчлах, хөх, улаан, шар, хар дөрвөн өнгийн туг босгуулж, Мухулай, Чулуун, Боорчи, Бууралыг дөрвөн хөлөг баатар хэмээн өргөмжлөв. Төдий Тэмүүжин шинэ гүн Ялгуугийн Мэргэдийг довтолсныг сонсож, дөрвөн хөлөгтэйгөө зөвлөн хэлэлцэхэд олны дотроос нэгэн хүн Хе ванг дийлбэл зохино гэж гэхэлзэн гарч ирэв. Тэмүүжин үзвэл тэр хүн хөл урт, нуруу охор, царай шаравтар, сахал хөх, авир зан асар догшин, алс цаанаа адбиш зальхай нь хоёр нүдний харцанд илэрчээ. Чонын харалт, үнэгний шогшоо сая дагаж ирмэгц Тэмүүжинийг хаан өргөсүгэй гэсэн горлудын Одончирын хүү Жамуха аж. Тэмүүжин түүнээс Хе ванг дийлж болох шалтгааныг асуусанд Жамуха: 

	Хе ван урьд Есүхэй баатартай ханилж явсан нь түүний авга Жүрийн самууныг тогтнуулж өгсний ач билээ. Хойно чиний тайчуудад дарлагдан, татарт түйвээгдэн зовж зүдэж явах үед түүний тус болсныг огт сонссонгүй. Тэр жил Жүсэн хатныг буулгасан хуримд ирээд бор булган дахыг өмсөж, булт бүхний дээр суув. Түүнээс хожим чиний дайсанд давсны төдий дарамт болсон явдал үгүй байтал түүний дүү Илхү харыг Сиян улсаас авчирч, газар нутаг өгч, улс иргэнийг нь хурааж өгөв. Гэтэл тэр хумсын төдий тус болсон газар үгүй. Одоо Мэргэдийг манайх дагуулсныг тодорхой мэдэж байгаа мөртөө булаан дээрэмдсэн нь шууд манийг довтолсон хэрэг билээ. Энэ зэргийн зовлонд үл туслан, жаргаланд хамтатгагч, ачийг үл санан өшөөгөөр хариулагч хүнийг дайлах үгүй бол хэнийг дайлах билээ гэв. Тэмүүжин: 

	«Биднийг дагасан нь Мэргэдийн баруун гар биз, Мэргэдийн зүүн гар биш. Дэлхий дахин гэгч нэгэн хүний дэлхий дахин бус, дэлхий дахин хүмүүний дэлхий дахин билээ! Мэргэд булаан дээрэмдсэнийг бид хэрхэн муу гэж буруушааж болох билээ. Жич дор найр журмаар дагуулбал навч цэцэг мэтс дагаж дэлгэрнэ. Цэрэг дайнаар дагуулбал цус ус мэт эгнэгт хоёр өнгөлөх билээ! гэв. Жамуха бас марган хэлээд Тэмүүжинд донгодуулан түүний хилэн төрөхийг үзээд: 

	 

	Авралт эзэн уур үл төрнө үү 

	Ашид хол алгуур хүлээвэл мэднэ. 

	Уулыг хашиж бууя би 

	Адуучин малчнаа амруулъя би 

	Голыг хашиж бууя би 

	Гоонь биеэ тэжээе би!

	 

	гэсэнд Тэмүүжин ууртай байсан тул: 

	«Олон үг хэрэггүй, учир ёсоор ухамжлан явагтун! гэв. Тэмүүжин орд дагаан гэртээ залран бууж, Өжин эхдээ эдгээр учрыг мэдүүлэхэд, Бөртгөлжин Жүсэн хатан сонсоод Тэмүүжинд: «Жамухын тэр үг эзэн чамд уйдаж урван хагацах үг болно. Удаандаа байж эзэн чи үзэгтүн. Удал үгүй дайсан болж ирэх буй!» гэсэнд Тэмүүжин: 

	Би мөн тэгж сэжиглэвч ялгүйг яллаж, буруугүйг буруутгах нь эр хүний явдал бус! гэв. 

	Жамуха сая ирмэгц Тэмүүжинийг хаан өргөсүгэй гэсэнд Тэмүүжин нэг удаа уурсаж буруушаав. Тэр үед даруй баяргүй болсон билээ. Одоо бас онц дөрвөн хөлгөө хүндэтгэн үзээд, түүний үгийг үл авахыг мэдэж, ичгүүр хувилан, хорсол болж, аймагтаа буцсанаас урвахыг бэлтгэж, хагас сар болсон үгүй булт аймгаа авч, бус тийш оргож явав. 

	Одоо хэлэх нь энэ хоёр жил Хэрэйд улс их л олзолсонд Хе вангийн аймаг ихдэж, хүү Ялгуугийн санаа бас өсөөд ёс бусаар аашлан, бага авга Илхүү Хартай эвдрэлцэн, түүнийг алах гэсэнд Илхү хар хилэгнэн урвав. Тэр найман улсын даян хаан Болойн доор шурган орж, зовлонгоо тоочин, ухилан гуйсанд Даян хаан тэр үед хараахан сүр хүчээ бадруулан, хойд газрыг нэлэнхий эзэлсүгэй гэх сэтгэл буй тул даруй улс хотлоорын цэргээ авч Хэрэйдийн зүг алан ирэв. Хе ван эцэг хүү хоёул угтан байлдаад Найманы их Юваншүвай, Чиуи Сиувай, Эу-д их л дарагдан, хагас хуяг ч үлдсэнгүй, эцэг хүү хоёул салалцан буруулав. Даян хаан Болой Хэрэйд улсыг булаан авч, Илхү хард эзлүүлэн жилийн авах албыг тогтоож цэрэг буцав. 

	Хе ван буруулж гараад, замд хүнс тасран өлбөрөхдөө тэмээний бөхийг цавчиж цусыг чанаж идэн, эмс хүүхэд нь хонь ямааны сүүг сааж уусаар мөнхүү Бет улсад хүрч Тэмүүжиний дэргэд ирэв. Тэмүүжин түүний мууг огт дурдахгүй, бас улс албат, адуу мал өгч, Галуут уулын өвөрт дүү Хавт Хасартай хамт нутаглуулжээ. Шинэ Гүн Ялгуу дутааж, Хятан улсаас цэрэг гуйхаар очив. 

	Жич хэлэх нь: Горлуудын Жамуха Бет улсаас оргон гарч, эд мал их л зарцлан, олон аймгийг элсэн цуглуулав. Хатгин, Салжиуд Агриг, Тайчууд, Ойрд, Горлусун, Горлууд, Салжидай, Самурхан есөн аймгийн цуглаан дээр ойрадын Ходаан Бэхи, Горлусуны Чандгана Цагаан хоёул тэргүүлэн зөвдөж, Өргөн мөрөн, Хэн мөрөн хоёрын завсар дахь агуу сугатай гэх газар Жамухыг их хаан болгон өргөж, даруй цэрэг гаргаж, Бет улсыг дээрэмдэв. Тэмүүжин гурван түмэн цэрэг шалган авч Хе ванг мөн цэргээ авч тусалж ирэгтүн гэв. Тэр үед Ялгуу Хятан улсаас таван мянган цэрэг эзэлт ирсэн тул Тэмүүжиний Хе ванд өгсөн цэрэгтэй нийлүүлж нэг түм болгож, нийт дөрвөн түмэн цэргээр Жамухыг агуу сугатайн газар хаав. 

	Жамуха угтаж байлдвал магад ашиггүй тул олон аймгийн ноёдоо цуглуулж зөвлөв. Ойрдын Ходаан Бэхи гарч: Би үзвэл Хе ван гардийн овор, тахианы зүрхтэй, бага ашгийг үзвэл их журмыг мартах хүн, эзэн над нарийн үст булга ба нэртэй морь, шар алт, сайхан торгоны зүйлийг өг. Би энэ шөнө түүний хүрээнд очиж, тус ба хорыг ялган хэлж, түүний цэргийг буцаавал, дайсан лав сэжиглэж бидэнтэй байлдахгүй байх болно гэв. Жамуха түүний үгийг зөвшөөрч, цагаан чивийн дээл дөрөв, нэртэй морь дөрөв, өнгөт торго дөрвөн багц, шижир алт нэг зуун лан өгөв. Тэр шөнө Ходаан Бэхи Хе вангийн буудалд ирж золгон, Жамухын бэлгийг бариад алгуур: «Бет улс ба Хэрэйд хоёр их улс болно. Хоёул нийлж, бяцхан улсыг хаасан нь, манай улсын мөхөх нь өглөө үдшийн хооронд болсныг олж мэдэв. Бусдыг байлдан авах нь өөрийн биед тус болохын учир болно. Манай улс мөхвөл ванд тус болох газар байна уу?» хэмээсэнд нь Хе ван: 

	«Бет улс бидэнтэй ах дүү улс болжээ, түүний дайсан даруй миний дайсан болно. Тус болох ба үл болохыг би хамаарахгүй» гэв ээ. Ходаан Бэхи: Бет улс вантай сайн гэхүл манай улс вантай мөн өшөөгүй. Манай улс мөхөх нь ванд ямар тус болох вэ? Юунд эрхбиш өшөөгүй улсыг мөхөөж, өсөх омоглох улсад хүч нэмүүлнэ? Манай улсыг мөхөөх нь ванд өчүүхэн ч тус үгүй. Хойш очиход хүрэх үгүй. Хэрвээ хойш очвол ванд манай улсаас жил бүр энэ ёсоор алба барьсугай гэнэ. Ван хяна, бодож үзтүгэй! гэсэн нэгэн зэргийн үгэнд Хе ван сэтгэл алмайдан дуугарахгүй болов. Ялгуу хажуугаас их дуугаар Бет улс онц хүнийг басамжлан гишгэлнэ. Ходаан Бэхийн үг маш зүйтэй гэсэнд Хе ван сэтгэл шуудран бэлгийг хүлээж аваад, Ходаан Бэхитэй тангараг нийлэн, өвчлөв гэж шалтаглан цэргээ хойш татав. Жич өглөө, Мухулай Хе вангийн үгнээсээ няцаж, сэмхэн цэрэг татсаныг үзээд, их л уурлаж, нэхэж алсугай гэв. Тэмүүжин: 

	«Болохгүй, түүний муу санаа явдал илрээгүй байтал нэхэж албал өршөөлгүй болно. Жич Жамухын завсардуулсан нь үнэн болбол биднийг өвөр зуураа алалдтугай гэсэн санаа, аргыг мэдэх байтал түүний аргад унавал, мэргэн үгүй болно. Жич бид түүнийг нэхэхэд дайсан хэрвээ маний хойноос сундалж албал бидний цэрэг самууран дарагдах болно. Ингэж дээшээ самууруулах оольхой хэргийг би үйлдэхгүй» гээд их цэрэг буцав. Үүнд Жамухын хаагдсан даруй тайлагдав. 

	 

	
X. МОРИН ДЭЭРХ НАЙР СЭТГЭЛГЭЭ

	Түүнээс Хе ван Түгүл мөрний эхэнд нүүж буугаад, хүү Ялгуу ба түшмэл Болгуудайг дуудаж, найман улсаас өшөө авах учрыг зөвлөж байтал хойд өргөөнөөс охин Солонгуа золгохоор орж ирэв. Солонгуа энэ жил арван таван настай, төрсөн нь саран мэт сайхан, цэцэг адил үзэсгэлэн, солонго мэт өнгөтэй, хас адил ариун, ухаан мэдэл хүнээс хэтэрхий, эрдэм чадал олноос хэтийдэж, цэргийн эрдэм нэн хурц нарийн, үргэлж ахаа дагаж ав аянд явдаг билээ. Эх нь хэдийн өнгөрч, одоо бага эх Нарантуяагийн гар дээр буй. Солонгуа ахыгаа найман улсад цэрэглэнэ гэхийг сонсоод, эцэгтээ золгохоор ирж: 

	«Найман гэгч их улс, ахын зан бас цулгүй түрэмгий, хэрвээ эндэл болбол гэмшиж завдахгүй. Хүүхэн би доорх эхнэр цэргийг аваад хойд хайгуул болсугай! гэсэнд Хе ван: 

	«Хүүхэн чи нас бага, цус шингэн, би сэтгэл амаргүй» гэв ээ. Ялгуу: 

	«Охин дүүгийн очих нь бидэнд түшээ тулга болно, эцэг сэтгэлээ сул талби! гээд Болгуудайд гурван мянган цэрэг өгч өмнө хошууч болгон, өөрөө зургаан мянган цэрэг авч дунд болгоод Солонгогуад нэг мянган цэрэг захируулж хойно болгож, нийт нэг түмэн цэрэг авч Найман улсын зүг мордов. 

	Найман улсын Даян хаан Болойн доор хоёр аймаг, гурван түм илүү шалгадаг цэрэг буй. Их хүү Алтаншагай, бага хүү Мөнгөн толь, бас нэг охин Хастуяа, цөм сувд тана шил болор мэт төржээ. Алтаншагай энэ жил арван таван настай, царай наран мэт нүд одон адил, хөмсөг уул мэт, уруул шунх адил. Нялхаас нарийн нягт, нийтээс цолгорч, тодорч өссөний хойно улам сүр жавхлантай болжээ. Илд жадыг сурсан нь хувилгаан адил хурц, харвах намнахыг боловсорсон нь салхин адил түргэн. Одоо туршуулын мэдээг сонсоод эцгийн зүг: 

	«Ялгуу барсын зүрхийг барьж бидэнтэй халдахаар ирэв, би хоёр мянган цэрэг авч, түүний хүрээ байгуулж завдахын урьд нэгэн зэрэг сайтар алаад хурц сүрийг нь шантруулсугай! гэжээ. Даян хаан: 

	«Чи нас бага, цус уурын хүчирхэгт эрэмшиж, хөнгөнөөр хөдөлсүгэй гэх нь хойч өдрийн жанжин болох эзэн болох ёс бус, над түүнийг дарах арга буй! гээд зүүн гарын Жанжин Мянгатанд хоёр мянган цэрэг өгч, хангай уулын өмнө гучин газрын их гуунд бүгж, Ялгуугийн өмнө цэргийг баруун гарын мэдэлд, мөн хоёр мянган цэрэг авч, их гууны хойд бургасан шугуйд бүгж, Ялгуугийн дунд цэргийг мөн Алтаншагай гурван мянган цэрэг авч, их гууны өмнө эргийн довын доор бүгж, Ялгуугийн цэрэг дарагдсан хойноо буруулахад түүний хойд хайгууллах цэргийг тул, бас ачаа хөсгийг булааж ав. Би өөрөө их цэргийг авч, Юуваншувай Чиун Сиувай, Эу, Хулсувч нарын хамт улсыг сахисугай гэсэнд хоёр түшмэл Алтаншагайг дагаж, тус тусын цэргээ авч очив. 

	Шөнө Даян хаан өөрийн биеэр цэрэг авч, морины хонхыг тайлаад хүний аманд шаваг үмхүүлж, их жанжин Хулсавч болон Юуваншувай, Чиун, Сиувай Эу нарын хамт сэмхэн гарч, гэнэт хэнгэрэг цан цохиж алан оров. Хэрэйдийн цэрэг амгалан унтаж байсан тул Ялгуу цочин сэрээд, яаран хуяглаж, морио унатал наймны цэрэг уул нурж, далай түлхэх мэт алан орж ирэв. Хэрэйдийн цэрэг сая нойрноос сэргэж, морио эмээллэн, хуяглаж завдахгүйд наймны цэргийн алах нь тарвас хагалж ногоо хэрчих мэт. 

	Ялгуу их л дарагдаж буруулахад гэнэт үхэр буу дуугарч, гууны шугуй дотроос бүгсэн цэрэг гарч, галын гэрэл тэнгэрт тулж, хашхирах дуу талд дүүрчээ. Баруун этгээдээс Мэдэлэт алан ирэхэд Ялгуу яаран тосож байлдав. Зүүн этгээдээс Мянгат алан ирэхэд Болгуудай угтан байлдаж, дөрвөн хүн харгалдан халамшин байлдаж байтал хойноос Даян хааны цэрэг гүйцэн хүрч ирэв. Ялгуу дийлж чадахгүйгээ мэдээд хоосон газар жадлан буруулан гарч, арван газар явсангүй их довын доороос гэнэт бүрээн дуу гарч, нэг бяцхан жанжин хөндлөн этгээдээс алан гарч ирэв. Хошууч Болгуудай түүнийг бага гэж басаж, их илдээ өргөн цавчин ирэхэд бага жанжин сэрвээрт жадаар нэгэнт мушгимагц Болгуудайн зүүн гуяыг нэвт жадалсанд арай мориноосоо эс унав. Ялгуу тосож байлдсанд Болгуудай арай ядан амь хэлтэрч буруулав. Үзвээс тэр бяцхан жанжин бол Даян хааны хүү Алтаншагай ажээ. 

	Алтаншагай байдсаар тэнгэр гэгээрэхэд үзэхүл, хамгийн сүүлийн нэг анги цэргийн тэргүүлсэн нь харин нэгэн шил болор мэт сайхан охин, хорь гучин эхнэр охидыг авч нисэх мэт довтлон ирэв ээ. Алтаншагай түүнийг үзээд жадаа хураан инээмсэглэж: 

	«Чи ямар хүн бэ?» гэж асуув. Охин жанжин гэнэт нүд өргөн бяцхан жанжныг үзвэл хөмсөг ариун хөх ууя мэт, нүд гэгээн тунгалаг булаг адил, уруул улаан, шүд цагаан, бие гоолиг бэлхүүс нарийн, мөнгөн хуяг дуулга өмсөж, толгойд гургуулын сүүл хатгаад, хөдөлж аашлах нь өвөрмөц тааламжтай бөгөөд хүн үзвэл ер инээсүгэй гэх баясгалангийн сэтгэл төрнө. Солонгуа түүний биеэ асуухыг үзээд яруу цээл дуугаар: 

	«Чи ямар хүн буй, намайг асууж яанам бэ гэв. Бяцхан жанжин: 

	— Найманы эзэн Даян хааны найрамдах гэгээн хувилгаан идэт Алтан шагай хүү гэгч би мөн, чиний нэр хэн бэ?» гэхэд охин жанжин: 

	— «Хэрэйдийн эзэн Хе вангийн хэцүү харвагч ганц охин 

	Солонгуа гэгч би мөн» гэсэнд Алтаншагай дотроо: Энэ охин юутай ийм гор сайхан аж, би үүнийг алж түвдэхгүй, харин нэг удаа ичээн хэлж, талбиж явуулсугай гэж сэтгэн 

	«Би санавал чиний эцэг нэгэн ван хүн байтал доороо байлдааны түшмэлгүй гэж охиноо талбин гаргаж эр сонгуулна уу?» гэв. Солонгуа тэр үгэнд хөмсөг жирийгээд хариуд нь: 

	«Би санавал чиний эцэг харин нэгэн хаан хүн байтал дайсанд хэрэглэх хүнгүй гэж нохойн гөлгийг талбин гаргаж, хүний эсрэг хуцуулна уу?» гэсэнд Алтан шагай их л уурлан жадаа мушгин, жадлан ирэхэд, Солонгуа сарт жадаа эргүүлэн тосож зайлуулаад, нэгэн хос сайхан хүү, үзэсгэлэнт охин зөрчилдөн байлдаж, хорин удаа болтол дийлж дийлэгдэх нь ялгагдсангүй. Алтаншагай Солонгуагийн жад хэрэглэх нь гилбэлгээн цахилгаан мэт салхин бороо нэвтэршгүйг үзээд юутай нэгэн эрдэм чадалт сайхан охин бэ, би түр түүний ухааныг тэнсэж үзсүгэй гэж жадаа хэдэнтээ хурайлаад морио тэнхрүүлэн буруулав. Солонгуа нисэх мэт нэхэн ирэхэд гэнэт нумын хөвчийн чимээ сонстов. Солонгуа нүд хурц тул баруун гараа нэгэнт сунгамагц сумыг атгаж аваад үзэхүл харин нэгэн зэвгүй сум ажээ. Өдний хооронд алтат шунхаар долоон од зуржээ. Солонгуа үүнийг үзээд гэнэт сэтгэл хөдөлж дотор хөвхөлзөөд жумсхийтэл инээж, сумыг саадагтаа дүрэн, магнаг хавтганы дотроос нэгэн мөхлөг гаргаж, нумаа татаж, Алтаншагайн эсрэг тамшаалан илгээв. Алтаншагай хараахан ажаарахад жад атгасан баруун гарын ард нэг мөхлөг түвхийтэл тусч жадаа арай эс алдав. Алтаншагай мөхлөгийг авч үзвэл дээр нь алтаар мөнх тамга даржээ. 

	Ялгуу нэгэн зэрэг их л дарагдаж, хохирсон цэргээ байцаан үзвэл долоон мянга илүү үлдсэнээс бага хагас нь бас шарх олсон тул яаран Түгүл мөрөндөө буцаж ирэв. Хе ван үзээд хилэгнэх бөгөөд бас гаслан нь дуусаш үгүй. 

	 

	
XI. УРАН АРГААР ЧИУЙ СИУВАЙ ЭУ-Г МЭХЭЛСЭН НЬ

	Ялгуу найманы цэрэгт их л дарагдаж, яаран Түгүл мөрөнд буцаж ирэн эцэгтээ золгосонд, Хе ван хилэгнэн гашуудан, гасалж байтал, Даян хааныхан дийлсэн хүчиндээ Ялгуугийн хойноос нэхэн ирж, Хе ванг хаав. Хе ван их л мэгдэн хэлмэж аргагүй болсонд хүү Ялгуу нь: 

	— Одоо Жамухаас цэрэг зээлэхээр очихоос гэв. Солонгуа: 

	— Хэрэггүй. Жамухын манд дагасан нь агуу сугатайн газар хаагдаж, шахамдахдаа хэрэглэсэн аргаар биз. Үнэхээр дагасан бус. Одоо мөнхүү Бет улсаас туслахыг гуйхад хүрэхгүй» гэж ах охин дүү хоёул булаалдахад цэргийн хүн ирж: 

	«Найманы цэрэг хүрээг байлдах нь чухал!» гэж мэдүүлсэнд Хе ван Болгуудайг дуудаж: 

	— Чи хаагдсан газрыг нэвтлэн гарч, урьд Өргөн мөрөнд очиж, Жамухаас цэрэг гуйж ир. Хэрвээ эс өгвөл Бурхан Халдун ууланд очиж Тэмүүжинээс туслахыг гуйгтун!» гэтэл Солонгуа: 

	— Болохгүй, хэрвээ урьд Өргөн мөрөнд очоод хойно сая Бурхан Халдунд очвол нэгд өдөр удах бөгөөд хоёрт хэрэг саатна. Миний санаагаар бол ах Болгуудай хоёр хамт гарч, хоёр тийш очвол сайн гэв. Ялгуу: 

	— Эцэг насжаад, чи бас нялх, би орхиж гараад сэтгэл амрахгүй» гэв. Солонгуа: 

	— Гайгүй, та хэрвээ нэвтлэн гарч чадвал надад дайсныг ухуулах арга буй гээд сүлжүүр модны дэргэд ирж, өндөр шатаар авирч найманы цэргийн Юуваншувай Чиуй Сиувай Эу-гийн зүг: 

	— Манай хоёр улс угаас гүн өшөөгүй байтал юунд энэ мэт цухалдуулна. Миний эцэг өтлөв, өчүүхэн хилэнгийн учир олон хүнийг алалдуулах дургүй. Юуваншувай та түр манд таван өдрийн чөлөө өгч, цэргээ хойш тат, бид аливаа үйлээ багцалж бэлтгээд танай эзэнд очиж дагасугай! гэв. Чиуй Сиувай Эу санавал энэ үг маш зүйтэй тул: 

	— Бяцхан охин чи бүү хуурмаг хэл, үнэн юм болбол харин маш мэдэлтэй. Хэрвээ таван өдрийн дотор өөр хувьсал хулжирган хэрэглэж, өдрийг саатуулбал би их цэргийг авч, танай буурийг гишгэлэн тэгшилж, танай эцэг, хүүтэй цөмийг ална, мэдэв үү?» гээд харанга цохиж цэргээ хураан, гурван газрын үзүүрт ухарч, хүрээ буув. 

	Тэр шөнө Ялгуу, Болгуудай хоёр сэм довтолж гараад, хоёр тийш зам салж одов. Ялгуу Жамухад золгож, цэрэг гуйх учрыг хэлсэнд Жамуха «Миний тогтоохыг хүлээ!» гээд зочныг өртөөнд буулгав. Жамуха олон түшмэдээ цуглуулж зөвлөхөд, Горлусуны Чандгана цагаан Ченсиян: 

	— Эндээс цэрэг хүртэл Хэрэйд хэрвээ Найманд автвал бидэнд тусгүй бөгөөд найман улсад өшөөтэй болно. Хэрвээ цэрэг эс өгвөл: Хэрэйд гэнэт дийлсэнд бас манийг тангаргаасаа няцав гэж саар үгүй Бет улстай нийлж байлдахаар ирнэ. Сонсохул тэд бас Бет улсаас туслахыг гуйхаар очив гэнэ. Одоо чадвал энд түдгэлзүүлэн саатуулаад туршуулын морь довтолгож Бет улсын байдлыг үзүүлэн ирж, жич тогтоосугай! гэв. Жамуха түүний үгийг дагаж, энэ өдрөөс маргааш, маргаашаас нөгөөдөр гэж Ялгууг саатуулан зөөлнөөр хорив. 

	Тэндээс Болгуудай шөнө дуусан довтлон, дараа өдрийн үдийн хэрд Бурхан Халдунд хүрч, Тэмүүжинд золгож: 

	«Найман улс хүчирхэгтээ эрэмшиж, манай улсыг эзлэхээр 

	Түгүл мөрнийг дүгрэглэн хаагаад, улс автах нь өглөө, үдшийн хооронд болжээ. Эзэн өршөөж, дөрвөн хөлөгтөө цэрэг өгч, үхэх амийг аврах бол уу!» гэсэнд Тэмүүжин: 

	«Чиний эзний итгэмж тогтуурьгүйг бодвол би үл туслах билээ. Гагц урьд үеийн уруул шүд мэт ханилан явснаа огоорч чадахгүй» гээд дөрвөн хөлөгтөө нэг түмэн цэрэг өгч, Хе ванг тэнхрүүл гэж мордуулав. Мухулай цэрэг аван гарч гурван хөлгийн зүг: 

	«Эртний үгэнд сүүг самарч, буцлахыг зогсоохоос тогооны ёроолын галыг унтраа» гэжээ. Цэрэг хэрэглэх ёс хүний үл сэрэмжлэхээр орно, эс бэлтгэсэнд байлдана. Одоо Чиуй Сиувай Эу их цэрэг авч ирсэн тул Найман улс хөндий хоосон болжээ. Би түүний улсыг дайлахаар очно гэж цуу талбивал тэр лав цэргээ авч эргэж ирэхэд саар үгүй Цангай уулаар өнгөрнө. Бид тэнд цэрэг бүгүүлбэл түүнийг сундлан алж, бүрнээр олж дийлэх бөгөөд бас түүний ачаа хөсгийг олзолно. Энэ ямар вэ?» гэсэнд Чулуун, Боорчи, Буурал нар маш зүй гээд Чулуун, Буурал хоёул хоёр мянган цэрэг авч, Цангай ууланд бүгэхээр очив. Мухулай зургаан мянган цэрэг авч, Найман улсад мордов. Боорчи хоёр мянган цэрэг авч, Болгуудайтай Түгүл мөрөнд ирэв. 

	Тэр үед сая дөрөвдүгээр өдрийн үүр цайх болсон ажээ. Төдий тавдугаар өдрийн өглөө Боорчийн цэрэг цочимтгойгоор цохин орсонд Чиуй Сиувай Эу их л хилэгнэн «Ай! Би Ляу, Сүн, Алтан гурван их улсад хөндлөн гулд байлдаж явтал нэг удаа ч гэнэдсэнгүй билээ. Одоо Хэрэйдийн нэг өчүүхэн хүүхэнд мэхлэгдэв!» гэж хашхиран их цэргийг жагсаан алахаар оров. Чиуй Сиувай Эу угтаа Ляу улсын их жанжин билээ. Зальхай түшмэдэд хөнөөгдөн ориул тэргэнд тээгдэж, улсад алахаар аваачих замд Даян хаан булаан авч дагуулсан билээ. Чиуй Сиувай Эу буу талбин Хе вангийн буурийг байлдаж, тэгшлэхээр ирсэнд Боорчи цэргээ авч, тулан байлдаад нэг өдөр тулалдаж, хэн аль нь дийлж дийлэгдэх нь ялгарсангүй. Тэр өдөр Хул дахь Тэнсүүл ба хүү Чиуй Ши Ли хамт ирж, Мухулай цэрэг авч, түүний улсыг завшин байлдахаар очсоныг хэлсэнд Чиуй Сиувай Эу цочин яарч, санавч дав даруйд Боорчийг дийлж чадахгүйгээ мэдэж, тэр шөнө сэмээр Мэдэлт ба Мянгатан хоёуланд хоёр мянган цэрэг өгч, эргэх замын хоёр хажуугийн бургасан сөөгт бүгүүлээд, хойно өөрийн бие хайгуул болж, их цэрэг буцав. 

	Тэндээс Горлуудын Жамуха Тэмүүжиний цэрэг гаргасныг сүвэгчилж сонсоод, Ялгууд нэг мянган хөгшин зэмдэг цэрэг өгч илгээв. Ялгуу тэнгэрийн цэрэг олсноос илүү баярлаж, шөнө өдөргүй шаардан довтолсоор Түгүл мөрөнд хүрч иртэл Найманы цэрэг хэдийн буцсан ажээ. Ялгуу их л ичингүйрч, даруй нэхсүгэй гэсэнд Боорчи: 

	— Чиуй Сиувай Эу гэгч хуучин Ляу улсын нэртэй жанжин, баатар бодлого хос бүрдсэн хүн, хэрхэвч хөнгөнөөр буцахгүй. Түүнийг нэхэж үл болно» гэж хориглов. Ялгуу уурлан өөр бусдын цэрэгтэй нэг мянган есөн зуун цэргийг авч, Найманы цэргийн хойноос нэхэн очив. Дэмий гучин газар явсангүй бургасан сөөгийн дотроос буу дуугарч, хоёр этгээдээс Мянгатан, Мэдэлт нарын бүгсэн цэрэг гарч алахад Чиуй Сиувай Эу бас тэнд түдгэлзэн хүлээсэн тул их цэргээ эргүүлэн алж ирэв. Ялгуу их л дарагдаж, толгой сүүлээ хамгаалж чадахгүй, хараахан алагдах шахаж мэгдэн байтал гэнэт бас хашхирах дуу нэмэгдэж, хаасан цэрэг зүг зүгт бутралдан, Боорчи доорх цэргээ авч, Солонгуаг дагуулан алан орж ирэв. Болгуудай Боорчийг ирэхийг үзээд омог төрж, нүүр нүд үгүй цохилхийлэн орж, Чиуй Сиувай Эу-тай байлдахаар ирэхэд, Чиуй Сиувай Эу жихүүнээр инээж, гагц бялууд цохин унагаасанд Найманы цэрэг амьдаар барьж аваачив. Боорчи шаламгайлан орж, Мэдэлтийг нэгэнт цавчиж, мориноос унагаж, мөн сүрт Ялгууг удирдан алан оров. Чиуй Сиувай Эу Боорчийн баатар хэцүүг мэдэх тул, төдий цэргээ хурааж буцав. Үзвээс Боорчи Ялгуугийн лав бүгсэн цэрэгт гэнэдэгдэхийг хэлсэнд Солонгуа даруй Боорчитой ирж аварсан ажээ. Төдий Боорчи цэргээ авч, хойш буцжээ. 

	 

	
XII. ЦАЦАР УУЛЫН БАЙЛДААН

	 

	Горлууд улс урьд Хэрэйдэд алба барина гэж тангараглаад жил илүү болтол алба эс тушааж, одоо бас Ялгуу цэрэг эзлэхээр очсонд дөрөв таван өдөр хууран саатуулж, хойно Тэмүүжиний цэрэг гарсныг сонсоод сая нэгээхэн мянган хөгшин зэмдэг цэрэг өгөв. Хе ван эдгээрийг санасаар Жамухад уурлан Асуурыг зарж, Горлууд улсаас алба хөөлгөхөөр илгээв. Асуур Горлуудад хүрч, Жамухад золгон ирсэн учраа хэлсэнд Жамух инээн: 

	«Би танай сайныг мартсан бус, гагц энэ хоёр жилийн хооронд улсад гамшиг болж, үгэндээ хүрч эс чадсан минь үнэн. Чи буцаж вандаа сайнаар хэл, энэ жилийн эцэст би хэдэн жилийн албыг цөм хураамжилж хүргүүлсүгэй. Түр чөлөө талбихыг гуйна!» гэсэнд Асуур аргагүй хойш буцаж ирээд Хе Ванд Жамухын үгийг нэг нэгээр мэдүүлэв. 

	Жамух Хэрэйдийн элчийг явуулмагц олон түшмэдээ цуглуулж «Хэрэйдийн нэгэн үтэл бялдууч хөгшнөөс би юунд аюух буй! Аюух нь Бет улсын эзэн Тэмүүжин болно. Түүнийг эртхэн сөнөөхгүй бол удаандаа цөм тогооны доторх загас болно!» гээд өөрийн доорх есөн аймгийн дээр хожим дагасан дөрвөд, сацага, доож гэх гурван аймгийн цэрэгтэй нийт арван хоёр аймгийг Аль булгийн доор чуулган цуглуулав. Тэгээд цагаан морь, хар үхэр алж, цусыг ууж тангараглаад, нуур далай мэт хуримлав. Горлуудын Тахай гэгч хүн архи уусаар их л согтож, машид халууцахдаа Жамухын өмнө хувцас хунараа цөм тайлж, чармай нүцгэлэн аашлав. Жамуха их л хилэгнэж, Тахайг даран хэвтүүлж, хорин ташуур гуядуулан цээрлэл үзүүлэв. Хурим тарсан хойно Тахай дайвалзсаар гэртээ хүрч ирэхэд, худ Цацрах угтан гарч, учрыг асуусанд Тахай гар хөлөө сарвалзуулан «Хишгээ барсан, хавиргаа дайрсан Жамуха эцгээ алсан яршиг дэгдээн, яасан Бет улсад цэрэг мордоно гэж дэмий л аашилж, намайг хорин мод гуядав» гээд бас нэлээд хараал тавьж, сая унтав. 

	Тахайн үгийн дотор сонин учир байх тул Цацрах шөнө худгуйгаас асууж Жамухын Бет улсад цэрэглэх гэж байхыг мэдээд шөнө дүлээр гаран довтолж, гэрийн эзэн Чимэдийн Үлхүү баянд хэлж өгөв. Дараа өглөө Үлхүү баян үүрийн хяраанаар босож, Бурхан Халдунд довтлон хүрч, Тэмүүжинд золгож, Жамухын цэрэглэх мэдээг хэлж өгөв. Тэмүүжин төдий өөрийн цэргээ дөрвөн түм шалгаж, Хэрэйдийн Хе ванг харьяат цэргээ авч, Цацар уулын хойд биед угтаж буу, Мэргэдийн Магнагтыг харьяат аймгийн цэргээ авч, Цацар уулын өмнө бүгж, Горлуудын цэрэг баруун зүг өнгөрөн гарч манай цэрэгтэй байлдсан хойно, Горлуудын араас гарч байлдагтун гэж захиа довтолгов. Тэмүүжин цэргээ тэгшилж, Мухулайг тэргүүн, Боорчийг сүүл болгож, өөрөө дунд цэргийг захиран Цацар уулын баруун этгээдэд ирж буудаллав. 

	Тэндээс Горлуудын Жамух арван хоёр аймгийн цэргийг бартал авч нийлүүлж байцаавал нийт зургаан түм, дөрвөн мянга тул их цэргийг гурван анги болгон зохиож, Ходаан Бэхээр баруун гарын цэргийг захируулан, Чандгана цагаанаар зүүн гарын цэргийг захируулж, өөрийн бие өмнө хойноос хааны шар луут шүхэр далбаа, туг хиурыг өргүүлэн дундад цэргийг удирдан мордов. Туг хиур нарыг халхлан, зэр зэвсэг хяруу мэтээр Бет улсын зүг алан явсаар хоёр өдөр болж, сая Цацар уулын зүүнтээ хүрмэгц гэнэт хэнгэрэг цангийн дуу гарч Бет улсын өмнөд цэргийн хошууч хөлөг 

	Буурал сүр саарал морио унаж, сүрт их дэм илдээ барьж: «Журмыг тэрсэлсэн сөргүү хулгай, балбархай толгойгоо хүргэж ирэв үү» гэж алан гарч ирэв. Жамуха их л хилэн төрж их илдээ даллан орсонд Горлуудын их цэрэг даран орж байлдав. Буурал дэм илдээ чирэн буруулсанд, Бет улсын цэрэг их л дарагдаж, туг хиур, жад илдээ хөндлөн гулдгүй таягдаж гол гаран дутаав. Жамуха даруй их жагсаалаа хөдөлгөн, даран орж нэхсүгэй гэтэл Ходаан Бэхи яаран, Жамухын морины жолооноос атган барьж: 

	«Хаан эзэн минь нэхэж болохгүй. Чи түүнийг үнэхээр дарагдаж буруулав гэнэ үү?» Буурал гэгч зуунтаа байлдвал, зуунтай дийлэх дөрвөн хөлгийн тоонд орсон баатар. Бет улсын цэрэг буруулахдаа хуяг зэвсэг, туг хиурыг дэмий л цохисон нь маш сэжиглэлтэй билээ. Алс шугуйн болжмор шувуу сүрэглэж ниснэ, бүгсэн цэрэггүй гэж болох үгүй гэв. Жамуха хаан: 

	«Манай цэрэг мордоод арав хоноогүй энд хүрч ирэв, тэдэнд хувилгаан чихтэй гэж сонсож цэрэг бүгэхэд хүрнэ үү, Буурал бас санаандгүйгээр бачим учирсанд цочин бэгтэрсэн нь ив илэрхий байтал чи юунд ингэж сэжиглэнэ?» гэж эзэн түшмэл хараахан түдгэлзэж байтал Чандгана цагаан довтлон ирж их дуугаар: 

	«Бет улсыг бартал арилгах нь энэ удаад буй, хялбар хүч сүйтгэж, ийм бэлээхэн ташрамыг (завшааныг) олно уу?» Энэ үг чивхийтэл Жамухын сэтгэлд нийцэж, даруй Ходаан Бэхийг цулбуураа талби гэж нэгэнт дугтарч атгасан гарыг алдуулан их цэргийг аван нисэх мэт нэхэн довтолж оров. 

	Тэндээс Жамухын их цэрэг довтлон нэхсээр дөнгөж Цацар уулын баруун этгээдэд хүрч иртэл, гэнэт бууны дуунд газар тэнгэр долгисон түрхэж, чивхийтэл Тэмүүжиний төвийн их цэрэгт уулзав. Жамуха үнэхээр баахан сэжиг төрөвч нэгэнт эргэж болохгүй болсон тул арга үгүй хашхиралдан орж, зэвсэг уулзуулан зууралдан алалдав. Энэ үед гэнэт бас бууны дуунд уул найрлан, Зэвийн өмнө хойноос Хэрэйд ба Мэргэдийн цэрэг зэрэг алан гарч ирэв. 

	Горлуудын гурван анги цэрэг «бүгсэн цэргийн аргад унав» гэж хашхиралдан хумбилдаж нэгэн бөөм болов. Чандгана цагаан их л гэлмэж, Жамухын шар луут шүхэр далбаа, туг хиурыг газарт хэвтүүлэн Жамухыг удирдан хүнд хаагдсан газраас амь талбин байлдаж, шурган гарав. Төдий умар зүг очиход уулын доороос Хе вангийн хайгуул цэрэг хөндөлдөн, Ялгуу, Солонгуа хоёул зүүн баруун этгээдээс хавчин алан орж ирэв. Ялгуу жадлан хүрч ирсэнд Жамуха даруй Чандгана цагааны хойгуур далдиран гарч буруулан очив. Солонгуа хавирганаас хатган ортол Бөх Бэлгүдэй гүйцэн хүрч ирээд, энтээ этгээдээс жишүүгээр жадалсанд чивхийтэл хоёр жад мөргөлдөн гал бадраад, Жамуха халтичиж буруулав. Солонгуа Бөх Бэлгүдэй хоёулын жадны ирвэсийн сүүл зууралдан зангидагдаад нааш цааш таталцан салах завсар Жамуха нэгэнт олны сүрэгт шургалан орж, үзэгдэхгүй болжээ. Энэ үед Чандгана цагаан биедээ хүнд шарх олж, зүүн сүвээгээр нарийн гэдэс нь цувран гарсныг солгой гараар чихэж оруулаад, бас тулан байлдаж, бүх бие мэдээ алдаж байтал Солонгуа, Бөх Бэлгүдэй хааж ирэв. Чандгана Цагаан гарч чадахгүйгээ мэдээд илдээ сугалж, хүзүүгээ огтолж үхэв. Ялгуу толгойг огтолж авав. 

	Чандгана цагаан Жамухыг удирдан буруулж гарсны дараа Ходаан Бэхи их л гашуудан шар тугийг авч өөрийн бие дээр бариулав. Мухулай Жамухын шар туг унаад дахин боссоныг үзээд цэргийг захиран хэдэн арван давхар хаав. Шар тугийн гадуур хамгаалах цэрэг нэлээд зузаан тул дав дээр Жамухыг барьж чадахгүй байв. Үүнд Мухулай мод тогшин самуун сум тавиулан харвуулсанд Горлуудын цэрэг бутралдан далдирч, мориноос унах нь намрын навч адил. Олон цэргийн ухилалцах дуу хөх үүлэнд нэвтэрч, тэсдэшгүй хөөрөхөд Ходаан Бэхи үзсээр түвдэхгүй болж, морио ухасхийн цэргийн өмнө гарч ирээд өндөр дуугаар: 

	«Би бол Горлуудын түшмэл Ходаан Бэхи, миний эзэн Жамуха хэдийн зайлан гарч хол явав. Нэг хүний тул олон цэргийг битгий харваж хядагтун!» гэж үг барахын урьд нэг зэв нисэн ирж, зүүн мөрөнд тусч мориноос унав. Зэлмэ довтлон хүрч, амьд барив. 

	Горлуудын шар туг унасанд олон цэрэг цөм сөгдөж дагав. Энэ удаагийн байлдаанд Горлуудын есөн аймаг бүрнээр Бет улсад хураагдан дагажээ. 

	“Жамуха Найман улсын зүг буруулан очив. Наран шингэж, гэгээ тасрах үед нэгэн бяцхан голыг гэтэлж гарвал холхи манхны өвөрт нэг буурь өргөө цайж үзэгдэнэ. Жамуха морио ташуурдан буудлын өмнө хүрч ирвэл дотроос нэгэн их биетэй эр гарч ирэв. Жамуха аян хөөгч болон хоног эрэн гуйсанд тэр их эр Жамухыг нэг удаа шинжээд: 

	«Аян хөөх хүмүүн байтал юунд биедээ шархтай буй?» гэв. Жамуха 

	«Замд дээрэм учраад ийм болов» гэсэнд тэр их эр гэрт оруулж, хэдэн аяга архи өгч уулгав. Жамуха замд ядангихиран, шарх бас эвэршээх тул хэдэн аяга архи ууж даруй хэвтэв. Тэр их эр дув дуугүй нэлээд дүнсийн суугаад, гэнэт босож гадагш гарч очив. Жамуха сая нүдээ анин унтах гэтэл гэнэт дээрээс нэг хүн дарав. Жамуха их л цочиж, дээш тэлчлэхэд тэр хүн хэдийн хүлж дуусав. Үзвээс тэр их эр бол Хэрэйдийн Болгуудай ажээ. Тэр Найман улсаас амь хэлтэрч, Хе вангийн хойноос ирэхэд Жамухтай тохиолдоод дотроо баахан сэжиглэв. Тэгээд гарч ирэн Жамухыг дагасан ардад архи уулган, учрыг асууж мэдээд, Жамухыг барьж хүлэн, Хе вангийн цэрэг эргэхийг хүлээв. 

	Тэндээс Тэмүүжин их цэргийг хураахад Ялгуу ирж Чандгана цагааны толгойг өргөв. Тэмүүжин Хе ван болон Магнагт хоёулыг их л шагнан, хуримлаж улсад нь буцаав. Төдий Зэлмэ Ходаан Бэхийг барьж авчирсанд Тэмүүжин эзэндээ журамтай гэж алахыг хэлтрүүлэн, хүлээсийг тайлж талбив. Ходаан Бэх Тэмүүжиний мэргэн гэгээнд биширч, үүрд сүсэглэн дагав. 

	Төдий жонон Мухулай бас нэг хүнийг удирдан оруулж, Тэмүүжиний өмнө сөгтгөв. Энэ бол Жамухтай эх нэг, эцэг өөр дүү Хороз гэгч мөн. Жамухын эцэг Одончир үхсэнд Жамухын эх, Болоод гэгч хүнд гарч, энэ Хорозыг төрүүлсэн тул Хороз ах Жамухаа дагаж явна. Тэр өдөр цэрэг мордохын урьд оргон ирж, Мухулайд золгосонд Мухулай түүнийг туршуул болгожээ гэж сэм хориод одоо сая дагуулан авчирч, Тэмүүжинд золгуулсан ажээ. Төдий Тэмүүжин Хорозоос: 

	— «Чи төрснөө гээж надад дагасан санаа чинь юу буй?» гэж асуусанд Хороз: 

	«Би Жамухтай эцэг өөр боловч эх нэг, хагацах үгүй болбол зохих билээ. Гагцхүү цэрэг мордохыг сэдсэн өдөр нэг ухаа үнээ миний ах Жамуха хааны өргөөг мөргөлхийлөн түйвээсээр нэг эвэр нь хугараад, бас түүнийг эрэн мөргөхөд сая алав. Үүнд тэнгэр үл таалахыг олж мэдээд, ятган хэлсэнд намайг ялба болтол дэлдэв. Тиймээс оргон ирж чамд дагав!» гэв. Тэмүүжин төдий хайр хишиг хүртээж, түүнээр хамаг Горлуудыг захируулав. 

	Жич хэлэх нь: Хе ван олз омогтой буцаж ирэхэд, Болгуудай замд тосож Жамухыг өргөв. Хэрэйдэд хүрч ирсний хойно Хе ван Жамухыг үгнээс няцав гэж ал гэв. Жамух мөргөн гуйж: 

	«Би үгээс няцсан бус, гагц хүч гүйцэлдсэн үгүйн учир болно, элч Асуурт хэлсэн билээ!» гэсэнд сайд анд: 

	«Тэр ч тийм болох, чи Бет улс манд ачтайг мэдэж байтлаа юунд Бет улсад халдан мордов?» Жамух: 

	Урьд би Ходаан бэхээр мэдүүлсэн үг буй. Бет улсын эзэн хэдий илт мантай сайн боловч эцэстээ биднийг хураамжлах сэтгэл буй. Тиймээс би түүнийг мөхөөж, эзэн ван ганцаарт газрыг нийлүүлсүгэй гэсэн билээ! Ялгуу Жамухын энэ үгийг сонсоод сэтгэлд нь их л нийцэж, эцэг вангаас гуйж, Жамухын амийг хэлтрүүлэн өөрийн доор хэрэглэв. 

	 

	
XIII. АЛАГТАЙН УУЛАНД ГАЛААР БАЙЛДСАН НЬ

	Найман улсын Юуваншувай Чиуй Сиувай Эу хараахан Бет улсын хорслыг хэрхэн хариу авахыг сэтгэж байтал холхи туршуулаас Бет улс Хэрэйд улс хоёр ураг барих гэж нааш цааш зууч илгээх мэдээг олж сонсов. Үзвээс Цацар уулын байлдаанд Тэмүүжиний Дүү Бөх Бэлгүдэй Жамухыг жадалсанд чивхийтэл Солонгуагийи жадтай мөргөлдөөд жаданд уясан ирвэсийн сүүл зууралдан нааш цааш таталдан салгах завсар Бөх Бэлгүдэй Солонгуаг ширвэн хараад түүний цэцгийг ичингүйрүүлж, сарыг гутаамаар сайхан төрснийг үзэж тоосон ажээ. Тэгээд эхдээ Солонгуаг гуйсугай гэж мэдүүлсэнд Тэмүүжин Хонхтоны Мэнлиг, Аргасаны Хорголж хоёулыг зууч болгон илгээв. Хе ван охиныхоо санааг асуусанд Солонгуа өөрийн бие нэгэнт найман улсын Даян хааны хүү Алтаншагайд сэтгэл шуудсаныг хэлсний дээр хүү Ялгуу бас Бөх Бэлгүдэйг болхи бүдүүлэг, миний хүүхэн дүүд үл тэнцэнэ гэсэнд ургийг хүлээсэнгүй шалтгаалан өнгөрүүлсэн ажээ. Төдий Чиуй Сиувай Эу төрд гарч Даян хаанд: 

	«Сонсхул Бет, Хэрэйд хоёр ураг барьсугай гэж хэлэлцэж буй гэнэ. Хэрвээ ийм болбол хүч нэн бат болох тул эртхэн байлдахад үл хүрнэ» гэж мэдүүлсэнд Даян хаан: 

	«Бет улсын эзэн сайд цөм нэгэн үед цолгорон төржээ. 

	Хэрвээ хөнгөлөн халдаад дарагдаж зогсож болзошгүйд хүрвэл түгшүүр түүнээс илүү болохгүй юу» Хүү Алтаншагай тэр хоёр улсыг ураг болно гэж сонсоод дотроо гал шатах мэт болж яаран зэргээс гарч: 

	«Бет улсыг одоо хэрвээ сөнөөхгүй бол хойч өдөр тэр хойд газрыг гагцаар эзлэх санаа буй тул хэзээ нэгэн цагт манийг зүгээр талбихгүй. Одоо хараахан намрын цагийн морь тарган, нум хатуу даширмыг галдаж үл болно» гэсэнд зөвлөлийн сайд Мөнгөлж, тамгын сайд Татунга хоёр мөн хялбараар халдаж болохгүй гэв. Чиуй Сиувай Эу их л уурлаж: 

	«Та цөм түр зуур амар суухыг санах биз, улс гэрийн тул хөл урт бодохыг огт хичээхгүй. Бет улсыг хойд газрыг эзлэх санаа байхыг ч байтугай, өмнө улсыг ч эцэстээ хураах байдал байхыг хэн үл мэднэ. Хэрвээ энэ үед завдаж эс арилгавал удахгүй жигүүр өд төгссөн хойно нэн тулахад бэрх болно» гэв. Мөнгөлж: 

	«Би үзвэл Хе вангийн хүү Ялгуугийн зан оморхог, хэрхэвч тэдэнтэй ураг барилдахгүй, ураг эс барилдвал хоёр улсын эвдрэх нүдний өмнө болно. Бид тэдний дийлж дийлэгдэхийг үзэж, загасчин хүний ашгийг хураамжилбал сайнгүй юу?» Чиуй Сиувяй Эу басамжлан инээж: 

	«Эрхин хоёр сайдын энэ нь сохроор таамаглаж, дүлийгээр чагнах болно. Хэрвээ хоёр улс ураг барилдаж тогтвол бас хэрхэнэ» гээд нэгэн цагийн хилэнгээр «Би энэ удаа цэрэг гаргаад хэрвээ эс дийлбэл толгойгоо огтолж, эзний өмнө өргүүлж ял хүлээсүгэй» гэсэнд их жанжин Хулсавч хажуугаас «Би хөндлөнгийн хүн болж баталсугай» гэв. Даян хаан түүний сэтгэл чин үнэнийг үзээд бас хүү Алтаншагайн шаардан шөлгөдөхөд цэрэг гарахыг зөвшөөрөв. 

	Чиуй Сиувай Эу зарлиг болмогц улсын доторх цэргийг бүгд багцалж, нийт долоон түм болгож, таван түмийг авч, гурван анги зохион, өөрийн бие Алтаншагай Бөх Идэмтэй дундад цэргийг захирч Самуу Дарамт хоёр жанжнаар баруун мөрийг захируулж Сүрэлхэг Мянгатан хоёр жанжнаар зүүн мөрийг захируулж залуу жанжин Идэр довд нэг мянган цэрэг өгч хошууч болгон гурвантаа их буу талбиад Бет улсын зүг далай түлхэх мэтээр байлдахаар одов. 

	Идэр довын цэрэг Алагтайн талд хүрч ирвэл Тэмүүжин намрын ав хоморго хийж байлаа. Идэр дов их л баярлаж: «Тэнгэр надад гайхалтай гавьяа олгов» гэж даруй хэнгэрэг дэлдүүлэн бүрээ үлээлгэж уулыг өөдлөн байлдан гарав. Тэмүүжин наймны цэргийн уул дундлахыг хүлээж гэнэт дээрээс нь даран орж ирэв. Найманы цэрэг Тэмүүжинийг санаандгүй байсан тул лав буруулна биз гэж сэтгэн ажиггүй уул өөдөлсөн билээ. Одоо гэдрэг даран бууж ирснийг үзээд хөл зогсон тогтохын урьд Тэмүүжиний цэрэг чулуу өнхрөн, хад юүрэх мэт цавчилхийлэн бууж ирсэнд Найманы цэрэг байлдалгүйгээр самууран буруулж, уруудан довтлов. Үзвээс Тэмүүжин Найманы цэрэг ирэх мэдээг олоод нэгэнтээгүүр улсдаа Торгон Шар, Мухулай нарыг цэрэг авч уулын ёроолд буудаллан үл мэдэгчээр овлож байсан ажээ. Идэр дов хориглон чадахгүй болоод дарагдсан цэргээ авч буцав. 

	Дараа өдрийн нар шингэх үед Мухулай нарын их цэрэг хүрч ирэн, Алагтай уулын талд хүрээ буудаллав. Найманы гол цэрэг мөн хүрч ирэн Чиуй Сиувай Эу газрын байдлыг жишиж, уулыг түшин голыг халхлан, бэрхийг эзлэн хэдэрт нууж хүрээ байгуулав. Боорчи Торгон Шар нар Мухулайн зүг: 

	«Хэрвээ Найманы цэрэг хэдэр бэрхийг эзэлбэл бид түүний хүрээг эвдлэхэд бэрх, урьд цэрэг гарч булааж эзлээд ямар вэ?» гэсэнд Мухулай: 

	«Бэрх хэдрийг эзлэх нь батлан сахихад хэрэгтэй биз, эсэргүүлэн байлдахад тусгүй. Одоо тэдний цэрэг холоос ирээд, түргэнээр байлдвал ашигтай биз, сахиж суугаад юу хийнэ? Бэрхийг эзлэвч тус үгүй, тэмцэхийг байсугай» гэв. 

	Түүнээс Чиуй Сиувай Эу Идэр довын цэрэг хохирсныг үзээд цэргийн сүрийг бууруулав гэж «түлхэн гаргаж ал» гэсэнд Алтаншагай олон жанжныг авч хүчлэн гуйж хэлтрүүлээд даран унагаж дөчин мод хүнд шийтгэж талбив. Чиуй Сиувай Эу дараа өдөр Алтаншагайтай зөвлөн: 

	«Дайсны цэргийн уур маш хурц чийрэг, хялбараар байлдаж болохгүй, би үзвэл тэд шугуй ба хуурай хулс өвс дотор буудаллажээ. Үүнд галаар байлдвал сая тулж болох мэт, гагц галаар байлдахад салхигүй бол мөн хүчгүй тул зовно» гэв. Алтаншагай: 

	«Бөх Идмийг тусгайлан салхи бороог урихын тул авчирсан бус уу, үүнийг түүнд тушаасугай» гэж Бөх Идмийг дуудан тушаан илгээв. Чиуй Сиувай Эу бас Идэр довыг Бет улсын цэргийн хүрээнд байлдах бичиг бариулан илгээж, би энд илдээ бэлтгэж буй, сөс буй, зүрх их бол маргаашийн морин цагт толгойгоо хүргэж ир гэж хэлүүлэв. Тэмүүжин Идэр довыг хүндлэн дайлж, хойш буцаагаад Алагт хярын дээр гарч өөр бусдын цэргийн байдлыг байцааж үзэв. Тэгж байтал Найманы цэргийн хүрээний гадна түлээ цавчих хэдэн хүн тойрон суулцаж амарна. Төдий нэгэн хүн хэт цохиж тамхи сороход гэнэт гал алдаад түймэр шатав. Тэр үед хараахан хангинам намрын цаг болсон тул уулын түлээ өвс ба модны навч цөм хатаж шир шар шаржигнан шаагьсанд Тэмүүжин гэнэт галын аюулыг санагалзаж Мухулайд захиа өгч нэг агшинд цэргийн хүрээгээ нүүлгэн дэвшүүлж усны элсэнд буулгав. Чиуй Сиувай Эу үзээд лав Идэр Довоос хэл гарав гэж сэжиглэн хүнд эрүүгээр эрүүдэн асуувал идэр дов хэдэнтээ харангадан унавч хилс гэж бархиран огоот хүлээж авахгүй тул хориул тэргэнд хориод цэрэг дийлсэн цагт жич шийтгэсүгэй гэв. 

	Тэндээс Мухулай цэргээ хувааж мөн гурван анги болгон зохиож олон баатруудыг дуудан байлдах аргыг сургаж бараад: «Хэн хэрэв цаазыг зөрчвөл цаазаар аваачна гэв. Тэмүүжин олон цэргийн зохиож барсныг сонсоод бүгд түшмэдийг дуудан аваачиж засаг тунхаглан хэлсэн нь: 

	«Та бүгдээр дайсны зүг амиа орхиж алалд, нэг ч алхам бүү мятрагтун. Хэрвээ дайсныг дарвал, эл орхисон эд уурс, аливаа зүйлийг бүү ав, хатгалдаж туусан хойно нийт бүгдийг танаар түүлгэж, мөнхүү танд хуваан өгсүгэй, хэн хүн захианаас зөрвөл засаг цаазаар аваачна!». 

	Дараа өдөр огторгуй бүрийн будан хүдэнтэй болов. Хоёр цэрэг зэргээр гарч байрласан хойно зүүн мөрийн жанжин Мянгатан, Сүрэлхэг хоёул Тэмүүжиний зөвтэй этгээдийн цэрэгт учирч Зэлмэтэй тулгалцав. Мянгатан Сүрэлхэгийн зүг: 

	«Эдний цэргийг үзвэл маш зөөлөн буурай, урьд хүчлэн байлдвал дарж болно. Хэрвээ тэдний зөвтэй этгээдийн цэрэг дарагдвал түүний баруун дахь цэрэг мөн байлдалгүй дарагдах болно» гэсэнд Сүрэлхэг даруй сүр талбиж гарч байлдахын урьд Зэлмэгийн зүүн этгээдийн цэрэг гэнэт хойш ухрав. Мянгатан Сүрэлхэг хоёул урагш давшин байлдсугай гэтэл эсэргүүцлийн цэргийн жагсаалын хаалга нээмэгц нэгэнт бууны дуу гарч Хар Хиру, Чандгана сэцэн хоёул барсын арьсан дээл, малгай өмсөж халхавч бамбай барьсан зургаан зуун цэргийг авч гарч ирэв. Барсын арьсан бамбайт цэрэг баахан бөхиймөгц газартай үргэлжлэн өнхөрч, Найманы цэргийн зүг алан ирэхэд Найманы цэргийн морь цөм натган үргэж жолоог татан хүчрэхгүй болж гэдрэг довтлон өөрийн жагсаалаа дайран хөдөлгөв. Бамбай барьсан цэрэг өнхрөн явж морины хөлийг цавчилхийлэн унагахад Найманы цэрэг нэн самуурч буруулав. Зэлмэ, Мянгатантай байлдаж хэдэн удаа болсонгүй нэгэнт жадалж мориноос унагав. Чандгана сэцэн Сүрэлхэгийг харваж нүүрийг шархтуулсанд сум хатгасаар дутаав. Тэр үед морин цагийн сүүл болж зүүн хойд зүгээс салхи шуурга үүсгэхэд Найманы баруун мөрийн жанжин Самуу, Дарамт нар Бет улсын цэргийг даран орж ирэхэд гэнэт хэнгэргийн дуун гарч Мухулай дунд цэргийг авч хөндлөн этгээдээс цохин ирээд Самуугийн цэргийг дундуур нь таслан хоёр анги болгов. Бууралын хоёр суганаас Чулуун, Зэв хоёул гарч байлдахад Найманы цэрэг тулж чадахгүй болов. Самуу, Чулууны жадны доор үхэж Дарамт амиа хамгаалан буруулав. 

	Чиуй Сиувай Эу хоёр мөрийн цэргийг урагш орох үед дунд цэргийн хэнгэргийг цохиулж, бяцхан жанжин Алтаншагайг жагсаалын өмнө сүр бадруулан байлдахыг шаардуулав. Чуу Мэргэн нар эхэндээ жононгийн цаазыг дагаж гарч байлдахгүй байв. Алтаншагай байлдааны хэнгэргийг байн байн дэлдэж, цэргийн ардаар зуун зүйлээр ичээн хараалгахад Шири Хутуг хүлцэн чадахгүй болж, Чуу Мэргэний гашуудан ятгахыг сонсохгүй, их хэнгэргийг дэлд гэж зандран дэлдүүлж жагсаалын бамбар ба холховч нум барьсан цэргийг зайлуулан, жагсаалын хаалгыг нээмэгц их сүхээ бүжиглүүлэн гарав. Алтаншагай угтан авч хэдэн удаа зөрөлдсөнгүй тэнгэрийн өнгө их л хувирав. Алтаншагай жагсаалын зүг буруулахад Шири Хутуг түүнийг үнэхээр дарагдсан болгон нэхэж ирмэгц гэнэт Найманы дунд цэргийн хаалга нээж их бууны дуунд тэнгэр газар доргиж галын сум, галын жад, галын тэрэг, галын чулуу хамтаар гарч цахилгаан цахилан аянга буух мэт дэлдэн ирэв. Шири Хутугийн сахал хөмсөг цөм шатаж эргэж буруултал Бет улсын цэргийн жагсаалын хаалга нэгэнт цалгайрч тулж чадахгүй болсон бөгөөд дагалдаагаар бас их салхин догшин хуй их л дэгдэж, чулуу өнхрөн хумаг хийсэж их цэрэг зэргээр хашхиран алан ирэхэд энтээх цэрэг их л самуурав. Галын нөлөөг салхи бадруулан салхины хүчинд гал хөгжиж Бет улсын цэрэг нүд сөхөж чадахгүй, толгой хуйхлагдан, чих шатаж, дээл түлэгдэн нүүр халж даруй салхи уруудан буруулав. Найманы хоёр мөрийн дарагдсан цэрэг энэ хүчинд мөн гэдрэг эргэж алан ирэхэд үнэхээр далай буцлан, мөрөн оргилох мэт, чөтгөр ухилан, хувилгаан бархирна. 

	Анхандаа Тэмүүжин уулан дээрээс өөрийн цэргийн Найманы хоёр мөрийн цэргийг дийлснийг үзэж хараахан Мухулайн арга тулгарыг дотроо сайшааж байтал одоо гэнэт дайсны цэргийн дотроос галын нөл харван гарч ирээд галын цурамдаст тэнгэрийн салхин туслан, Бет улсын цэрэг гэдрэг дарагдаж нэгэн цагт алагдаж дуусах шахав. Тэмүүжин их л сочин шахамдаж байтал хоосон огторгуйд гэнэт аянгалж салхины хүч агшин зуур урваж галын нөл Найманы цэргийн зүг дүрэлзэж чулуу хумаг гэдрэг жанчин үүсгэв. 

	Тэмүүжин энэ дашрамд их хэнгэргийг дэлдүүлэн өөрийн доорх нэгэн анги амар цэргээ авч алан бууж ирээд гагц биеэр цэргийн өмнө довтолж Найманы цэрэгт дайран оров. Бет улсын жанжин нар Тэмүүжиний гагцаар алан орсныг үзээд биеийн сүнс биед үгүй болж, хувь хувийн цэргээ авч үхэн довтлолцон орж очив. Мухулай мөн бүрээ үлээлгэн цэргийг тэгшилж гурван ангиар нэхэж алан оров. Энэ удаагийн байлдаанд хоёр этгээдийн цэрэг харилцан алалдсанд хоншуун утаа огторгуйд тулж ухилах дуу үүлэнд нэвтэрч үхсэн яс тал дүүрч улаан цус гуунд урсжээ. Чиуй Сиувай Эугийн морь шатаж үхээд явганаар гүйж уулыг давж оргов. 

	Тэндээс Чиуй Сиувай Эу давааг даван гарч ирээд Сүрэлхэгийн дарагдсан цэрэгт учирч, сая морь олж унатал хойноос Алтаншагай мөн хохирсон цэргээ авч гүйцэн хүрч ирээд, их цэргийг бараглаж үзвэл их хагас шархтаж, бага хагас хохирчээ. Мянгатан Зэлмэд жадлагдан, Самуу Чулуунд алагдав. Чиуй Сиувай Эу, Бөх Идэмийг асуувал нэг хүн: «Бөх Идэм өөрийн урьсан салхи урвасныг үзээд буруулан гарч, Улаан хөмийн заваар орж очиж Боорчийн бүгсэн цэрэгт алагдав» гэж хэлж барахын урьд Боорчийн цэрэг нэхэн хүрч ирээд, нэгэнт хашхиран дүгрэглэн хаав. Чиуй Сиувай Эу өндөр дуугаар «Хайрхан Мөнгөлж ахын үгийг эс сонссоноор ийм болоход хүрэв» гээд бас өөрийн гарч чадахгүй болсноо мэдэж Алтаншагайн зүг: 

	«Би хэдий энэ цэргийг нэвтлэн гарч чадавч ямар нүүрээр эзэндээ очно. Миний урьд хэлсэн үг буй. Тайзи гүн миний толгойг аваачиж эзний өмнө өргө!» гээд зүүсэн сэлмээ суга татан авч хүзүүгээ огтолж үхэв. Алтаншагай их л ухилан даруй Дарамт, Сүрэлхэг хоёулыг авч гарахад юуны түүний толгойг авах чөлөө буй. Боорчи Найман улсад энэ мэт журамт түшмэл байхыг үзээд бусдыг мөн алж түвдэхгүй зам талбин гаргаж үлдсэн цэргийг хураамжлан авч Чиуй Сиувай Эу-гийн ясыг авхуулж цэргээ хураав. Түүнээс Мухулай харанга цохиж их цэргээ хурааж дийлсэн ёсоор хэнгэрэг дэлдэн бишгүүр үлээж буцахад олон түшмэд хээр талын ой шугуй, сөөг найлзуур цөм шатсаныг үзээд Тэмүүжиний усны элсэн тэнд хүрээ дэвшүүлсэн учрыг сая мэдэж их л бишрэн сүсэглэв. 

	Төдий олон жанжин өөр өөрийн цэргийн олзыг өргөж барсны дараа Тэмүүжин тунхаг захиа зөрчин цэргийн олз ашгийг дураар эзэрхэн авч өмчилсөн, хол угсааны төрлийн хүн Арт, Далжидай, Хусуур гурвыг дуудаж: 

	«Би багын үед зуун зүйлийн зовлон гашууныг амсаж байхад би таныг төрөл төрсөн ах зах гэж улсыг эзэлж, олныг застугай гэвэл та нар бас дайснаас эмээж эзэн үл болон онц намайг гол салаа гэж Бет улсын эзэн болгов. Тэгж байгаад хойно хэдий чинээхэн дайсанд зовж зүдэрч явтал огт тус болсон газар үгүй. Одоо би цэргийн өмнө тунхаг зарлаж байтал миний төрөл төрөгсөд зөрчиж давбал би олон аймгийг хэрхэн захирч засах буй? Би одоо таны олныг засаг цаазаар шийтгэхгүй бол ард албат улс иргэнд хэлбийгүү ташимгай гэж хэлэгдэнэ!» гэж тэдний эзэрхэн өмчилсөн эд малыг цөм хураан авч, олон цэрэгт адилаар түгээж өгөв. Үүнд Арт, Далжидай, Хусуур гурвуул анхандаа сүрээс аюуж сүүлд хишигт шүтэн гарав. 

	 

	
XIV. ТҮГҮЛ МӨРӨНД ДУУЛГА ХАРВАСАН НЬ

	Тэмүүжин Алагтайн ууланд Найманы цэргийг их л дийлж, их цэргээ авч, Бурхан Халдунд буцаж ирээд, олон жанжин, цэргийн үхэгсдийн эм, үрд тэжээлгэ хишиг хүртээн хөхиүлж, амьдын гавьяа зүтгэлийг ялган салгаж, шагнан хөхиүлэв. 

	Энэ үед гэнэт өмнө Алтан улсаас урагшлан явах жагсаалын дарга түшмэл ирж, Сизүн хаан сайнаар эедсүгэй гэж Вей Ван Юн Зийг зарав гэж мэдээ хүргэж ирэв. Алтан улс гэнэт бас яагаад Бет улстай эедэхийг санагалзав. Уг нь Сүн улс Алтан улсаас өшөө авах сэтгэл дэгдээгээд эд цуглуулан цэрэг элсэв. Алтан улс энэ мэдээг сонсоод их л цочиж, Фү Сэн Күй Эй Гэү Наны газрын Снуван Бу Ши түшмэл болгон Сүн улсын үнэн худлыг сэрэмжлүүлэн, нэгэнтээгүүр хойд улстай эелж, хойд этгээдийн зовлонг үгүй болгосугай гэж угсааны ач Вей Ван Юн Зийд Зу То Шигийн тамга цацаг тэргүүлэн магнаг таж, хуяг дуулга, алтан хас, сувд эрдэнийн зүйлийг хэдэн тэрэг тээлгэж, урьд өдрийн Мэгжин Сээрийн толгойг барьсан гавьяанд шагнан өргөмжилсүгэй гэж шалтаг заасан боловч үнэндээ Тэмүүжиний хойд газрыг нийгэмлэх шахсаныг сонсож, аргаар эрхэндээ оруулж авсугай гэж санасан ажээ. Үүнд Юн Зий байр гарган ирц гарган хэдэн сарын өмнөөс мэдээ илгээсэн ажээ. 

	Юун Зий нас бага тул Бет улсын хэцүүг мэдэхгүй. Хойд газрын болхи бүдүүлэг аймаг юуг үзэж юуг мэдэх гэж бас нэгэн Эу То Ши зарлигаар дайлах элчийн тамга цацаг авч ирэхээ маш эрхэм болгож, сүр талбин вангийн жагсаал жагсааж, өөрийн бие ниян (сүйх) тэргэнд сууж, бие хамгаалах таван зуун цэргийг ангид нь хойноос нь явуулав. Төдий Зан Зиян Кеү боомтоос гарч, хэдэн өдрийн зам явсангүй, Бет улсын захад хүрч ирмэгц гэнэт бууны дуу гарч нэгэн салааны улаан туг хиур, улаан хуяг дуулгат цэрэг гарч ирэн, зам хөндөлсөн жагсаав. Вей Ван Юн Зий их л цочиж яаран учрыг асуувал Бет улсын өмнө дэх хошууч хөлөг Боорчи таван зуун шалгадаг цэргийг авч, зах хязгаарыг цагдан явах ажээ. Юн Зий ирсэн учраа тодорхойлон хэлүүлсэнд Боорчи өөрийн цэрэгт цааз зарлан буудаллаж, Зэлмэ, Сайхан сурталт хоёулыг Алтан улсын элчийн буудал тийш илгээн, зочны ёсоор тоос гөвөх хуримын архи, хонийг хүргүүлэн үг хэлэлцэхээр илгээв. Зэлмэ Вей Ван Юн Зийн буудалд орж: 

	«Эрхин Алтан улс хэдийгээр дэлхий дахины бага сагыг эзлэвч бидний Бет улсад харьяагүй тул бид манай эзнээс эш захиа үгүйгээр их ванг захын дотор талбин оруулж үл чадна» гэсэнд Юн Зий: 

	«Хэдийн захиа довтолгосон билээ» гэв. 

	Зэлмэ: «Их Вангийн мэдээ улсад очсон боловч манай тушаалын газар тэмдэг ирээгүй» гэсэнд Юн Зий арга үгүй уурыг хүлцэж түдгэлзтэл дараа өдөр Тэмүүжиний өмнөөс дүү Хавт Хасар, Ойт Учиг хоёул тэмдэг, зэв барьж, Вей Ван Юн Зий-г угтан, дашрамд Чиуй Сиувай Эуг журамт сайд гэж хүүрийг Найманы захад хүргээд, Алтан улсын элчийг удирдан улсад оруулав. Хөлөг Боорчи, Жонон, Мухулайн захиагаар Юн Зийгийн цэргийг захын гадна хоцроож, Юн Зийг дагасан ардын хамт талбин оруулав. 

	Юн Зий хэдий уурлавч аргагүй Хасар, Учиг хоёулыг дагаж Бет улсад орж ирэн, хэдэн өдөр явж, Түгүл мөрний хөвөөнд хүрэв. Юн Зий Тэмүүжиний зочинд золгох их өртөө буудалд Тэмүүжинтэй харилцан золголдоход, Тэмүүжинийг хүжийн ширээ бэлдэж, хааны зарлигийг мөргөж хүлээн ав гэв. Тэмүүжин өчүүхэн инээж: 

	«Манай Бет улс эн тэргүүнд тэнгэрийн хүү Бөртэ Чиноос уламжлан энэ Бет улсын эзэн болсоор миний биед хүртэл хорин таван үе болжээ. Үүнд өмнө Хятад ба Сүн улсад боол болон дагасан газар огт үгүй байтал дундад Алтан улсын эзэн яахин намайг боол улстай адилтган үзэж болох ажээ! Би ямар ч аймшиггүй урьдас дээдсийн байгуулсан улс төрийг хүлээн эзэлж байгаад дээдсийн ясыг шархируулан танай улсад боолчилж болно!» гэж харийн зочны ёсоор золголдов. Юн Зий уур чиглэрэвч Тэмүүжиний өчих нь мөн зүй бөгөөд бас нүд өргөн үзвэл, Бет улсын эзний сайд түшмэд нь хоёр аймаглаа хараацайн жигүүр мэт жагсаад, зах дараалан цөм цолгорсон баатрууд бөгөөд цог сүлд хурц гэрэлтэй, хэрхэвч өвдөг нугалах байдалгүй. Юн Зий чархилдан булаалдаж чадахгүй, аргагүй зочны суудалд сууж ирсэн учир тухайгаа хэлэв. Тэмүүжин хөнгөмсөглөн маргаж: 

	«Надад эрдэм мэдэл үгүй, оюун мэдэл мөчид байтал эрхэм таны эзэн энэ мэт хүндээр үзэж, эдгээр зүйлийг илгээсэн нь үнэхээр талархаж баршгүй. Гагц манай энэ хойд газар гэгч эртнээс нааш шулуун үнэнчийг сахил болгодог тул хоосон нэр, хөндий өргөмжлөлийг эрхлэх үгүй. Эрхин улс талаар сэтгэл сүйтгэж юу хийх буй!» гэв. 

	Юн Зий даруй өмнө газрын зангаар ёслол хөгжмийн хэв дүрэм ба тамга өргөмжлөлийн эрхэм өндөр хийгээд алт торгоны дүрэм дүрс, хас сувдын чухаг үнэтэйг нэгэн зэрэг тоочин хэлсэнд Тэмүүжин бас өчүүхэн, өшөөлж хариу хэлсэн нь: 

	«Манай бүдүүлэг улсад харин эдгээрийг огт мэдэхгүй, гагц хичээх нь эзэн нь итгэмжтэйгээр энэрэх, сайд нь чигчээр зүтгэх, эрэх нь улс аймаг, хүсэх нь газар орон болно. Хэрвээ эзэн нь ховдог ужид, түшмэд зальхай зусар болоод, эрэх нь эд ашиг, хүсэх нь жаргал цэнгэл болбол хэдий тамга өргөмжлөл ба алт торго байвч эгнэгт юуны тус ажээ?» гээд эл зүйлийг нь өчүүхэн ч авахгүйгээр сайн сэтгэлийн хариуд сайхан хуримлан дайлна. 

	Нэгэн зэрэг хуримласны дараа Тэмүүжин шаван хөгжим үүсгэлдэхийг зогсоож, Юн Зийгийн зүг: 

	«Манай умард бүдүүлэг газарт танай өмнө газрын мэт уран нарийн бүжиг янзлах, чимэглэх наадмын зүйл үгүй. Хэдийгээр хэдэн зүйлийн хуур цоор, ятга бишгүүрийн хөг дуу байвч ерийн хөгжим ер гайхалтай газар үгүй. Тиймээс эрхэн түшмэлийг өөр хүндлэх сайн юмгүй. Одоо гагц бүдүүлэг миний энгийн өдрийн эрхэлдэг цэргийн эрдмээр эрхэн түшмэлийн нүдийг сэргээн хуримын хүр найр болгосугай!» гэж туурганд өлгөсөн арслант саадгаас нэгэн алтан тооновт зэвийг сугалуулж, Оюут сэцнээр Жонон Мухулайд илгээв. Гэнэт Жоногийн барсын цацраас зэс бүрээний дуу гарч Түгүл мөрний их талын дөрвөн зүг найман зовхисоос улаан тоос тэнгэр тултал дэгдэж, туг хиур нарыг халхалтал зэрэглэж, зургаан түмэн шадар цэрэг цаг агшинд нүдний өмнө хурж ирэв. Юн Зий их л аюуж, суудлаас босон царай нь шороо мэт болж, гар чичирхийлэн архины хундагаа газар алдав. Тэмүүжин: 

	«Эрхин ван битгий сэжиг төр, сай эр хол улсын элчийг үл дарлана, би бүдүүлэг боловч эхнэрийн явдлаар үл явна. Миний энэ нь огтхон ч өөр сэтгэл үгүй, нэгд эрхин вангийн сэтгэлийг сэргээн нүдийг баясгаж, болхи улсын хүндлэлийг гүйцэтгэе. Хоёрт бүдүүлэг над мөн хэдэн түшмэл буй, тэднийг зарлаж эрхин улсын хүндэтгэн хүртээснийг хэрхэн хариулахыг ван чамайг байтал зөвлөн тогтооё гэсэн билээ!» гэж тэргүүлсэн түшмэл, зөвлөлийн сайдыг арслант өргөөнд дэвшүүлсэнд, Юн Зий сэтгэл амарч, царай засран хойш ухран суудалд суув. 

	Төдий Алтан улсын ёст бэлгийг хэрхэн хариулахыг зөвлөсөнд жонон Мухулай урагш давшиж: 

	«Бид ер өмнө Хятад улсад боолчилсон газар үгүй, тэдний өргөмжлөлийг хэрхэн хүлээж болох буй? Эзний минь буцаасан нь маш зүйтэй билээ!» гэхэд хажуугаас Торгон шар: 

	«Хэдий тийм боловч хол дахь улсын сайнаар эрж үзсэнийг төөрүүлэн үтээрэх (буцаах) нь арай хэрцгий болох бөгөөд хойч өдрийн бусад улсын эрж ирэх замыг таслуузай гэж санана. 

	Тиймээс түүний өргөмжлөлийг хүлээж авахгүй боловч ёст бэлгийг нь үлдээж авбал зохино» гэв. Тэмүүжин: 

	«Хүний өргөмжлөлийг хүлээхгүй байтлаа хүний эдийг үлдээвэл ховдог өчүүхнээс хэрхэн хэлтэрч болно» гэсэнд Жонон Мухулай: 

	«Алтан улс өмнө Сүн улсаас өшөө авах учир манай улсыг аргадахаар ирсэн боловч бид түүний урхинд эс орж, түүний өргөмжлөлийг буцааж, бэлгийг үлдээвч бэлгийг нь үнэн эрдэмт цэрэгт түгээн өгч хариуд нь ирсэн эдийн хүрэх үнийн чинээгээр бэлэг хүргүүлбэл даруй болох биз ээ!» гэв. Тэмүүжин машид сайшааж даруй Алтан улсын элчийн зүг: 

	«Эрхин улсын өргөмжлөл хишгийг бүрнээр хүлээсүгэй гэхүл миний доорх түшмэд дагахгүй, цөм буцаасугай гэхүл эрхин улсын нүүрт бас муухай болж, уг сайн сэтгэлд харшихын тул болхи миний дотор бас түвдэхгүй, чухам хэрхвэл сайн буй?» гэсэнд Вей Ван Юн Зий угаас хойд этгээдийг намхруулахаар ирсэн тул эдний урхинд үл орохыг үзээд эргэж харивал зарлигийг буцаахад бэрхтэйд хараахан бэгтрэн зовж байтал ийм нэг аястайхан үгийг сонсоод их л баярлаж, яаран суудлаас босож: 

	«Энэ үнэр их Юуваншувайн мэргэн гэгээн, зохисыг нь үзэх болов уу!» гэв. Тэмүүжин хариулруун: 

	«Эрхин улсын энэ мэт дотнолон үзсэн нь урьд өдөр Мэгжин Сээрийн толгойг өргөсний шалтгаан билээ. Тэр цөм миний доорх жанжин цэргийн гавьяа, миний гагцаарын хүч бус тул эрхин улсын хүнд хишгийг болхи миний жанжин цэргийн эрдэмтэйд нь шагнавал гагц би авснаас түмэн хувь дээр биш үү? гээд «Гурван өдрийн хойно Түгүл мөрөнд дуулга харваж, Алтан улсын бэлгийг түгээнэ» гэж зарлав. 

	Гуравдугаар өдөр Түгүл мөрний уудам талд Бет улсын жанжин цэргийн хурсан нь газрын хөрсийг бүрхсэнээр барахгүй хол ойрын улс аймгууд бас цөм довтлон хүрэлцэн иржээ. Төдий зуун нумын үзүүр зурсан шураг босгож, шургын оройд Алтан улсын бэлэгт ирсэн алтан дуулгыг өмсгөж доор нь гурван улаан нар зурсан хиур уяад хоёр хажууд нь хэдэн мянган хос хэнгэрэг, харанга, бүрээ, бишгүүрийг жагсааж, хиурыг харваж оновол мөнгө, торго, нарыг оновол магнаг сувд шагнана, дуулгыг оновол хуяг дуулга, алт хас нэмж шагнана гэж зарлав. Бет улсын эзэн Тэмүүжин, Алтан улсын элч Вей Ван Юн Зий хоёул өндөр довын арслант өргөөнд зочин, гэрийн эзний ёсоор эсрэгцэн суув. 

	Сайхан Сурталт, Оюут Сэцэн хоёул хоёр тийш архи өргөмөгц Жононгийн барсын цацарт их хэнгэргийн дуу хүнгэрсэн гарч, олон баатар жанжид хос хосоор хуяг дуулга өмсөж, саадаг агсан гарч, дараа дараагаар давшилж, хойно хойноосоо харвалцахад гурван хувиас хоёр хувь нь хиурыг онож, бас нэг хувь нь улаан нарыг онож гарахад олон цэргийн баярлалцан хэнгэрэг цохин хашхиралдах дуунд мөрөн тал хүнгэрсэнэ. Шан хишгийг хүлээлцэн очих нь нүдийг гялсган, Алтан улсын элч дээр доор амаа барилцан гайхалдана. Энэ үед баруун этгээдийн нисэх барс зурсан зургаадугаар тугийн доороос нэг их жанжин биедээ мөнгөн хуяг дуулга, бэлхүүсэндээ хандгай бугын бүс, зажиндаа үнэгний сүүлэн унжлага, сүүжиндээ улаан ирвэсийн саадаг агсаж, хас цагаан сайхан царайд гурван мушгиа хар сахал хийсгэж, гартаа мөнгөн жад барин, саарал морь унан довтолж гарч ирээд, өндөр дуугаар: 

	«Гагц хиурыг онохыг мэргэнд үл тооцно. Миний хиур нар хийгээд дуулгыг цөм онож, гурван давхар шан хүртэхийг үзтүгэй!» гэсэнд олон хүн үзвэл зургаан сайшаалд орсон сайд мэргэн харваач Чуу Мэргэн ажээ. Төдий Чуу Мэргэн жадаа эмээлийн бүүрэгт хавчуулаад зүүн гартаа сахиулсан нумаа атгаж, баруун гараар хувилгаан сумаа онилон, уран нум саран мэт дүүрч, оночит сум одон адил очоод, тэргүүн сум хиурыг онож, дэд сум нарыг оноод, гутгаар сум нь дуулганы хүзүүгээр гатлав. Хоёр улсын эзэн сайд жанжин цэрэг, сул ард хүртэл дуу алдалцан магтан сайшаалцах дуунд даваа гүвээ найрлаж, салхин уруу арван газар давтал сонстоно. 

	Энэ дуун дуурьсаж барахаас өмнө бас нэг жанжин далдаас довтлон гарч ирэв. Энэ хэн бэ гэвэл Ижилжи аймгийн эзэн Өлзийтийн ганц хүү Бото гэгч энэ жил арван найман настай, төрсөн нь ариун гэгээн, багаас харваж намнахад мэргэн. Энэ өдөр Бет улс Түгүл мөрний талд дуулга харваж, цэргийн эрдэм мөрийцнө гэхийг сонсоод ирвэсийн шөрмөст нум, тас шувууны өдөт сумны саадгаа агсаж, эрмэг саарал морио унаж Илхүнэ голоос довтлон ирэв. Бото бүргэдийн өдөт сумаа бөгтөр хар нумд онилоод, бөхийж шунган довтолж ороод, бүжиглэн магшиж эхэлж харваад, тэргүүн суманд хиурыг онож, дэд суманд нарыг онож, гутгаар сумаар дуулгыг онож ирсэнд хоёр аймгийн хэдэн түмэн олон цэрэг бүрээ, бишгүүрээ зэргээр дуурьсган, харанга хэнгэргээ хамтаар цохиж, магтан сайшааж, баясалдан дуудах дуунд далай буцалж, мөрөн түлхэх мэт уулын гөрөөс үргэж, талын ан натгажээ. 

	Энэ үед баруун мөрийн дээд байрын улаан эсгийт алтан арслан хадсан туг хөдөлж, нэг их жанжин гэхэлзэн гарч: 

	«Зуун нумын үзүүр тохойн чинээн юмыг харваж оноход хэрхэн мэргэнд тооцож болно? Мөнгө, торго, магнаг сувд, алтан хас, хуяг дуулгыг түр үлдээ! Миний дуулганы нэг сөөмийн төдий соновтрыг харвахыг үзэгтүн!» гэв. Хасар биедээ алтан гархитай эрдэнийн хуяг дуулга өмсөж, шар олбогийн давхар даруулга даржээ. Тэмүүжин Дүү Хасарын гарч ирснийг үзээд их л баярлаж, арслант саадгаасаа галбингын өдөт алтан тооновт онио гурав сугалж бас орос төмрийн ширхэгт, турхай бугын элэгт нумтайгаа хамт өгөв. Хасар яаран хоёр гараар тосож аваад, хээр мориндоо алавхийн мордож довтлон гарч, тэр дуулгыг бүс торгоор батад ороон уяулаад өндөр дуугаар: Миний тэргүүн суманд дуулганы зүүн зажуурыг онож, дэд суманд дуулганы баруун зажуурыг онож, сүүлийн суманд дуулганы соновтор залаатай хамтаар харваж авахыг үзэгтүн» гээд зүүн гараар Хан уулыг түлхэж, баруун гараар нялх хүүхдийг тэврэх мэт татав. Нум дүүрэн тэргэл сар болоод сум очиход унах одон харваж чивхийтэл дуулганы зүүн зажуурт горойтол хадав. Олон цэрэг цугаар хашхиран гурван зэрэг үлээн дэлдэв. Дэд суманд зүүн нударга өмнө уулын барсыг нударч, баруун тохой хойд далайн лусыг мушгиад, хандгайн нумаа цадтал идэшлээд галбингын өдөө завж давуулж, хөвч дуугарч сум гараад төвхийтэл дуулганы баруун зажуурт горойтол хадав. Олон зэрэг нугаар хашхиран, зургаан зэрэг үлээн дэлдэв. Сүүлийн суманд зүүн алганд Алтан улсыг хэмхэртэл атган, баруун мөрд Бет улсаа өргөн тэвэрч, болдын ширхэгт нумыг дуун гартал дүүргээд, алтан оньт сумыг зэвд тултал татан онилон тогтоож, эрхийвч бултран тамшаалга тамшаалан хөвч дүнгэнэж, сум шунгинан, дуулга дуурьсаж соновтор үсрэн ойчсонд, Бет улсын есөн түмний их олноор үсэрхийлэн дэвхцэн баясалцаж, есөн зэрэг үлээн дэлдэж, сайшаан магталцах дуунд тэнгэр хүржигнэн, газар хөдөлж, мөрөн түлхэж, далай буцлах мэт үймэлдэнэ. Вей Ван Юн Зий тэргүүлэн зуу илүү нөхөд дагагсад цөм цочин баларч, гайхан бишрээд харилцан нэг нэгнээ бүлтийлцэн харалцана. Юн Зий суудлаас босож, Тэмүүжинд архи барьж: 

	«Эрхин Юуаншувайн өв тэгш улс ба гарын доор энэ мэт мэргэд баатрууд байх тул хойд газрыг хураамжлан нийгэмлэж, амгуулан төвшитгөхөд зовох газаргүй!» гэсэнд хариу архи барьж: 

	«Эдгээр цөм цэргийн эрийн ерийн эрдэм болно. Ямар гайхалтай газар, сайшаалтай зүйл байх буй! Гагц эрхин ванг дайчлан (хүндэтгэн дайлах) сэргээх зүйл үгүй тул зүгээр хуримын хүр найр болгосон билээ» гэв. 

	Дараа өдөр Тэмүүжин биеэр Алтан улсын элч Вей Ван Юн Зийг үдэж мордуулаад Бурхан Халдунд буцаж ирэв. 

	Тэр өдөр чивхийтэл Бөртгөлжин жүсэн хатнаас бас нэг хүү хөнгөжиж, гуравдугаар өдрийн өлгийд оруулах хуримд тохиолдов. Тэмүүжин өдрийг бодвол яг Алтан улсын бэлэг хүргэж ирсэнд тохиолдож, бас Алтан улсыг цэргийн эрдмээр сүрдүүлэн аюулгасан өдөрт төрсөн тул улс төр улам өөдлөх бэлгэ гэж нэрийг «Өгөдэй» гэж хайрлан: 

	— «Хойч өдөр Алтан улс энэ гуравдугаар хүүгийн минь гарт автаж, аливаа зүйл нь арилан дуусаж, үндэс нь тасрах болтугай» гэж ерөөв. 

	 

	
XV. ГАНЦ СУМААР ГУРВАН АЙМГИЙГ ТОГТООСОН НЬ

	Түгүл мөрний дуулга харвалгаанд Ижилж аймгийн эзэн Өлзийтийн хүү Бото гурван сумаар хиур, нар дуулгыг тус тус онож, цэргийн эрдэм олноос хэтийдсэнд Тэмүүжин түүнийг үзэн тоож, өөрийн ганц хүүхэн дүү Тунамал Тажийг холбож өгөхөөр ураг тогтжээ. Үүнд Ижилж аймгийн зэргэлдээ орших Зүрчидийн Салжууд, Сацга, Тоожи гэх гурван аймаг атаархан, Зүрчидэд чуулган чуулж, Бет улстай байлдахыг зөвлөв. Сацга аймгийн эзэн Сэнэд уг нь Алтан улсаас жанжин цол олсон тул биеэ жанжин хан гэж өргөж, Салжууд аймгийн эзэн Шахай болон Тоожи аймгийн эзэн Тоймогийн зүг: 

	«Бет улсын эзэн Тэмүүжин, Алтан улсын бэлэг хүргэсэнд эрэмшиж, адил чацуу Ижилж аймгийг арга мэхээр оруулж авав. Одоо бид Бет улсыг эс мөхөөвөл ажиггүй байсаар биднийг мөн үлдээшгүй хураамжилна!» гэсэнд Тоймог: 

	«Чадахул тэднийг мэхлэн цочимтгойгоор хүрч, нутгийг даран байлдаж, шөнөөр арилгавал сая сайн» гэв. Ингээд жанжин хан Сэнэд гурван аймгийн цэргийг бартал шалгаж, гурван түмний тоонд хүргэж, зүүн өмнө зүг байх Жаруд улсын Ванцог хаанаас хуучин өшөөгөө авахаар очно гэж алдаршуулан. Бет улс хийгээд Ижилж аймгийг мэхлэн эвдэхээр морджээ. Үүнийг Бото олж сонсоод, мэндэн сандан Бет улсад мэдээ хүргүүлэн, нэгэнтээгүүр өөрийн аймгийн цэргээ таван мянга шалган авч, Зүрчидийн захад байх Доорби уулын хавцал завын замын хоёр хажууд бүгэв. 

	Бет улс мэдээ олж, Тэмүүжин биеэр их цэрэг авч, угтан байлдахаар хөдөлж, үлдсэн цэргийг өндөр Сэцэн авч, хойд замаар орж, Зүрчидийн гурван аймгийн нутаг ус, эм үрийг хураамжил гэв. 

	Түүнээс Бото Доорби ууланд гурван өдөр хүлээтэл гурван аймгийн цэрэг хүрч ирэв. Зүрчидийн цэрэг завд орж, хагас нь өнгөртөл гэнэт улаабарын түлээ ба бат цагаан модны шугуйгаас зэс бүрээн дуу гарч, уулын хоёр хавирганаас зэв чулууны бууж ирэх нь зун цагийн азаргын бороо цутгаж, догшин мөндөр дэлдэх мэт. Гурван аймгийн цэрэг огт санаандгүй байсан тул их л дарагдан, цэргийн бага хагас нь шархтаж, хоёр анги таслагдав. Жанжин ханы биед хэд хэдэн сум хадаж, яаран өмнө ангийн цэргийг авч шувтлан, Доорби уулын зүүн завд хүрч иртэл Шахай хэдийн зэв чулуунд оногдож үхэв. Жанжин хан их л цухалдаж, шууд зүүн тийш цохин гарсугай гэж Завын амны өмнүүр довтлон өнгөртөл зүүн өмнөөс гэнэт бууны дуу гарч, Бет улсын их цэрэг дүгрэглэн хаав. Жанжин Хан Сэнэд Хавчигай голд хаагдаж нэгэнт мултран гарч чадахгүйгээ мэдээд, яаран хойд этгээдийн өндөр дэвсэгт довтлон гарч, дуулгаа мултлан аваад өндөр дуугаар: 

	«Бет улсын эзнийг бялхмал их өршөөлтэй гэж сонслоо. Бидний өчүүхэн амийг үлдээвэл, бие эцэст хүчээ барьсугай!» гэх үг барахын урд дэвсгийн хойноос Бото довтлон гарч, жанжин ханыг нэгээхэн сумаар харваж унагаан амьд барив. Бото жанжин хан Сэнэдийг Тэмүүжинд тушааж: 

	«Эзэн Доорби уулын зүүнтэй гарсан цэргийг дагуул, би хадам ах Хасарын хамт уулын баруунд гарч тэнд хоцорсон Тоймогийн цэргийг байлдсугай. Хамаг хэргийн үндэс цөм тэр Тоймогоос үүсжээ» гэв. Тэмүүжин баясан зөвшөөрч Хасар, Бэлгүдэй хоёрт зургаан мянган гавшгай цэрэг өгч, Ботод хавсруулан илгээж, бас Ойт Учиг, Уран Гацаг хоёулд хоёр мянган цэрэг өгч, хойноос дагаж туслахаар илгээв. 

	Бото нийтийг тэргүүлэн уулыг давж, хөөн ирэхэд Тоймог өмнө цэргийн мэдээг олж, үлдсэн цэргийг авч гэдрэг дутаан, дэмий хоёр газар явсангүй, Бет улс ба Ижилж аймгийн нэхэх цэрэг чулуу өнхрөн, үер урсах мэт цохин хүрч ирээд дүгрэглэн хаав. Тоймог шахамдаж голын хойд этгээдийн хожгор довын хаданд гарч, цэргээ жагсаан дөрвөн зүгт чулуу өнхрүүлэн байлдана. Бото Хасарын зүг: 

	«Хадам ах чи цэрэг авч хааж байгтун. Би хэдэн морьтон ба сэжиглүүлэх тэмдэг, бууг авч сэмээр энэ довын хойд биеийн тал нөмөрт хаданд гарч, Тоймогийг харваж унагавал даруй цөмийг дагуулна. Хасар «Бид хоёул очсугай» тээд Бэлгүдэйд: «Чи бууны дууг сонсмогц довын баруун этгээдээр гарч байлд, зүүн этгээдийг сул талбиж тэдний буух зам болгон, мөн манай цэргийн зүг хөмрөн аваачвал бүрэн олж дагуулна» гээд Ботогийн хамт сайн харваач дөч, тавин хүнийг авч шаламгайлан дал хадын хойгуур тойрон гарав. Хад Хараагийн түлээгийн талд нууж үзвэл Тоймогийн цэрэг цөм өмнө зүг хандаж, чулуу овоолж бэлтгэнэ. 

	Хасар: «Эндээс лав хоёр зуу шахам нумын газар буй, хэдий харваж хүрэвч хүч буурна, би бас төмөр ширхэгт нум авчирсан- гүй» гэв. Бото: «Би эзний өгсөн болд ширхэгт нумыг авч ирэв. Ах харвана уу?» «Аль нь Тоймог буй?» гэв. 

	«Тэр цагаан тугийн дор зогсож дэлдэх нь даруй Тоймог мөн. Арван таван цагаан далбаа хатгаж байхгүй юу?» гэсэнд Хасар Ботогийн нум зэвийг авч хоёр гурван удаа онилон үзээд: 

	«Би лав алдана гэж санана. Дүү хүргэн чи харватугай!» гэж хөнгөн зэв, хатуу нумыг Ботод өгөв. Бото: 

	«Би лав ононо гэж санана. Хадам ах та миний харвахыг үзтүгэй!» гээд болд ширхэгт нум, хурц мэст сумыг шалгаж, дүүртэл татаж, хянан онилж хараасанд Тоймогийн аман хүзүүгээр шувт энэтээ, тэртээ хагас, хагас гарч онов. 

	Цагаан туг унасанд Тоожи аймгийн олон цэрэг нэгэнт самуурав. Хасар, Бото хоёул яаран тэмдэг буу талбиулан, бүгдээр ил гарч харвалцахад хэдий олон боловч уруу харвах тул сум бүр хоосонгүй. Тоожи аймгийн цэрэг их л аюулдаж, үзвэл довыг бүсэлж, цэрэг цөм баруун биеэс алан өөдлөх тул зүүн өмнө зүг голыг заан очив. Өмнө давааны ёроолд хүртэл гэнэт буу дуурьсаж, Учиг Гацаг хоёулын туслах цэрэгт учрав. 

	Тоймогийн цэрэг сөс хэмхэртэл аюуж, яаран зэр зэвсгийг орхиж, хуяг дуулгаа тайлж дагав. Ураг садан тавуул Тоймогийн толгойг огтолж авч үзвэл үнэхээр үсгүй мулзан тул морины ногтонд хийж дээр өлгөн их хүрээний зүг ирэв. 

	Энэ үед Тэмүүжин, Мухулай хоёул Доорби уулын зүүнд гарсан Зүрчидийн жанжин ханы цэргийг бүрэн дагуулав. Тэнд цэргийг хоёр өдөр амруулан сая улсдаа эргэсүгэй гэтэл Зүрчидийн гурван аймгийг нийтээр эвхэн авч хүрч ирэв. Төдий бас нэг өдөр амарч, дараа өдөр дийлсэн буу гурвант дуурьсаж, баярын харанга нэгэнт цохимогц дөрвөн түмэн их цэрэг хамтаар хөдлөв. Ар газрын тал уудам тул, олон цэрэг цугаар явж дөрөө цохиж түржигнэтэл дуулалцан эмээлээ цохиж эгшиглэн дуулсаар улсдаа хүрч ирэв. 

	Энэ завсар Бөртгөлжин жүсэн хатан дөрөвдүгээр хүүтэй болсон ажээ. Энэ хүүг тэнгэр аянгалсан цагт төрсөн бөгөөд царайн гэрэл нь гал мэт гэрэлтэн улайж толиох тул нэрийг Толь гэж хайрлав. Тэмүүжин эхдээ мөргөн золгож дүү хүргэний гавьяа зүтгэлийг мэдүүлсэнд, Өэлүн өжин машид баясаж, энэ их баярт отгон охин Тунамал Тажийг буулган өгнө гэж захиа буулгав. 

	Төдий төрөл төрөгсөн, ураг садан ба сайд, түшмэд, улс албат нийтээр хуран чуулж, хүргэн Ботог хувцаслан чимэглэж, гал голомтод мөргүүлэн, Өэлүн Өжинд ёслуулаад алтан хундагыг холбож, зургаан ёслолыг төгсгөлгөн гурван өдрийн их хурим хуримлав. Тунамал Тажи авхайг мордон гарахад Өэлүн Өжин хүүхнийхээ гараас барьж: 

	«Хадмын нэрийг мандуулж яв! Төрхмийн нэрийг хичээж сахь! Өөр үг хэрэггүй, хүүхэн минь өөрөө мэднэ биз!» гэж сургасанд Тунамал Тажи нулимсаа арчин салж явав. Тунамал Тажи авхайг хүргэж мөргүүлэн, Ижилж аймгийн хотлоор хөгжин баясалцаж, өвтэгш хурим хийсэн зэргийг нарийн тооцох үгүй ээ. 

	 

	
XVI. СОЛОНГУА НАМРЫН САЛХИНД ДУУЛСАН НЬ

	Хэрэйд аймгийн Ялгуу Жамухын үгэнд орж, Алагтай уулын байлдаанд Найманы дарагдсан ташрамыг ашиглаж, орхисон хүрээг хулуун олзолсон ба бус Бет улсын өвөлжөөний нутгийг хулуун дээрэмдэв. Үүнийг охин дүү Солонгуа сонсож, үнэн худлыг олсугай гэж нэг сүрэг эхнэр хүүхдийг дагуулж, хас цагаан сайхан дэл сүүлт, өндөр толгойт урсам жороо саарал морийг унаж, гүн намрын хонгор салхины эсрэг жороолуулан ирэхэд хоцорсон галуу сүрэг сүргээр уяралтай ганганалдаж өмнө зүг нисэж, хувхайрсан өвсөнд зээр зүр хос хосоор тоглолдон гүйлдэнэ. Солонгуа гэнэт Найман улсын найрамдуу эелсэг Алтаншагайг мөрөөдөн санаж, зүүн гараар жолоогоо дараад, баруун гараар ташуураа сэгэлдрэглэн, хатгамал цэцэгт бүчээ салхин уруу шувтран, хасын даруулт чимгээ саадгийн дээр торгомсоглоод, хангинам тунгалаг яруу зөөлөн эгшгээр гиншин дуулж, өвс найгах зүлэгт сэлгэн явна. Гэнэт зүүн этгээдээс хошууч Болгуудай тоос дэгдүүлэн хатируулж ирэв. Солонгуа түүнийг хааш очно гэж асуухад энэ өдөр Найман улсын орхисон хүрээнээс орж ирсэн, хориул тэрэгт Идэр довыг алах учрыг хэлэв. Солонгуа хирдхийн цочиж гэнэт бас алсхийн нэг санаа ороод Болгуудайгаас: 

	«Би чамаас нэг юм асууя. Урьд Найман улс чамайг барьж аваачаад бас юунд алсангүй талбиж явуулсан буй?» гэж асуув. 

	Болгуудай: 

	«Нэгэнт ална гэж түлхэн гаргасан билээ. Хойно Алтаншагай гуйж авран гаргасныг авхай сонссонгүй юу?» гэв. Солонгуа инээд алдаж: «Тийм байтал энэ өдөр Найманы хошууч Идэр Довыг алах гэж байхад анд чи хажуугаас харж, хэдэн сайн үг хэлэхгүйгээр дотор чинь түвдэлтэй юу үгүй юу?» гэв. 

	«Хэдийн алах гэснийг би гуйсаар өдий болов. Гагц тэр Идэр дов миний үгэнд хэрхэвч орохгүй, энэ өдөр талбивал маргааш даруй цэрэг байгуулж ирнэ гэж баахан зөөлөн үг хэлэхгүйд сая энэ хирд хүрчээ» гэв. 

	«Анд чамайг Найман улс барьж аваачаад огт дагуулах гэж оролдсонгүй юу?» гэв. 

	«Хэдий чинээн оролдсон билээ. Би огт дагахгүйд сая алах гэсэн билээ» гэв. Солонгуа жимсхийтэл инээж: 

	«Бүдүүлэг үгэнд бугыг бэлчээрт нь намнагтун. Бусдыг биетэйгээ үлтгэгтүн гэжээ. Анд чи юунд түүнийг биетэйгээ үлтгэж үл үзнэ» гэсэнд Болгуудай сая Солонгуагийн санааг мэдэж, 

	«Олдохул авхай баахан хүч тусалж, намайг эс алсан хариуг өгүүлэх болов уу?» гээд довтлон очив. Солонгуа Болгуудайн хойноос алгуур явсаар ах Ялгуугийн буудлын өмнө хүрвэл цэргийн ард Идэр довыг хүлж түлхэн авчирч ал гэж захиаг хүлээнэ. Солонгуа яаран дотогш орж ахдаа золгон: 

	«Сонсвол ах Найманы хошууч Идэр Довыг ална гэнэ үү? Би бодвол нэгэн тэнэг бүдүүлэг эрийг алж түмэн цэргийн өшөөг чангаруулахаас түүнийг талбиж хариулаад, хожим түмэн цэргийн өмнө хэлэх үгтэй болбол тэр нь дээр биш үү?» 

	«Би бас тэгж санаж амийг хэлтрүүлсүгэй гэвэл тэр хариуцахаа ер зогсохгүй тул сая алж арилгах гэсэн билээ. Одоо охин дүүгийн хэлэх ба Хошууч Болгуудай бас гуйсан тул даруй талбисугай!» гээд тэмдэг, зэв гаргаж Идэр Довыг алахыг хэлтрүүлэв. Идэр Дов уг хэвээр «Намайг талбивал бас байлдахаар ирнэ. Алах нь дээр!» гэж хөдлөхгүйд инээсэнгүй хүн огт үгүй. 

	Болгуудай яаран Идэр довыг чирч хөтлөн цэргийн хүрээнээс гаргаж ирэв. Дагалдаа Солонгуа мөн ахаасаа салан морь унаж гарч ирэн гэгээн булгийн урсгалаар явж сэтгэлт Алтаншагайн хариу юу илгээхийг бодож, хасын саарал морио хатируулж, хажлагат магнагт саадгаас Алтаншагайн харваж илгээсэн зэвгүй мухар сумыг сугалж үзмэгц хайрлах сэтгэл халшран гэнгэрээд, гиншин дуулж гэртээ эргэж ирээд, Болгуудайн эмд уг авчирсан магнаг хавтагыг өгч: 

	«Найман улс чиний эрийг тавьж явуулсан хариуд би ахад хэлж Найманы Идэр довыг хариулах болов. Чи энэ магнаг хавтагыг түүний энгэрт зүүлгэж хариултугай!» гэв. Болгуудайн эм магнаг хавтагыг хүлээн авч, Идэр довын энгэрт зүүлгээд, хэрхэвч битгий март гэж хэдэн удаа хэлж, бас нэг ачаа хуурай хүнс өгч мордуулав. 

	Идэр дов Хэрэйдээс салан улсын зүг явах замд Бет улсын захаар дайран гарна. Тэр Бет улсын хязгаарын цагдуулын буудалд хоноод учраа хэлсэнд түүнийг барьж гамшгийг тэнхрүүлэхээр хүрч ирсэн жонон Мухулайн буудалд илгээв. Мухулай түүний учир шалтгааныг сонсож, хүлээсийг тайлуулан талбиж явуулав. Тэндээс Идэр дов сэгүүлэн явж, Даян хаанд золгож өөрийн учир тухайгаа нарийвчлан тоочиж, их шан хишиг хүртэн төрөөс буув. Алтаншагай Идэр довыг бат чигч гэж эцэгтээ айлтгаж, их цэргийн төвийн жанжинд өргөмжлөв. 

	Төдий түшмэл тархаж хүн сэлүүрсэн цагт Солонгуагийн түүний амийг хэрхэн аварсан ба гарч ирэх үед магнаг хавтагыг эргүүлтүгэй гэж хэлснийг нарийн мэдүүлж, энгэрээс магнаг хавтагыг гаргаж барив. Алтаншагай үзвэл өөрийн илгээсэн магнаг хавтага тул их л хирдхийн яаран хавтаганы амсрыг ханзалж үзвэл дотор нь таван өнгийн эрээн ладаар багласан нэг боодол гарч ирэв. Тэр баглааг нээвэл дотор нь цус мэт шинэ улаан хивээр багласан боодлын дотор таван өнгийн унгарил утсанд нэг бяцхан нумын хөвч хийж, дээр нь нэг зуун найман мөхлөгийн цагаан манухын эрхийг хэлхжээ. Болгуудай түүний ухааныг олохгүй «эсхүл бага эзнийг гэзгээ хусаж, гэрээс гарч тойн болтугай гэсэн ч болов уу?» гэхэд Алтаншагай урт шүүрс алдаж: 

	«Аяа үүний санаа хэрэглэсэн нь гүн хол билээ. Үтэл ард хэрхэн олж төсөөлнө, анх удаа миний түүнд илгээсэн алтан эрхийвчид таван өнгийн унгарил утсыг уяж, дөрвөн үгийг нэг бадаг үг болгож илгээсэн нь: Алтан эрх биш Солонгуад зангидна гэсэн билээ. Түүний энэ хариу илгээсэн бэлгийн санаа нэн гүн давхар болжээ. Тайлбарлавал, охин Солонгуа чин үнэн цусан сэтгэлээр чамтай эр, эм болсугай гэж санавч чадваргүй охин миний эрх биш гэсэн үг болно. Түүний гүн санаанд намайг хүч түрж ураг барьтугай гэсэн байна. Аяа чи бид хоёрын эцэг юуны ураг барилдах аж!» гэж дээш хандаж, урт шүүрс алдан, нүдний нулимсыг няслав. Идэр дов хажуугаас энэ хоёр охин хүүгийн өнгө зүс, ухаан эрдэм цөм тэнцсэн бөгөөд бас энэ мэт найр журамтайг үзээд санамсаргүй хамрын самсаа шархиран борхирч нулимсны дусал энгэрт түчигнэтэл унаж, даруй оо, оо охилон үүсгэж, цээж хэнхдэгээ цохиж «Аяа би хэдий чинээн удаа чирэгдэн гаргагдаж алагдахад хүртэл нэг удаа ч энэ мэт зовсонгүй билээ. Энэ битүүрлэг алахаас ч бэрх. Энэ хэргийг бол би амиа тэвчин явж бүтээе!» Алтаншагай: «Хэдий тэд үнэхээр өгөх боловч миний эцэг юуны болно гэнэ, алгуур зөвлөж мэдсүгэй!» Идэр дов гэгч угаас маш чигч хүмүүн тул эд хоёулын төлөө чин үнэнээр сэтгэл зовно. 

	 

	
XVII. ЭЛБЭРЭЛТ ОХИН ХОНГОРЗУЛ

	Бет улсын хязгаарын цагдуул Найманы хошууч Идэр довыг барьж жонон Мухулайд хүргэж ирсэнд Мухулай түүнийг талбиж явуулсны дараа цэргийн хүрээнд эр хүн охин болон хувилав гэж үймэлдэв. Юунд ийм хэрэг гарав? гэвэл тэр удаагийн Алагтай уулын байлдаанд Найманы цэрэг дарагдаж, хэдэн мянган хүн Бет улсыг дагав. Жонон Мухулай үүний дотроос хэдэн арван хүүхдийг сонгон авч, биеийн ойр зарцлав. Найманы хошууч Идэр Довыг Мухулай алсангүй бөгөөд замын хүнс өгч талбиж явуулсанд санамсаргүй эдгээр хүүхдийн дотроос Хонгор гэх хүү нүднээсээ нулимс унагав. Жонон Мухулай үзэж гараад, Хонгор хүүг дуудан авчраад: 

	«Би таны хэдүүлийг шинжлэн үзэж, биеийн ойр дэвшүүлэн хэрэглэж, олноос хөнгөн амрыг үйлдүүлэн, нийтээс амттай өнгөтэйг идүүлэн өмсгөхөд бүгдээр цөм царай арайж, хөмсөг дэлгэн надыг шүтэн зүтгэх билээ. Гэтэл чи ганцаар үл шүтэн, улсын хүнээ үзмэгц нулимс унагасан чинь юу вэ?» гэж түүнээс дахин давтан эргэцүүлэн асууж зогсохуйд тэр хүү анхандаа мөн дуугарч ядах билээ. Хойно нэхэмжлэн асууж үзсэнд аргагүй болж, даруй Чиуй, Юуваншувай Эугийн цэргийн алба татах зарыг олоод, эрчлэн чимэглэж, эцгээ орлон, цэрэгт мордсоноос эхнээс адагт хүртэл тоочжээ. 

	Энэ охины нэр Хонгорзул, эцгийн нэр Толь өвгөн, зуун эрийн дагамал бошох (алба хөөгч) ажээ. Хожмын авсан эм Нүдмэлээс нэг хүүтэй, нэр Гэгээрэх, хавчлага бүрхүүлээс гараагүй. Хонгорзулын төрсөн нь хөмсөг ариун, нүд тунгалаг, царай цагаан, уруул улаан, зүс дүгрэг дүүрэн, бие өндөр сувайсан, дуу яруу сайхан, бяцханаас сонин өөр төрсөн билээ. Анхандаа эцэг нь хүүгүй цагт түүнийг даруй хүү болгон дагуулан морь уралдуулж, илд бүжиглүүлэн, намага харван, чулуу цохиулан сургасан ажээ. Хожим хоёр жил уйгур бичиг үзүүлж, үйл утсанд оруулбал Хонгорзул мөн үйл утсанд мэргэшиж, бас урт аян авд дагалдан явж, арван зургаа хүрээд харин нэг хас хүү мэт болжээ. 

	Нэгэн өдөр эцэг нь түүний хойд эх Нүдмэлийн зүг: «Одоо манай Даян хааны цэрэг Бет улсын цэрэгтэй байлдана гэнэ, би цэргийн хуяг бөгөөд зуун эрийн даамал бошох тул лав хэлтрэн чадахгүй» гэв. Эх нь: 

	«Чи одоо настай болов. Яахин энэ албанд очиж болно. Хэдэн лан мөнгө сүйтгэвэл хэлтэрч болохгүй юу?» гэв. Толь өвгөн: 

	«Цөм тэгж мөнгө сүйтгээд гарч болох болбол цэргийн хуяг хаанаас ирнэ? Мөнгийг бас хаанаас олно?» гэв. 

	«Чи хөгшрөөд очиход бэрх болсныг ч байтугай гэр дэх энэ нэг үүр эм үрийг хэн тэжээнэ? гэж түм мянган зүйлээр зовнино. Хэдэн өдөр өнгөрсөнгүй цэргийн шивээ цасны лавсан мэт давхар давхар бууж, Толь өвгөнийг очиж нэрээ мэдүүл гэв. Толь өвгөн аргагүй олны сүрэгт дагаж нэрээ мэдүүлсэнд, цэргийн үйл шахам гавшгай тул даруй амуу хүнсийг явуулж гурван өдрийн дотор мордоно гэж хугацав. Хонгорзул дотроо: Эцэг эх намайг төрж тэжээн хүн болгов. Би хэдий охин боловч намайг хүүгээс доор асарсангүй, эхийн ачийг хариулж чадахын урьд эцэс болов. Одоо насажсан эцэг хоцорч бас үхлийн цэрэгт мордоно гэнэ. Миний дээр ах үгүй, доор бас ихээхэн дүү үгүй, эцэг хэрвээ гарч очвол залуу эх, нялх дүү яаж амьдарна? Эцэг хэрвээ үхвэл мянган цэрэг, түмэн моринд гишгэлэгдэхийг ч байтугай, би нэгэн охин хүн энэ нэг гэр өрөг цэргийг яаж тэжээнэ? Ийм болбол нэгэн гэр даруй барагдахад хүрнэ. Аяа би аавыгаа асрахад хүртэж, энэ бие ийм их болоод нүд үзсээр эцгээ үхэх газарт явуулах нь охин хүнийг төрж тэжээсэн ямар ач буй! гэж санасаар гэнэт хамар борхирон, модны сүүдэрт асгартал нулимс унагав. Хонгорзул бас: Эсхүл би харин эрчлэн чимэглэж, эцгийн төлөө орлож очоод, нэгэн гэрийг аварч болох болов уу? Улс төрийн гавьяаны дансанд онц эр хүний нэр хоцор гэж үү. Хэрэйд вангийн охин цэрэгт гарч болоод, би нэгэн бошохын охин дайнд очиж болохгүй юу? Гагц би хуяг дуулгыг өмсөж зүүвэл эр хүний төлөв байх болов уу? гэж яаран очиж, эцгийнхээ хуяг дуулгыг өмсөөд усны дэргэд ирж, сүүдрийн зүг эр хүний оврыг дуурайн үзтэл эцэг нь гадна наран илд нялх хүү Гэгээрэхийг тэвэрч гарах тохиолдов. Эцэг нь үзээд инээн: «Хүүхэн минь энэ өдөр юунд энэ мэт өмсөж зүүсэн буй?». Хонгорзул: 

	«Эцэг ээ, би таны төлөө орлож цэрэгт очиж болно уу?», Толь өвгөн хоолойгоо чичрүүлэн: 

	«Хайран чи охин болон төржээ. Хэрвээ хүү болбол хөгшин эцэг чинь юунд зовох буй! Харин чамайг гарч гавьяа бүтээтүгэй гэхгүй юу?» Хонгорзул: 

	«Эцэг, эх та хоёр битгий сэтгэл зов! Хүүхэн би нэгэнт санаа тогтов. Маргааш даруй эцгийн төлөө цэрэгт мордоно». Эх нь мөрийг нь илж, 

	«Болохгүй, чи бол харь үзээгүй охин. Яахин түм мянган хүний дунд хутган явж болох аж!». 

	Хонгорзул: 

	«Эцэг, эх дэмий битгий чавхуур (дагаж нэхээд салахгүй бай!). Миний нэг биеийг тэвчвэл сая эцэг эх улаан цахыг амар болгож чадна. Зориг буй бол үйл даруй бүтнэ. Охин би хэрхэвч ичгүүрт үйлийг хийж, эцэг эхийн нэрийг гутаахгүй юм!» гэхэд эцэг, эх нь түүний эрхбиш очно гэх зоригийг үзээд шугшин ухилж, огт санаа амаргүй болжээ. Нэг шөнө өнгөрч, үүр цайх болсонд 

	«Бид одоо явцгаана!» гэж гаднаас хүн мод тогшиж дуудав. Толь өвгөн гарч үзвэл гурав дөрвөн адил бошох нар тул сая дуугарсугай гэтэл Хонгорзул хэдийн өмсөж зүүгээд саадаг нумаа агсан гарч ирээд бүдүүн хоолойгоор: 

	«Миний эцэг хөгшрөв, би эцгээ төлөөлөн цэрэгт мордоно!» гээд эцэг эхдээ ёслон аярлаж: 

	«Эцэг эх биеэ сайхан гамнан хямгадагтун!» гэх нэг үгийн төдий л хэлээд хөтчөө дагуулан, морио хөтлөн их алхмаар гарсанд, эцэг эх нь хойноос нь харж нулимс унаган мөн аргагүй гэртээ оржээ. 

	Хонгорзул эцэг эхээсээ аярлан салснаас хойш их цэрэгт нийлж, Бет улсын зүг морилон ирэв. Замын зуур хамт явах нөхөд түүний хоёр чихэнд цөм цоорхойтойг үзээд учрыг асуувал Хонгор: 

	«Би хүний гагц хүү тул төрсөн даруй энхрийлж хоёр чихийг цоолов» гэв. Ар газар тийм нь олон тул олонх нь цөм итгэмжилнэ. 

	Тэндээс Хонгорзул олон хүүхдийн хамт сонголтод орж, жонон Мухулайн шадар албанд зарцлагдахад бие улам амар болж, охин нь нэн илрэх үгүй болжээ. Тэр өдөр өөрийн улсын хүнийг үзээд эцэг, эх ба бяцхан дүүгээ санагалзан санамсаргүй хэдэн дусал нулимс унагасан зэргийг эхнээс адагт хүртэл ухилан тоочсонд дэргэд байсан жанжин цэрэг, боол зардас нулимс унагахыг байтугай, Мухулайн зэргийн их эр ч тэссэнгүй хамар борхирон арай нулимс эс унагав. 

	Төдий жонон Мухулай Хонгорзулыг элбэрэлт тахимдуу, ачлал сайт хүүхэн байна гэж бас түүний төв ариун, хичээнгүй болгоомжтойд энэрэн өршөөж, журмын охин болгон мөргүүлэв. Түүнээс жонон Мухулай бурхан Халдунд эргэж, улс төрийн хэрэг үйлээ төгсгөж, хэдэн өдөр өнгөрч, зах хязгаарын сул хэргийг мэдүүлэхийн завсар Хонгорзулын учрыг мэдүүлсэнд Бөртгөлжин жүсэн хатан маш таалан баясах тул даруй шадар зарагд гэж тушаав. 

	Бөртгөлжин хатан түүний нарийн нягт, хичээнгүй хянамгайд их л тоож хайрлан, захиа буулган, эцэг эхийг нь нүүлгэн авчирсанд нэгэн гэрийн хотлоор тэнцэш үгүй баяр жаргалыг олж суулцав. 

	
XVIII. УРГИЙН МЭХЛЭЛ

	Урьд удаа Тэмүүжин Хонхтоны Мэнлиг, Аргусаны Хорголж хоёулыг зууч болгон, Хе вангийн охин Солонгуаг дүү Бэлгүдэйд гуйсанд Ялгуу дээрэнгүй зан гаргаж, хүлээсэнгүй. Хэдэн сар өнгөрөөгөөд Ялгуу гэнэт эцэгтээ охин дүү Солонгуаг Тэмүүжиний дүү Бэлгүдэйд өгч, ураг барилдаж, Тэмүүжиний сэцэн Цэцэглиг авхайг дүү Тусахад бэр болгон гуйж золио ураг суусугай, ингэвэл үүрд итгэлтэй болж болно гэв. Энэ хэрэг хэдий Хе вангийн сэтгэлд нийцэвч, гагц хүү Ялгуу гэнэт байсаар яахин энэ мэт сэтгэл халж Бет улстай янаглах болов гэж сэжиглэнэ. Гэвч түүний хэлэх үг бүр үнэнч бөгөөд сэтгэл эргэснээ хэлэх нь учир тухайд нийцэх тул түүнийг үнэхээр сэнхрэн мэдсэн ч болов уу гэж түүний үгийг дагав. Ялгуу юуны сэтгэл эргэж, Бет улстай амраглахыг хүсэх буй? Мөнхүү ялзаршгүй Жамухын гаргасан зальхай арга билээ. Ялгуу эгнэгт Тэмүүжинийг арилгах гээд арга олохгүй байтал Жамуха хагас жил бодоод нэг арга олж, Ялгууд: Золио ураг хийх нэрээр Тэмүүжинийг залж, нүдээр үзэж, гар барилцан хэлэлцэж тогтсугай гэвэл Тэмүүжин лав ирнэ. Баярын хэрэгт ирэх тул цэрэг авч ирж болно уу? Тиймээс угтуул ба хурим тойн архинд удаа бүр хор хольж барь, тэр эс орвол хуримын газарт нүх ухах буюу шугуйд цэрэг бүгүүлж, шууд гарч барьж ал! Хэрвээ бултран дутааж гаруузай гэвэл түүний буцах замын хоёр хавчил гацаанд хоёр анги цэрэг бүгүүлж тосож алсугай гэв. Жамуха бас энэ аргыг хөгшин вангаас тэргүүлэн хэнд ч битгий хэл гэв. 

	Ялгуу их л баярлаж, эцэгтээ ураг барьж эедсүгэй гэсэнд Хе ван хүүгээ огт сэжиглэсэнгүй. «Тэмүүжинийг залахаар хүн зарж, илгээтүгэй. Сайхан хичээ» гэв. Ялгуу даруй Болгуудайг дуудаж: 

	«Өдөр бүр байлдаж дайлалцахаас танай нийтийн санаагаар Бет улстай үрээр ханилж, хашаа түшээ болох нь дээр тул Бет улсын эзнийг залж хуримлан, нэгд тэдний ачийг хариулъя, хоёрт, ураг бололцохыг нүүрт гар барин хэлэлцье, чи үүнийг бүртгэн хэлж, сайхан залж, болзож ир! Яавч алгуурлаж, осолдож болохгүй! гэж захив. Болгуудай гэгч нэгэн тэнэг бүдүүлэг эр тул үхтэл итгэж, магнайдаа залбиран гарч ирээд, маргааш өглөө нь даруй нөхөр сэлтээ авч мордов. Явсаар нэгэн өдөр Бет улсын захад орж, харуулын хүний хамт Бурхан Халдунд ирж, Бет улсын эзэн Тэмүүжинд золгож, Хе вангийн золио ураг суухаар хуримд залсан учрыг нэг нэгээр мэдүүлэв. Тэмүүжин: 

	«Адил тэгш улс амраглан явъя гэж байхад адбиш биеэр очно» гэж ам алдав. Асган цулгуй Болгуудай ам хамхилгүй инээсээр арвин шан хүртэн, алцайтал олзлоод харив. 

	Хэрэйд улсаас залахаар ирсэн мэдээг, тэргүүлсэн түшмэл Торгон шар, цэргийн жонон Мухулай нар сонсож, Хэрэйдийн хэцүү хортойг мэддэг тул лав сайн сэтгэлгүй гэж яаран иртэл Тэмүүжин нэгэнт очсугай гэж ам алдав. Торгон шар, Мухулай нар: 

	«Хэрэйдийн залсан нь хэрхэвч сайн санаа бус, эзэн юунд ам алдав?» Тэмүүжин өчүүхэн мөшийж: 

	 

	«Үлэг эртний үгэнд 

	Өтөг барсыг барихад 

	Өеө хаях хэрэгтэй 

	Өтгөс луусыг унахад 

	Өөрийн амийг тэвчилтэй гэх үгс байдаг биш үү? 

	 

	гэв. 

	Мухулай нар Тэмүүжиний санааг төсөөлж мэдээд, их л бишрэн гарав. 

	Тэндээс жилийн доор урьд Хэрэйдэд хүн зарж, хойд жилийн гурван сарын хорин нэгэнд зуны уур орох сайн өдөр тул чуулганд хүрч хуримлана гэж болзоог тогтоов. 

	Удалгүй ирэх жилийн хаврын сүүл сарын шинэд болсонд Тэмүүжин, Торгон шар болон Мухулай нарыг дуудан Хэрэйдэд очихыг зөвлөвөл Торгон шар: Эрх биш эзний биеийг хамгаалах цэрэг авч очвол зохино гэж. Мухулай: 

	«Ургийн учир баярын хэрэгт цэрэг авч очвол бус улсад оольхой, тоольхойгоо мэдэгдэнэ. Илэрхий цэрэг дагуулан очиж болохгүй» гэв. 

	Тэмүүжин маш баясаж эрхий хурууны эрхийвчийг мушгиж, эрдэнийн бүснийхээ унжлагыг шувтарсанд, Мухулай сэгсхийж санааг ухаад үг дуугүй ухран гарав. Төдий Мухулай жононгийн цацарт олон жанжин нарыг зарлан цуглуулж, Боорчи, Буурал, Зэв, Чулуун, Чуу Мэргэн, Шири Хутуг зургуулд тус тус тэмдэг зэв өгч, арга заан мордуулав. Бас Өндөр Сэцэн, Үнэн Төр, Хавт Хасар, Бөх Бэлгүдэй, Зэлмэ, Хорголж, Оюут Сэцэн, Оюун гуа, Сайхан Сурталт, Төгсцогт арвуулыг дуудаж, Үнэн Төр, Өндөр Сэцэн хоёуланд нэг зэв, нэг тэмдэгт илд өгч, Тэмүүжиний жагсаалын дарга талбиж, чихэнд хэдэн үг сургав. Хавт Хасар, Бөх Бэлгүдэйг эзний биеийг хамгаалах мөрийн их жанжин болгож, нийтийг дагуулан Оюун Сэцэн, Сайхан Сурталт хоёулд нэгэн эвэр аяга өгч, эзний цав зоогийг чандлан тушаав. Аргасуны Хорголж, Оюун гуа хоёуланд эзний хөлгийн таван морийг бариулан, Зэлмэд эзний нууц зэвсэг - Орос улсын тэмдэг бууг өгч, аминд хүрвэл үүгээр харва, аажим болбол тэмдэг болго гэж тушаав. Жонон Мухулай өөрийн бие тэргүүлсэн түшмэл Торгон Шар болон үлдсэн жанжин нар улсаа сахихаар тогтож, эзнийг дагах арван түшмэл цөм бэлгэт хувцас өмсөн, сумны алчуур, хэт (хээ угалзат) саадгаар чимэглэж, хурим тойн ёсоор засаж, биед илэрхий зэвсгийг битгий зүү, дотор дотроо өөрийн зэвсгээ нууж ав, эзний биеэс тэргүүлэн сул хөтчид хүртэл, нийт тавин хүнээс хэтрүүлж болохгүй гэж зарлан, хэрэг мэдүүлэх зууч, хиагийн тушаал хавсарсан Төгсцогт эзний тэнсүүлд явсугай гэв. 

	Төдий дараа өглөө Тэмүүжин галзуу хар мориндоо мордож, гавшгай түшмэдээ дагуулан газрын холыг зорив. 

	Хэрэйдийн Галуут нуурт хүрвэл Галба нэрт элчийн тэргүүн угтлагад уулзав. Галбыг дагаж цааш явсаар, Гацаа ууланд хүрвэл Ялгуугийн хоёрдугаар угталга учралдан хар архи барив. 

	Хажуугаас Оюут Сэцэн урагшлан тосож аваад, Тэмүүжиний алтан цөгцөнд хагасыг хийж дээр нь өөрийн архийг хийж дүүргээд хариу архи барихыг мэдүүлэв. Тэмүүжин даруй хариу барьсанд Ялгуу холхилзон аашилж, халтиран алдагч болон алтан цөгцийг газарт алдав. Оюут Сэцэн хамраараа инээж: 

	 

	Харь улсын барьсныг 

	Хайрлал үгүй цацсан тул 

	Халамжит манай эзэн 

	Халхай хэрхэн зооглох! 

	 

	гээд Ялгуугийн барьсан архины хагасыг лонхонд хийж аваад цааш мордов. Хэрлэн мөрний чанад хөвөөн дэх хоёр улсын заагийн овоо чулуу дэнсийн модны дэргэд Хэрэйдийн ван Тоорилын гуравдугаар угтлага учирч, хоёр улсын эзэн мориноос бууж, харилцан золголдов. Ялгуу эцгийн өмнөөс хундагатай архи барьсанд, Сайхан Сурталт Тэмүүжиний өмнөөс цөгцтэй архи барьж, Оюут Сэцэнийг дохисонд Оюут Сэцэн урагш давшиж, Тэмүүжин Хе ван хоёулыг харилцан хундага солилцохын урьд: 

	 

	Амтат сархадын анх дээжийг 

	Авмагц харилцан үл зооглож 

	Алимад тэр уулын эзэд оршсон 

	Авралт овоонд сацал өргөнө үү? 

	 

	гэсэнд хоёр улсын эзэн «Мөн!» гэж овоо чулууны дээр дусаав. Хоёрдугаар хундаганы архийг Оюут Сэцэн бас: 

	 

	Хамгаалан хариулагч хоёр улсын эзэн 

	Хасын шимт унд дарс өргөн 

	Хангай тэр талын сахиулсан оршсон 

	Харгалзагч дэнсэн модонд сацал өргөнө үү? 

	 

	гэж ерөөн дэнсэн модонд дусаалгасанд Хе вангийн архи хүрсэн модны хальс хагзарч, хөх өвс цөм ув улаан болов. Энэ үед Хе вангийн анхны архи дусаасан овооны чулуу ч тас няс хагарав. Ялгуу хаашаа орохоо олохгүй гилбэлзэн аашлахад, Оюунгуа: 

	«Хааны өргөмжилсөн гүн ноёны хар архины хатуу нь юутай хэцүү, хад чулуу хагараад, хагд өгс ч улайв. Гацаа уулын угтлагад барьсан архийг гамнаж, сайхан хадгаллаа. Одоо гаргаж гайхлыг нь үзсүгэй!» гээд чулуун дээр дусаавал цав гарч хагарав. Модон дээр дусаавал мөр гарч хагарав. Өвсөн дээр дусаавал үнэр гарч улайв. Элсэн дээр дусаавал эвэр гарч товойв. Үүнд Хе ван хүү Ялгууг харан, хаашаа орохоо алдаж, харангадан унах шахсанд Оюут Сэцэн: 

	Өөрийн газрын сархад Өв тэгш улсдаа эм Хол дахь улсын архи хойд газарт хор гэдэг гэж халаглан хэлтэл Хавт Хасар өөрийн архийг хоёр аяганд хийж бариулсанд Оюут Сэцэн: Хаан хурмаст тэнгэрээс тэргүүлж Хамаг дэлхийн эзэд бүгдээрт Хатан хүчит архийг дусааж Хангинан баясахын сацал өргөнө Харилцан найралдах хоёр эзнийг Хамтад харгалзан соёрхох болов уу! гэж ерөөн сархдын дээжийг тэнгэр газарт өргөж, дахин хоёр алтан цөгцөнд архи дүүргэж Тэмүүжин, Хе Ван хоёулд харилцан солилцуулан бариулав. 

	Тэмүүжин өчүүхэн мөшөөж алтан цөгцөт архийг бартал хөнтөрч, Хе ванд үзүүлэн уу гэж найр талбисанд Хе ван алтан цөгцөт архийг ам дүүрэн оочиж авай харин хахаж ханиав. 

	Тэмүүжин Хе ванг тохруулан: 

	

	Андчилж явсан авгай ван чи минь 

	Ажиггүй тохиол болсон өчүүхэн эндэлд 

	Ахуу сэтгэлээ дэмий битгий цухалдагтун 

	Алгасангуй үгүйгээр бүү хэрэгс! 

	 

	гээд дараагаар гурван хундага уулцаж, Хэрэйдийн бэлтгэсэн их буудалд ирэв. 

	Хе ван хуримд хүрмэгц хурсан олны зэр зэвсгийг цөм хураалган, төв дундын ойр суудалд Тэмүүжинийг найр талбихад дахин давтан мэргэвч Хе ван огт болох үгүй тул хоёр улсын эзэн зэрэгцэж өмнөш хандан, Тэмүүжин баруун бие зочны суудалд суув. Хе ван зүүн этгээд гэрийн эзний оронд суун, хөсөрт хоёр аймаглан бага бага аймгуудын эзэн ба ойр ураг, элгэн садан нь арваад ширээ суулцаж, шаван хөгжим үүсгэж их хурим эхлэв. Хе ван бага хүү Тусахыг тэврүүлэн ацруулж Тэмүүжинд мөргүүлсэнд, Тэмүүжин нүд орхин үзэхүл, нас хэдий нялх боловч төрсөн нь нам дөлгөөн, гуа үзэсгэлэн, арвин хувийн цэцэн гэгээн. Төдий дарс идээн орж ирсэнд Сайхан Сурталт, Оюут Сэцэн хоёул Тэмүүжиний хоёр хажууд зогсож, идээн бүхнийг эрдэнийн эвэр аяганд хийж барина. Ялгуу дэргэд аашаа алдан, аргаа баран зогсоно. Төдий хурим өндөрлөж, будаа гарахад хоёр бага хүү их аяганд хонины зулбадасны (дотор хурга) шөл авч ирэн, хүн бүрд нэг аяга барив. Сайхан Сурталт тэр шөлийг сэжиглэж, халбагаар хутган авч, эвэр аяганд хийж үзвэл оргилон буцалж гарч ирэв. Тэмүүжин алгуур харж мэдээд, тэргүүн дохиж, мөн үл мэдэгч болон суув. Удсангүй дээд хурим дүүрсэнд, Хе ван дээд ширээний нарийн амтат зүйлийг доорд ширээнд хоёр улсын эзний хишиг болгон буулгав. Энэ үед баруун мөрийн ширээний хамгийн этгээдэд суусан Ялгуугийн хадам эцгийн татаар аймгийн Тэмээлзгэнэ ноён хэтэрхий омог төрж, Тэмүүжинийг байн байн хэртийн харж, тэмцэлдэн хэлэлцсүгэй гэх байдал гаргана. Оюут Сэцэн үзээд хараахан шүд загатнаж байтал чивхийтэл Хе ван өөрийн хөдөлгөсөн үгүй тэр нэг аяга зулбадасны шөлөө Тэмээлзгэнэ өвгөнд хүргэ гэж захисанд, Оюут Сэцэн сав зөөх ардыг ирэхээс өмнө сав саалийг хураагч болон Хе вангийн шөлийг Тэмүүжиний шөлтэй солив. Сав зөөх ард хүрч ирээд даруй хорт шөлийг Тэмээлзгэнэ өвгөний өмнө аваачиж талбив. Нэгэн адил хоёр аяга тул хэн ч цөм увайлсангүй. Тэмээлзгэнэ өвгөн баахан ч найр талбилгүйгээр нэг аяга шөлийг гагцаар оочиж бартал залгимагц баас шээс алдаж, бархиран чархиран өнхөрч, байсан сүв бүхнээс цус цувирч, баруун гараар хэнхдэгээ базаж малтсаар, үхэтхийн унав. Энэ бол Тэмээлзгэнэ өвгөний Есүхэй баатрыг хорлосон хор мөн. Ялгуу түүгээр Тэмүүжинийг хорлох гээд гэдрэгэн харин Тэмээлзгэнийн амийг авав. 

	Хурсан олон үймэлдэн үүсгэсэнд Ялгуу болон Тэмээлзгэнийн дүү Хүрэлзгэнэ нар тэмдэг буу талбин, тасын туг босгомогц тэртээ шугуйн дотроос татаарын гурван зуун шалгадаг цэрэг цохин гарч ирэв. Тэргүүлсэн баатар тэнэг Арслан гэгч төмөр хүрдийг эргүүлэн «Тэмүүжин хүү тэнхрэхийг бүү сана!» гэж тэчигнэтэл цохин иртэл гэнэт зам дунд тэрийн гэтэл унав. Тэр чөлөөнд Төгсцогт, Зэлмэ нар давшиж Хе ванг дардайтал барьж хүлээд, Хасар, Бэлгүдэй хоёул хар моринд сундалж, халхавч болгон гарав. Оюунгуа, Аргасаны Хорголж хоёул Тэмүүжинийг моринд унуулан хамгаалан гарав. Тэнэг Арслангийн дүү Төмөр заан нэхэж иртэл бас дэрдэсхийж гэдрэглэн унав. Энэ завд Тэмүүжиний олон сайд эзнээ авч нэлээд хол зувчин гарав. Ялгуу согтуу хүчинд их цэргийг авч нэхэн хүрч ирээд шаламгайлан урагшилж, алж орсонд гэнэт буун дуу гарч, тэнгэр элсний сөөгөөс Зэв, Чулуун хоёул нэг мянган шалгадаг цэргээ дагуулан хөндөлдөн тосож байлдан оров. Жамухын ах Ашуга гэгч их сэрээ эргүүлэн байлдан орж, Зэв, Чулуун хоёрыг өчүүхэн хэрэгсэхгүйд тэд хоёул хараахан цухалдаж байтал Ашугын гар хөл хөдлөх асар удаан болж, сэрээгээ алдан сартайн унав. Зэв, Чулуун хоёул хөлөөс нь атган авч, хараахан таталцахад Зэв нэгэнт цавчин Ашугын гуяыг тасалж авав. Чулуун үлдсэнийг нь чирч, 

	Ялгуугийн хойноос нэхэх гэтэл Хэрэйдийн цэргийн дотроос Чуу 

	Мэргэн шувтлан алан гарч ирээд: «Та хоёул миний алсан хүнийг хааш нь аваачна? Нүд чинь балрав уу, түүний улаан сугыг үз!» гэсэнд хоёул урвуулж үзвэл түүний улаан суганд Чуу Мэргэний тэмдэгт төмөр сум хагас илүү шааж өд нь нэг сөөм шахам гарч байх ажээ. Гурвуул их л инээлцэн толгойг цавчин, Чуу Мэргэнд өгөөд Ялгуугийн хойноос нэхэн довтолгов. Үзвээс тэнэг Арслан, Төмөр заан нарыг мөн Чуу Мэргэн харваж унагаасан ажээ. Төдий гурвуул Ялгууг хааж байлдахад Ялгуу жад, илдийн доогуур шурган гарав. 

	Чуу Мэргэн бас нэг сум харваж, Ялгуугийн илд атгасан баруун гарын дунд хурууг тас харваж, сум илдийн ишинд хадсанд Ялгуу дэм илдээ алдаж, яаран эмээлийн бүүргээ тэвэрч өөрийн цэргийн дотор дутааж оров. 

	Зэв, Чулуун хоёул Тэмүүжиний хойноос нэхэж, Хэрлэн мөрний өмнө Гацаа ууланд гүйцэж иртэл Хэрэйдийн Галба хоёр мянган цэрэг авч, замыг хөндөлдөн гарч ирэв. Өндөр Сэцэн, Үнэн Төр хоёул даруй Хе вангийн бүсээс атгаж, хүзүүнд илд талбин «Бүгсэн цэрэг хэрэв хөдөлбөл танай эзнийг ална!» гэж Хе вант өндөр өргөж, цэргийн өмнө авч гарсанд Галба булаан авсугай гэхүл Бет улсын мянган цэрэг гүйцэн хүрч ирээд, Хэрэйдийн цэрэг хөдөлмөгц Хе вангийн толгой даруй унах тул цэргээ хойш ухраав. Зэлмэ, Зэв, Чуу Мэргэн, Бөх Бэлгүдэй, Хавт Хасар мянган цэргийг авч Хе вангаар халхавч хийж зогсон Гацаа уулыг хөдөөсөн гарч, дахин Хе вангаар хойд халхавч болгон Зэв, Чулуун хоёул өмнө зам нээж довтлон сая уудам газар хүрч ирэв. 

	Энэ үед хойноос чармаан нүцгэн нэг хүн зайдан морь унаж, «Миний хөгшин эзнийг битгий ал!» гэж довтлон ирнэ. Олон хүн үзэхүл Хэрэйдийн Болгуудай хоосон гараар зайдан морины далаас шүүрэн довтолж хүрч ирэв. Зэлмэ хүн зарж, Болгуудайг морины дээр хүлүүлж, цэргийн өмнө халхавч болгон аваачив. 

	Дэмий арван газар явсангүй хойноос Ялгуугийн цэрэг мөн нэхэн хүрч ирээд, Галбыг «Юунд цэрэг хөдөлгөсөнгүй вэ?» гэж алах гэв. Галба их л цухалдан: 

	«Тэд манай ванг араас нь атган өндөр өргөж, хүзүүнд нь илд талбиж, манай цэрэг өчүүхэн хөдөлбөл даруй ална, би яахин цэрэг хөдөлгөнө?» гэхэд Ялгуу: 

	«Чи эцгийг үзэж байгаад юунд үл булааж авна? Жич: танай цэрэг хэдий хөдлөх үгүй боловч эзний амийг гаргаж болно уу? Шууд Тэмүүжинийг албал барав. Чи юунд цагийг алдав?» гэж тачаадан уурлаж, Галбыг хүнд дөчин шийдэм дэлдэж шийтгээд мөнхүү цэргийн өмнө явуулав. 

	Нэг өдөр, нэг шөнө зогсолгүй нэхэн хөөж гүйцтэл, Бет улсын цэрэг гэнэт зогсов. Үзэхүл хөндлөн этгээдийн уулын завд зэс бүрээний дуу гарч, Жамуха гурван мянган бүгсэн цэргийг авч алан гарч ирэв. Бет улсын өмнө цэрэг Жамухад тусагдаж, хойноос Ялгуугийн цэрэг нэхэж, зүүн этгээд Хэрлэн мөрөн, баруун бие Жавхлан уул, үүний дотор хаагдав. Зэлмэ тэмдэг буу талбин, Зэв, Чулуун хоёулын мянган цэргийг хоёр тийш хувааж, тэргүүн сүүлийг хамгаалан Чулуун, Зэв хоёул Ялгууг тулж, Бэлгүдэй, Хасар хоёул өмнийг байлдана. Тэмүүжин Чуу Мэргэн нарын есөн сайд авч, дунддыг эзлэн хоёр тийш таслан цөөхнөөр олныг тулж, улам улам хүч хүрэлцэхгүй болов. 

	Яг энэ бачим үед гурван этгээдээс хамтаар буу дуурьсан хэнгэрэг дэлдэж, гурван анги бүгсэн цэрэг цугаар алан гарч ирэв. Ялгуугийн хойноос Боорчи, Бууралын хулс өвсөнд бүгсэн цэрэг салхин гал мэт цохин орж ирсэнд, Ялгуугийн цэргийн сүүл их л самуурав. Баруун биеийн Жавхлан уулын заваас Шири Хутугийн таван зуун шалгадаг цэрэг хөндлөн этгээдээс жишүүгээр алан орсонд Жамухын арын цэрэг их л аюулдав. Хэрэйдийн тэргүүн, сүүл хоёр этгээдийн цэрэг хараахан бутралдсанд Бет улсын жонон Мухулай олон жанжныг авч, Жамухын хойноос цахилгаан цахилхилэн, аянга дайрах мэт алан орж ирэв. 

	Бет улсын нөгөө гурван анги цэрэг үзээд омог сүр ихэд бадран шаламгайлан орж байлдсанд, цэрэг тэргүүн сүүл цөм дайсанд учирч, байлдал үгүйгээр бутралдан үүсгэв. Энэ завд бөх Бэлгүдэй, Хавт Хасар нар Тэмүүжиний дундад цэргийг хөдөлгөж, Жамухын цэргийг хавчин алж орсонд, Жамуха тэргүүлэн зүүн Гацаа уулын зүг буруулан очив. Хасар холоос үзэж таниад, нэгэнт харвасанд баруун чихийг сэт харвав. Энэ үед дундад цэрэг Шири Хутугийн цэрэгтэй уулзаж, Зэв, Чулуун хоёулыг Ялгууг тосож байлд гэж илгээв. Ялгуу Боорчи, Бууралын цэрэгт хаагдаж, хараахан цухалдан гар эвэршээх тул Галба гарч байлдаад, зүүн гуя Чулууны дэм илдэд дайрагдан цус цувируулан буруулав. Боорчи, Бууралын цэрэг Ялгууг хавчин ирсэнд Ялгуу дуулгаа авч хаяад сул цэргийн завсарт шургалан орж дутаан гарав. 

	Хэрэйдийн их туг унасанд Хэрэйдийн зэр зэвсгийг хаян Боорчи, Буурал нарт дагаж үүсгэв. Энэ үед Тэмүүжиний арван сайд Тэмүүжинийг авч, Жавхлан ууланд бэлтгэсэн авын буудалд хүрч буудаллав. Олон жанжин цэрэг Хэрэйдийн цэргийг их л дарж, жонон Мухулай Хэрэйдийн цэргийг гучин газар нэхэж алаад сая харанга цохиж, цэргээ хурааж, Жавхлан уулын буудалд хүрч ирэв. Үзвээс Мухулай олон жанжныг тус тус бэлтгэхээр явуулж, Тэмүүжинийг мордуулаад хойноос нь их цэргийг авч, Хэрэйдийн захад ирж хүлээн, Хэрэйдийн цэргийг их л дарсан ажээ. 

	Эзэн түшмэд Жавхлан ууланд хүрч, дийлсэн ёсоор их хурим хуримлав. Өндөр Сэцэн, Үнэн Төр хоёул Хе ванг атиртал хүлж, түлхэн авчирсанд Тэмүүжин: 

	«Хөгшин авгайг юунд энэ мэт гутаав?» гэж хүлээсийг тайлуулж, архи барьж, тохруулсанд Хе ван нүдний нулимс цувруулж: 

	«Хол ойрд хуйхар хүүд хорлогдоно, хоцролгүй холчирхон Жамухад алагдана, би!» гэж бүгшин ухилна. Тэмүүжин дахин давтан тохруулав. Бас Болгуудайг эзэндээ үнэнч гэж таньж, эзэн Хе ванд шударгаар явагтун гэв. 

	Төдий Хе ванг Жавхлан ууланд арван өдөр ав хийж, жаргуулаад Хэрэйдийн амьд баригдсан таван зуу илүү цэргийг гэдрэг өгч, Мэнлигийн хоёр хүү Алх, Сүх хоёулаар Хэрэйд улсад нь хүргүүлэв. 

	Энэ завсар Хе Вангийн хүү Ялгуу эцгээ лав Бет улсад алагдан, одоо би Хе вангийн орыг эзлэн, олныг хураамжилж, эцгийн өшөөг авна гэж бодрол бичиг бичиж, Алтан улсад айлтган довтолгож, биеэ «Эй Син Ван» өргөв. Ингэж үймж байтал эцэг нь хүрч ирсэнд Ялгуу их л амт алдарч, арга үгүй угтан оруулж, эцгээ «Ван хаан» гэж өргөсөнд Хе вангийн хилэн даруй тайтгарав. Төдий Солонгуаг «Сэргэлэн гүнж», биеэ Хуан Тайзи, бага эхээ баруун ордонд Хуангу, бага дүү Тусахыг дэд Тайзи, бас эмээ, бага авга Гүргэлзгэнийг Их Тайши гэж дэс дараалан их өргөмжилж, Алх, Сүх ах дүү хоёулыг хуримлан шагнаж хариулав 

	 

	
XIX. ЦЭНИЙН ТАЛД ЭНГҮДИЙН ЭЗНИЙГ БАРЬСАН НЬ

	Түүнээс удсангүй бас нэг оныг өнгөрч, цагаан нохой жил (1190) болов. Тэр жилийн хавар, Хэрэйдийн Жамух Бет улсын баруун хойдод орших Энгүдийн эзэн Уран Зангууг өдөөсөөр байгаад Бет улсаас урвуулахад хүргэв. Уран Зангуугийн уг нэр нь Зангуу гэдэг. Түүний санаа уран, гар нарийн тул олноороо цөм түүнийг Уран Зангуу гэж дуудна. Уран Зангуу бол маш шулуун шударга, намуун дөлгөөн хүмүүн билээ. Харин түүний доорх зүүн гарын жанжин Хар Бэрх, баруун гарын жанжин Шаргал Бардан хоёр бол санаа их, зан бардам ажээ. Энгүд уг нь гурван торгуудтай, шударгаар Бет улсад алба барьсаар ирсэн билээ. Гэтэл урьд жил Бет улс Найман ба Зүрчидийг дарсан, жич Ижилжийн аймагтай ураг барьсан гурван удаагийн хэрэгт цөм Хар Бэрх, Шаргал Бардан нар итгэл хөсөрдүүлж элч цэрэг илгээсэнгүй. Үүнийг Жамух сүвэгчлэн сонсоод, урьд зүүн өмнө Жаруд улсын Ванцог хаанд довтлон очиж: «Бет улс танай улсыг довтлон ирж, байлдан авсугай гэж буй. Чадахул угтан очиж, манай улстай нийлж, Бет улсыг мөхөөсүгэй. Ядахдаа чи цэргээ авч, Үлээн мөрнийг гэтэлж, өөрийн улсын хязгаарын гадна Олгой ууланд авлагч болон Бет улсын ирэх цэргийг тул!» гэж хатган хэлж зөвлөн тогтов. 

	Тэндээс Энгүдэд ирэх замд өөрийн цэргийг Ванцог хааны хүмүүн болон Бет улсад Олгой ууланд тулж байлдах бичиг бариулан илгээв. Өөрөө Уран Зангууг өдөөхөөр ирсэнд Хар Бэрх, Шаргал Бардангийн сэтгэлд яв цав нийцэв. Даруй угтан оруулж хуримлан уулцаж байтал Жамухын арга хэрэглэсэн Бет улсын элч ял асуухаар ирэв. Жамух Уран Зангууд учирч одоо хэрхэхийг зөвлөвөл Зангуу: 

	«Бет улсын эзэн өчүүхэн ослыг лав хэлтрүүлнэ. Миний санаагаар бол би биеэр ял хүлээхээр очвол лав хэвээр амар асууж аж төрж болно» гэсэнд Бүрээдийн Өрсүүмээс энэ бол чухам урт удааны арга мөн гэв. Хар Бэрх, Шаргал Бардан хоёул: 

	«Хэрэг нэгэнт энэ хэрд хүрсэн тул Бет улсын элчийг алаад, цэрэг авч тулбал дээр» гэв. Жамух зочны суудлаас: 

	«Таны энэ цөм болохгүй, эрж очин ял хүлээх нь гараа хүлж, үхэхийг хүлээх хэрэг. Бет улсын элчийг алах нь нэн түргэнээр цэрэг илгээхийн шалтаг» гээд «Танай арван аймаг, гучин нэгэн нутагт нийт хэдий чинээхэн цэрэг буй?» гэж асуув. Хар Бэрх, Шаргал Бардан цугаар: 

	«Нийтийг нийлүүлбэл гурван түм шахна» гэлээ. Жамух: «Бет улсын нэртэй жанжин хорь шахам, шалгарсан шилдэг цэрэг зургаан түм илүү буй, танай цэрэг түүний хагас ч хүрэхгүй бөгөөд хэрхэн түүнтэй эсэргүүцэлдэж болно?» гэж аюулган эцэст нь: 

	«Одоо танай улс их бага, хөгшин ядуулгийг цөм гаргаад эрхбиш хатан хүчтэй дөрвөн түмэн цэрэг шалгаж олоод, Цэнийн талд нүүн очиж, хэрэм хүрээг өндөр босгож, гуу унуулыг гүн өрөөд, Бет улсын ирэхийг хүлээ. Би Хэрэйдийн Эй шинэ ван Ялгуугаас хоёр түмэн цэрэг эзэлж, Бет улс танд халдахаар ирвэл бид довтлон ирж тусалсугай. Сонсохул зүүн Жаруд улсын Ванцог хаан ч Бет улсын хязгаарыг халдах чимээ буй» гэсэнд Уран Зангуу аргагүй үг дагав. Жамух явахаас өмнө бас: 

	«Бет улсын цэргийн хөдлөх өдрийг олмогц манай хоёр түмэн цэрэг магад гурван өдрийн дотор мордож танайд туслахаар ирнэ. Өдөр болбол шар луут далбаагаар тэмдэг болгож таньтугай! Шөнө болбол тэмээний толгойд цагаан зул уяхаар танигтун» гэв. Үүнд Бүрээдийн нутаг дахь Өрсүүм гэрийн олноо авч, Байгаль тэнгисийн зүг зайлж очив. 

	Төдий Уран Зангуу арван аймгийн гучин нэгэн нутаг улсыг шалгаж, чийрэг цэрэг гурван түм олж Цэнийн талд нүүж бэхлэн сууж хүлээснийг өгүүлэх юун. 

	Жич өгүүлэн: Бет улсын жонон Мухулай гэнэт Жаруд улсын Ванцог хааны хязгаарыг халдан байлдах бичиг хүрч ирсэнд цэрэг аван Олгой ууланд сэргийлэхээр мордов. Ингэтэл Энгүдийн байлдах бичиг бас хүрч ирсэнд Тэмүүжин: 

	«Энгүдийн Уран Зангуу гэгч маш номхон шударга, хичээнгүй болгоомжтой хүн билээ, энэ байлдах бичиг ирсэн нь их сэжиглэлтэй» гэж ирсэн элчийг дуудан оруулж, учрыг асуувал тэр элч харин нэгэн ам хэлгүй хүмүүн байв. Тэмүүжин нэн сэжиглэж, Оюут Сэцэнийг дуудан: Ам хүмүүн элчид ирэх ёс үгүй, далд учир буй, аргаар явж ам алдуулбал аливаа нууц аргыг мэдэж болно гэж захив. Оюут Сэцэн захиаг хүлээн авч, Энгүдийн элчийг шаван хөгжмийн өргөөний хажууд архи уулган суулгаж: 

	«Манай улс элчийг үл зовооно, чи согттол ууж маргааш харьтугай!» гэв. Тэр элч их л ууж ухаан балартал согтож шөнө олон хөгжимч нар ч архидаж, дуулалцахад санаанд үгүйгээр «сө найд» гэж дагаж дуулав. Хагас цаг болсны дараа Оюут Сэцэн их л инээн: «Ам хүмүүн чинь архи уувал эм орох юм биз» гэж түүнийг бариулахад тэр сая санагалзан гараар амаа бөглөв. Оюут Сэцэн түүнийг Зэлмэд хүргэж тушаасанд, Зэлмэ үнэнийг эс хэлбэл түлхэж гарган, огтчиж ал гэв. Тэр элч их л аюун нааш цааш илгээсэн хоёр элч цөмөөр Жамухын хуурмаг элч болох ба Жарудын Ванцог хааны элч ч мөн Жамухын элч болохыг ний нуугүй бүрэн тоочин өчив. Маргааш өглөө Зэлмэ эзэндээ мэдүүлж, тэр элчид чи нэгэнт үнэнээ хэлсэн тул амийг чинь хэлтрүүлье! Чи эргэж харьсны дараа сайн хичээ, ам алдсанаа сэрэгдвэл лав алагдана гэж сургаж илгээв. Тэмүүжин төдий Хэрэйдийн цэрэг мөн хөдлөхийг мэдэж, нэгэнтэйгээр жонон Мухулайн хойноос тэрхүү мэдээг довтолгон илгээж, цэрэг эргэж Хэрэйдийн цэргийг тул гээд, нөгөөтээгүүр бэлэн байх жанжин цэргийг хоёр анги тэгшилж, Торгон Шар, Боорчи хоёулаар улсыг сахиулж, өөрийн нэгэн хагасыг авч, Энгүд, Хэрэйдийн нийлэхээс өмнө хүрч эвдсүгэй гэж мордов. 

	Үүнийг өгүүлэхгүй түр зогсож, Хэрэйдийг хэлэх нь, Жамух Хэрэйддээ буцаж Ялгууд золгон, Жаруд ба Энгүдийг цөм Бет улсад дайсан болгож чадсанаа тоочиж: 

	«Одоо Энгүд хэрвээ Бет улсыг эвдэж чадвал бид даруй хавсран орж, Бет улсыг мөхөөгөөд нийтийг эзэлсүгэй! Хэрвээ Энгүд дийлэгдвэл бид завсрын ашгийг олзолж буцъя!» гэлээ. 

	Шинэ гүн Ялгуу их л баярлаж, эцгээс далдуур хоёр түм таван мянган цэрэг авч, Найманыг сэргийлнэ гэж шалтаг заан Энгүдийн зүг зорив. 

	Тэндээс Олгой ууланд мордсон жонон Мухулай замын зуур мэдээ олж, улсдаа буцаж ирээд, Тэмүүжиний дагуулж аваачсан нь цөм бага жанжин нар тул сэтгэл амар үгүй болж яаран Бэлгүдэй, Хасар, Буурал, Чулуун дөрвүүлд дөрвөн мянган цэрэг өгч, эзнийг хичээн хамгаал гэж нэхүүлэн илгээв. Жич, Шири Хутаг, Хар Хиру, Чандгана Сэцэн, Ходаан Бэхи дөрвүүлийг шууд Хэрэйдийн хулгай цэргийг мөшгөж буцах замд нь бүгэн түүний цэрэг дарагдаж буцвал хойноос нэхэн орж, ачаа хөсгийг булааж ав гэж явуулав. Өөрийн бие Зэлмэ, Зэв, Чуу Мэргэн, Хурц Байр дөрвөн жанжныг авч, их цэргийг дагуулан урьд Хэрэйдийг хэлбээд, хойно Энгүдийг эвдэнэ гэж тогтож, гадаадад Энгүдэд мордоно гэж алдаршуулан цуу тараан сэмээр Хэрэйдийн замыг тосож, Цагаан Орхиул хэмээх уулын завд хүрч буудаллав. 

	Тэмүүжиний цэрэг Энгүдийн захад хүрвэл, Энгүдийн урвасан нь үнэн бөгөөд хошууч Тогтонго Сүбээдэй нар хэд хэдэн удаа хүрээг даран байлдаад тэдний битүү нүхэнд гэнэдэн эвдэж чадахгүй байтал Бэлгүдэй, Хасар нарын туслах цэрэг хүрч ирэв. Их цэргийг нэг өдөр амруулмагц дэд өдөр Цэнийн талын Энгүдийн хүрээг хааж үзэхүл, Уран Зангуу үнэхээр урнаа гаргаж, цэргийн хүрээ буусан нь эвүүр давхар бат бэх үнэхээр халдаш үгүй арван найман хаалга, арван хоёр товт харуул, толгой сүүл залгалдан хамгаалжээ. Ямар зэргийн хот балгасаас ч бат бэх, Бет улсын цэрэг арван өдөр байлдавч ойр халдан хавьтан чадах үгүй байлаа. 

	Уран Зангуу хагас сар хаагдаж, хөл дэвсэн гашуудаж, байн байн гарч, дагана гэхэд Хар Бэрх, Шаргал Бардан хоёул үхэн хориглож, Хэрэйдийн цэргийг нүднээс цус гартал харавч ирэх үгүйд цухалдаж байлаа. Тэгж байтал шөнийн нэг жингийн цагт гэнэт зүүн өмнөд этгээдээс нэг ангийн их цэрэг тэмээний толгойд царцсан үхрийн тосны цагаан зул уяж, их галын баг өргүүлэн цохин ирэв. Хар Бэрх, Шаргал Бардан цэргээ найман хувааж, найман хаалгаар алан гарч, Хэрэйдийн цэргийг угтан оруулахаар бэлтгэв. Төдий Уран Зангуугаар хүрээг сахиулж, Хэрэйдийн цэргийн ойр хүрч ирэхийг хүлээхэд, хүрээг хаасан Бет улсын цэрэг гасалж, Хэрэйдийн цэргийг очиж тулав. Энгүдийн цэрэг яаран хэнгэрэг дэлдэн, найман хаалгаар хамтаар байлдан гарч, тэмдэг гал өргөн, алан орсонд Бет улсын цэрэг тулан чадах үгүй болж, хоёр тийш бутралдав. Энэ замд Хэрэйдийн цэрэг нисэх мэт цохин, Энгүдийн цэрэгт нийлсэнд, Энгүдийн цэрэг урваж, найман хаалганы муруй сарий замаар Хэрэйдийн цэргийг удирдан, цэргийн хүрээнд оруулж ирэв. Бет улсын бутарсан цэрэг Хэрэйдийн цэргийн сүүлийг дагаж, Энгүдийн цэргийн хүрээнд дүүртэл орсонд, Энгүдийн эзэн түшмэл их л аюуж, сая хаалга хаасугай гэтэл буун дуу гэнэт гарч, Хэрэйдийн цэрэг цугаар гар хөдлөн Энгүдийн цэргийг алан үүсгэж, Ураа Зангууг амьдаар барив. Энэ юуны Хэрэйдийн цэрэг аж. Үзвээс Мухулай Оргил ууланд бүгж, Хэрэйдийн туслах цэргийг цочимтгойгоор тосож байлдан, их л дараад, тэмдэг туг, хиур ба цагаан зулт тэмээг цөм булаан авч, Энгүдийг гэнэдүүлэн хүрээнд орсон ажээ. 

	Мухулай Энгүдийн хүрээнд ормогц өөрийн улсын туг, хиурыг босгуулж, дотроос гадагш алан үүсгэсэнд Хар Бэрх, Шаргал 

	Бардан нар сая Бет улсын аргад унаснаа мэдэж сөс хэмхрэн, найман хаалгаар дутаан гарав. Бет улсын арван бяцхан жанжин хааж байлдаад, дүгэргэлдэн авсанд, Энгүдийн цэрэг ар өвөр цөм дайсанд хаагдаж, дотор гаднаас харвах нь бороон орох мэт тул хүрээний гадуур тойрон самууран гүйлцэж, өөрийн ухсан битүү нүхэнд уналаа. Энгүдийн цэрэг зүүн өмнө зүг шувтлан байлдаж, их хагас шувтлан гарч, хоёр газар явсангүй Цэнийн талын их гуугаас Тогтонго, Сүбээдэй хоёрын цэрэг цугаар гарч дүгэргэлдэн хаатал арван бага жанжин нарын цэрэг бас нэхэн ирж, хоёр давхар хааж авав. Мухулай биеэр Уран Зангууг барин байж, зам удирдан, Тэмүүжинийг угтан, Энгүдийн хүрээнд оруулаад, өөрийн нэгэн анги цэргээ авч, Энгүдийн цэргийг гурван давхар хааж байлдав. Энгүдийн баруун гарын жанжин Шаргал Бардан, Тогтонго баатрын дэм илдийн доор үхэв. Зүүн гарын жанжин Хар Бэрх олон цэргийг авч, шаламгайлан байлдаж, шувталж гарсугай гэсээр биед хэдэн хэдэн сум хадав. Тэр цэргийн дотор зам эрэн байлдсаар Сүбээдэй баатарт халз учраад их л аюуж, хэдэнтээ байлдаж, зай эрэн буруулсугай гэтэл Сүбээдэй баатар нэгэнт амдан, зүүн гараар жадыг зайлуулан шунган орж ирээд, баруун гараа нэгэнт хурайлмагц Хар Бэрхийг шүүрэн авч, газар таягдан, хүлүүлж амьд барив. Хоёр жанжны туг унасанд Энгүдийн цэрэг итгэх газар үгүй болж их л самууран хашхиралдана. Мухулай олон цэрэгт: «Хуяг зэвсгээ орхиж, дагагсдын нийтийн амийг цөм хэлтрүүл, эс дагагсад бүхнийг бартал хядан арилга!» гэж зарласанд Энгүдийн цэрэг хараахан амь гарах арга үгүй байсан тул үүнийг сонсож их л баярлан хиур, далбаагаа цөм орхиж, хуяг зэвсгээ таягдан дагав. Үүнд Мухулай харанга цохиулан, гурван анги цэргээр гучин нэгэн нутгийн цэргийг хураан салгаж захируулав. 

	Дараа өдөр, Мухулай Уран Зангуугаас олон цэргийн тоо дансыг байцаан авч, Тэмүүжиний өмнө хүлж авчран сөгтгөв. Тогтонго баатар Шаргал Бардангийн толгойг өргөв. Сүбээдэй баатар Хар бэрхийг амьд авч ирэв. 

	Тэмүүжин Уран Зангуугаас: «Би хоёр үе дайсантай тулж, нэг удаа ураг холботол чиний нутгийг хол гэж нэгээхэн удаа ч зар өгөө үгүй байтал чи юунд зүв зүгээр байсаар энэ мэт хол дүлийн давшиж, энэ мэт самууныг үүсгэсэн буй?» гэсэнд Уран Зангуу уухилан байж, Жамухад мэхлэгдсэнээ нарийвчлан хэлэв. Тэмүүжин: 

	«Жамуха хуурмаг элч илгээж, таныг цочоон аюулгасан боловч чи мөн хариу элч илгээж мэдүүлбэл зохих үгүй юу?» гэхэд хажуугаас Хар Бэрх шарх маш хүнд байтал нүдээ цайвалзаж байгаад өндөр дуугаар: «Манай эзэн угаас урвах сэтгэл үгүй, цөм бидний үүсгэсэн хэрэг, одоо түргэн намайг албал барав!» гэж дэвхэцнэ. Тэмүүжин түүнийг сайн эр мөнийг үзээд оруулж авсугай гэж Мухулайн санааг асуувал, Мухулай би мөн хайрлана, гагц түүний шарх маш хүнд, би аваачиж оролдож үзсүгэй гэв. Хоёр өдөр сувилан шархыг сайн болгон эс чадаад Уран Зангуугийн ялыг түүнд тохоож, Хар Бэрхийг дамнан гаргаж цаазлан, толгойг Шар Бардангийн толгойтой хамт өлгүүлэв. Төдий Энгүдийн олныг тогтоон амаржуулж, Уран Зангуугийн амийг хэлтрүүлэн дагуулж, дээр нь Уран Гацагийг тушаан дагуулав. 

	Тэндээс цэрэг дийлсэн баярын ёсоор бялар бишгүүр үлээн, саралжин хэнгэрэг дэлдсээр буцаж, сая улсын захад хүртэл Хэрэйдийн цэргийг дарж дийлсэн Шири Хутаг, Хар Хиру, Чандгана Сэцэн, Ходаан Бэх дөрвөн жанжин угтан ирж золгов. Хэрэйдийн цэргийг хэрхэн дарав? гэвэл: «Жамуха гүн Ялгуутай хоёр түм таван мянган цэргээ авч, хэдэн өдөр яваад, Бет улсын өмнүүр хулган өнгөрч, сая Цагаан Оргил ууланд буудаллав. Шөнийн гурван жингийн үе болоход Мухулайн бүгсэн цэрэг Энгүдийн дарагдсан цэрэг гэж хуурмаглан хашхирч, бид Хэрэйдийн аргад унаж, улс эвдэрч, орших газар үгүй өлбөрөн мохож явна гэж Хэрэйдийн цэргийн хүрээг гал талбин эвдэж оров. 

	Хэрэйдийн цэрэг санаанд үгүй байсан тул их л самууран хүрээгээ орхиж байлдал үгүй буруулав. Мухулай хорин газар нэхэж, нэгэн зэрэг их л дарж, Хэрэйдийн туг, хиур ба тэмдэг зулт тэмээ, өргөө майхныг бүрнээр булаан авч, Энгүдийг гэнэдүүлжээ. Тэндээс Ялгуу нар дутаан тавин газар гарч, Тарвагатайн манханд хүрч, тогоо тулгаа тулж, сая цай чанатал бургасны дотроос Шири Хутаг нарын цэрэг цохин гарч, биеэ мөн Энгүдийн салбарсан цэрэг гэж хааж Хэрэйдийг Бет улстай сэмээр нэгдэж, манийг гэнэдүүлэв гэж хааж байлдсанд Жамуха, Ялгуу хоёул сөс хэмхрэн буруулав. Тэгээд Шири Хутаг нар Хэрэйдийн хулгай цэргийг их л дарж, буй бүхийг нь олзлоод Тэмүүжинийг хүлээн угтсан ажээ. 

	 

	
XX. НИСЭХ ГАЛААР БАЙ ША ЧЕН ХОТЫГ ЭВДСЭН НЬ

	Тэмүүжин их цэргийг авч, Энгүдээс буцаж ирээд, Жарудад зарсан өндөр Сэцэнийг дуудаж Ванцог хааны байдлыг асуув. Өндөр Сэцэн: 

	«Би шууд тэдний хотод орж, өшөө үгүй байтал өө дэгдээх бичиг хүргэсэн учрыг асуувал, Ванцог хаан ам алдаж, бичиг хүргүүлсэнгүй гэнэ. Гагц энэ намар зүгээр Үлээн голыг гэтэлж, Олгой ууланд авласугай гэсэн үнэн, цэрэг дайны учир ер үгүй гэж буй» гэж мэдүүлэв. Тэмүүжин даруй би мөн энэ намар Олгой ууланд ав хийнэ. Тэнд уулзаж үнэн сэтгэлээр хэлэлцсүгэй! гэж Өндөр Сэцэнийг болзохоор явуулав. 

	Түүнээс халуун зун харсаар өнгөрч, сэрүүн намар сэр сэр салхилан хүрч ирэв. Тэмүүжин болзоонд нийлүүлэн Олгой ууланд авлахаар ирвэл Ванцог хаан Бай Ша Чен хотоос гурван түмэн шалгарсан цэргээ авч Олгой ууланд ирж буудалласан ажээ. Энэ мэдээг Хэрэйдийн Жамуха сонсож, их л гэлмэж, Ванцог Тэмүүжинд учирвал миний хэрэг задарна гэж яаран шөнө дүл довтлон Ванцог хааны хүрээнд ирэн: 

	«Хаан чи Бет улсын Тэмүүжиний аргад оров» гэж хэлтэл Ванцог хааны түшмэл урагш давшиж, Жамухыг барьж хүлэв. Жамуха хэрэг задарсныг мэдээд гэнэт тачигнатал инээн: 

	«Хөөрхий хохь минь тэр, Ванцог чиний Үлээн голд огтлогдож, Олгой ууланд устах цаг хүрч ирсэн ажээ. Намайг түргэн ал! Түргэн ал!» гэж гадагш гарч гүйсэнд Ванцог хаан сэжиг төрж, эргүүлэн ацарч, түүний үгийн учрыг асуувал, Жамуха хамраа шагнайн: 

	«Албал түргэн алахгүй, бас ямар цагийг хүлээнэ?» гэхэд Маш, Төр хоёр жанжин илдээ суга татаж алсугай гэтэл, Ванцог хаан биеэр халхлан зогсож, Жамухаас: 

	«Чи яахин миний үхэх цаг ирсэн гэнэ?» гэж асуусанд Жамуха: 

	«Тэмүүжин хурц хүчээр, дөрөв, таван түмэн цэрэгт улс аймгийн эзнийг нэг гүзээ шар тосноос нэг ширхэг унгасыг сугалах мэт, хялбар олж байтал нэн одоо цэрэг үгүй авын дотроос чамайг барьж аваачих ямар бэрх ажээ? Хэрэйдийн Ван хаан түүнийг залсан байтал баригдаж зуун зүйлийн гутамшгийг үзсэн биш үү, та одоо түүний гар доор ойр байтал баригдахаас нэн хэлтэрч чадна уу? гэсэнд Ванцог хаан их л зөвшөөрч түүний хүлээсийг тайлж, хэрхвэл сайн гэж асуув. Жамуха даруй аргын дагуу арга хэрэглэж, нэгэнтээгүүр хүмүүн илгээн угтуулж, нэгэнтээгүүр замд цэрэг бүгэн, Тэмүүжинийг албал Бет улсад дарлагдан дагасан тэдгээр олон аймаг, улс аль нь ч чамд дагах үгүй буй? гэсэнд Ванцог нас залуу болгоомжгүй тул Маш, Төр нарын гашуудан ярихыг авах үгүй, Палан мэргэнийг элч болгон Тэмүүжинийг угтахаар илгээж, Түтүлэй, Төрвө, Хушга, Одулай, Цагаатар тавуулд таван анги цэрэг өгч, Олгой уулын ард бүгүүлэв. Өөрөө Маш, Төр ба Жамухыг авч дийлбэл байлдаж, дарагдвал дутаахаар яваад буудалд буудаллав. 

	Палан мэргэн Бет улсын эзэн Тэмүүжинд золгож, Ванцог хааны өмнөөс угтахаар ирснийг мэдүүлж, шөнө буудалдаа эргэв. Палан мэргэний гэрийн боол Шуумар архи хулуун ууж согтоод Паланг эргэж иртэл ачаа хөсгийг нь огт бэлэн болгосонгүй тул их л уурлаж хэдэн ташуур гуядав. Үүнд Шуумар хорсож даруй Зэвд итгүүлэн, Бет улсын хүрээнд очиж, Ванцог хааны арга мэхийг бархиран задруулав. Боорчи их л цочиж яаран зуун цэргийг авч, 

	Палан мэргэнийг нэхэж бариад хүнд эрүүдэж, үнэнийг цөм олов. Тэгээд Тэмүүжинд мэдүүлж их цэргээр даран ирвэл, Палан мэргэний дагасан нөхөр сэлтээс дутааж гарсан нь довтлон харьж, арга сэрэгдсэнийг мэдүүлсэнд Ванцог хаан их л гэлмэж, Үлээн голыг гэтэлж дутаав. Тэмүүжин хойд жил байлдахаар тогтож, улсдаа буцаж шинэлэв. 

	Шинэ жил гараад Тэмүүжин гурван түмэн цэрэг авч, Жарудын Ванцог хааныг дайлахаар мордов. Ванцог хаан энэ мэдээг олж их л бачимдан, одоо яавал сайн гэж арван найман мянганы цэргийн ноёноо хурааж: 

	«Миний Жаруд улсын итгэсэн нь гагц энэ Үлээн голын гүнд билээ. Одоо гол мөн гэсээгүй, Бет улсын цэрэг мөсөөр гэтэлж, тэгш газар мэт хүрч ирэх болно» гэлээ. 

	Маш, Төр хоёул гарч бэлэг барин, алба өгөхөөр хэлэлцэж үзсүгэй! гэв. Маш Бет улсын цэргийг угтан очиж жил бүр өмнө газрын торго, бүс, мөнгө, төмрийн алба барьсугай гэв. Тэмүүжин зөвшөөрч их цэргийг эргүүлэн, Жарудын алба хүргэх өдрийг гурван сарын арван таван болтол хүлээхээр тогтож, Боорчийг авч Олгой ууланд ав хийхээр болов. 

	Тэр жилийн хавар эрт гурван сарын шинэдээр мөс цөм унаж, Үлээн гол гэсэж урсав. Үүнд Ванцог хаан албаа хүргэхгүй болж олон эмс сулчуудтайгаа найрлан жаргана. Маш, Төр хоёр түшмэл хэрхэн хориглож ятгавч үг авахгүй гагц Үлээн голын онгоцыг цөм зүүн хөвөөнд хураалган, хүмүүний мөрийг таслав. Мөрний зүүн хөвөөнд таван мянган цэрэг суулгаж, сал онгоцыг сахиулна. 

	Тэмүүжин Ванцогийн голын мөс гэсэхийг хүлээж мэхэлснийг үзээд Боорчитай хэрхвэл сайныг зөвлөвөл Боорчи: 

	«Би Жарудын тангаргаас буцвал, орж байлдахад сайн гэж миний захирах зүүн гарын өмнө хөвөөний цэрэгт хэдийнээ захиа зарлаж дуудуулахыг бэлтгэв. Жич: Олон цэргийг мөрөн гэтэлгэх тухай эзний төрлийн Тогтонго баатрын үеэлэд хүү Андүнтэй зөвлөж, аргыг нэгэнт тогтоов. Цэрэг гэвэл эзний дэргэд байх ба миний бэлтгэсэнтэй нийт хоёр түм буй, Жарудыг бардаагаар эвдэж болно» гэлээ. Тэмүүжин: 

	«Өчүүхнийг басвал өргөс болно, үсийг томбол дээс болно. Жаруд нэгд их улс, хоёрт хот байшинтай, басаж үл болно. Их цэргийг дуудуулбал дээр биз!» гэлээ. Боорчи олныг зайлуулаад Тэмүүжиний ойр ирж: 

	«Манай улсын зүүн өмнө Хэрэйдийн Ялгуу буй, зүүн хойд Майлжийн Тод буй. Баруун өмнө Найманы Даян хаан буй. Манай их цэргийг мөрөн гэтлэв гэж сонсвол энэ гурван улс цөм санаа авах болно. Тиймээс би энгийн газрын дайсантай эс үлтгэн ингэж бэлтгэсэн билээ. Завсарт энэ нэг мөрөн байх тул тэгш газрыг байлдахтай илтгэж адилтгаж болохгүй, өчүүхэн үүрийг эвдсүгэй гэсээр өөрийн их улсад самуун болговол юуны тус? Жаруд нэгэнт мөрөнд нот ирсэн тул улсад лав өөр цэрэг бэлтгэсэнгүй, мөнхүү мөрний хөвөөг сэргийлэх биз! Бус газарт цэрэг үл байлгана. Манай хоёр түмэн цэрэг мөрнийг гэтэлж чадвал Жарудын хот байшинг эвдэхийг түшмэл би бодож тогтоосон гэв. Тэмүүжин зөвшөөн баясаж үг дагав. 

	Төдий Өндөр сэцэн, Үнэн Төр хоёулд Боорчи хоёр тэмдэгт зэв бариулж, зүүн баруун хоёр гарын өмнө хөвөөний зар хүлээх хоёр анги цэргийг зарлан ирүүлж бүгд гурван түмэн цэрэг болгов. Боорчи олон жанжин нарыг дуудан ирүүлж нэг нэгээр хуваан тогтоож, бараад эзнээ залав. Олон хүмүүн мөрнийг хэрхэн гэтлэхийг мэдэхгүй, дотор дотроо гайхалдаж байлаа. Үхэр буу гурвантаа дуугармагц Тэмүүжин тэргүүлэн бүгдээр морилж, Үлээн мөрнийг өөдөлж (өгсөн) тавин газар явж, хавчил уламд хүрч үзвэл, Андүн чин талын бургасаар хэдэн зуун их сал уяад, сал бүрд дөрвөн үхэр хүлж, даах чинээгээр хуяг зэвсэг тээж, бас олон цэргийн морийг мянга мянгаар холбоод бүгдийг нийлүүлж, битүү дээсээр цагариглан холбожээ. Тэмүүжин мөрний хөвөөнд хүрч үзмэгц, түүний ухааныг мэдэж, огт дуу гарахгүй, үг ч асуусангүйгээр хас хайнаг нэрт морио тас гуядаж, урьтан довтлон мөрөнд харайлган оров. Боорчи яаран морио ташуурдаж эзнийхээ өмнө шурган оров. Олон түшмэд тэргүүлэн гурван түмэн агт цэрэг хамтаар усанд орсонд хуягийн сал мөн дагалдан хөдөлж, нэгэн цагт түмний хамтаар хагас газрын өргөн мөрнийг хуурай газар мэт гэтэлж гарав. Олон цэрэг хуурай хүнсээ идэж хуяг дуулгаа өмсөж, морь эмээлээ засаж бэлэн зэлэн болсонд Тэмүүжин: 

	«Одоо өмнө дайсан хойно мөрөн болов. Гагц урагш дайсныг дарвал зол байна. Хойш ухраад тэнхрэл үгүй, амиа талбиж урагш байлд!» гэж зарлав. Боорчи, Бууралыг дуудаж таван мянган цэрэг өгч чихэнд нь сэмээр сургаж мордуулаад, эзнээ хамгаалах таван мянган цэргийг үлдээн, хойноос алгуур ортугай гэв. Төдий Боорчи арван жанжин, хоёр түмэн цэргийг авч нисэх мэт довтлон Жарудын Бай Ша Чен хотын зүгт довтлон хүрч хэнгэрэг нэгэнт дэлдэн хотыг хаав. 

	Энэ үед Ванцог хаан их мөрөнд нэгмөсөн итгэж сэтгэл талбиуран, олон эмсээ авч өдөр шөнөгүй гүн дуугаар найрлан жаргаж, Маш, Төр хоёр түшмэл яаж хэлэвч үгийг сонсох үгүй. Гэнэт нэгэн өдөр Бет улсын их цэрэг ирж хотыг хаасанд Ванцог хаан их л аюун гэлмэж, арайхан хотын хаалгаа хааж, арван найман мянганы ноёдоо цуглуулан: 

	«Бет улсын цэрэг тэнгэрээс бууж ирэв. Одоо яавал сайн?» гэв. Маш, Төр хоёр: 

	«Одоо гагц урьдын албыг бүрэн тушааж, гарч ял хүлээж дагах нь зүй биз» гэлээ. Бус арван зургаан мянганы ноёд: 

	«Бид цөм үе үе хаан эзний хүнд хишиг хүртээд эдүгээ хойш сууж болно уу?», Бид хэр чадлын хэрээр чармайж хотоо сахиж үзсүгэй» гэв. Ийнхүү эзэн түшмэд харилцан маргаж, товлож тогтох үгүй байхад, дөрвөн хаалганы цэрэг ирж: 

	«Бет улсын цэрэг хотын гаднах айл бүрийн хүрз цавчуурыг бүрэн хураан энэ баруун Ямату голыг сэтэлж, манай хотыг усаар бялхаах байдал буй» гэж мэдүүлэв. Ванцог хаан их л аюуж: 

	«Манай энэ хот хуучирсны дээр тоосгогүй газар маш олон, газар бас доор болж баруун Ямату голын элс мөн өндөр болжээ. Түүнийг сэтэлмэгц манай хотыг бялхахад маш хялбар болно!» гээд дагах сэтгэл тогтож, хотын асарт гарч: 

	«Би дагасугай гэх сэтгэл арвин хувь байвч, дагасны хойно урьдын хэлснийг урваж миний эрхээр болох үгүйгээс аюуна» гэсэнд Боорчи: 

	«Өөрийг би мэдэхгүй, чамайг алахгүй нүүлгэх үгүйг Боорчи би зааж баталсугай. Үүнээс өөр чи бас ямар эрхийг эрнэ?» гэв. Ванцог хаан: 

	«Миний гуйх нь нэгд миний хотод цэрэг бүү оруул, хоёрт миний биеийг танай улсад битгий аваач, гуравт миний улс иргэнийг битгий олзол, энэ гурван зүйлийг цөм зөвшөөрөл арван хувийн хүнд албыг дуртайяа барьж дагасугай!» гэлээ. 

	Боорчи: «Энэ маш хялбар, манай эзэн аль улсыг дагуулавч улсын эзнийг нь салгасан үгүй, гагц сайнаар эс дагаж эсэргүүцэн байлдсаныг нь жич хэлэлцэнэ. Гагц чи жил бүр хэдий алба барина?» гэлээ. 

	«Албыг таны тогтоохыг хүлээнэ. Би хэрхэн гагцаар тогтоож чадна?» гэв ээ. 

	«Танай газар бүс, амуу элбэг тул урьдын тогтсон албаны дээр жил бүр таван мянган цэрэг цагаан будаа, түмэн багц таван өнгийн бүс, түмэн баглаа бууны дарь, сайн төмөр түмэн жин, эдгээрийг тоо ёсоор баривал би эзний өмнө гуйн мэдүүлж үзсүгэй! Үүнээс гадна одоо даруй тушаах нь тагтаа нэг түм, хараацай нэг түм, муур нэг түмийг түргэн авчирч тушаа. Бид Зүүн Солонгос улсын Бух цагаан хааныг дайлахаар очиход Үнэгэн мөрнийг гэтлэхэд хэрэглэнэ» гэсэнд Ванцог хаан дуртайяа хүлээн авав. Боорчи даруй цэргээ хойш татаж, Тэмүүжинд мэдүүлэн зөвшөөрүүлээд биеэр хотод орж Ванцог хаантай хэлэлцэн тогтов. 

	Ванцог хаан их л баярлан гурван өдөрт тагтаа, хараацай, муурыг тоо ёсоор зарлан хураасанд хотын доторх олон иргэн тооноос гартал хураан өгч гаргав. Улмаар Ванцог хаан тэднийг гарч дагах тул олон төрийн түшмэдээ цуглуулж: 

	«Урьдсын үеийн минь байгуулсан хаан суурь, улс төр билээ. Одоо хойш хандаж, элс хумхын шинхэг аймагт аргагүй үйлчлэхэд хүрэв» гэж нулимс унагаан дотоод ордондоо орж очив. 

	Ванцог хаан арван долоон үзэсгэлэн сул хатдаа үзээд, гэнэт сэжиглэж, олон сайхан хатдаасаа салж түвдэх үгүй болж, дотор эвгүйрэн архиар сэтгэлээ саатуулан уусаар шал согтоод, улс төр, цэрэг дайны хэргээ нэг тийш орхиод хатдын сүрэг, эхнэрийн шугуйд унан хэвтэв. Боорчи хотын гадна Ванцог хааныг гурван өдөр хүлээгээд огт гарч ирэх үгүй тул их л хилэгнэж, Ванцог юутай ийм дахин давтан худалч хуумгайгаар явж, итгэмж үгүйгээр урваж, хөрвөх адгуус аж гэж өөрийн биеэр их хэнгэрэг дэлдэж, тэмдэг буу гурвантаа талбисанд арван анги их цэрэг хамт хашхиралдан орж, хотыг хааж байлдан үүсгэв. Уржигдрын хурааж авсан тагтаа, хараацай муурын сүүл бүрд гал шатаах давирхай, шүү, хүхэр зэргийн галын эмийн зүйлийг хайлуулан түрхэж бэлтгэсэн тул эдгээрийг хамтаар ноцоож, өмнө хаалгаар талбиж оруулсанд харанхуй шөнө тул тэдгээр хараацай, тагтаа шувуу үүр, үүрээ эрэн гэр байшингийн саравчийн доор ба асар тагт, орд харшийн унь нуруунд шурган орж муурын сүүл халахад чиг чигтээ гүйлцэж, хот байшинд авиран, гэр гэрийн үүд цонхонд бөөгнөрч, нэгэн цагт огторгуйд тоо томшгүй галын шувуухай сүлжин нисэж, газарт галын хулгана гулган гүйлдэж, дээр доороос хамтаар гал шатаж, их түймэр шугшин үүсгэв. Жарудын Бай Ша Чен-цагаан элсний хотын их бага гэр бүр гал гарч, олноор гагц «хувилгаан чөтгөр Бет улсад тусалж, тэнгэрийн гал бууж ирээд газрын галтай үргэлжлэв ээ» хэмээн алмайран уймалдана. Оольхой тоольхой бэлэнч ард хэдийн хотын дөрвөн хаалгыг нээж гадагш гүйлдэн самуурах далимд Боорчийн арван анги цэрэг дөрвөн хаалгаар үер урсах мэт орж, Ванцог хааны дундад ордныг бүслэн авав. Энэ үед Ванцог хаан басхүү согтож, Бишвайлий нэрт сул хатантайгаа унтаж, цэрэг их үймэлдэхэд сая толгой өндийж асуусугай гэтэл Боорчийн цэрэг хонох харшийн үүдийг цавчин орж, Ванцог хааныг хөнжлийн дотроос чирэн гаргаж барьж хүлэв. 

	Боорчи дөрвөн хаалгыг сахиулж, Ванцог хааны түшмэдийг цөм бариулаад гэгээ орсон даруй цэргээр галыг унтраалган, хотын ардыг амаржуулан тогтоов. 

	Үдийн хэрд Тэмүүжин Бай Ша Чен хотод орж, Ванцог хааны их харшид сууж Ванцог хаан эхнэрийн ужид цэнгэлд шивэртэж, улс төрөө эвдсэн гутамшгийг буруушаан: 

	«Угаас би чамайг алахгүй гэж ам алдсан билээ. Чи хэдий дахин давтан үгээ идсэн боловч би амнаас гарсан үгээ үл няцна!» гээд Ванцог хааны амийг хэлтрүүлэн, Маш, Төр хоёр түшмэлээс бус арван найман ноёдыг нь цөм гавьяат сайд, түшмэддээ боол болгон шагнав. Энэ үед Буурал бас Үлээн голын зүүн хөвөөний Жарудын цэргийг дараад хүрч ирэв. Тэмүүжин даруй хотын сан хөмрөгийг байцаалган, амуу хүнсийг гаргуулж, хотын дотор, гаднах улс иргэнд нь түгээж өгүүлэв. 

	Төдий Жарудын нэгэн аймгийг оруулан авч, албыг урьд хэлэлцсэн ёсоор тогтоож нэг мянган цэрэг өгч, Жаруд аймгийг дарангуйлан захируулж Ванцог хааныг үлдээж, Бет улсын их цэрэг улсдаа буцав. 

	 

	
XXI. УЛСЫН ТӨЛӨӨ БИЕИЙГ ТЭВЧСЭН НЬ

	Хар хулгана жилийн долоон сарын арван таванд, Тэмүүжин улсын доторх бага жанжин нар хийгээд шинэ эршигсэн цэргийн ардыг боловсруулан их хүү Зүчи, хоёрдугаар хүү Цагаадай ба Мухулайн хүү Болу, Боорчийн хүү Үүлэн Чарви, Чулууны хүү Очир алмаас, Бууралын хүү Бодлон нарын нум, морийг боловсруулж байтал, гэнэт Хэрэйдийн зүүн захын цагдуулын хүмүүн Хэрэйдийн нэг элчийг барьж авчрав. Учир юу буй? гэвэл: 

	Хэрэйдийн Ялгуу, Жамух хоёул Бет улс Ванцог хааны гурван мужийг дайлж аваад, сүр хүч ихэд нэмэгдсэнд атаархан хорсож, эртхэн таслан байлдаж, Бет улсыг мөхөөсүгэй гэхүл гагцаарын хүч хүрэлцэх үгүй. Тиймээс Солонгос улсын зүүнд байх Солонгос улсын таван мужийг эзэлсэн Бух Цагаан хаан, жич Найман улсын Даян хаан Болитой нийлж, Бет улсыг дийлэн мөхөөж, газар нутгийг нь хуваан авсугай гэж урьд Солонгосыг сайнаар эелж, хойно Найманыг ургаар оруулсугай гэж элч илгээж, бичиг бариулан зараад, эргэж ирэхэд чивхийтэл Бет улсын туршуулд баригдсан ажээ. Төдий Мухулай элчийн биеийг нэгжин эмээлийн дэвсний дотроос Солонгосын Бух Цагаан хаанаас Хэрэйд улсад хариу илгээсэн бичгийг олж, Оюут Сэцэнээр дуудуулбал, тэр бичигт Бет улсыг арилгахад тас бүргэдийг барих мэт хүчээр хүчилж болох үгүй. Эрхбиш өеө урхи, арга мэхээр барих хэрэгтэй. Үнэхээр тийм сайн арга үгүй онц хүчээр байлдаж эвдсүгэй гэвэл эрхбиш олноор хамжин хааж байлдах хэрэгтэй гээд Хэрэйд улс тэргүүлэн Найманы Даян хаан, миний Солонгос улс, Майлжийн Тод, хойд сар Сартуул улсын зальт Сүлд хаан, Сохмог улсын сүрт Мэнгил хаан, Өрнө Өмнийн Харлигууд улсын Арслан хаан, Горлуусаны Наран хаан энэ есөн улс хамтаар дөрвөн этгээдээс хамжин байлдвал сая дийлэхийг магадалж болно гэжээ. Тэмүүжин даруй Торгон Шар, Жонон Мухулай нартай зөвлөвөл, олноор урьд Хэрэйдийг дийлэн мөхөөгөөд, улмаар Солонгосыг байлдан авбал зохино гэсэнд гагц Мухулай дуугарсангүй. Тэмүүжин олны зүг: 

	«Энэ есөн улсыг нийлүүлж, манай улстай байлдах аргыг үүсгэсэн нь Солонгосын Бух Цагаан хаан биз! Хэрэйдийн Хе ван Тоорил бус. Эртний үгэнд «Алахаар ирсэн дайсанд бүү уурла, арга сургагчдад сая хорс» гэжээ. Одоо энэ есөн улс нийлж завдахын урьд бид завдаж, урьдаар Солонгос улсыг цочмог байлдаж авбал бус Найман улс аяндаа сэжиглэж хөдлөхгүй болно. Энэ нь тэргүүлэн довтолгогч олон агтын эхний нэгийг урхидаж авах арга болно! хэмээн айлтгав. Мухулай: 

	«Эзний бодож тогтоосон үнэхээр нарийн нягт, хол урт» гэсэнд Тэмүүжин: 

	«Гагц зүүн, баруун хоёр нүдний зовхины нуухыг хэрхэн арилгаж, улс гэрээ түгшүүргүй болговол сайн?» гэв. Мухулай зүүн гараар чихээ барьж, баруун гараар хутгаа атгаж: 

	«Хэрцгий санаатныг хэлээр хэлбэе, хэцүү хүчтэнийг хутгаар тулъя!» гэсэнд Тэмүүжин мөшөөж маш зүй гэв. Олон сайд түшмэд эзэн, жонон хоёулын юу хэлснийг ухсангүй. Гарч ирсэн хойно Зэлмэ: 

	«Эзний зүүн, баруун хоёр нүдний зовхины нуух гэгч зүүн Хэрэйд, баруун Найман хоёр улсыг хэлсэн болно. Жононгийн зүүн гараар чихээ барьж, баруун гараар хутгаа атгасан нь Зүүн Хэрэйдийг үгээр номхотгоод, баруун Найманыг сүрээр сэжиглүүлье гэсэн үг болно» гэсэнд олноор их л гайхалдав. 

	Түдэлгүй Тэмүүжин Зэлмийг дуудаж Хэрэйдийн Хе ванд илгээн, түүний хүү Ялгуугийн далдуур үйлдэн буй хэргийг хэлүүлж, юунд сайны хариу муугаар харгисална? гэж элчийн дагасан нөхөр сэлтийг гэрч болгон зарав. Нэгэнтээгүүр бас угсааны Андун Чинийг Алтан улсын хэрмийн гадна суух ойр төрлийн Сайн Бөх Ханд илгээж, Найман улсын Даян хааны цэргийг нааш ирэхэд үл хүргүүлнэ үү? гэж бичиг бариулан зарав. 

	Төдий Мухулай нийт арван таван түмэн цэрэг шалгаж гаргаад гагц долоон түм гэж алдаршуулан тоог бага болгон цэргийг үлэмж бэлтгэсэнд Тэмүүжин учрыг асуувал Мухулай: 

	«Цэрэг цөөн бөгөөд тоо олон болбол сүр харин буурна, цэрэг олон бөгөөд тоо цөөн бол сүр сая бадарна. Тэдний аюуж сэжиглэх ба хүч үл хүрэлцэх нь Хэрэйдэд өгсөн бичгээс ил мэдэгдэв. Иймээс энэ удаагийн гавьяа бүтэх нь гагц үнэн сүр хүчинд итгэжээ» гэв. Тэмүүжин толгой дохин 

	«Жононгийн сэтгэх нь миний санаатай хослов» гээд Боорчийг улсыг сахь гэж үлдээн Мухулайг авч, найман сарын шинийн нэгэнд тугийг тахиад, тэмдэг далбаа нэгэнт дармагц цэргийн буу нижигнэн дуугарч, гурван анги цэрэг хамтаар хөдөлж, Солонгос улсын зүг мордов. Туг, хиур нарыг халхалж, зэр зэвсэг харжигнан, өнгөт хуяг гялалзан, тарган морь тал дүүрээд, замд Солонгод улсаар дайрч, ноднингийн нэмж хийлгэсэн гурван зуун сал онгоцыг Зэлмэ, Хасар хоёрыг дагуулж, Үлээн голыг уруудан, Үнэгэн мөрний салбарт оруулан өөдлүүлж, цэрэг гэтлэх оломд хүлээлгэхээр явуулав. 

	Түүнээс Бет улсын цэрэг Солонгодын цэргийг нэмэн байгуулж, дөт замаар Солонгод улсын баруун хязгаарт байх Үнэгэн мөрөнд хүрч очоод таван хүрээ байгуулж, цэргийг баахан амруулж, гурав хоног байцаан боловсруулж байтал олон онгоц дараагаар хүрч ирэв. Тэмүүжин гайхаж мөрний хөвөөнд очиж үзвэл онгоц бүрийн дунд цөм нэг шураг босгож, дээр нь морь, хонь, ямааны арьсаар эвхээст дарвуул хийж, энэ хэдэн өдөр бас өмнөөс салхилсанд харвасан сум мэт түргэн хүрч ирсэн ажээ. Энэ бол Зэлмэ, Андун Чин нарын гаргасан арга ухаан мөн. Тэмүүжин Мухулайн хүмүүнийг таньж олж хэрэглэснийг маш бишрэв. Төдий Мухулай, мөнхүү Зэлмэ, Андун Чин хоёрыг аван, гурван зуун онгоцоор тойруулан нэгэн усан хүрээ байгуулж, туг, хиур, шүхэр, далбааг ихэд хатгасан нь холоос үзвэл хэдэн мянган онгоц мэт үзэгдэнэ. Бас тойруулж дээс, модон гадсаар холбон хашиж нойтон арьсан халхавчаар халхлан, хөх өвсөн боодлоор хашиж, бэлэн зэлэн болгов. 

	Тэр шөнө гахай цагаас Үнэгэн мөрөн өөдөө тэлж, ихэд бялхан үүр гэгээрэх үед бас их хур эхлэн орж, гурван өдөр болж салхи сая зогсон, мөрний ус татрав. Үүнд олон жанжин цэрэг манай жононд ирээдүйг айлдаж мэдэх хувилгаан увдис буй гэж гайхалдан бишрэв. 

	Тэмүүжин Мухулайг дуудан Солонгос улсыг байлдах аргыг зөвлөн тогтож, Зэлмэд Хэрэйдийн бичиг ба элчийг тушаан өгч, Бух Цагаан хаанаас ял асуулгахаар элч болгон зарав. Зэлмэ даруй арваад морьтныг авч хоёр онгоцыг холбон уяж, Үнэгэн мөрнийг гэтэлж, хэдэн зуун газрыг шөнө турш явж, дараа өдрийн үдэш Солонгосын хааны суух Муруй Саран хотод хүрэв. 

	Зэлмэ хотод орж, хэрэг уламжлах яаманд хүрч, Цагаан хаанд нүүр золгон хоёр улсын эедэх ба эвдрэхийг зөвлөх хэрэг буй гэв. Энэ үед Солонгос улс хотлоор тогоо буцлах мэт бурхиралдан үймж, цэргийн мэдээний морь нэг өдөр арваад удаа довтлон ирж мэдүүлэхэд, Бух Цагаан хаан биеийн сүнс биед үгүй, цэргийг нэгэнт цуглуулан завдах үгүй болж хараахан гарах арга үгүй шахамдах цаг тул доорх түшмэл Бет улсын элч ирэв гэж мэдүүлсэнд арга үгүй харшид гарч, Зэлмийг дуудан оруулж золгов. Зэлмэ гэхэлзэн зогсож: 

	«Бидний Бет улс танай эрхэн Солонгос улсын сүрэгт чинь уурга барьсангүй, түүнд чинь хуруу дүрсэнгүй байтал юуны учир өшөө үгүй байтал өө дэгдээн, хорсол үгүй байтал хумаг хийсгэж, манай улсыг мөхөөе гэв» гэсэнд Бух Цагаан хаан буцаж булгин: 

	«Над огт тийм учир үгүй» гэв. Зэлмэ: 

	«Эрхэн хаан чи үнэхээр тийм явдал үгүй гэвэл үгээ сайтар лавлаж батлагтун, би эргэж харивал эзэндээ мэдүүлэхэд сайн» гэсэнд Цагаан хаан тэр үгийг сонсоод зай завсар гарч цэрэг зогсох ч магад үгүй гэж «үгүй, үгүй» гэж үгээ дахин давтан батлав. Зэлмэ даруй дагуулж ирсэн Хэрэйдийн элчийг дуудан оруулсанд Бух Цагаан хаан үзээд хирдхийн цочив. Зэлмэ бас тэр элчийн өврөөс Бух Цагаан хааны Хе ванд илгээсэн бичгийг гаргаж, олны өмнө өндөр дуугаар уншиж сонсгоод: 

	«Энэ бичиг эрхэн хаан чиний бичиг мөн биз?» гэсэнд Бух Цагаан хааны цав цагаан царай нь барайж хувирч ув улаан болов. 

	Шөнө Цагаан хаан Луут зулын доор Агаар, Одон хоёр Ченшян тэргүүлэн зөвлөлийн есөн чин гэгдэх сайдуудаа цуглуулж: 

	«Одоо хэрхвэл сайн» гэсэнд Одон, Ченшян: 

	«Энэ, хэрэг маш хялбар, эзэн маргааш өглөөний төрт улсын хотлоор түшмэл түшээ, цэрэг иргэнийг хүртэл цуглуулж олны санааг тэнсэн асууж үзээд, жич тогтооё!» гэв ээ. Цагаан хаан үгийг зөвшөөрч, маргааш өглөө Саран голын уудам хүрээнд улс хотлоо цуглуулаад өөрийн нүүрийн өмнө Бет улстай үхэн байлдаж тулбал сайн уу, хүлээж дагавал сайн уу? гэж дахин давтан шаардан асуусанд, олноороо аргагүй өөр өөрийн санаагаар шавгат бичиг барив. Одон, Ченшян олны шавгыг хураан үзвэл арван хувиас долоон хувь нь эедэхийг хүснэ гэжээ. 

	Цагаан хаан урт шүүрс алдаж, дотоод ордондоо эргээд, хөмсөг атиран толгойгоо дарж зовж байтал, Цагаан хааны ганц охин Саран гүнж эцгийнхээ амрыг эрэхээр орж ирэв. Энэ гүнжийн төрөхөд гол харшийн дээр нэгэн их саран мандав гэж зүүдэлсэн тул нэрийг «Голын Саран» гэж өгөв. Энэ голын Саран гүнжийн хоёр насанд эх нь нөгчсөн тул Бух Цагаан хаан өнчин охин гэж хэтэрхий дотно амраг билээ. Нэн энэ Голын Сарангийн өнгө зүс, ухаан мэдэл ертөнцөд тасархай, орчлонд чухаг, гурав дөрвөн наснаас бичгийг төсөөлж, зургаа долоо насалмагц шатар мэгмэнгийг сураад, арван нас гармагц зүү утсанд мэргэшиж, нэн ялангуяа арван тав, зургаан нас хүрээд өнгө зүс нь цэцэгт үлтгэвэл цэцгээс амьдлаг, саранд адилтгавал сарнаас анхилмал, элтэл зүлгэсэн хасын толь мэт. 

	Одоо арван долоо насалж, өнгө, эрдэм орчлонд хосгүй бүрдсэнд Цагаан хаан өөрийн улс ба гадаад аймгийн эздээс хүргэн сонгосугай гэхэд Саран гүнж: «Хүүхэн миний биеийн хэргийг битгий яар! Хүүхэн би хамгийг эзлэгч хаан хүмүүн бус болбол очих үгүй!» гэсэнд Цагаан хаан түүний үгийг дагаж хүлээсэн ажээ. Одоо Бет улсын эзэн биеэр арван түмэн цэрэг авч ял асууж байлдахаар ирээд, урьд элч зарж, алалдах ба амраглахыг хэлэлцүүлэхүйд амраглавал алгасалгүй түүнд үйлчилнэ, алалдвал арван хувь түүнд дарагдана. Тиймээс хоёрын хооронд хавчигдаж, таслан чадах үгүй их л зовниж байтал охин Саран гүнж орж ирсэнд, Цагаан хаан даруй охинтойгоо зөвлөж үзсүгэй гэж учрыг бүрнээр хэлж, одоо яавал сайн гэж асуув. Саран гүнж бодосхийгээд нэгэн арга олж баахан инээж: 

	«Би энэ өглөө гэгээрэхийн үед нэгэн зүүд зүүдлэв: Манай улсын баруун этгээдээс нэгэн тэргэл улаан наран мандан гарч, манай хотын дээр ирж зогсоод түүний хурц гэрэл нь миний биед тусч бүрхсэнд миний бие шижир алт мэт гэрэл цацран, цээж хэнхдэг шил болор мэт нэвт туналан үзэгдэв. Тэгээд сочин гайхсаар сэржээ. Одоо хаан эцгийн энэ үгийг сонсохул энэ зүүдэнд нийцжээ. Үүгээр үзвэл энэ ирсэн Бет улсын эзэн хэрхэвч энгийн хүмүүн бус биз ээ. Хаан эцэг минь хянан нарийвчилж, эедэх ба найралдахаар явбал зохих мэт» гэсэнд Цагаан хаан хүүхний санааг ухаж гагц хэрхэн эедвэл сайн буй? гэв. Саран гүнж: 

	«Энэ дэмий бэрх үгүй, хэрвээ эедэхийг хэлэлцвэл эрхбиш эндээс элч илгээх хэрэгтэй. Хаан эцэг угаас хүмүүний царайг шинжилж, дууг төсөөлөх эрдмийг гүн сурсан тул даруй дэд элч түшмэлийн ёсоор хуурмаглан чимэглэж очоод Бет улсын эзнийг нүдээр хянан үзвэл даруй урьдын сонссон үгсийн үнэн худлыг олж мэдэх болно. Хэрвээ түүний жанжин цэрэг үнэхээр тэгш, чийрэг, бие байдал тэнгэрийн хүүгийн сүр эрдэм байвал даруй эедэж найралдахаар явсугай! Хэрэв зүгээр энгийн үтэл хүмүүн бөгөөд жанжин цэрэг ч цөм хийдэм хоосон нэр сүр бол тэргүүлсэн элчийг тэнд үлдээж, энэ тэрээр шалтаглан өдөр хоногийг саатуулан байж, энэ завд цэргийг бүртгэн завдвал даруй аюух үгүй болно гэв. 

	Цагаан хаан санаа олж, их л баярлан, төрд гарч Одон, Агаар хоёр түшмэлтэйгээ эдгээр аргаа зөвдөн тогтоод, Агаар, Ченшян үлдэж, Цагаан хааны хүү Хотол Тайзитай улсын цэргийг өдөр шөнөгүй шавдан цуглуулах болов. 

	Төдий Зэлмийг түр энд үлдээгээд түүний өмнөөс нэгэн угсаат хүмүүнийг авч, Цагаан хаан дэд элчийн ёсоор чимэглэж, Одон Тайши нь их элч болон хотоос гарч, мөрнийг гэтлэн Бет улсын цэргийн жононгийн буудалд ирж Мухулайтай золгов. 

	Мухулай Зэлмийн хамт ирсэн үгүйг үзээд Бух Цагаан хааны дэнчин болгон үлдээснийг дотроо нэвт мэдэв. Гэвч нүүрт үл илрүүлэн, хоёр элчийг удирдан усан хүрээний хойгуур тойруулан гарахад онгоцны түүхий арьсан халхавчийн дээгүүр хүний толгой дуулганы залаа самын шүд мэт өнгөлзөж, зэр зэвсэг чонын зогдор мэт сэрвийлцжээ. Хуурай хүрээнээс маш өөр нэг зүйлийн сонин бүр буй! Дотор яаж байх нь үзэгдэх үгүй, Цагаан хаан их л гайхан сэтгэл талбин үзсээр хуурай таван хүрээний гадуур сүлжиж, дунд их хүрээний хаалга үзэгдмэгц хамтаар мориноос бууж явгалан алхав. Цагаан хаан нүд орхин хянан үзэхүл: 

	Таван хүрээ залгалдан тойрч, үүдэн гулдан дөч тавин нугалаадас тойруутай, үүд бүрийн туг, хиур цөм таван хүрээний таван өнгийг дагаж, хурц гялтганам торго түрэг, эсгий тэрмийн зүйлээр хийсэн тул өдөр нүдийг эрээлжлүүлэн, солонгын үүлс мэт сайхан байдалтай. Цэрэг хэрхэвч арван түмээс илүү байхаас биш, дутуу үгүй. Нэн Бет улсын их эзний хүрээг үзвэл, нийт найман хаалга, арван зургаан өнцөг, хаалга бүрд цөм найман бяцхан хүрээ дотогш, гадагш хандсан ар хавсаж буусан буудал цөм хаалгыг хумхин, хаалга бүрийн энтээ тэртээ хоёр жанжны туг хатгаж, туг бүрийн доор нэг жанжин зогсож, жанжин бүрийн доор найман хос хөх ирвэсийн хуяг дуулга, саадаг хоромсог, илд зүүж, урт жад тулан жагсаан зогссон цэрэг буй. Түүний доор гучин зургаан хуягт шадар цэрэг хоёр гарлан зогсоод, элдэв жигүүртний өд хатгасан дуулга өмсөж, охор зэвсэг, бүдүүн бялуугаа шүүрч, хэнгэрэг бүрээг явганаар сахижээ. Үүний дотор байх дунд улаан эсгий хүрээнд дөрвөн хаалга, хаалга бүрд барсын туг хатгаж, хоёр этгээдэд хоёр магнаг хиурыг зэрэгцүүлэн босгожээ... Цагаан хаан үзсээр дотор долгисон манх элсэнд суусан шинхэг аймагт бас энэ мэт сүр, дүрэм буй ажээ! 

	Би энэ Бет улсыг түмэнд ийм гэж санасан үгүй! Энэ мэт байдлыг үзэхүл үүний эзэн нь магад хялбар хүмүүн бус, сайтар хичээн сэрэмжлэх үгүй бол болохгүй гэж бодож байтал санамсаргүй гуравдугаар хүрээний хаалганд хүрч ирэв. Төвийн хаалгыг сахисан Хасар угтан гарч, Солонгосын элчийг хүлээн авч цай барив. Бух Цагаан хаан хаалганы цацрын хойд үүдээр дотогш үзэхүл дотоод хүрээний дундад их цацрын шороон довын доор ес есөн өнгийн хуяг дуулгат цэрэг зүүсэн илдийн ишээ дотогш дарж, дотогш хандан зэрэгцэн зогсоод, их арслант цацрын эсрэг барсын арьсан их халхавчийн хоёр хажууд хараацайн жигүүр мэт хоёр гарлан жагсаан, илд сүх барьсан ард ханцуй шуун, хормой сойрч шаламгайлан зогсоно. 

	Төдий удсангүй дотроос Солонгосын элчийг оруул гэсэн захиа уламжилсанд Мухулай хоёр элчийг удирдан эзэндээ залгуулав. 

	Цагаан хаан довын дээр авиран гарч цацрын үүдний гадна хүрч, тэргүүн өргөж үзвэл: 

	Тэмүүжиний лууны нүд одон саран мэт гэв гэгээнээр дорогш сүүхийн харж, барсын сүртэй наран мэт нүүрээс улбар гэрэл сацран гэрэлтэж, хүмүүн үнэхээр цэх харж чадах үгүй аянгын сүртэйд Цагаан хааны элэг зүрх догдлон сүсэг бишрэл төрөгдөөд хоёр өвдгөөр хөвхийтөл сөгдөв. Тэмүүжин өчүүхэн мөшөөж, Мухулайд: 

	«Харийн элчийг тэтгэн босго!» гэсэнд Мухулай дэд элчийг түшиж болгосугай гэтэл тэргүүн элч сандран эргэж, дэд элчийг тэтгэв. Цагаан хаан овловч илүүц болсон тул үнэн учраа эхнээс адагт хүртэл нэвт шувтаар бүртгэн тоочив. Тэмүүжин сонсмогц яаран өөрийн биеэр Цагаан хааныг тэтгэн босгов. 

	Төдий их хурим хуримласанд Цагаан хаан гагц охиноо улсаа тэргүүлэх бэлэг болгон өргөж, ураг барин дагасугай гэх санаагаа бүртгэн хэлсэнд: Тэмүүжин үл таалан олон түшмэдийн зүг: «Улс бүр олонх нь цөм эхнэрийн өнгөөр бачлан мэхэлсүгэй гэх нь эгнэгт ямар санаа ажээ?» гэв. Мухулай: 

	«Бачлагдах эсэх нь эзний минь эрх эрдэмд байх биз, энгийн ардын арга зальд үгүй билээ. Нэг охиныг хураамжлах хэрэг нь бага, таван муж улсыг эзлэх нь их. Өнгө зүст охины тул баярлах бус, үнэн сэтгэлээр үрээ өгөхөд баярлавал зохино» гэж мэдүүлсэнд Тэмүүжин бодвол жононгийн үг басхүү зүй тул гурван өдөр өнжүүлэн хүлээлгэж дөрөвдүгээр өглөө таслан захисан нь: 

	 

	Эн нийт түшмэд та нар 

	Эевэргүүгээр дагахыг хүлээсүгэй гэхийн тулд 

	Эрхдэл үгүй эс өршөөхүл 

	Эсэргүүцэн байлдахад цэрэг минь зовуузай! 

	 

	гэж зөвшөөрөн хоёр этгээд хурим хайрлаж тогтоов. Төдий Цагаан хааныг хүндэтгэн хүргүүлж, Одон Тайшийг ургийн ёслолыг зөвлөн хэлэлцэнэ гэж үлдээн, Чандгана Сэцэнийг чанад этгээдэд илгээж, Зэлмийг чанадын ёслолыг тэргүүлж хэлэлц гэв. 

	Түүнээс Бух Цагаан хаан хотдоо буцаж, долоо хоногийн улсын хурим төгсөж, улсын хотлоор хаан сайд, цэрэг, иргэн бүгдээр Голын Саран гүнжээ таван муж, иргэний гэр инжтэй найман анги барсын хот хүрээ Орд харш, зуун охин инж, мянган игири тариан заслагатай буулган өгөв. 

	Төдий Тэмүүжин Голын Саран гүнжийг сул хатан болгон гурван өдрийн хариу хурим талбив. Бух Цагаан хаан улсын сан хөмрөгийг нээж, нэг хагасыг Бет улсын цэрэгт шагнан, Тэмүүжинийг эзэн гэж дуудав. Тэмүүжин түүний цэрэгт хүнд шагнагдсан гавьяа буй гэж хаан цолыг эс бууруулав. 

	Есөн сард Тэмүүжин биеэр цэрэг аван Солонгосын зүүн хойно байх Горлусын наран ханд идэгдсэн гурван зуу илүү газрыг нь хагас найр, хагас сүрээр хэлэлцэн эргүүлж олгуулав. Мөн жилийн өвлийн тэргүүн сараас эхлэн дараа жил болтол мөрнийг гэтэлж, Горлусын зүүн хойно байх нохой толгойг улс, жич түүний зүүнд байх Охин зүст улсыг дайлан дагуулав. Хар хулгана жилд охин зүст улсад шинэлээд, харагчин үхэр жилийн хаврын тэргүүн сарын хоринд их сүлд тугийг эргүүлэн хандуулж мордоод, хаврын сүүл сарын шинийн нэгэнд Солонгос улсад хүрч ирэв. 

	Энэ үед Бет улсын тэргүүлсэн түшмэл Торгон шар, Гэрийн түшмэл Аргасуны Хорголж хоёул Зочи, Цагаадай хоёр бага эзнийг авч довтлон ирэв. Олноор их л цочиж, улсад ямар хэрэг гарсан бол гэж асуувал, үзвээс Тэмүүжинийг гарч ирээд гадна шинэлсэнд, Хэрэйдийн Ялгуу, бас Жамухыг гарган ойролцоо байх ихээхэн улсыг элбэн зөвдөж, Бет улсыг байлдсугай гэв. Үүнийг Боорчи туршиж олоод, улсаа хүч нэмэн хамгаалан сахиад, үл мэдэгчээр Торгон Шар, хоёр бага эзнийг авч, улсын өмнөөс шинэ жилийн амгаланг эрнэ гэж бас Бөртгөлжин хатны өмнөөс гэрийн түшмэл Хорголжийг амлаж, шинэ жилийн амгаланг эрнэ гэж гарч ирсэн боловч, үнэндээ Хэрэйдийн дайн дэгдээхээс болгоомжлон эзнээ залахаар ирсэн ажээ. Тэмүүжин: 

	«Би улсаа үл бодох бус, гагц гарч ирсэн тул гавьяа тус үгүйгээр хэрхэн харина? Гадна би гар талбин жаргаж өнгөрсөн бус гадаад аймаг дөрвөн улсыг оруулав. Гар ганзаганд, хөл хөсөрт, гавьяа бүтэж, хүсэл хүрэв. Гагц одоо харих чухал!» гэж зарлиг буулган, их цэргийг аван улсын зүг эргэв. 

	 

	
XXII. ТАЙЧУУДЫН ҮЛДЭГДЛИЙГ АРИЛГАСАН НЬ

	Бет улс Солонгос зэрэг дөрвөн улсыг оруулан авч улс нэн баян элбэг болж, улсад өөр хэрэг үгүй ба Хэрэйдийн цуу үгсийн мэдээ мөн нам болсон тул, Тэмүүжин цэрэг, морио боловсруулахаар Тайчууд аймгийн газар-Тариатын тал, Тайтугийн голд түмэн аваар ав хийв. Үүнд Тайчууд аймгийн хуучин эзэн, дутааж завхарсан Чилгэр Бөх бус улсаас нэг анги хулгай цэрэг ацарч, Хэрэйдийн Ялгуу, Найман улсыг нийлүүлж, Бет улсыг эртхэн дайлан арилгасугай гэсээр санамсар үгүй бичиг зөөх элч баригдаж, хэрэг задраад, Бет улс гэдрэг харин, Солонгос, Горлус, Нохой толгойт, Охин зүст дөрвөн улсыг дагуулан алба идэхэд хүрэв. Үүнд Ялгуу нэн хорсон тэсвэр алдахдаа бас бач зальт Жамухтай хэрхэхийг зөвлөхөд Жамуха: 

	«Би үзвэл одоо Сар сартуулын Сарлаг улсын эзэн зальт Сүлд хаан ба Тохмог улсын мэхт Сүлд хаантай зөвлөж болно. Тэр хоёр арга ухаан, баатар хүчтэй тул Сарлаг ба Тохмог хоёр улсыг нийлүүлбэл Бет улсыг арилгаж болно» гэв. Ялгуу ярвайн баярлаж: 

	«Энэ аргыг үнэхээр ах чамаас өөр хэн очиж бүтээж чадах аж. Эрхэм ах бас нэг удаа алжаах болов уу?» гэсэнд Жамуха ам дүүрэн хүлээн авч, хүнд бэлгийн эдийг бэлтгэж, хориод морьтныг арилжааны хүмүүний ёсоор чимэглэж, Сарлаг улсын зүг мордов. 

	Хагас сар шахам явж, Сарлаг улсын Жимчулуун хотод хүрч, зальт хаанд золгож, бэлгээ барьж: 

	«Миний эзэн Ван хаан ба Тайзи шинэ гүн хоёул түшмэл намайг заран, их хаанаас арга мэх гуйж чадахул энэ Бет улсын Тэмүүжин хүүг бүгдээр нийлж, хамтын хүчээр арилгаад газар улсыг нь сацуу хуваалцан адилаар жаргалдсугай гэнэ» гэсэнд «Авсан хүний алга зөөлөн, амталсан хүмүүний ам зөөлөн» гэсэнчлэн сарлаг хаан хагас цаг бодоод гэнэт их л инээж: 

	«Одоо олон цэргийг хөдөлгөл үгүй, хол улсыг чирэгдүүлэл үгүйгээр Бет улсыг балба хавчих нэгэн сайн арга буй. Урьд жил Бет улс Тайчууд аймгийн нутгийг дайлан авсанд Тайчуудын нэгэн аймгийн эзэн Чилгэр бөх гэгч миний энд шурган ирж оршино. Чилгэр Бөх, чигч баатар, шаламгай хурц тул даруй түүнийг илгээж, Бет улсад хураан дагуулж, алсан үгүйн ачийг хариулна гэж Тэмүүжиний гарч авласанд нь тохиолдуулан, битүү арга хэрэглэж нэгэн Тэмүүжинийг бүрэлгэвэл хэдий түмэн Мухулай байвч хэрэг үгүй болно. Тэр үед бидний энэ хэдэн ус нийлж дөрвөн зүгээс хавчин байлдвал Бет улс нийтээр цөм манай хэдэн улсын болох үгүй хаашаа очно?» гэв. Жамух их л баярлан малгайгаа авч мэхийн мөргөв. 

	Зальт хаан даруй Чилгэр Бөхийг дуудаж: 

	«Би чамд нэгэн чухал нарийн арга зааж, чиний улс аймгийг Бет улсаас авч өгсүгэй! Одоо Бет улсын эзэн Тэмүүжин Тариатын тал, Тайтуугийн голд ав хийж буй. Би чамд өндөр биет шилдэг цэрэг таван зууг өгье! Бас миний солгой увдист хараалч, гулгагч, бузарлагч гурван хар эмээс, гулгагч хар эмийг дагуулж өгье! Чи эдгээрийг авч, тав арваар салгаж, ав гөрөөний хүнээр засаж чимэглэн бас сангаас магнаг тажийн гэрэлтэй сайн өргөөнөөс гурваадыг авч, Тариатын талд очиж, ийм тийм гэнэдүүлэх аргаар явагтун» гэж нарийн аргыг зааж өгөөд даруй мордуулав. 

	Түүнээс Чилгэр Бөх Тариатын талд хүрч, гүн балар газар нуун явган буудлаар буугаад, Тэмүүжиний аль өдөр, аль ууланд авлан, аль газар буудаллах ба хэзээ ав дүүрч, аль замаар буцахыг бүрэн туршиж мэдэв. Тэгээд Тариатын талын Улааварын Довын Бор Тохом гэх эргийн доор, Тэмүүжиний буцах замын хажууд гурав дөрвөн тохой уудам, найм есөн тохой гүн хоёр нүх ухаж, нүхний ёроолд арван хорин жадны ирийг нь дээш хандуулан, ишийн хагасыг газарт бат булаад, нүхний дээр Сарлагаас авчирсан Таж магнагийн чимэгт өргөөгөө барив. Нүхний чанх дээр өргөөний хагас сарны дүүрэн их орон ширээ талбиж, тэр ширээний чиг голын төвийн суудлын газарт олбогийн чинээхэн нүх гарган цоолж их эсгийг тэр нүхний хэрээр ухаж аваад тэр цоорхойн дээр нь тэмээний унагасан хөвхөлзөм зузаан магнаг олбогийн доор нь талын нарийн бургасны найлзуурыг хөндлөн гулдаар хэдэнтээ сүлжүүлэн хадаж тэр цоорхойн дээр бүтээж талбив. Хойно нь мөн магнаг түшлэг босгож өргөөг түшүүлэн талбиад, өмнө нь сархад цайны их ширээ талбин, тэр олбогт суумагц даруй цөмрөн орж, жад мэст нүхэнд унахаар бэлтгэв. Жич биеэ хамгаалж, дутаан гарахад туслах Сарлагийн өндөр биет цэргийг Довын доорх Улааварын түлээний дотор бүгүүлэв. 

	Тэр өдөр Тэмүүжиний их ав төгсөж, Тариатын талын их буудлыг зүглэн ирэх замд Бор тохмын доогуур өнгөрөхөд үзвэл Улааварын эргийн доор Дэнс өвсний талд нэг бүлэг буудал байж, дотроо хэд хэдэн чимэгт өргөө барьжээ. Тэмүүжин баахан гайхаж, тэр буудлын өмнө хүрч, жагсаалын жанжин сая асуусугай гэтэл, гэнэт нэг хүмүүн замын хажууд цавцайтал сөгдөж: 

	«Буруудаж оргосон бусчир Чилгэр Бөх би, Богд эзэнд ял хүлээж дагахаар ирэв!» гэсэнд Тэмүүжин лавлаж үзвэл Тайчуудын хуучин эзэн Чилгэр Бөх ажээ. Тэмүүжин өчүүхэн мөшөөж: 

	«Эртний ялаа мэдэрч гэмших тул, эмцэр чиний амийг хэлтрүүлбэл барав!» гэж жолоогоо дугтран өнгөрөн очсугай гэтэл, Чилгэр Бөх өвдгөөр мөлхөн явж, Тэмүүжиний морийг хэрэн сөгдөж, арван хоёр зүйлийн аашаар аашлан, аван аван мөргөж, өргөөнд залахад Тэмүүжин наран унатал авлаж машид ундаасах цаг тул: 

	«Чиний сэтгэл чин үнэн бол цэгээт цайг чинь нэг аяга уусугай!» гээд өргөөний өмнө буув. 

	Тэмүүжин гэрт орвол, өргөөний дотор тажаар татаад, магнагаар манжлагалж, торгоор тойруулж, толиор дүүргэжээ. Гадуур нь хивсээр хэсрүүлж, цалмаар чимэглээд, одончуугаар оёг татаж, өгдгөөр өргөлөг хийжээ. Тэмүүжин эдгээрийг үзээд өвчүүний дотор этгээд сонин санагдаж, үүний дотор лав муу арга мэх буй гэж сандалд алхан гараад сая олбогт нь сууж бодсугай гээд нэг алхам давштал дүү Урангацаг орж ирэв. Үүнд түүний дагалдсан Тэмүүжиний шувуучдын оршигч гэгчийн барьсан начин шувуу гаднаас нисэн дагаж орж ирээд Тэмүүжиний суухаар бэлтгэсэн магнагт олбогт суув. Уран Гацаг их л сандарч, мэгдэн гүйн очоод тэр начин шувууг хоёр гараар тэврэн авсанд начин шувууны хумс олбогт шигдсэн тул шувууг авахад магнаг олбог шувууны хөлийг дагаж дээш салав. Үүнд цоорхойн доорх нүх нь худаг мэт хав харанхуйгаар харлан үзэгдэв. Тэмүүжин тэр нүхийг үзээд бүхий л биеэс хүйтэн хөлс асгалж, нэг алхамд сандлаас бууж ирэн, ган жадаа шүүрэн авмагц өргөөний гадна давхилан гарав. Энэ үед Чилгэр Бөх хэдийн цай авагч болон гарч ирээд гадна байсан тул Тэмүүжиний гэнэт хилэгнэн хашхирсан дууг сонсмогц хэрэг сэрэгдсэнийг мэдмэгц мориныхоо зүг тэмцэн гүйв. Чилгэр Бөх морины жолоог тас цавчиж, нэг хөл дөрөөнд гишгэсэн тул Тэмүүжин бараглавал гүйцэж хатган завдах үгүй болсныг үзээд гурван алхам урагш гүйж, хөл зогсож ган жадаар нэгэнт шидсэнд Чилгэр Бөхийн баруун хөлийн тахимд тусч өвдгөөр нэвтлэв. Чилгэр Бөх гэдрэг унатал Тэмүүжиний дүү нар ба түшмэд тогоо буцлах мэт үймэлдэн, Чилгэр Бөхийн дээр жадын дээр жад, илдийн дээр илд тусч цавчлан унагаж, барьж хүлэв. Олон хүмүүн үзэхүл Чилгэр Бөхийн морины дөрвөн хөлд Хавт Хасарын зэв хаджээ. Үзвээс Хавт Хасар, Чилгэр Бөхийг барьж завдах үгүйгээс аюун, морины хөлийг харвасан ажээ. Энэ үед Чилгэр Бөхийн өвсөнд унасан арваад нөхөр нь тэмдэг буугаа нэгэнт талбисанд Бор Тохмын Улааварын түлээнд бүгсэн Сарлагийн цэрэг хамтаар босож, эрэг руу довтлон бууж ирэв. Тэмүүжиний дөрвөн дүү, зургаан сайд эзнээ хамгаалж гадагш хандаж зогсоод, Зэлмэ Чилгэр Бөхийг морины дээр өндөр өргүүлж, их дуугаар: «Танай эзэн Чилгэр Бөхийг нэгэнт барьсан байтал тануус бас үхлээ эрэн ирэв үү?» гэж хашхирсанд Сарлагийн цэргүүд их л аюун ухаан алдав. Үүнд Тэмүүжиний бие хамгаалах гурван зуун цэрэг хоёр тийш салан довтолж, Сарлагийн цэргийг шувталж гараад хоёр анги цэрэг дахин жигүүрлэн ирж хааж байлдав. Сарлагийн цэрэг гарч чадахгүйг мэдээд сэтгэл шуудаж тулан байлдаан үүсгэв. 

	Энэ удаагийн байлдаан бачим байлдсан тул хоёр цэргийн илд жад харилцан мөргөлдөн, харжигнан дуугарч, хүн морь шахалцан ивэлдэж, дөрөө хавиран, сум зууралдан маш аймшигтай. Нэн бас наран унаж харанхуй болсонд Сарлагийн цэрэг дутаан гарч чадах үгүй тул тархаж буруулсугай гэж бүгдээр бархиран зарлаж, нэгэн хэсэг төмөр бөмбөг мэт болоод зүүн, баруун тийшээ өнхрөн байлдах нь өчүүхэн ч сэв гарах үгүй. Энэ үед Тэмүүжиний өмнө хамгаалах Уран Гацагийн морь гэнэт туйлан тонгорцож, Тэмүүжиний морийг өшигчихөд зөв талын дөрөө дайрагдав. Тэмүүжин хөлөө өшиглүүзэй гэж сая хөлөө өргөн автал зөвтэй дөрөөний сурд нэг сүх тусч, мөнгөн дөрөө нь тасран унав. Тэмүүжин тэргүүлэн Бэлгүдэй нар бөхийж үзвэл харин нэгэн хар эхнэр явган хуяг өмсөж, толгойгоо хар бүсээр ороон, гартаа охор ишт сүх барьж, олон морьдын хөлийн доогуур мөлхөн гулгаж, Тэмүүжиний хөлийг цавчсан ажээ. Бэлгүйдэй яаран цавчиж алав. Энэ үед Сарлагийн цэрэг олон тул улам дайлан байлдаж, дөрвөн баг болж, тулан гарч ирэв. Бэлгүйдэй нар яаран эзнээ хамгаалан авч, Тариатын талын их буудлын зүг довтлон одов. Чилгэр Бөхийн нөхөр Сэлт Онц Тэмүүжинийг арилгасугай гэж өчүүхэн түдгэлзэхгүйгээр нэхэж очив. Зэлмэ үзвэл олон жанжин нараас хол болбол эзнээ хамгаалахад бэрх тул яаран Тэмүүжиний улаан шүхрийг өөрийн бие дээрээ бариулж, Сарлагийн цэргийг угтан байлдав. Сарлагийн цэрэг улаан шүхрийг үзээд Зэлмэ нарыг бат бэхээр хааж авав. Бусад цэрэг ард бас урьдын нэхсэн цэрэгтэй хамтарч Тэмүүжинийг хөөж гүйцэн хааж авав. Бет улсын цэрэг Сарлагийн цэрэгт дарагдаад хэдэн зүг бутралдан салсанд Сарлагийн цэрэг бас “манай эзэн Чилгэр Бөх алдуулан ирэв. Энэ удаа сайтар байлдаж, Тэмүүжинийг хэрхэвч битгий гарга!» гэж хашхиралдана. Бет улсын олон жанжин нэн нухалдаж, Зэлмэ нар арайхан шувтлан гарч, эзнээ эрэн ирэхэд Сарлагийн цэрэг Тэмүүжинийг нэхсэн ба Бор тохомд байлдсантай бүгдээр таван анги бөөгнөрөлдөн байлдаж, самуун тэнэсэн сумны харилцан явах нь хуй салхинд шуурга шуурах мэт. Улам байсаар таван анги цэрэг бас нэгэн зурвас болон залгалдаад, хоёр этгээдийн цэрэг нэгэнт хутгалдан зууралдаж, тэмдэг, туг үзэгдэхгүй болж, гагцаар зэвсэг харилцан харшилдан хэржигнэж, самуун цэргийн дотор толгойгүй хүнийг натгасан морь ачин гүйж, хүмүүн үгүй эмээлтэй морь өөд уруу давхилдан гүйж, хүний толгой морины хол дор өнхөрч, морины эмээлийн доор цэргийн хүмүүн шурган орж хоосон эмээл явж, чөтгөр ухилж, хувилгаан бархирч, цусан далай буцалж, Тайшан уул дэлбэрэх мэт үймэлдэнэ. 

	Энэ үед гэнэт баруун өмнөөс буу дуурьсан газар дэлбэрэх мэт дуун гартал, зүүн хойдоос бас их хэнгэргийн дуун гарч, хоёр этгээдээс далай түлхэх мэт хоёр анги их цэрэг орж ирээд, таван бөөм цэргийг дундаа хааж аваад гагц эзнийг түргэн гарга гэж хашхиралдана. Энэ дууг зүүн хойд зүгийн цэрэг сонсоод цан цохиж «Эзэн хэдийн манай жагсаалд хүрч ирэв. Сарлагийн цэргийг хэлтрүүл, дэмий битгий алалц!» гэж хашхирсанд хоёр этгээдийн байлдаан баахан нам болов. Энэ дашрамд Хасар, Бэлгүдэй нар Тэмүүжинийг хамгаалан, Зэлмэ, Тогтонго хоёул өмнө зам нээж, Зэв, Чулуун хоёул хойно хайгуулан, шууд шувтлан их тугийн доор хүрэв. Үзвээс Мухулай хүрч ирээд Боорчоос эзнийхээ байдлыг сонсож их л аюуж, «Эзэн нэгэнт Тулааны хөлөөс гарав, Сарлагийн цэргийг дэмий битгий ал!» гэж хашхиран, цаг зуурын зай гаргах аргыг хэрэглэсэн ажээ. Мухулай хэрхэн энэ үед тохиолдон хүрч ирэв гэвэл, гэнэт Өэлүн Өжин муу зүүд зүүдлэв, түргэн хүүгийн хойноос цэрэг авч оч! гэсэнд Жонон Мухулай мөн Чилгэр Бөхийн живтэргийг сонсож сэжиглэж байсан тул даруй цэрэг авч довтлон ирсэн ажээ. Жич авын жанжин Боорчи урьд их буудалд ирж цав зоогийг хэдийн бэлтгэж удтал хүлээгээд эзэн хүрч ирэхгүй тул яаран хэнгэрэг дэлдэн таван мянган цэргийг авч довтолж ирээд Сарлагийн цэргээс эзнээ тэнхрүүлж авсан ажээ. Төдий хоёр цэрэг ялгаран гарсанд Боорчи сум талбиж, Сарлагийн цэргийг нэгээхэн ч үлдээлгүй алсугай гэтэл Мухулай хориглон зогсоов. Сарлагийн цэрэг хуяг зэвсгээ тайлан дагав. «Жич өдөр цэргийг нэг өдөр амруулж, Сарлагийн үлдсэн гурван зуун цэргийг авч эргэв. Бурхан Халдунд эргэж ирсний дараа, жанжин цэргийн гавьяа зүтгэлгийг ялган салгаж, хөхиүлэн шагнаснаас гадна, Чилгэр Бөх ба Гулгагч хар эмийг хэсэг хэсэг огтчин алав, Мухулай Сарлагийн цэргийн харих дуртай зуу илүү хүмүүнийг дуудаж: «Манай эзэн таныг эргүүлэн илгээж, эцэг, эх, эм, үртэй чинь учруулна. Эзэнд чинь илгээх нэг зүйлийн бэлэг буй, та сайхан аваачиж, эзэндээ өргөн барьтугай. Бид эрт орой үгүй танай газар хүрнэ. Та нар тэр үед ачийг хариулагтун!» гэв. Тэндээс Сарлагийн цэрэг харьж ирээд, ашиг алдаж, эзэн мөхсөнөө мэдүүлж, Бет улсын бэлгийг өргөв. Зальт хаан их л гашуудан тэр бэлгийг нээж үзвэл, Чилгэр Бөхийн толгой ба хар эмийн гар унаж ирэв. Зальт хаан хирдхийн цочиж, хамрын сувд муухай үнэр харван орж, харангадан унав.

	 

	
XXIII. ЖОНОН МУХУЛАЙ ЯЛ ХҮЛЭЭСЭН НЬ

	Зальт хаан Жамухыг элч болгон хойд Тохмог улс баруун Найман улс, зүүн Горлус улс, жич баруун хойд Майлж аймаг зэрэгт зарж, нийтээр эедэж Бет улсыг арилгасугай гэж урлан хэлсээр хэдэн түмэн цэргийг гуйж олов. 

	Зальт хаан Тангудын Шударгуу хаанаас мөн цэрэг гуйхаар Жамухыг элч болгон зарав. Шударгуу хаан олон түшмэдтэйгээ зөвлөхөд, тэргүүлсэн түшмэл баян Сартваахь ба хүү Дордон: 

	«Бид нэгэнт Бет улсад түмэн лангийн бэлэг сүйтгэн эв маш сайхан болсон байтал Сарлагтай нийлж, Бет улстай өө өшөөтэй болох нь зохис үгүй мэт. Бет улс хойч өдөр лав хойд газрыг гагцаар эзэлнэ. Хутагт эзэн минь холын бодлоготой явбал зохино. Харьяа үгүй Сарлаг улсын төлөө хамаг иргэнийг хөдөлгөж юу хийнэ?» гэж хориглов. Энэ хэдэн жилийн хооронд Бет улс дөрвөн зүг байлдан дийлж, нэр сүр ихэд алдаршсанд Шударгуу хаан: «Хуурай цагт усны замаа засаж, хамаг бүгдээр амгалан жаргахыг бодох хэрэгтэй» гэж тэргүүлсэн түшмэл Сартваахийн хүү Дордонд нэг зуун ачаа бэлэг өгч, Бет улсад элч болгон илгээсэн ажээ. Тиймээс Шударгуу хаан Сартваахийн эцэг хүү хоёулын үгийг сонсоод толгой даран, дуу эс гарч, дотоод ордондоо оров. 

	Үүнийг Жамуха сонсоод яаран Шударгуу хааны тэнгэрийн мэт тэнцэш үгүй үзэсгэлэн хувилж, улирах илбэ увдист Гүрвэлжингуа хатны тэжээсэн эцэг Эү Жан Яа-гийн хаалганд шурган орж, улсын цагаан булга хоёр хосыг барьсанд, Эү Жан Яа хүлээн авч, Гүрвэлжингуа хатнаа дуудаж завдав. Гүрвэлжингуа хатан тасархай сайхан хөх хөмсгөө атирмагц нэгэн арга бодон олж: 

	«Хаан эзэн минь үнэхээр шударга, шулууны туйлд хүрчээ. Тэр Дордон хаан эзний хүнд бэлгийг хүргэж очоод Бет улстай найр талтай болж, Бет улсын хүнд их шан хишиг хүртээд, бас түүний эцэгт нэртэй сайн морь хоёр хос ирэв. Үүгээр тэдний эцэг, хүү манай улсыг худалдаж, Бет улсыг дулдуйдан баян эрхмийг олсугай гэх билээ. Жич анхны Бет улс өмнө Сүн улсыг нийлэв гэсэн цуу үгс талбисан нь мөн энэ эцэг, хүү хоёул билээ. Үүгээр тэдний эцэг, хүү өөр сэтгэлийг өвөрлүүлснийг мэдэж болно» гэсэн хатгаан үгст Шударгуу хаан согтсоноос сэргэж, зүүднээс сэрсэн адил болж, даруй Сарлаг улсад хоёр мянган шилдэг цэрэг өгсүгэй гэж Жамухыг урин хуримлав. 

	Зальт хаан их л баярлан улсын доторх арван таван наснаас дээш, далан наснаас дорогш ардыг цөм элсүүлж цэрэг болгоод Тохмог, Хэрэйд, Тангудаас эзэлж авчирсантай нийт арван хоёр түм илүү цэрэг болсонд, энэ удаа Бет улсыг сөнөөж чадна гэж бат санаад, Бет улстай байлдах өдрийг болзож элч илгээв. 

	Бет улс элчийг дуудан оруулж, Сарлаг улсын Зальт Сүлд хааны байлдааны бичгийг үзэж бараад, Тэмүүжиний аянгын хилэн царайд илэрсэнд Мухулай хоолой засаж, дохио өгсөнд Тэмүүжин түүний арга санааг мэдэж: 

	«Энэ элчийг хүндэтгэн хуримлан шагнаж, хэдэн өдрийн дотор хариу өгсүгэй!» гэв. Мухулай Сарлагийн элчийг дагуулан гарч, хуримла гэж тушаагаад, Зэлмэ ба Ходаан Бэх хоёулыг дагуулан, Тэмүүжиний дэргэд очиж, нэгэн зэрэг хэлэлцээд гарч ирэв. Маргааш Сарлаг улстай найрамдаж эвсэнэ гэж мянган тэмээ ачаа, хүнд бэлэг ачуулж, зальт хаанд буруу хүлээж эедэх бичгийг бичүүлж, Зэлмэ ба Ходаан Бэхэд тушаан өгч, зуун цэргээр мянган тэмээ ачааг хөтлүүлж, Сарлаг улсын элчтэй хамт мордуулав. 

	Жич Чандгана Сэцэн ба Явага хоёул Тангудын Шударга хааныг газрын ойроор цэрэг тусал гэж илгээв. 

	Түүнээс Мухулай, Боорчи хоёр Түгүл мөрний хөвөөнд их цэргийг байцаан бүртгэж, эзнийг шалга гэж мэдүүлэв. Тэмүүжин их цэргийг хүрээнд ирж, өндөр манхны довд бэлтгэсэн Арслант цацарт суугаад үзвэл, цэргийн талбарын дотор есөн өндөр тагт цацар бэлдэж олон цэрэг далайн давлагаа мэт жагсаажээ. Энэ үед Жононгийн цацрын өмнө их бүрээгийн дуун гарч, Жононгийн өндөр тагтанд цэрэгт тунхаглах далбаа хурайлмагц мянга түмэн чимээ таг чиг зогсов. Жононгийн тагтнаас арван таван хөвчит битүү нум нэг, жич зуун жингийн хос илд нэг хувийг буулган ирүүлж, цэргийн талбарын дунд барсын арьс дэвссэн үхэр доворцогт талбиулж, олон цэргийн мянганы дарга нарт зарласан нь: 

	«Энэ арван хөвчит нумыг тамшаалгаас салган чадагчдад цагаан мөнгөн таван лан, цагаан бүс таван бүхэл шагнаж, нэг зэрэг дэвшүүлнэ. Тултал тэлж чадагчдад цагаан мөнгө хорин лан, цайвар бүс хорин хэсэг шагнаад хоёр зэрэг дэвшүүлнэ. Энэ нумд энэ сумны хэр бүдүүн төмөр сумыг онилж харван гаргаж чадагчдад цагаан мөнгө тавин лан, өнгөт цалма арван хэсэг шагнаж, гурван зэрэг дэвшүүлнэ. Энэ нум сумаар таван зуун нумын үзүүрийн арьсан аягыг харваж, гурван зэрэг оновол цагаан мөнгө зуун лан, алтат торго арван ороодос шагнаад, шууд өргөн дөрвөн хөлөг ба зургаан сайдтай чацуу өргөмжилж, зүүн баруун этгээдийн мөрийн жанжин нарын зэрэгт дэвшүүлэн, хошууч ба манлайлагч ноёдын тушаалд явуулна. Жич, энэ зуун жингийн хос илдийг хоёр гартаа хослон барьж, өргөн даагчдыг анх өргөмжлөлөөр өргөнө. Илдийг барьж, өргөн хэрэглэж явж чадагчдыг хоёр зэрэг өргөмжлөлөөр өргөнө. Энэ илдийг аваад ерийн илд мэт хэрэглэж явж чадагчдыг гурван зэрэг өргөмжлөлөөр өргөнө. Энэ илдийг аваад ерийн илд мэт хэрэглэн, моринд гарч өөд уруу довтлон алалдан чадагчдыг дөрвөн зэргийн өргөмжлөлөөр өргөж, дээд ноёдын тоонд оруулж, мөн мөрийн жанжинд оруулна. 

	Энэ тэнсэлд эзний дөрвөн дүү, дөрвөн хүү, дөрвөн хөлөг, зургаан сайд, есөн энгийн ноёдыг гаргаад, үлдсэн их, бага ноёд түшмэдээс тэргүүлэн жанжин баатар, цэрэг хуяг хийгээд сул ард, хүмүүний боол ба боолын хятадад хүртэл цөм гарч шалгаж үзэхүл, эзэнд элбэрэхэд эрх үгүй, цэрэгт чармайхад цээрлэл үгүй, чадалт ардыг чирэн гаргаж, эрдэмт хүмүүнийг эрэн илрүүлж, эзэнд туслуулна. Халхлан дарж болох үгүй, гэсэнд жанжин баатар, цэрэг хуягуудын дэвхцэн, баярлалцан «өө» хэмээн дуудалцах дуунд мөрөн тал хүнгэрсэв. Их илд, нум сумны хажууд, довын дээрх задгай цацарт Торгон Шар, Боорчи хоёул зогсож, их ширээнд мөрийн жанжин, хуяг дуулга тэргүүлэн дээл малгай, бүс гутал хийгээд алтат торго, мөнгөн өлгий, сайн цалма сайхан бүсийн шангийн зүйлийг уул мэт овоолжээ. Тэмүүжиний төвийн цацрын доор зүүн хажууд хавиргалан бас нэг цацар босгож, тэргүүнд гарах жанжин нарын зогсоход бэлтгэжээ. Баруун хажууд хавиргалан бас нэг цацар босгож, дөрвөн дүү, дөрвөн хөлөг, дөрвөн бага эздийн зогсоход бэлтгэжээ. 

	Эл зүйл цөм бэлэн зэлэн болсонд Жононгийн өндөр цацрын өмнө, үхэр бууны дуу нэгэнт гарч, их хэнгэрэг хүнгэрсэн дуурьсаж үүсгэв. 

	Төдий цэргийн жагсаалын шаардах хэнгэрэг хамтаар дэлдэж, баруун этгээдийн хөх өнгөт тугийн энгээс нэг жанжин гарав. Бие өндөр, бэлхүүс нарийн, саарал морь унаж, ган жад барьжээ. Тэр жанжин морио хийсгэн гарч ирээд, цэргийн талбарын дунд хүрч, мориноосоо дэвхлэн бууж, цулбуураа бүсэндээ торгомсоглоод, жадаа үүрч алхаж ирэн, их нумыг шүүрэн авч, төмөр сумыг онилоод таван зуун нумын үзүүрийн их бугын арьсны аягыг Дараагаар гурван сум шувт шувт харваж гаргав. Үүнд Жононгийн тагтанд Мухулай өөрөө их хэнгэргийг дэлдэхэд тэр жанжин нум сумыг талбиж, хоёр их илдийг атган авч, нэгэн зэрэг эргүүлж, бас нэгийг сугандаа хавчиж, морио унаад өөд довтлон илдийг хэрэглэх нь ерийн илдийг хэрэглэх мэт. Олон хүмүүн үзвэл үзвээс харин Жүрхэн аймгийн Зүлгэдэй ажээ. Тэмүүжин ихэд баясан: «Миний дөрвөн хөлгөөс гадна бас энэ мэт эрс байх ажээ!» гэж насыг асуувал, сая арван зургаан настай гэхэд Тэмүүжин нэн баярлан, сайшааж, Зүлгэдэйд баатар цол хайрлаж, барсын сүүлийн туг, барсын хүрэм барсын дэвсгэр шагнаж зүүн хажуугийн мөрийн жанжны цацарт аваачиж зогсоов. 

	... Түүнээс цэргийн талбарт хэд хэдэн зэрэг дэлдвэл төрөл ураг түшмэл түшээгийн сүргээс гарах хүн дууссанд Мухулай улаан тугийг хураалган, цэрэг хуягийн хөх тугийг даллан хэнгэрэг дэлдэж шалган үүсгэв. Зарим нь их нумыг тэвхнээс салгаж чадна, зарим нь хоосон нумыг тултал татаж чадна, зарим нь сум онилж, харваж гаргаж чадна, зарим нь аяганы дэргэд хүргэх ба хэтэртэл харваж чадна. Жич илдийг болбол өргөн явах ба эргүүлж, хүчрэх, бас бүжиглэн чадах, хамтаар хэрэглэж чадах хийгээд үүнийг чадвал түүнийг чадах үгүй, нэг зүйлийг чадвал нэг зэрэг үлээн дэлдэж, хэдий тэргүүний тэргүүн эс гарч чадсан боловч, тэргүүн, дэд, гутгаар нэлээд гарч, ингэж гурван өдөр шалгаж, дэс зэргээр шагнан хөхиүлэв. 

	Хамгийн сүүлийн өдрийн адагт, хэнгэрэг гурван зэрэг шаардан дэлдтэл нэгэнт гарах хүн үгүй болсон тул, Мухулай сая шалган төгсөх дууг талбисугай гэтэл нэг барсын арьсан хуяг, төмрийн дуулгат цэргийн хүн гарч ирээд төмөр сум, бүдүүн нумыг шүүрэн авч, нум дүүрэн сум тултал татаж, дараагаар нэг амьсгалаар арван таван сум харваж, найман сум оносонд дээр доор их л цочин гайхалдаж тэр хүнийг үзвэл: хүрэн хүрлээр давтаж, зэвтсэн ширэм цутгасан, хайлс модны гишүү, харбар түлээний хожуул мэт зүстэй төржээ. Хэдий ар газар боловч тэр мэт сүрхий муухай төрсөн хүн маш ховор. Хоёр нүдний цагаан нь гилбэлзэн асар аймшигтай, гэнэт үзвэл хүн хар гөрөөс адил сүрхий. Тэр сүрхий эр өөрийн зуун жингийн дэм илд ба энэ хоёр зуун жингийн хос их илд гурвуулыг шүүрэн авч, нэг хамт баруун сугандаа хавчаад, дээш газраас нэгэнт дэвхлэн мориндоо үсрэн гарсанд, зэвсэг хүнтэй, гурав, дөрвөн зуун жингийн хүндийг гэнэт морины дээр цохисон мэт ачсанд, морины нуруу нь хуга үсэрч унав. Үүнд жонон Мухулай их л цочин баясаж, цацраас бууж, өөрийн унах хар халзан хадын шонхор нэрт морио хөтлөн ацарч унуулав. Тэр их л баярлан мөргөөд моринд үсрэн гарч өөд довтлон, уруу уралдаж, гурван зуун жингийн гурван илдийг нэгээхэн гараар мөрийг нийлүүлэн атгаж паржигнуулан эргүүлэх ба эсхүл ирэхдээ хавчиж, бас өрөөснийг нь амандаа зууж үлдсэн нэгийг хуруундаа хавчих ба эл зүйлээр эргүүлэн бүжиглэж явах нь цаасан илдээр наадах мэтэд Тэмүүжинээс тэргүүлэн магтан дуудалцахад элсэн тал доргино. Үүнд энэ эр нэн хөөрөн үүсгэж, нэг зэрэг хуй салхин галын хүрд мэт эргүүлж, басхүү сайн морь олсонд барсад жигүүр ургасан мэт болж, их л баярлан баруун гурван илдээ мөнхүү зүүн сугандаа хавчиж, довтлон ирж, өөрийн үхсэн морио шүүрэн авч, баруун сугандаа эмээл хазаартай нь сугавчилж, амандаа: 

	«Гачигдлыг хамтатгасан гагц хөлөг минь, зовлонг хамтатгасан жороо хүлэг минь гавьяа бүтээхэд чамайгаа үхүүлэв. Зориг бүтээхэд чамайгаа алдав» гэж хэлсээр цэргийн талбарын гадна манхан довд аваачиж талбиад, мориноосоо бууж эмээл хазаарыг салгаж, гурвантаа мөргөөд эргэж ирэв. Мухулай нар хувцаслан шагнаж, эзний цацарт авируулан мөргүүлсэнд, Тэмүүжин хэтэрхий баясаж хэн гэж асуусанд, тэр эр «Мангуд аймгийн Хуйлдар гэгч мөн!» гэв. Тэмүүжин 

	«Миний сул цэрэгт ч энэ мэт баатар байх ажээ» гэж «Хувилгаан баатар» цол хүртээн хошуучийн тушаалд дэвшүүлж, шинэ шалгасан дөрвөн барсын жанжны доор зогсоов. 

	Төдий Мухулай гэнэт цэргийн ардаар гараа хүлүүлж, Тэмүүжиний өмнө сөгдөв. Тэмүүжин их л цочиж: 

	«Цэргийн жонон энэ чинь юу гэгч болж буй?» гэв. Мухулай; «Миний доор энэ мэт хүн байтал үзэж үл гарган, өдий олон өдөр сул цэргийн дотор дарагдуулж явсан нь цөм миний хянамгай үгүйн осол мөн!» гэж ял гуйв. Тэмүүжин баясан мишээж: 

	«Жонон чи энэ мэт дарагдаж байхаас аюуж, сая шалгаж мөрийцүүлсэн биш үү? Тийм байтал юуны ял!» гэв. Мухулай: 

	«Чухам жононгийн хууль өдөр шөнөгүй цэрэг хуягийг хүүхэд ач нараа шинжих мэт шинжвэл зохих байтал цэргийн дотор энэ мэт шалгарсан баатар байхыг үзэж эс гарган, өргөж эс хэрэглэсэн нь хянамгай үгүй, осол болно. Түшмэл би дуртайяа энэ осол цалгайн ялыг хүлээж сүүлийн өдрийн шалгалгааны их хуримыг барьж, ялын торгууль болгон олонд үлгэр дүрэм болгосугай, эзэн минь! Зөвшөөрөн соёрх!» гэсэнд Тэмүүжин сонирхон Жононгийн санаагаар болтугай гэв. Мухулай хишигт мөргөж, сүүлийн өдрийн шалгалгааны их хуримыг бүрэн даан авч, дээр доор нуур, далайд адил их хуримлав. Энэ гурван өдөрт тэргүүний тэргүүнд гарсан таван баатар, тэргүүнд гарсан зургаан зуу илүү, дэдэд шалгарсан зургаан зуу илүү, дэдэд гарсан нэг мянга дөрвөн зуу илүү цэрэг эрсийг дэс зэргээр шагнан хөхиүлж, гурван баг зохион, таван баатрыг таван барсын жанжин гэж өргөн гурван зэргийн цэргийг нийлүүлж, найман мянган болд хүчит цэрэг гэж нэрийдэв. Түүнээс сул цэрэгт бас нэг зэрэг шан талбиж, барсын жанжин байгуулсан баярт нийлүүлэв. 

	 

	
XXIV. ЗЭЛМЭ ЯС МАХНЫ ЗОВЛОН ЭДЭЛСЭН НЬ

	Түүнээс Тэмүүжин Мухулайн таван барсын баатар ба бас хамгаалах Хасар, Бэлгүдэй хоёр дүү, жич Алх, Сүх ах дүү хоёулаа, Оюут Сэцэн, Оюунгуа, Төгсцогт, Сайхан Сурталт, Болуу, Үүлэн Чарвийг авч дунд цэрэгт ирэв. Жонон, Мухулай, есөн эн, таван баатар, олон жанжин хийгээд найман мянган болд хүчит цэрэг ба таван түмний их цэргийг захиран багцлав. Боорчи, Буурал хоёр хөлөг үлдсэн цэргийг хүлээн авч улсын дөрвөн этгээдийг сэргийлэн сахив. Торгон Шар хоёр дүү, дөрвөн бага эзнийг авч, хороо хүрээг сахив. Хөлөг, Чулуун хоёр этгээдэд туслах түмэн цэргийг захирч, хоёр улсын захад суухаар бэлтгэв. Төдий Мухулай барсын жанжин Хуйлдарыг их цэргийн хошууч болгон сүүлд Сөнөдийн Хилүгэн баатрыг хайгуул болгоод, найман мянган болд хүчит цэргийг таван барсын баатарт хуваан захируулав. Бас Хуйлдар хошууч ба Хилүгэн баатар хоёулд: 

	«Та хоёул шинэхэн хишигт хүртэж, шууд дэвшсэн тул энэ удаад эрхбиш хүчлэн чармайж, амь биеэ талбин байлдах хэрэгтэй. Энэ удаагийн чухал итгэсэн нь та хоёул болно. Би бодвол та хоёул хичээвэл их гавьяа магад бүтнэ, хэрхэвч миний аргаас битгий зөрч, манай улсын мандаж буурах цөм энэ удаад буй. Энэ удаа хэрвээ дарагдвал олон улсын эзэд бие биеэр нийлэх хэрэг эхлэх болно. 

	Хэрвээ дарагдвал их санаатан өөрөө ширвэгдэн аюуж эсэргүүцэл дайсан өөрөө номхрон дагах болно!» гэсэнд Хуйлдар хошууч, Хилүгэн баатар: 

	«Бид хоёул гал, ус, зэр зэвсгийн алинд боловч үхэн шунгалж орно. Түүнд хүрсэн цагт жонон үзэж байгтун» гэж захиаг хүлээн авч одов. 

	Тэндээс хөхөгчин туулай жилийн (1195) хавар Бет улсын таван түмэн их цэрэг Сарлаг улс зүг мордов. 

	Жич хэлэх нь Сарлаг улсад урьд эедэхээр очсон Бет улсын элч Зэлмэ, Ходаан Бэхи хоёул зуун цэргийн хүнээр мянган тэмээ ачаа хөтлүүлж, Сарлаг улсын Зальт хаанд золгож: 

	«Манай эзэн буруугаа мэдэж их л гэмшин, мянган ачаа, мөнгө, бүс, нэхий арьсны зүйлийн эд барааг бэлэг болгож, харилцан нүүр золгон тайлан хэлэлцсүгэй гэж эедэх бичгийг өргүүлэв» гэж бичгээ өргөсөнд Зальт хаан бичгийг тайлан сонсвол мөн эедэх үгс тул танай эзэн нэгэнт ялаа мэдэж өөрөө хэлэлцэхээр ирэх тул миний бодож тогтоохыг хүлээ гэж Зэлмэ нарыг буудалд нь буцаав. 

	Түүнээс есөн улсын их цэрэг чимээ авбал Бет улсын цэргийн хэлэх нь: Зальт хаан бэлгийн эдийг авах үгүй байлдана гэж манай улсаас ирсэн элчийг үлдэж хөөж гаргав гэсэнд есөн улсын цэрэг маш их урам харьж амт алдраад өвөр зуураа: «Зальт хаан ёс үгүй, одоо манай зэргийн гадаад улсын цэргийг нийлүүлж, сүр ихэдсэнээр сая Бет улсын цэрэг аюуж эзэн нь бишрээд мянган ачаа хүнд бэлэг бариулж бас биеэр эедэн дагахаар ирэх ийм сайхан хэргийг хүлээх үгүй, манаар үхэн байлдуулахад хэн түүнд амиа цөлж зүтгэх ажээ» гэж олноор Зальт хаанд итгэл алдан гаслалцав. 

	Зальт хаан Зэлмэ Ходаан Бэхи хоёулыг гаргамагц зөвлөлийн дөрвөн сайд Сагар, Тарва, Хандгай, Ухаант нарыг дуудаж: 

	«Бид Бет улстай үнэхээр эеднэ үү? эсхүл эеднэ гэж эдийг нь мэхэлж аваад Бет улсын эзнийг ирсний хойно гэнэдүүлэн байлдаж, арилган тасалбал сайн уу?» гэж асуусанд, Сагар, Тарва, Ухаант гурвуул их л баярлан: 

	«Хаан эзний энэ арга маш мэргэн, эд олж бас эрхийг эзэлнэ, өмнө, умар цөм манай болно» гэв. Хандгай тэргүүн сэжиж: 

	«Энэ хэрэг маш сэжиглэлтэй, Бет улсын эзэн нэгэнт мянган ачаа хүнд бэлэг бариулж манд эедэж дагах бичиг ирүүлсэн байтал биеэр ирж тангараг үйлдэх нь ямар санаа ажээ?» гэв. Сагар нар зэргээр: 

	«Үүнд ямар сэжиглэх газар буй? Бет улсын эзний өөрийн биеэр ирэх нь бэлэг илгээсэндээ эрэмшиж, нүүр золгон бат лутаар эедэж найрласугай гэсэн болно, түүний эс сэрэмжилсэн энэ дашрамд барьж алахад юунд болох үгүй буй? Жич сонсвол, түүний эзнийг дагаж ирэх цэрэг нэг хоёр түмээс хэтрэх үгүй гэнэ. Манай цэргийн арван хувьд тэдний цэрэг нэг хувь ч үгүй, манай цэрэг байлдахыг байтугай идэвч мөн идэж гүйцэх үгүй билээ!» гэв. Хандгай: 

	«Бет улсын хүргэж ирсэн мянган ачаа бэлэг нь чухам юу буй? Эрхэм түшмэд үзэв үү?» гэсэнд Сагар нар: 

	«Алт мөнгө, торго түрэг, цэмбэ тэрэм, цай тосоос эхлэн өмнө, умрын хувцас идээн бүрэн гэжээ. Энэ өдөр баахан орой болсон тул маргааш үзсүгэй, үүнийг бас юун сэжиглэх буй?» гэв. Хандгай арга үгүй дотроо жихүүнээр инээн гарав. 

	Түүнээс наран шингэж бүрэг баруй болсонд Зэлмэ нар хүрээндээ эргэж архидан байхад урьд удаа Чилгэр Бөхийн самуунд баригдаж, гэдрэг талбиж, хариулсан Сарлагийн зуу илүү цэргийн ард Зэлмэд нууцаар золгохоор ирэв. Зэлмэ тэднийг сайшаан магтаж, архи, мах цадтал идүүлж: 

	«Манай эзэн танай эзэнтэй эедэхээр ирнэ. Танай эзэн хэрвээ нууц хор бэлтгэж манай эзнийг гэнэдүүлэх зүйл байх болбол танай олон манд ирж хэлбэл энэ даруй урьдын ачийг хариулсан болно. Жич манай уг ацарсан бэлэг нь танай олон цэрэг нийтэд шагнахаар илгээсэн билээ. Танай эзэн манай мянган ачаа хүнд бэлгийг гагцаар авах санаа буй. Танай олон энэ учрыг олон хүрээний цэрэгт сайтар тархаан хэлэгтүн!» гэсэнд тэд үнэхээр хүрээ бүрд очиж, тархаан хэлсэн тул олон цэргийн сэтгэл нэн хорсов. 

	Жич Зэлмэ олон цэргээ ихэд хуримлан халамшуулаад үүний дотроос сүүдэн (хийдэм) зан, догшир аашт арваад цэргийг сонгон авч, согттол уулгаж, далд газар аваачиж: 

	«Бид энэ шөнө мянган ачаа өвс, шарилж, лай хогийг цөм майханд овоолж, хүрээ ба хүнс хөсгийг цөм шатааж тэдний гадаад цэрэг гал талбин булаав гэж тэдний хотонд орно. Тиймээс цэргийн ард огт шарх үгүй болбол тэд хэрхэвч итгэх үгүй тул би биеэр тэргүүлэн биедээ шарх гаргана. Аюумтгай ард өөрөө шарх гаргаж үл чадахыг танай хэдэн хүн нууж хянан гэнэт цөм шарх гарга. Гагц үхэхэд хүргүүлэх үгүй болбол барав. Би сайн эм авч ирэв. Цаг зуурын өчүүхэн эвэршээл болно. Хойч өдөр үүрдийн гавьяа буй!» гэж сургав. Шөнө дүл болоход зуун цэрэг бас архидаж, хүрээний үүдийг таг дарж, мянган ачааны шар ба боодлыг цөм эвдэж доторх өвс шарилж, хог лайг гарган майхан бүрийг тойруулан овоолж, сэргэлэн авхаалжтай арваад хүнд тэдгээр Бет улсын тэмдэг, боодол баглаа ба ширлэсэн, шар алтадсан арьсны зүйлийг тушаан өгч нэг хагасыг Соронцог хотын баруун хаалга ба хойд хаалганы гадна энд тэнд хаяулж их хагасыг тэдний олон цэргийн хүрээний дотор аваачиж хаяулаад цэргийн ардын аруухан зэвсэг ба эмээл хувцсыг гүн өвсний элсэнд булуулж, муусайныг нь цэргийн хүрээний энд тэнд мөн хаяулав. Төдий өөрийн биеэ тэргүүлэн цочмог дутаасан ёсоор дан дээл өмднөөс өөр юмгүй, зарим нь чармай нүцгэн, мөн цөм гутал малгай үгүйгээр бэлтгэж бэлэн зэлэн болгоод, зуун цэргээ цуглуулж зарласан нь: 

	«Энэ хэрэг бол манай Бет улсын тэнгэрлэг эзний төр байгуулахын үндэст үйл, танай олон хэрхэвч битгий үг алдагтун, хэрвээ үг алдвал гагц Ходаан ахай бид хоёулын төдий үхэх бус, та нарын бие цөм хөнөөгдөхөөр үл баран, үг алдсан хүний ар гэрийнхэн хотлоор бас өөрийн улсын цаазад үхэх болно!» гээд өмнөө арав арван лангийн цагаан мөнгөний өлгийг овоолж, Зэлмэ урьд өөрийн зүүн гараар баруун мөрөө хоёр зурвас дарвайтал цавчиж, цус цувируулан байж: 

	«Та нарын дотор над адил өөрийн биед шарх гаргаж чадагчдад одоо даруй арван лан мөнгө шагнаж, буцсаны хойно хоёр зэрэг дэвшүүлж, гэр өрхийг дэгжүүлнэ!» гэж зарлав. Олон согтуу хөлчүүчүүд хөхрөлцөн өөрийн биед шарх гаргагсад нийт арван найман хүн болсонд цөм давхар шан өгөв. Үүнийг үзээд бас зургаан хүн шарх гаргаж, зарим нь бүдүүн гуя, зарим нь гарын шуу, зарим нь царайгаа эсгэж, зарим нь толгойгоо цоолжээ. Энэ үед хоёр тийш шар боодлыг цохиж мөр гаргахаар очсон ард цөм эргэж ирсэн тул Зэлмэ шархыг хүлцэн бас хэдэн хэлтнийг сонгож, танай хэдэн хүн төөрсөн мэтээр дутааж тэдний цэргийн хүрээнд шурган орж, хотоос хулгай цэрэг гарч манай бэлгийн эдийг дээрэмдэн булаав гэж алдаршуул. Маргааш өдөр завсар зай үзэн бултран гарч, улсын зүг очиж Жононд учраа хэлээд харьтугай, хэрхэвч Сарлагийн цэрэгт баригдан амь алдахад хүрч үл болно гэж захив. 

	Эл зүйлийг цөм зөвдөн тогтоогоод, даруй гал шатааж цөм ноцсонд Зэлмэ олныг авч Соронцог хотын зүг гүйн очих зуур: 

	«Та нар намайг дагаж бархиран явагтун, танай дотор шарх гаргагч хүн шархтсан хүн байвал арван лангийн шан буй!» гээд баруун гараар зүүн мөрөө гурвантаа цавчиж, илдээ галд цохив. Ходаан Бэхи зовсондоо баруун гуяа нэгэнт эсгэж нүүртээ жадын шарх гаргаж, бүгдээр хашхиран бархиралцсаар хотын өмнө хаалга ба зүүн хаалганд очиж «Танай олон хүрээний цэргээс хулгай цэрэг гарч манай хүрээнд гал талбин орж эд агуурсыг булаав. Түргэн цэрэг гаргаж булааж ав!» гэж бархиралдав. Сагар нар өмнө хаалганы асарт авирч үзэхүл хотын зүүн өмнө хоёр газрын үзүүрт Бет улсын бэлэг хүргэж ирсэн элчийн хүрээ галд шатан хаврын хуурай навч өвс залгалдан шатаж, Бет улсын элч ба цэргийн ард олонх нь чармайн нүцгэн бөгөөд цөм шархтаж ёолон хайлан адбиш хөөрхийлөлтэй. Сагар нар үнэмшиж, яаран хаалга нээлгэн Бет улсын элчийг оруулж, бас хот хамгаалах цэргийг сэрээж, морь эмээллүүлэн очтол шөнө дүл өнгөрчээ. Үзэхүл гал нэгэнт сөнөн хулгай мөн явжээ. Мянган ачаа уулын төдий бэлэг юу ч үлдсэнгүй, гагц хуйхлагдсан хүрээний үлдэж туссан майхны нуруу багана, өргөөний унь хана хийгээд эмээлийн бүүрэг, ачааны хавчаар зэрэг шатаж байх бага сага галыг унтрааж, өдий төдий хазаар дөрөөний зүйлийн төмрийг нь хураан авч хотдоо буцав. 

	Төдий Зэлмэ, Ходаан Бэхи хоёул шархтсан цэргээ авч, цус нөж цувруулан Зальт хааны ордны үүдэнд очин ухилж, унжин, ёолж, хайлан өнхрөн дугуйрахад Зальт хаан их л цочиж, Зэлмэ, Ходаан Бэхи нарыг оруулж үзвэл Зэлмийн хоёр мөр анаг занаг үгүй цавчигдаж, Ходаан Бэхи царай шарх олж, гуяа цавчигдаж цөм харангадан, маш бэрх. Зальт хаан яаран учрыг асуувал Зэлмийн шарх хүнд тул унан хэвтэж, үг өчиж чадах үгүй, гагц Зальт хааныг хуруугаар зааж шүдээ хавиран занана. Ходаан Бэхийн шарх хөнгөн тул өндөр дуугаар бархиран уухилж: 

	«Зальт чи нэг улсын хаан эзэн байтал юунд энэ мэт муухай явдлаар явж манай илгээсэн зуун түмний эд агуурсыг олон цэргээс харамлаж ийм хулгай дээрмийн харанхуй ичгүүрт явдлаар явна» гэж түйвээнэ. Зальт хаан цухалдан гашуудаж, арга баран Зэлмийг түшүүлэн босгож хотын дотор буудаллуулаад түр сайн эмээр эмнүүлж, шархтсан цэрэгт мөн эм түгээлгэн өгүүлэв. Нөгөөтээгүүр Сагар нарт зарлиг буулган энэ лав гадаад улсаас татан ирсэн цэргүүдийн эдэд ховдоглож, өдсөн хэрэг болно. Та нар очиж хүрээ бүрийг нэгжиж, хулгайлсан эдийг уудалж гарга гэж нэгжихээр илгээв. Олон улсын цэргүүд хилсдэн гүжирлэгдэж, хорсон занахдаа, «манай шангийн эдийг та бүрэн булааж авахаар үл баран, харин гэдрэг манийг хүчирлэн гүтгэж, мөрийг манай зүг хайна. Энэ мэт өчүүхэн сэтгэлээр бидний олныг яаж Бет улсын зүг байлд гэнэ?» гэж хараан зүхэн, бурхилдан үймэв. Үүнд Жамуха гэнэт энэ лав арга болохыг мэдэн яаран Зальт хаан золгож: 

	«Энэ лав Бет улсын бидний олон аймгийн цэргийн сэтгэлийг үймүүлэн завсардуулах арга биз, үүнийг үнэмшиж болох үгүй» гэв. 

	Зальт хаан: «Тийм болбол тэдгээр элч ба цэргүүдийн тэр мэт хүнд шархтсаныг юу гэх вэ?» гэлээ. Жамуха яаран: 

	«Хэргийн чухал ба үнэн байдлыг үзнэ. Ийм их хэрэгт нэг хэдэн цэрэг эвэршээл хүлээхэд ямар бэрх ажээ?» Үнэн ч болов, худал ч болов Бет улсын элчийг барьж гянданд хориод үлдсэн цэргийг шалгаж, хүнд эрүүдвэл үнэнийг олж болно» гэсэнд Зальт хаан сая сэгсхийж даруй энэ аргаар аваачсугай! гэж Жамухыг гаргаж, Бет улсын элч ба цэргүүдийг цөм барь гэж зарлиг буулгатал, Жамуха бас яаран эргэж орж: 

	«Бай... байз, у... урьтаж Тэмүүжинийг алъя! Хэрвээ түүний элчийг ба... баривал Тэмүүжин сэжиглэнэ!» гэж хэтэрхий яарснаас хэл нь татаж гараа дахин дахин сэжиж хэлсэнд Зальт хаан даруй Бет улсын элчийг барихыг байлгав. 

	Үүнд Зальт хаан бас арга сүвэгчлэн шадар хүнээ явуулж, Бет улсын элчийг тэнсүүлэн туршуулбал хариу ирж мэдүүлэх нь: 

	«Тэргүүн элч Зэлмэ нэгэнт хүндэрч үхэх ойртов. Дэд элч Ходаан Бэхи мэдээ сэхээ үгүй болжээ. Доорд цэргийн ардын шарх мөн маш хүнд, зарим нь ёолж хэвтэж буй, зарим нь үхсэн ч мөн буй. Ойролцоо байх манай иргэнээс асуувал, өглөө үдэш үхсэн ардаа арьс, хөрс, бүс ба дээл хөнжлөөр ороон гаргасныг хэд хэдэн удаа үзэв. Лав арваад болов гэнэ. Хаалганы түшмэлээс байцаавал мөн нэгэн адил, байдлыг үзвэл дэмий өвөр зуураа шарх гаргасан дүрэм үгүй гэлдэнэ» гэсэнд Зальт хааны сэжиг алдраад Жамухыг баахан зэвүүрэх сэтгэл төрөв. Үзвээс Зэлмэ нэгэнт мэдээ, сэхээ үгүй болсноор овлож аргалаад өглөө үдэш амьд цэргээ үхсэн болгож, бүс арьсаар ороон хотын хаалгаар дамнан гаргаж, улсын зүгтээ мэдээ хүргүүлэх ажээ. Үүнд Сарлагийн ард маш үнэмшиж, эзэн нь цэргээ сэжиглэж, цэрэг нь эзнээ сэжиглэж эхлэв. 

	Түүнээс Сагар нар Жамухын аргаар Сарлаг мөрний дээр урсгалын хоёр уулын хошуут амыг урт туламд элс шороогоор дүүргэж бөглөөд, Бет улсын цэрэг хэрвээ усан дэнд буудаллавал хамтаарыг урсгахаар цэрэг бүгүүлж, жич хэрвээ усан дэнд буудаллах үгүй талын өвсөнд буувал галаар хуйхлан байлдахаар бэлтгэж байтал хязгаарын туршуул довтлон ирж: «Бет улсын эзэн үнэхээр хүрч ирэв» гэж мэдүүлэв. Үүнийг сонсоод хотлоор үймэн буцлан, жүн хэнгэрэг харанга хамт дуурьсаж, Зальт хаан биеэр арван хоёр түмэн цэргээ авч буу талбин, Бет улсын цэргийн эсрэг угтан очиж, Сарлаг мөрний хойд хөвөөнд буулгав. 

	Бет улсын цэрэг дараагаар хүрч ирээд Сарлаг мөрний өмнө усан дэнд буудаллав. Дэд өдрийн өглөө эрт, Мухулай уул тал ба мөрөн голын байдлыг шинжүүлэн, Сарлаг мөрний ус хуучин урссан заагаас дорогш орсон бөгөөд бас цөм хөөс бөмбөгтэй урсахад их л цочиж, Чулуун, Төмөр хоёрт таван мянган цэрэг өгч: 

	«Та хоёул энэ Сарлаг мөрнийг өгсөж оч! Лав урсгалын эхэнд хориглож бөглөсөн явдал буй, тийм бус болбол энэ хаврын хуурайд голын ус хөөстэй урсах ёс үгүй. Хэрвээ тийм байвал сахисан цэргийг нэгээхэн ч гаргал үгүй хорьж хаагаад миний тэмдэг үхэр бууны дууг сонсмогц даруй сэтэлж илгээ!» гэж мордуулав. Бас Алх, Сүх ах дүү хоёулыг дуудаж, Зальт хаанаас ял асуух, учрыг тушааж, Хуйлдар хошууч, Хилүгэн баатар хоёрт болд хүчит найман мянган цэрэг тушаан өгч: 

	«Та дөрвүүл хамт мөрнийг гэтлэн Алх, Сүхийн дараагаар Хуйлдар, Хилүгэн цохин хүрч алан ороод Зальт хааныг чадахул амьд барьж, шууд хойд зүг шувтлан гарч, хотын зүг очтугай! Миний эдгээр арга болбол Чилгэр Бөхийг барьснаас өдий хүртэл бясалгасан арга болно. Энэ шөнө лав нэгээхэн удаад гавьяа бүтнэ. «Бас Тогтонго, Сүбээдэй хоёрт таван мянган цэрэг өгч Соронцог хотын өмнө хаалгыг эвдэхийг тушааж Зүлгэдэйд таван зуун цэрэг өгч Сарлагийн хүрээг галдахыг тушааж явуулав. Эцэст дүү Тайсан ба Өндөр хоёрыг дуудаж, одоо даруй мянган цэргийг авч, хүрээг эвдэн усан дэнгээс дэвшүүлж, өвст эргийн дээр буудаллуулж, тойрсон өвсийг цөм хадуулж, галыг сайтар сэргийл гэж нэг нэгээр тушаан зарлаж, бараад тэмээний цагаан зөөхийн зулаар гэрэлтүүлэн тэмдэг болгов. Төдий наран жаргаж бүрэг баруй болсон хойно их цэрэг хөдөлж, Сарлаг мөрнийг гэтлэв. Мухулай үлдсэн цэргийг бүрэн авч, Тэмүүжиний өмнө явж Сарлагийн цэргийн баруун хойноос орохоор бэлтгэв. Гагц зүүн биед ус уруу гарах нэгээхэн замыг тавьж өгөөд дайсныг дутаалгаж хөөх замыг үлдээв. 

	Түүнээс Алх, Сүх ах дүү хоёул Соронцог хотод хүрч Зальт хаанд золгож зогсоогоор: 

	«Алагдахаар ирсэн Алх, Сүх ах дүү хоёул эзний захиагаар зальт чамаас ял асуух нь: Тэргүүнд бидний эзэн тантай өчүүхэн ч өө өшөө үгүй, сүрэгт чинь уурга барьж, сүүнд чинь хуруу дүрсэн үгүй байтал манай өшөөт дайсныг тэжээхээр үл баран түүнд бас арга сургаж цэрэг өгөн манай эзнийг алахаар илгээсэн чинь юу? Энэ ял нэг! Дэдэд манай эзэн өчүүхэн өөг орхиж, үлэмж уудмаар багтааж, үргэлж найртай явалцъя гэж Зэлмэ, Ходаан хоёроор мянган ачаа хүнд бэлгийг хүргүүлэн илгээтэл олон цэрэгт шагнахаас харамлаж, хулгай цэрэг гаргаж, булааж авахаар үл баран манай элч ба хөтчийг хүнд шархдуулж, бас хорьж үхүүлсэн нь хэдий байхыг мэдэх үгүй, энэ ял хоёр. Гутгаарт манай эзэн хоёрхон түмэн бие хамгаалах сул цэрэг дагуулж тантай тангараг нийлж, үргэлж эе эвтэй явсугай гэж эедэхээр ирвэл та энэ мэт хорин түмэн цэргээр манийг хааж буугаад манай эзнийг мэхлэн алж арилгасугай гэх энэ ял гурав. Ийм гурван давхар ялыг үүрч байгаад бас ичгүүр үгүйгээр цэргийн олонд эрэмшин онц байлдахыг зогсох үгүй тул бид мөн хойшлох үгүйгээр байлдана. Сайн эр хулгаж үл байлдана. Сайн морь хударгалж үл өшиглөнө!» гэх нэг зэргийн үгэнд Зальт хаан их л хилэгнэж, өмнөх ширээгээ нэгэнт өшиглөн унагаж: «Энэ хулгана мэт өчүүхэн боолчууд ямар аймшиг үгүй өмхий үгсээр өвөг эцгээ гутаана? Түргэн шавар болтол цавч!» гэж хоёр этгээд хашхиралцан үүсгэсэнд, Сүх яаран жагсаалын зэвсгээс нэг дэм илдийг суга татан авч майхны доторх аргалын галыг этэж аван бэлэн байх бууны дээр аваачиж цацсанд, арваад үхэр буу хамтаар дуурьсаж, тэнгэр газар дэлбэртэл түжгэнэв. Хилүгэн баатар, Хуйлдар хошууч хоёул чивхийтэл хүрээний гадна хүрч ирсэнд тохиолдож, хамтаар хашхиралдан шууд цохин алж, орж ирэх нь хүмүүн үгүй газар явах мэт. Замд дайралдсан нь цөм балба хэмх үсэрч зэвсэг хангинан, тэнгэр донгодон, аянга буух мэт довтлолцон явна. Энэ үед Алх нэг цэргийн илдийг булааж аваад дараагаар хэд хэдэн хүнийг цавчин унагаж, хоёр илдийг авч салхин гал мэт эргүүлж, ах дүү хоёул зүүнийг цохин барууныг цавчиж, хонины сүрэгт барс орсон мэт! Зальт хааны шадар цэрэг гагц «хурдан барь!» гэж бархиралцахаас биш шууд орох хүн нэг ч үгүй! Алх, Сүх ах дүү хоёул ар араа нийлүүлж, дөрвөн хөл, дөрвөн гарт нэг хүн болоод, олон цэргийн дунд хөндлөн гулд цавчилхийлэн явах нь хүрд адил, дэргэд нь хүн халдашгүй. Зальт хаан аянга мэт хилэгнэж, үүлт тагаас дэвхлэн бууж ирээд «Цавч! Түргэн балбаач!» гэж давхар давхар бархиран үсэрхийлэх хооронд Алх, Сүх ах дүү хоёул арваад хүнийг цавчин унагав. 

	Энэ үед гэнэт гадна уул нурж, хад юүрэх мэт түржигнэж, Хуйлдар хошууч, Хилүгэн баатар хоёул хүрээний дотор довтлон орж ирээд, хойноос далай буцалж, мөрөн бялхах мэт үймэлдэн их цэрэг шувтлан орж ирэв. Тэргүүлсэн хоёр жанжин хүрээний дунд хөндлөн татсан барсын халхавчийг мөргөн унагааж бас зогсолгүй шууд Зальт хааны лууны цацарт довтлон орвол ширээ, исэр сандал суудал цөм балбаран хэмхэрч хоёул хүн морины хамт өнхрөн унасанд Зальт хаан зайлж чадсангүй дайрагдан харангадав. Хуйлдар хошууч, Хилүгэн баатар хоёул үсрэн босож иртэл Зальт хааны шадар цэргүүд Алх, Сүх хоёулыг орхиж хаанаа тэнхрүүлэхээр ирсэнд Алх, Сүхийн хүч нэн нэмэгдэж, бас чөлөө олж хэдэн хүнийг цавчин унагаж, урагш давшин Зальт хааныг алахаар орж ирэв. Хуйлдар, Хилүгэн баатар хоёул хэдийн Зальт хааны хоёр гараас барьж булаалдаж байхад тэдний ах дүү хоёр бас Зальт хааны хоёр хөлөөс барьж, харилцан булаалдаж угаасан дээлийг наранд хатаах мэт сэжиж гөвөхөд Хилүгэн баатар: 

	«Энэ юм нэгэнт бүрэлжээ (үхжээ). Бид дөрвүүлээ адилаар хуваалцсугай!» гэв. Тэгтэл дөрвөн зэвсэг хамтаар тусаж, Зальт хаан хэдийн дөрвөн хэсэг болж, толгой ба баруун гар хагас цээжтэй Хуйлдар хошуучийн гарыг дагаж ойчив. Алхад нэг гар, хагас цээжтэй автав. Хилүгэн баатар Сүх хоёул хоёр хөлийг олж, дөрвүүл их л баярлан хуваалцан сойролцоод Зальт хааны шадар цэргүүдийг эрэн алахад шадар байсан гуч дөчин цэрэг нэгэнт сарнив. Энэ үед Бет улсын найман мянган болд хүчит цэрэг хэдийн хад хагаран чулуу өнхрөх мэт орж ирсэнд Зальт хааны дундад хүрээ мөндөрт дайрагдсан навч мэт болов. Дөрвөн баатар хамтаар гал ноцоолгон, их лууны цацарт гал ноцоон дунд хүрээнд их л гал талбин хөгжөөв. Хуйлдар хошууч Зальт хааны толгойг тас цавчин үснээс нь амандаа зууж, нэгэнт хашхиран шувтлан гарч, алан сарниулах нь сүү самран, айраг бүлэх мэт. Сарлагийн цэрэг гашуудан бархиралцаж дөрвөн зүг сарнин бутрав. 

	Энэ үед пад харанхуй болж, Сарлагийн жанжин Сагар, Тарва, Ухаант нар гадаад цэргийн олон хүрээг тойрон үзэж байтал гэнэт дундад хааны хүрээнд их бууны дуу түжгэнэж, их үймээн дэгдтэл баруун хойд этгээдэд дараагаар гурван их бууны дуу хүнгэнэн сонсгомогц салхины дээрээс хашхирах дуу далай буцлах мэт гарч гагц «ал!» гэх дуунаас өөр юу ч сонстох үгүй. Тэгж байтал баруун өмнө хаалганы гадна бас тэнгэр дэлбэртэл нэг буу дуурьсаж, нэг салааны цэрэг шууд аянгын сум мэт харван орж ирэв. Сарлагийн цэрэг сум талбин харвахад Бет улсын цэрэг өчүүхэн ч ухарч түдгэлзэх үгүй, нэгэнт хашхиран хүрээнд орж ирэв. Хаалганы цэрэг тулж чадсан үгүй хоёр тийш хага үсэрч салбарсанд нэгэн анги цэрэг талын өвсөнд аварга могой явах мэт цусан зам гарган зүүн хойд зүг алан очив. Сагар яаран зүүн биеийн цэргийг авч, зам тосож угтан ирэхэд Зүлгэдэй баатартай халз учирч, Зүлгэдэй баатар нэгээхэн удаад хоёр анги болтол цавчиж унагаад толгойг авч монцогтоо уяж доорх цэргийг нь алан сарниулав. Дөрвөн этгээдэд буу дуурьсаж, олон аймгийн цэрэг өөр бусдын алины тэмдгийг ч мэдэх үгүй, дөрвөн зүгт тогоо буцлах мэт үймэлдэн, хараахан алмайран бургилдаж байтал, арын хойноос Бет улсын их цэрэг гал өргөн гэрэл шатааж, уул юүрэх мэт даран орж ирэв. Олон цэрэг сөс хэмхэрч шууд байлдал үгүй баруун тийш дутаан очтол яг Зүлгэдэйн алан ирэх нэг анги цэрэгтэй учран эргэж зүүн зүг очиход бас Хуйлдар хошууч нарын цэрэгт таслагдав. Үлдсэн нь хойд зүг дутаан очвол, хойд биеийн хэдэн хүрээ цөм Бет улсын цэрэгт автсан тул даруй өмнөш дутаалцан гүйлдэнэ. Тарва яаран бүрээ үлээлгэн олон цэрэг түргэн зүүн өмнө хүрээнд очиж тэгшлэн жагс гэж зарлан биеэр тэргүүлэн зүүн өмнө зүг дутаахад чивхийтэл Хуйлдар нарын цэрэгтэй учрав. Үзвээс Бет улсын гурван этгээдийн цэрэг бүгдээр Хуйлдар, Хилүгэн, Алх, Сүх нарын бууны дуунд нэгэн зэрэг хөдлөн даран ороход Тэмүүжин ба Мухулайн цэрэг хойд этгээдээс гал өргөн алан орсон ажээ. Сарлагийн самуурсан цэрэг галын гэрлийг үзээд үхэвч хойд зүг хандах үгүй, цөм зүүн өмнө зүг егүүрэн очиж, өөрийн хүрээгээ дайран эвдлээд, үер урсах мэт очиход Сарлагийн зүүн өмнө хэдэн хүрээний цэрэг цаазлан зогсоож чадах үгүй болж өөрөө самуурав. Жамуха энэ байдлыг үзээд өөрийн харьяат Хэрэйд улс ба Тохмог улсын цэрэгтэй хоёр түмэн цэргийг авч, уудам газар гарч тэгшилсүгэй гэж ус уруудан буруулав. Үлдсэн бус улсын цэрэг тэднийг дагаж дутаасугай гэтэл хойд этгээдэд галын гэрэл мандаж, зүүн хойд зүгээс хашхирах дуун сонсогдох тул зүүн зүг очихоо байж шууд өмнө зүг Сарлаг мөрнийг гэтэлсүгэй гэж дутаав. Сарлаг мөрний хөвөөнд хүрвэл мөрний дээрээс түмэн морь довтлох мэт хүржигнэн мөрний ус саваас бялхан гарч ирээд цэрэг цуух цөм усанд цацаж уруудан урсаж явав. Жамухын бие мөн усанд дайрагдан өнхрөн ойчсоныг цэргийн ард хэдэн удаа шүүрэн сая мөрний хойд хөвөөнд тэнхрүүлэн гаргав. Ус залгисан цэрэг нь ам хамраар ус гоожиж, гэдэс дүүрэн хөдөлж чадах үгүй. Үлдсэн цэрэг нь Жамухыг ачиж буруулан шөнөжин довтолсоор арайхийн мултран гарав. 

	Энэ үед Бет улсын цэрэг бүрэн дийлж, Сарлаг улсын хүрээг бүхлээр нь эзлэв. Сарлагийн цэргийн өмнө бие их мөрөн, хойд бие их цэрэг, зүүн баруун зүгт гал ноцож, ухилах дуунд мөрөн найрлана. Энэ үед гэнэт бас үүл сөхөн саран гарч салхин зогссонд Бет улсын цэргийн Жонон зарлан бархируулсан нь: «Сарлагийн дагасан цэргийг битгий ал! Хуяг зэвсгээ эс тайлсныг нь ал!» гэх дуу усны алсад хүртэл сонстов. Үүнд ус ирэхийн үед завдаж гарсан цэрэг Үүлэн чарби, Болу нарын цэрэгт хаагдаж хойноос бас үер хүрч ирсэнд цөм хуягаа тайлан зэвсгээ орхиж дагав. Усны хойд хоцорсон цэрэг энэ зарлалыг сонсоод мөн дуртайяа бархиралцан сөгдөж дагав. 

	Түүнээс Мухулай эзнээ Сарлагийн хүрээнд буулгаад, дайсныг дарахад давс мэт даруйд сайн, цэргийг дарахад цахилгаан адил түргэн сайн гэж дөрвөн анги цэргийг нийлүүлж тэгшлээд зүүн зүг даран орж, бялхан гарсан цэрэг ба усанд цацсан цэрэгтэй гучин газар илүү явж, цөм хураамжлан дагуулж, үүр гэгээрэхийн үед буцаж ирэв. Бас Тэмүүжиний шадар байсан амар цэргийг Бэлгүдэй, Хасар хоёулд тушаан өгч, мөрний хоёр хөвөөний үхдэлийг хураалгаж, хуяг зэвсгийг түүлгэн, дагасан цэргийн тоог авбал урьд хожидтой найман түм, долоон мянга илүү, хуяг дуулга зэр зэвсэг найман зуу илүү түм, морь эмээл есөн түм илүү олзолжээ. Нар гарсан хойно олон жанжин тус тусын гавьяагаа мэдүүлэхэд Хуйлдар, Хилүгэн, Алх, Сүх дөрвүүл Зальт хааны биеийг дөрвөн үхрээр авч ирээд Тэмүүжиний өмнө нийлүүлж талбив. Тэмүүжин түүний хүүрийг хүндэтгэн оршуултугай гээд «Үүний ойролцоо жанжин нар амьд дагасан хүн нэг ч үгүй юу?» гэж байцаавал, Сарлагийн цэрэг «Сагар Зүлгэдэй баатарт алагдав. Тарва, Жамухын харвуулах цэрэгт үхэв. Ухаант оргож яваад үгүй болов». Үүнд Тэмүүжин өөрийн цэргийг захиж, Зальт хааныг оршуулав. Төдий Сарлагийн цэргийг анги баг зохион байтал Зэлмэ, Ходаан Бэхи хоёул Зальт хааны зөвлөлийн сайд Хандгайг авчирч Тэмүүжинд уулзуулан «Зальт хаан түүний ятгалыг эс авч, ялдаж бууруулснаар манд дагажээ. Үүний сайнаар бид амьд гарав» гэв. Үзвээс энэ Хандгай ба урьдын талбиж явуулсан зуу илүү цэрэгтэй нийлж, хоёр жанжныг далдуур асран сувилж бас галын тэмдгийг үзээд өмнө хаалгыг нээж, илдэнд цус наалдуулал үгүйгээр Соронцог хотыг олгуулав. Тэмүүжин эдгээр учрыг сонсож, өөрийн гараар архи хайрлаж, Зэлмийн шархыг нь үзэж: 

	 

	«Эцэг эхээс төрсөн 

	Эрхтэн цогц биеэ 

	Эзнийхээ төлөө 

	Энэ мэт эвэршүүлэн цавчих нь 

	Эртнээс одоо хүртэл 

	Эгнэгт хэд гарав 

	Эрдэмт Зэлмийн үр ач 

	Үүрд миний үрст тэнцтүгэй» 

	 

	Төдий Зэлмэ, Ходаан ба шархтсан цэрэг бүхнийг хүндэд шагнаж, гурван үед хүртэл цэрэг дайны эвэршээлт албанд битгий зар гэж тогтов. 

	Тэмүүжин Сарлагийн Соронцог хотыг олж нэг зун Сарлаг улсыг тэгшитгэн хураамжлах чөлөөнд бас их нум, хүнд илдээр шалгаж, Сарлагаас хоёр мянга илүү болд хүчит цэрэг олов. Төдий дүү хүргэн Ботугийн авга Явуцадай ноёныг Зэлмийн эцэг Жарчуудай ноёнд хавсруулан өгч, доор нь Сарлагийн арван гурван настай сэргэлэн хүү Баяныг төв болгон Хандгай түшмэлийг ташаалуулан, сарлагийн цэргийг золих албыг хураахыг тушаагаад намрын сүүл сард Бет улсын цэрэг ус нутгийн зүг хөдлөв. 

	 

	
XXV. ТЭМҮҮЖИН МУХАР ОЛГОЙ ГОЛД ГАЧИГДСАН НЬ

	Тэмүүжин их цэргийг авч улсдаа буцаж ирсэнд Хөлөг, Боорчи нар:

	«Хойд Тохмог улсын Мэхт хаан Хэрэйдийн Жамухын цэрэгтэй нийлж манай улсын хойд захад хоёр удаа халдсаныг бид гурван түмэн цэргээр угтан байлдаж, Тохмогийн таван түмэн цэргийг их л дарж, хуяг дуулга, зэр зэвсэг, өргөө майхан хэдэн зуун тэрэг олзлов» гэж мэдүүлэв.

	Төдий л удсангүй хөхөгчин туулай жил төгсөж, улаан луу (1196) жилд оров. Түүнээс Тэмүүжин Тохмогийг дайлах тухай Мухулай, Боорчи нартай зөвлөхөд Мухулай:

	«Цэрэг хэрэглэхэд үнэн гэтэл худал, худал гэтэл үнэн дайсан этгээдэд ухаанаа эс баригдах нь тэргүүн чухал. Ноднин Сарлагийг салбаруулсан нь худлын дотор үнэнийг нуужээ. Энэ удаа Тохмогийг тогтооход үнэний дотор худлыг агуулж байлдсугай!» гээд нарийн аргыг хэлэлцэн тогтож, Жонон Мухулай ба Боорчи, Чулуун, Буурал, Гурван хөлөг, Зүлгэдэй, Хуйлдар хоёр баатрыг авч Сарлаг улсад цэрэг элсэхээр очив. Зүчи, Цагаадай хоёр бага эзэн, цэргийн багш Замбал, Тогтонго, Сүбээдэй, Хилүгэн баатрыг авч хоёр түмэн шинэ цэргийг захиран Тохмог улсыг байлдана гэж цэргээ сургаж, морио бэлчээрлүүлэхээр мордов.

	Тэндээс Мухулай Сарлаг улсад хүрч шинэ цэрэг элсээн хуучныг сурган засав. Мухулай гавьяатайд хүнд шан, осолд хурц цаазыг явуулсанд Сарлагийн цэрэг Мухулайг ихэд гайхан биширч хэдхэн сарын хооронд сурсан нь Бет улсын цэргээс дутуугүй хурц шаламгай болжээ. Төдий Сарлагийн шинэ хуучинтай нийлүүлж, чийрэг хүчтэй нь нийт найман түмэн долоон мянга болж, боловсруулж сургаад маш тэгш цэрэг болгожээ. 

	Үүнийг үл өгүүлэн өгүүлэх нь: Тохмогийн хааны тухай хэлэх нь энэ есөн мужийн Тохмог улсын эзний нэр Мэнгэл, цол нь сүлд, нас дөчийг шахаж, дүр авир маш догшин долгин, ужин нөр амьтан. Баруун хацарт өндөгний чинээн нэг хэсэг хөх мэнгэтэй, тэр мэнгийн дээр нэг сөөм хэр хар үстэй тул олноор түүнийг Мэнгэт хаан гэж дуудна. Бас эхнэр охидыг оргуулж авах мэхтэй тул Мэхт хаан гэж дуудна. Ноднин хавар Сарлагийн Зальт хаан Бет улстай байлдахад үүний улсаас очсон цэргийг Жамуха өөрийн цэрэгтэйгээ хохируулсан үгүйгээр аван гарч ирэв. Үүнд Мэхт хаан Жамухыг ухаантай хүн гэж даруй биедээ хавсруулав. Төдий Бет улсыг дайлах аргыг зөвлөсөнд Жамуха 

	Бет улсын энэ хоосон чөлөөнд орж байлдвал үндсийг эвдэж, хүчийг баруулаад дахин байлдаж эвдэхэд хялбар болно!» гэсэнд Мэхт хаан энэ үнэр (үнэхээр) завшаан мөн гэж таван түмэн цэрэг шалган өгч, Бет улсын захыг халдахаар илгээжээ. Санамсар үгүй Бет улсын сэргийлэн цагдах Боорчи, Бууралын цэрэгтэй учирч, нэгэн зэрэг их л дарагдаж харьсан ажээ. 

	Төдий Мэхт хаан их л уурлаж, нэг өвлийг хүлээн өнгөрч, энэ хавар гарч ирээд цэрэг байгуулан өшөө авсугай гэж байтал, чивхийтэл өмнө харуулаас туршуулын хүн ирж: 

	«Өмнө элсний Бет улс хорин түмэн их цэргийг авч ирнэ гэж тэдний хойд захад их буудал бэлтгэж хүлээнэ» гэж мэдүүлтэл баруун өмнө Сарлаг улсын захад байх туршуул бас довтлон ирж: «Бет улсын хөлөг баатрууд Сарлаг улсын арван түмэн цэргийг авч, ноднингийн өшөөгөө авна гэж нэгэнт бэлэн болов!» гэж мэдүүлэв. 

	Мэхт хаан их л гэлмэж өөрийн Хүр нэрт хотын өмнө есөн муж улс цэргээ бартал байгуулан арван түм болгож, их жанжин Бор Арслан, Сод Гарьд хоёулд хоёр түмэн цэрэг өгч, Сарлаг улсын захад тулахаар илгээв. Хэрэйд Жамуха ба Согтуу Луу, Галзуу Барс гурвуулд гурван түмэн цэрэг өгч, Бет улсын зах ба өөрийн улсын завсарт байх Гал хайрхан хэмээх ууланд Бет улсыг тулахаар илгээв. 

	Өөрийн бие арван түмэн цэргээ авч хоёр цэргийн дунд буудаллан, хоёр этгээдэд туслахаар бэлтгэв. 

	Удсан үгүй гурван сарын хуучдаар Бор Арслангийн цэргийн хүн ирж: 

	«Сарлагийн цэрэг асар хүчтэй гэнэ. Нэн бас цэргийн тоо арван таван түмнээс ч давжээ. Эзэн туслахаар ирэх болов уу?» гэж мэдүүлэв. Энтээ этгээдээс сураг чимээ үгүй тул Мэхт хаан даруй их цэргээ аван Сарлаг улсын зүг мордож тэнд хүрвэл Бор Арслан угтаж: 

	«Мухулайн цэрэг эзний ирэхийг сонсож хэдийн буцав» гэв. Мэхт хаан тав үгүй байтал өмнө захын тэндээс элч ирж туслах цэрэг гуйна гэсэнд Мэхт их цэргээ авч довтлон очив. Жамуха угтаж: 

	«Бет улсын цэрэг хаан эзнийг биеэр ирэхийг сонсож, их сүрээс аюун гэнэт буцав» Мэхт хаан сая баахан амарсугай гэтэл баруун захын Бор Арслангийн тэндээс бас элч ирж: 

	«Эзний буцсаныг Бет улсын цэрэг сонсмогц бас эргэж ирэв» гэсэнд Мэхт хаан их цэргийг авч гурван өдрийн зам явтал Бор Арслангийн өмнөөс бас хүн ирж: 

	«Бет улсын цэрэг бас буцаж дутаав!» гэтэл Жамухын хүрээнээс согтуу Луу довтлон ирж: 

	«Бет улсын эзэн биеэр арван түмэн их цэрэг авч хойд захдаа буудаллав. Туг шүхрийг тодорхой үзэв» гэхэд Мэхт хаан матар доороо аянга мэт хилэгнэн үсэрч босоод шууд хойноос нь нэхэж алсугай гэж довтлон хүрч очтол Жамуха нэг өдрийн замаас угтаж: 

	«Эзний сүр буянд Бет улсын цэрэг сонсмогц хэдийн дутаав!» гэлээ. Мэхт хаан нэн хилэгнэж, хойноос нь нэхэж алсугай гэхэд Жамух «Хэдий нэхэвч гүйцэх үгүй болов!» гэлээ. Мэхт хаан их л цухалдаж байтал Бор Арслангийн тэндээс бас: «Бет улсын цэрэг эзний мэдээг олж эндхийг орхиод Сарлагаар оров. Чадахул эзэн эрхбиш тэнд очих болов уу!» гэж мэдүүлсэнд Зальт хаан их л уурлаж, «Энэ ямар гэгч явдал буй, энэ зуны их халуунд танай хоёр этгээд миний биеэр наадам хийх юм уу?» гэж үсрэн дэвхцэхэд Жамуха хажуугаас дахин давтан мэгдэлхийлэн хориглосонд Мэхт хаан арга үгүй бас их цэргээ авч Сарлаг улсын зүг довтлов. 

	Нэг хавар, нэг зун мянга шахам газрыг өөд уруу хэдэнтээ явж хаширснаар морины нуруу цөм даарьтаж, цэрэг хүний бөгсөн бие цөм холгон, цэрэг хуяг ядангирч, агт морь туржээ. Ялангуяа Мэхт хаан мэнэрэн цөхөж, шөнө өдөр үгүй довтлон хүрч очвол Бор Арслан бас угтаж: 

	«Энэ удаа дайсны цэрэг буцсан үгүй, Сарлаг мөрний цаана буудаллаж буй» гэсэнд Мэхт хаан их л хилэгнэж, элч зарж байлдахыг болзохоор илгээв. Элч мөрнийг гэтэлж, Бет улсын цэргийн хүрээнд очвол юуны Бет улсын эзэн аж. Харин жонон Мухулай олон цэргийн морьдыг ус, өвсний сайныг эрж, бэлчүүлэн явах ажээ. Элч Мухулайд золгож, байлдах бичгээ барьсанд Мухулай бичгийг үзээд инээн: 

	«Энэ бас сонин биш үү, бид ер та нарт халдсан газар үгүй, энэ бол бидний шинэ олсон цэргээ сургаж, агт морьдоо бэлчээж бордох газар, танд огт харьяа хамаа үгүй. Чи эс итгэвэл манай цэргийн хүрээг тойрон байцааж үз! Цэрэгт мордох байдал байна уу? Танай эзэн улсынхаа ойр биднийг битгий бэлч гэвэл бид даруй явбал барав. Үүнд ямар хорсол байж алалдан байлдах хэрэг гарав?» гээд ирсэн элчийг цэргийн хүрээгээ тойруулан хуяг зэвсэг үгүйгээ цөм байцаалган үзүүлээд буцаамагц мөн шөнөд даруй хүрээгээ эвдэж, алаа талаа үгүй болон очив. 

	Тохмогийн элч буцаж тэдгээр учрыг нарийвчлан мэдүүлсэнд Мэхт хаан их л ичингүйрэн уурлаж, цэргийн хүчээ мохоосон уураа гаргах газар олох үгүй байсан тул Бор Арсланг бөмбөртөл даран унагааж буруу зөвийг ялгах үгүйгээр бухур бөгсийг нь боом гартал занчив. Төдий өөрөө цэргээ авч сая буцсугай гэтэл Жамухын тэндээс бас хүн ирж, Бет улсын цэрэг ирлээ гэсэнд Мэхт хаан их л хилэгнэн: «Энэ яншаа хуйхар Жамуха ямарваагаа цөм Бет улсад барагдуулаад юунд манаар хутганы үзүүр болгож, манай цэргийг ядраан мохоов?» гээд буцаж явтал замд бас хэд хэдэн хүн ирж: 

	«Бет улсын хойд захад бэлчих цэрэг гэнэт манай цэргийн хүрээг дарж, хуяг дуулга, зэр зэвсгийг хэд хэдэн тэрэг булаав» гэж мэдүүлэв. Мэхт хаан арга үгүй нааш довтлон өмнө цэрэгт хүрч ирвэл Бет улсын цэрэг буцсаар арав шахам өдөр болов. гэсэнд Мэхт хаан маш тэнчүүрэн уурлаж, Жамухад огт нүүр өгсөн үгүй дугтран сэгсэрч буцаж явав. 

	Тэндээс намрын дунд найман сарын шинийн нэгний болзоот өдөрт Тэмүүжин, Бэлгүдэй, Хасар, Зэлмэ, Зэв нарын зэрэг бичиг цэргийн арван зургаан түшмэд жанжнаа авч Тохмог улсын зүг мордов. Улсыг Торгон Шар тэргүүлэн нагац ноён, Хударга баатар, Хүргэн Бото нарыг авч сахиад гаднаас Солонгосын Бух Цагаан хаан, Ванцог нараар хязгаарыг сэргийлүүлэн, завсарт Магнагтын ёроолоор өөд уруу цагдан байцаав. 

	Түүнээс хойд захын шинэ сургасан цэргийн эзэн Зочи Цагаадай нар мэдээ олж, эцэгтээ мөргөн угтаж, их хүрээ буугаад, гурван хүрээ салгаж довтлон орохоор бэлтгэв. 

	Баруун Сарлаг улсад сургасан Мухуйлан цэргүүдийн морь нь өндөг мэт таргалж, хүн нь барс адил сурчээ. Энэ үед Тохмог улсын цэрэг нэг хавар, нэг зун өчүүхэн ч амарсан үгүй өөд уруу довтолсоор морьдын бөгс сагаг мэт болж, хүний нүд тэрэгний хонх адил хүнхийгээд зориг суларч санаа чилэв. 

	Түүнээс Тэмүүжин шинэ, хуучинтай нийт зургаан түмэн цэргийг авч, Тохмог улсын захад гэнэт довтлон орж, Тохмогийн өмнөд их хөндлөн уулыг хөдөөсөн орсонд Тохмогийн таван түмний харуулын цэрэг их л цочиж, Жамух, Согтуу Луу, Галзуу Барс гурвуул цэргээ мөн гурван анги тэгшилж, Жамуха дундад цэргийг авч Тэмүүжинтэй тулав. Согтуу Луу баруун ангийг авч Бэлгүдэйг тулав. Галзуу Барс зүүн ангийг авч Хасарыг тулав. 

	Жамух Тэмүүжиний хүрээний өмнө ирж муу үгээр хараасанд Тэмүүжин их л хилэгнэж, их үхэр бууг талбиулж, гурван анги цэрэг хамтаар орж цохин байлдаж, луу цагаас морин цаг болтол зэвсэг уулзуулан тэмцэж, Тохмогийн цэрэг дарагдан улам улам тулан чадах үгүй ухран үүсгэв. Морин цагийн сүүлээр бутралдан буруулж хорин газар гарч гэнэт буу талбиулж уг ёсоор гурван багаар жагсаан хүлээв. Удсан үгүй Бет улсын цэрэг гүйцэн хүрч ирсэнд Жамуха дундад цэргээс довтлон гарч онц Тэмүүжинийг гарч байлд, эс болбол Есүхэй баатрын хүү биш! гэхэд Тэмүүжин гал мэт хилэгнэж, шууд довтлон гарч Жамухыг онилон оров. Арван найман жанжин түшмэд нь хориглож завдсан үгүй, тул бүгдээр их л аюулдаж, хамтаар довтлон оров. Жамух Тэмүүжинтэй таван удаа байлдсан үгүй, яаран Тэмүүжиний ган жадны доогуур шургаж гармагц цэргээ авч буруулав. 

	Тэмүүжиний цэрэгт дараагаар хоёр анги цэрэг дийлсэн тул олон цэрэг нэн омогшиж бас нэхсээр дэмий долоо найман газар явсан үгүй, Жамухын цэрэг нэг голын амыг өөдлөн очоод, хэдэнтээ мушгимагц бараа туруу үгүй болжээ. Тэмүүжин гал уураа талбил үгүй нэхэж орсонд, Зэлмэ их л шахамдан яаран очиж эзнийхээ морины хазаарын амгайнаас атган барьж: 

	«Эзэн! Энэ хэрэг их сэжиглэлтэй! Лав нарийн арга, мухар гэм буй! Хэрхэвч хөнгөлөн нэхэж болох үгүй!» гэж сая хориглож зогсоотол Жамуха бас завины амны доорх нэг дов дээр зогсож, өндөр дуугаар: 

	«Чи үнэхээр Есүхэй баатрын хүү болбол шээсээ гаргаж надтай энэ газар нэг удаа байлдаж үзнэ үү?» гэж хараана. Тэмүүжин галын дээр тос цутгасан мэт хилэгнэж, нэгэнт хашхиран Зэлмийн гарыг алдуулж, гагц биеэр завын аманд довтлон оров. Олон жанжин цэрэг яаран довтлолцон дагаж орвол Жамух бас хэдийн үзэгдэх үгүй болов. Төдий завын аманд орж очоод үзвэл, баруун хойд голын эхэнд цэргийн буудал мэт туг хиур үзэгдэнэ. Олон цэрэг сэжиглэн тэнд довтлон хүрвэл үзвээс хоосон хүрээ ажээ! Олон цэрэг их л аюуж Тэмүүжинийг авч буцаж иртэл завын амыг таг бөглөж хоёр этгээдээс харвах нь бороо орох мэт, нэгэнт гарч болох үгүй болов. 

	Тэмүүжин яаран цэргээ эргүүлж, хавчил газраас зайлж уудам хөндийд очиж зогстол, баруун биеийн дэл хадны цаана Жамуха гагц бие дан мориор зогсож, Тэмүүжинийг жадаар зааж өндөр дуугаар: 

	«Тэмүүжин чи тэнхээ байвал энд гарч ир! Тийм болбол сая Боржигдын зулзага мөн!» гэж гутаан хараахад Тэмүүжиний нүднээс гал гартал хилэгнэж, морио тас гуядан уул өөд харайлган довтолж гарав. Жамуха алгаа ташиж ихэд инээн: «Тэмүүжин хүү одоо ч төгсөв!» гэж нэгэнт хашхиран дуудсанд уулын оройд нэг их үхэр бууны дуу гарч тэр хад хамтаар нь үсэрч салбараад, үхрийн чинээ гэрийн хэр хоёр хэсэг чулуу Тэмүүжинийг чиглэн дайран ирэв. Бет улсын олон жанжин цэрэг биеийн сүнс биед үгүй, бэлгийн ухаан цээжинд үгүй болж «Аяа балрав! балрав!» гэж хашхиралдахад Тэмүүжин өнхрөх хад нэгэнт нүдний өмнө хүрч ирээд зайлж завдах үгүй болсон тул нэгэнт үхэх, бие үлдэх нэр дутааж дайрагдахаас тулж дайрагдсугай гэж чулууны эсрэг довтлон очив. Тэр чулуу үсэрхийлэн өнхөрсөөр Тэмүүжиний өмнө хэдхэн алдын газар хүрч ирээд, нэг бяцхан ургаа хадын дээр тусмагц хоёр тийш хага үсрээд Тэмүүжиний дээгүүр үсрэн гарч, нэг бүдүүн модонд торов. Хойнох гэрийн хэр бүдүүн чулуу мөн тэр ургаа хадыг мөргөж хэдэн анги болоод, Тэмүүжиний хажуугаар дорогш өнхрөн гарч их завд оров. Жамуха их л харамсах бөгөөд гайхаж, яаран завын амны буудалдаа очиж батлан сахив. Түдэл үгүй Зэлмэ нар унан тусан уул өөд авиран гарч эзнийхээ түгшлийг номхруулан, уудам талд буудаллаж, дөрвөн зүг зам эрүүлбэл цөм цавчим босоо уул хад сүүхийж, араатан жигүүртэн ч гэтэлж гарахад бэрх. Энэ газрыг «Мухар олгойн гол» гэнэ. Амсар бяцхан хавчгай. 

	Жамух хэдийн энэ газрыг сонгож, дэл хадны чулууг шил дээрээс элтлэн байж цавчиж салгаад дээсийг цавчмагц өнхрөн унахаар бэлтгэсэн юм. Тэгээд Тэмүүжиний хилэнг төрүүлж, өдөөн ацарч, тэдгээр чулуугаар дайруулан алсугай! Хэрвээ үүнээс хэлтэрвэл голын амыг бөглөж, энэ гол маш хуурай өчүүхэн ч булаг урсгал үгүй тул олон цэргийг хатааж алсугай гэж тусгайлан Тэмүүжиний нэг салааны цэргийг удирдан оруулсан ажээ. Тэмүүжин хэдийгээр хадын аюулаас мултарсан боловч хадан хуурай Мухар олгой голд хаагдан хоригдож бөглөгдөн таглагджээ. Хасар Бэлгүдэй хоёул Тохмогийн Согтуу Луу, Галзуу Барсын цэргийг их л дарж, нэхэж шууд Хүр хотын зүг алан очив. 

	Энэ тухай үл өгүүлэн өгүүлэх нь одоо баруун Сарлагт очсон Жонон Мухулайг хэлэх нь: хараахан тэр удаа Мэхт хааныг ичээж, Бор Арсланг занчуулан Мэхт хааныг эргэж очсоны дараа дэмий арав хоног болсон үгүй, дөрвөн хөлөг цэргээ тэгшлэн шөнөөр мөрнийг гэтэлж, гэгээрэхийн үед Бор Арслангийн цэргийн хүрээг цочмог дарж орсонд Бор Арслан бухурын шархаа тэмтэрч байтал Сод Гарьд цочиж гараад чивхийтэл Боорчид халз учирч нэгэнт цавчигдан хоёр анги болов. Буурал, Чулуун хамтаар орж, Бор Арсланг хааж ирсэнд Бор Арслан хараахан эзэндээ хорсох даг тул даруй дуулгаа авч мөргөн дагав. Төдий Бет улсын цэрэг харвасан сум мэт өчүүхэн ч халхагдал үгүй Тохмог улсын Хүр хотын ойр хүрч ирэв. Энэ үед Жамухын цэрэг Тэмүүжинийг битүү Мухар олгой голд хорьж аваад Мэхт хаанд баярын мэдээ барьж бас цэрэг нэмэхийг гуйн мэдүүлэхээр илгээсэн гурван цэргийн хүнтэй учрав. Мухулай тэр гурвуулыг цөм бариулж, учрыг олж сонсоод өнөөхөн дагасан Бор Арслангийн цэргийг үзүүлж: 

	«Бид хэдийн танай хотыг авч, хааныг чинь алж, цэрэг чинь цөм дагасныг үзэхгүй юу! Та нар цөм хотын доторх хүн танай эм үр бас цөм хотын дотор буй. Та нар даруй буцаж Жамухад манай хаан биеэр цэрэг авч туслахаар ирлээ. Замд учрав гэж хэлэгтүн! 

	Хэрвээ үг задарвал танай эм, үрийг цөм хүйс тэмтэрнэ!» гэсэнд гурван хүн үнэмшиж, дуртайяа хүлээж гэдрэг довтлов. Мухулай даруй Бор Арслангаар зам удирдуулан, Чулуун, Буурал хоёрын хамт Хүр хотыг эзлүүлэхээр явуулж, өөрөө хагас цэргийг авч, Тохмогийн туг, хиурыг өмнөө бариулж Мэхт хааны туслах цэрэг гэж алдаршуулан шөнө дүлээр Мухар олгойн ууланд хүрч ирэв. 

	Мухулайн цэрэг уулын хөмөг өөд явахад Зэлмэ хэдийн мэдээ олсон тул их гал хөгжөөж гэрэл гарган угтан ирэв. Мухулай сэмээр нум сумаа сугалж, урагшлан зогсож, хүлээж байтал Жамухын өмнүүр нэг ууль шувуу хөндлөнгөөр нисэж өнгөрөв. Жамуха яаран зогсож ойр явах нэг хүнээр урьтан үзүүлэхээр явуулав. Тэр хүн ойр хүрмэгц Мухулай хэдийн харваж унагаад үзвэл юуны Жамуха аж. Нэгэн сул цэрэг байжээ! Жамух их л аюуж гэдрэг дутаасанд Мухулай даруй буу талбиулж, их цэрэг даран орж Жамухын хүрээг булаав. Жамуха зам үгүй бэрх газраар шурган орж, зав эрэн явтал өөрийн бутарсан цэрэгтэй учирч, хүрээ нэгэнт автав гэж сонсоод шөнө дүлээр Хэрэйд улсын зүг хулгана мэт буруулан очив. Мухулай Жамухыг эрэхээ яарах үгүй, урьд завын амыг бөглөснийг эвдүүлэн эзнийхээ хаагдсан газар хүрч гачигдлаас гарган тэнхрүүлэв. Төдий бүгдээр завын амнаас гарч цэрэг морийг алгуур усалж, сая хоол чанаж хоёр анги хамтаар хооллов. 

	Жич өглөө даруй Тохмогийн Хүр хотын зүг оров. Энэ үед Буурал, Чулуун нар Бор Арсланг авч Хүр хотод орж, дагалдаа Боорчийн их цэрэг мөн хотод орж ирэв. Мэхт хаан мэнэрэн согтож, улс төрийн ямарваа хэргийг нэгэнт асуух үгүй болоод, өдөр шөнө үгүй олон эмсээр хүрээлүүлэн хуримлаж цэнгэлдэн наадахад гэнэт хотын дотор буу дуугаран, хэнгэрэг түжгэнэн цэрэг хашхиран, тогооны ус буцлах мэт бургилдаж, Бет улсын цэрэг хотод орж ирэв гэсэнд Мэхт хааны мэх нь нэгэнт завхарч, нүцгэн биед хуяг өмсөн хэдхэн зуун шадар цэргээ авч, дотоод хотын хойд хаалгаар гаран их хотын зүүн хаалгаар дутаав. Боорчи нэгэнтээгүүр хотыг хураамжлан тогтоож, нэгэнтээгүүр эзнийхээ мэдээг авхуулахаар Зүлгэдэйг илгээв. Энэ үед Бэлгүдэй, Хасар хоёрын цэрэг Тохмогийн Согтуу Луу, Галзуу Барсын цэргийг талбил үгүй нэхсээр Анир ус гэх газар хааж аваад Сүбээдэй баатар Галзуу Барсыг амьд бариад Хилүгэн баатар Согтуу Лууг цавчин алж, хоёр анги цэргийг цөм дагуулав. Төдий Тохмогийн туг, хиурыг бариулж, Хүр хотыг авахаар очиход, хотын зүүн этгээд тавин газрын эцэст Тохмогийн нэг салааны цэрэгт учрав. Цэрэг хэдий олон үгүй боловч цөм өнгөт хуяг, сайн морьд унасан тул хэрхэвч энгийн цэрэг бус гэж Хасар, Бэлгүдэй халхлан зогстол чанад этгээдэд өөрийн улсын туг, хиур гарч ирэхийг олж үзэв. Төдий Хасар, Бэлгүдэй довтлон орж байлдлаа. Зочи, Цагаадайн цэрэг бас нэхэн хүрч ирээд Мэхт хааныг гурван талаас хааж авав. Мэхт хаан мэхээ гаргаж зам эрэн буруултал чивхийтэл Зочид учрав. Зочи нэгээхэн сумаар түүний өнгөлүүрээр нь харваж унагаагаад толгойг нь огтлон авч өндөр тугт уяулав. Тохмогийн цэрэг Мэнгэл хааныхаа мэнгэтэй царайг үзмэгц цөм мөргөж дагав. Зочи Мэнгэл хааны толгойг барьж эцэгтээ мөргөж золгоод Хүр хотод оров. Тэмүүжиний царайд баярын гэрэл илэрч: 

	«Улсыг эзлэгчдийг бүү алахад хүргүүл гэтэл ундуут хүү минь чи бас нэгийг алав уу?» гээд хотод орж долоон давхар орд харшид нь гарч суув. 

	Төдий Тохмог улсын хот ба мужийг хураан байцаавал долоон хот, есөн муж, хойд зах Орос улстай зах нийлжээ. Хот балгас маш уран нарийн бат, бэх, алт мөнгө их л элбэг баян цатгалан ажээ. Мухулай шөнө эзний дэргэд орж: 

	«Энэ газар маш эрхэм чухал байна. Эзэн айлдах болов уу?» гэсэнд Тэмүүжин үдшийн зоогоо зооглож гартаа орос улсын хутгыг барьж мах хөшиглөж байсан тул, энэ үгийг сонсоод даруй тэр хутгаар хагас ууцыг даран салгаж орос хутгатай хамтаар Мухулайд өгөв. Мухулай: 

	«Эзэн хэдийнээ мэдэж айлдсан ажээ!» гээд бартал идээд гарч очив. Энэ нь эзэн, түшмэл хоёул орос улсын хутгаар дохио болгож Орос улсыг авсугай гэсэн битүү санаа ажээ. Шадар ард түүнийг эс ухжээ. 

	Ингэж өвлийн тэргүүн сар болсонд Орос улс угаас Тохмог, Сарлаг хоёр улсын тэнэг сүүдэг, түүхий хүчнээс маш аюудаг дээр, одоо түүнээс хүчтэй Бет улс гарч ирсэнд их л аюуж, хүүхэн цолт хаан, даруй элч илгээж элдэв зүйлийн сонин эд, буу зэвсгийн хүнд бэлэг хүргүүлж эетэй явсугай гэв. 

	Тэмүүжин бэлгийг хүлээн авч, Зэлмэ, Сайхан Сурталт нараар өмнө газрын үнэтэй эдийг хариу бэлэглэн хүргүүлэв. Энэ хэдэн сарын дотор Тохмогоос бас хэдэн мянган шалгарсан цэрэг сонгон авч, урьд хойдохтой нийт нэг түм хоёр мянга болжээ. Жонон, Мухулай их л баярлаж: 

	«Ямарваа цэрэг олонд үгүй хурцад буй, аливаа жанжин хүчинд үгүй мэргэнд буй» гэсэнд Тэмүүжин маш сайшааж, Үүлэн Чарби, Болу хоёроор Тохимогийг түр сахиулж, Мэхт хааны Хер, Зүр гэх хоёр хүүг сайхан авч яв, энэ газар хойч өдөр хэрэгтэй гээд их тугийг эгүүлэн өвлийн сүүл сард улсдаа эргэж ирэв. 

	 

	
XXVI. НАЙР ЖУРМААР ХЕ ВАНГ ТАВЬСАН НЬ

	Жамух гагц биеэр дутаан гарч бас дасаж сурсан Хэрэйд улсдаа очиж Ялгууд золгон: 

	«Сарлагийн сармагчин, Тохмогийн туулайнууд ер нь хэрэг үгүй амьтад. Эцэст бид өөрөө хүчлэх үгүй бол үл болно. Бусдын буянаар боомт хийж болох үгүй. Бугын эврээр буулга хийж болох үгүй» гэсэнд Ялгуу бас Бет улстай байлдах аргыг асуув. Жамуха даруй чихний дэргэд шивгэнэж ийм тийм гэсэнд Ялгуу их л баярлаж, даруй Олонхо, Гоорхи хоёулд өмнө газрын өнгөт торго, өөрийн газрын нарийн үст ба цагаан мөнгөний өлгий, шижир алтны зүсвэрийн зүйлийг бариулж, Бет улсын төрлийн хүн Арта, Хусуур, Дэлчидэй гурвуулд илгээж: 

	«Энд хараахан сууриныг байгуулаад та гурвуулын зүүн этгээдийн тийш Дайпуу, Шоошийн орныг үлдээсээр билээ. Одоо ирвэл эрхэм түшмэл болно. Эсхүл одоо би даруй дайлахаар очих тул тэнд чухал үед дотроос туславч мөн их гавьяа билээ» гээд худалдаачны янзаар чимэглүүлж, цагаан мөөг арилжин авах худалдаачны янзаар явуулав. 

	Ялгуу өөрийн улсын дотроос арван таван нас хүрснээс эхлэн жаран таван насанд тултал цэрэгт тооцон элсээ, өөр ба бусдын цэрэгт нийт долоон түм найман мянга болгож, арван түм гэж алдаршуулав. Төдий эцгийн Бет улстай байлдах ба эсэхийг тогтоон чадах үгүй эргэлзэн байхад сэтгэл зовж, Жамухыг залан зөвлөвөл, Жамуха сэмээр: 

	«Хаан эзний таслан чадах үгүй байх нь хүүхэн дүү болон төрийн түшлэг дөрвөн түшмэлийн нууцаар ятгахаас болж байна. Эрхэм дүү эрхбиш Хүрэлзгэнэ Ченсияныг ийш тийш явуулбал энэ хэрэг магад бүтнэ» гэсэнд Ялгуу даруй Хүрэлзгэнэ тайшийг хүндэтгэн дайлж, чихний дэргэд ийм тийм гэж сургаж гаргав. 

	Хүрэлзгэнэ өвгөн дуртай хүлээх авч дотоод ордонд орон Хе ванд золгосонд, Хе ван: 

	«Эрхэм худ чамд улс төрийн ямар чухал хэрэг байж ирэв?» гэв. Хүрэлзгэнэ: 

	«Хаан эзний түмэн он, зуун үед тэнгэрийн хүүгийн суурийг эзлэхийн төлөө бодсон хэдэн үгийг мэдүүлэх үгүй бол болох үгүй: 

	“Хуан Тайзи шинэ вангийн урьдас дээдсээ өндөр өвтэгш болгоё, үр ачид үлэмж элбэг үлдээе гэж өдөр шөнө үгүй чармайснаар дээд тэнгэр ивээн тусалж, хэдхэн жилийн хооронд хаан суурин бүтэж, хамаг бүгдээр хураад нэг хошууч, хоёр зууч, дөрвөн түшлэг, таван барс, зургаан зөвлөлийн зэргийн олон сайд, түшмэл цөм бүрдэж, хааныг хамгаалах гурван түмэн гоцог цэрэг, хамгийг хураах арван түмэн хурц хуягтай цугаар бүрджээ. Одоо энэ олдохуйяа бэрх тохиолыг ашиглаж, Бет улсын Тэмүүжинийг арилгах үгүй ямар цагийг хүлээнэ?» гэж нэг зэрэг ховчлон хэлэв. Хе Ван сонссоор ичингүйрэх бөгөөд хорсож, хорсох бөгөөд уурлаж, зүүсэн илдээ суга татан авч: 

	«Ухаан сайн Ченсиян минь, чи унтсаныг сэрээж, умартсаныг санагалзуулав. Учирт энэ үгийг хэлээгүй болбол эцэстээ тэдэнд мэхлэгдэх билээ би. Уран мэхт Тэмүүжинийг дайлж арилгахгүй бол урьд байх энэ аяга мэт болтугай!» гээд өмнөө байх есөн эрдэнэт, алтан доторт завьяа нэрт луур аягаа балба цавчин тангараглав. 

	Төдий Хе Ван шавга буулган, цэрэг тэгшилж, тэнгэрийн хүүгийн их жагсаалаар дундад цэргээ дарж их буудал буув. Юуваншувай Жамуха анги багийг ялгасан нь: Галбыг бусчир сэтгэл барив гэж таван мянган цэрэг өгч, ах хошууч болгож, довтолгоогоор мордуулав. Таван барсын жанжин Хуургус, Сумбул, Ялцаг, Бет, Бүхшир тавуулд тав таваад мянган цэрэг захируулж дайсанд учирвал хувьслыг дагаж хэрэглэхийг хүлээ гэж мөн довтолгоогоор мордуулав. Жамухын бие Улиндай, Гулиндай тайши, тайпууг авч нэг түмэн цэргийг захиран зүүн этгээдийн мөрийн жанжин болж, Шоош, Тайзи, Ялгуу, Шинэ ван, Затуулай, Шообуу, Үхэр Бүднийг авч, нэг түмэн цэрэг захиран баруун этгээдийн мөрийн жанжин болов. Ван хаан биеэр Зейсиян Хүрэлзгэнэ, Сиян Фен Бэлтэр нарыг авч дундад цэргийг захирч, туг, хиур нарыг халхалж, зэр зэвсэг талыг бүрхэж, хүний морь тасарш үгүй, цэрэг хуяг нүдний үзүүр, үнэхээр хан уулаар өндгийг дарах, хатан мөрнөөр навчийг урсгах мэтээр Бет улс зүг далай түлхэн, мөрөн бялхах мэт дараа дараагаар довтлон оров. 

	Жич өгүүлэх нь: Хэрэйдийн хулгай элч, үндсэн мөөгний арилжаа хийж явах Олонхо, Гоорхи хоёул Хэрэйдийн зүүн захад хүрч арилжаа хийж явтал, Хэрэйдийн элч явж байсан Асууртай уулзав. Төдий хэдүүл Хе Вангийн Бет улстай дайн Дэгдээх тухай сэмээр хэлэлцэхийг Бет улсын зүүн дэх туршуул Андун олж сонсоод тэр хоёр худалдаачныг холуур хаймсан дагаж, Бурхан Халдуны ойр хүрмэгц гэнэт барьж жонон Мухулайд хүргэв. Мухулай хоёр худалдаачныг нэгжүүлж, эмээлийн дэвсийн дотроос бичгийг олж, сул ардыг цөм зайлуулж, Олонхо, Гоорхи хоёулын мөрд илд талбиж, үнэнээ бүрэн мэдүүл, нэг үсэг далдалбал та хоёулын толгойг авна гэв. Олонхо, Гоорхи хоёул арга үгүй үнэнээ бүрнээр мэдүүлсэнд илдийг авуулан нүхэн гянданд хориулав. 

	Мухулай Хэрэйдийн бичгийг авч тэргүүлсэн сайд Торгон Шарын хамт, улсын хэрэг зөвлөх цацарт гарч, эзэндээ өнөөхний хэргийг нэгэн зэрэг мэдүүлж, малгайгаа авч магшиж мөргөөд, бүсээ барьж бөхийн сөгдөж, хормойгоо хураан хоёртоо мөргөж, хойш ухарч урагш давшив. Тэмүүжин тэр байдлыг үзээд тэсгэл үгүй инээж: 

	Жононгийн тэмдгийг би хэдэн хувь ухав. Тэр мэтээр тогттугай!» гэв. Жонон Мухулай, Торгон Шар хоёр харих замд Зэлмэ, Зэв хоёр учирч: 

	«Тэргүүлсэн түшмэл, цэргийн жонон зөвлөхөөр орсон нь лав цэрэг аяны хэрэг буй, тэргүүн түгшилтэйд хамт бид хоёрыг илгээ, тэнхээний хэрээр тэнгэр эзэндээ зүтгэлсүгэй!» гэв. Энэ үг Мухулайн сэтгэлд нийцэж: 

	«Чухаг газар чигч ахай нарыг илгээе! Чадлын чинээгээр чармайж, цусан гавьяа байгуултугай!» гээд хойш салж явав. 

	Түдэл үгүй Мухулай буудалдаа ирмэгц Аргусаны Хорголжийг дуудаж, аливаа улсыг зарлаж, зар захиаг захиж өгөөд, шадар зарагдах Дэрхий Дуун нэрт хүүд нэлээд үг сургаж, тэмдэг зэв өгч Олонхо, Гоорхи хоёрыг авхуулахаар илгээв. Тэр хоёул илд, зэвийг үзээд есөн сүнс зайлж ихэд ухилан мөргөхөд Дэрхий Дуун хүү: 

	«Жонон минь, надад дэмий л хайртай билээ. Хэрвээ талыг дэмнэн гаргаж чадвал ачийг минь юугаар хариулах вэ?» гэсэнд Олонхо, Гоорхи хоёул овон овон мөргөж: 

	«Эцэг түшмэл, амийг минь авран гаргаж чадвал Арта, Хусуур, Дэлчидэйн илгээсэн алтны зурвас хавтгал гутлын уланд буй, ач хариулах эд болтугай!» гэв. Дэрхий их л баярлан: «Та хоёр Жононгийн өмнө хүрсэн цагт, хэлтрүүлэн өршөөж гаргавал Хэрэйдийн дотоод туршуул болъё гэж сайтар баталж хэлтүгэй! Тэр үед би хажуугаас туслан гуйж үзье!» гээд тэр хоёрыг хөтлөн авчирч Жононгийн цацрын гадна сөгдүүлэв. Тэр хоёр Жононгийн өргөөний гадна байх алах хүний чихэнд хатгах цаазын зэвийг үзээд чичрэн дагжиж: 

	«Халуун амийг хэлтрүүлбэл Хэрэйдийн хамаг мэдээг барих туршуул болсугай!» гэж толгой авах үгүй мөргөнө. Дэрхий Дуун мөн хажуугаас, хэлтрүүлэн аваачих болов уу гэж гуйсанд Мухулай баахан бодож: 

	«Урьд нэг өчүүхэн хэрэгт зарцалж үзье! Үнэхээр үнэнч болбол жич хэрэглэсүгэй. Та хоёр энэ бичгийг Арта нарт аваачиж өгөөд хариу бичгийг өгвөл надад авчир! Бэлгийн зүйлийг дараагаар хүргэнэ гэж халж бичив. Хэрэйддээ харивал хэлэх үгийг буцах үед чинь зааж өгсүгэй!» гээд аваачиж хориулан Дэрхий дуунаар сахиулав. Мөн шөнө Дэрхий дуун мөөг арилжих худалдаачныг алдав гэж дуу тараан сэмээр тавьж явуулав. 

	Тэндээс Олонхо, Гоорхи хоёул сэмээр оргон гарагч болон Арта нарт учирч хариу бичгийг олж, эргэж Мухулайн доор ирж, Артын бичгийг өргөн барив. Мухулай тэд хоёулыг үгэндээ хүрэв гэж сайшаан, тэдний авчирсан мөнгө ба эдийг шагнаж, бичгийг нь халж тушаагаад: 

	«Хэрэг сэрэгдсэнээ мэдүүлбэл та хоёул цөм алагдах болно. Миний үгээс хэрхэвч битгий давагтун!» гэж сургаж явуулав. Жич өгүүлэх нь дараа өглөө Мухулай их л яаран хамаг улс бүгдээр баруун зүгийн гурван зуун газар байх Тас уулын их голд нүүсүгэй гэж олон жанжныг цуглуулан зөвлөн асуувал, бүгдээр гар нухлан хөл дэвсэж: 

	«Манай Бет улсын эзэн, түшмэл хамт цуглаж, улс төр мандсанаас нааш дээшид эзний их буян сүр, дэргэдийн Жононгийн бодлого ухаанд итгэж, хэчнээн удаа их дайсанд тулж байлдтал удаа дараа дийлж, нэгээхэн удаа ч нүүдэл буудал дэвшүүлсэн үгүй. Энэ удаа ингэж дутаавал урьдын төдий чинээ жилийн баатар нэрээ цөм барах бөгөөд жанжин цэргийн сэтгэл мөн түвдэх үгүй болох мэт!» гэж мэдүүлэв. Мухулай инээж: 

	«Ерийн үгэнд аюувал аминд тустай, зайлбал зам үлэмж» гэснийг эс сонсов уу? Одоо алс хол буй цэргийг нэгэнт зарлаж ирүүлье гэвээс завдах үгүй, бэлэн байх энэ зургаа долоон түмэн цэргээр тулах тул аюух үгүй бол болох үгүй!» гээд олон жанжин нарыг тус тус зарлан тогтоогоод сая дотор орж, эзэндээ Тас ууланд намрын их ав хийж цэрэг хуяг боловсруулан учрыг мэдүүлж, дараа өглөө барс цагт хамтаар хөдлөв. 

	Тэндээс Арта, Хусуур, Дэлчидэй гурвуул Мухулайн зарлалыг нарийвчлан бичиглэж, Хэрэйдийн Ялгууд довтолгон илгээв. Ялгуу, 

	Жамуха нар урьд Олонхо, Гоорхи хоёулын авчирсан бичгийг олж, 

	Арта, Хусуур, Дэлчидэй гурвын дотроос туслах гэснийг сонсоод их л баярлаж байтал энэ удаа бас мэдээ ирж: «Зальт Мухулай буудал нүүж, Тас ууланд оров. Тийм тийм газар бүгжээ. Цэрэг салгаж дарвал магад бүрэн олж барьж болно. Их цэрэг цуглаж завдсан үгүй. Нийт цэрэг долоон түм хүрэх үгүй» гэжээ. Үүнд Ялгуу нэн баярлаж, тэр бичгийг эцэг хаандаа үзүүлж, энэ бол тэнгэрийн өгсөн завшаан билээ гэж шаардан довтлоход энэ мэдээг Олонхо, Гоорхи хоёул хэдийнээ Мухулайд сэмээр мэдүүлж довтолгов. Мухулай мэдээг олоод миний санаагаар ирэв гэж олон хүрээг тойрч цөм арга зааж үл мэдэгч болон ав хийлгэлээ. 

	Төдий худал үгүй Хэрэйдийн Юуваншувай Жамуха их цэргийг авч шууд Тас уулын зүг довтолж, Бурхан Халдуныг ч дайрах үгүйгээр өнгөрөн, Тас уулын ойр хүрмэгц цэргээ хуваасан нь: 

	«Тайши Улиндай Золио аймгийн эзэн Хооргусыг авч, нэг түмэн цэргээр Бет улсын Шаралжтайн талд бүгсэн Боорчийн цэргийг дарж хаа, Тайпуу, Гулиндай Туннай аймгийн эзэн Шумбалыг авч нэг түмэн цэргээр Нарстайн талд бүгсэн Бууралын цэргийг дарж хаа, Шооши Уран Затуулай Холи аймгийн эзэн Ялцагийг авч, нэг түмэн цэргээр Хулстайн голд бүгсэн Торгон Шарын цэргийг дарж хаа, Шоовуу Үхэр Бүднэ Сили аймгийн эзэн Бэтааг авч Бет улсын Бургастайн манханд бүгсэн Чулууны цэргийг дарж хаа, Хааны бие Тайзи хийгээд, миний бие ирсэн олон бага улс аймгийн эзэд ба олон жанжин цэргийг авч, гурван замаар Бет улсын эзэн ба Жононгийн их хүрээг дарж хаасугай!» гэж тус тусад нь хуваан зарлав. Жич өглөө туулай цагт бууны дуу нэгэнт гармагц Хэрэйд улсын долоон хүрээ цэрэг хамтаар хөдөлж, зүг зүгтээ довтлон Тас уулын ам оров. Дундад цэрэг Тас уулын их талд хүрч ирвэл зардайм саруул талд ч хүний мөр сүүдэр үгүй, өндөр өвсний ан гөрөөс гүйлцэнэ. Ван Хаан, Хуан тайзи, Ченсиян, Юуваншувай нар их л цочиж, нүд бүлтийн ам ангайн лав Мухулайн мухар аргад унав гэж морины толгойг эргүүлж довтлон явав. Гэнэт ууланд хүрээд натгаж, талын ан үргэн тоос дэгдэж, нэгэн салаа цэрэг нисэх мэт хүрч ирэв. 

	Ван хаан тэргүүлэн бүгдээр сүнс үгүй аюуж, хэнгэрэг цохиж цэргээ гурван ангиар тэгшилтэл чанад цэргийн дотор бууны дуу гармагц хэнгэрэг дэлдэн хиур хөдөлж, Бет улсын Жонон Мухулай төмөр шийдмээ хөндлөн барьж гарч ирээд барсын тугийг нэгэнт далласанд багларсан цэрэг хойш ухарч хоёр анги болон хага үсэрч, халин нисэх харцага шувууны жигүүр мэт жишүүгээр жагсааж, үнэг, туулай шүүрэх мэт шунган довтлон алан оров. Хэрэйдийн цэрэг санаанд үгүй байсны дээр цэрэг бас байрлаагүй тул их л цочиж, Жамуха урьдаар тэргүүлэн дутаахыг үзээд Мухулайн цэргийн дотор «Тоорилын толгойг олсон хүнд мянган агт, мянган лан цагаан мөнгө шагнана!» гэж бархиран зарлах дуунд уул гол найрлана. Ван хаан Алтан малгайгаа мулт татаж аваад эмээлийн ганзаганд уяж огт байлдалгүйгээр баруун хойд зүг дутаав. Баахан зугчин гарч очтол баруун өмнө уулын оройд Галбинга нэрт оргилын дээр гал утааны тэмдэг үүсэж, газар дэлбэрэх мэт буу дуурьсаж хашхиралдана. Ван хаан нэн их аюуж бас эргэж хойд зүг дутаан гучин газрын үзүүр дэх Яматын гэх талд хүртэл Тайпуу Гулиндайн нэг анги дарагдсан цэрэгт учрав. Гулиндай: 

	«Тэдний дөрвөн зүгийн бүгсэн цэргийг дарахаар хүрвэл Бет улсын цэрэг нэг ч үгүй болжээ. Сонсохул Тайши, Олиндайн цэрэг зам зуур Бет улсын цэрэгт, цочмог тулгарч их л дарагдан, дутааж гарсан хэдэн цэрэг манай цэрэгт учрав. Бусад нь хэрхсэнийг мэдэх үгүй!» гэсэнд Ван хаан их л гашуудан, даруй Яматын талын хөмөгт бууж сая олон цэргийн хоол чанатал, уулын завын амнаас нэг салаа цэрэг довтлон гарч ирэв. Гурван анги цэрэг их л аюулдаж, нэгэнт хашхиралдан хүрээгээ орхиж ууланд авирав. Тэр цэрэг ойр хүрч ирсэн хойно үзвэл харин өөрийн улсын Тайши Олиндайн цэрэг ажээ. Төдий сая уулаас бууж Олиндайгаас учрыг асуувал тэдний цэрэг Шарилжтайн талд хүрвэл нэг ч хүний мөр үгүй тул арга буюу Тас уулын амыг өөдөлж явсаар гэнэт Бет улсын эзний нэг салаа цэрэгтэй учирч хүрч ирэв гэнэ. Үзвээс Бет улсын дөрвөн зүг бүгсэн цэрэг гэгч цөм хуурмаг зарлал, нийтээр цөм Хэрэйдийн цэргийн буцах замд бүгүүлэхээр илгээсэн ажээ. Тас ууланд гагц Тэмүүжин ба Мухулай, жич дөрвөн бага эздийн гурван анги цэрэг тойрон ав хийж цэнгэлдэх ажээ. Галбинга уулын оргилд байх нь хуурмаг буудал, Тогтонго нар хэдий гарч ирсэн боловч дараа өдрийн шөнө дахин буцаж ороод Бурхан Халдуны гадна цэрэг бүгсэн ажээ. Төдий Тэмүүжин Мухулай хоёул хүн бүр хоёр түмэн цэрэг авч Тас уулыг тойрон эргэж толгой сүүл залгалдаж, Хэрэйдийн дөрвөн анги цэргийг төөрүүлэн хядна. 

	Төдий Хэрэйдийн Шарилжтайн талыг хаахаар очсон цэрэг Тэмүүжиний цэрэгт учраад Тэмүүжин гэнэт шувтлан орж, сундлан алахад Олиндай санаанд үгүй байсан тул их л дарагдаж хоёр анги тас үсрэв. Золио аймгийн эзэн Хооргос Тэмүүжинтэй халз учирч, Тэмүүжиний зандарсан дуунд цөс хэмхэрч мориноос өнхрөн унасныг цэргийн ард нь арайхан чирч аваачин моринд унуулж, байлдал үгүйгээр буруулав. Тэмүүжин хэнгэрэг дэлдэн дөрвөн баатрынхаа хамтаар даран орж, нэг зэрэг их л алан бутруулж, туг хиур, хуяг зэвсгийг хэдэн тэрэг олзлов. Энэ завсарт Жонон Мухулайн цэрэг Ван хааны цэргийн нэг салааг дарж эгж иртэл, Тэмүүжиний цэрэг бас Нарстайн шугуйн Хэрэйдийн цэргийг хядахаар очоод, Хэрэйдийн Тайпуу гулиндайн цэрэгт чиг учраад их буу талбиулж, хавирганаас бүрээ татуулан самуун зэвээр харван үүсгэв. Хэрэйдийн Гулиндай, Туннай аймгийн эзэн Шумбалын цэрэг хамтаар цөм салхин доор болоод нүд сөхөж чадах үгүй, даруй гол уруудан буруулав. Бет улсын цэрэг хонины сүрэгт барс орсон мэт нэг зэрэг нэхэж алав. Гулиндай, Шумбал нар морины барим дэлээ шүүрэн үхэн хатан довтлон сая баахан зугчин гарч бутарсан цэргээ хураатал чивхийтэл Мухулайн Ван хааныг дарсан цэрэг эргэж явахтай тулгаран бас нэг зэрэг алагдаж, арай ядан амь авч өмнө зүг нисэн довтлов. 

	Төдий Тэмүүжин, Мухулайн цэрэг хамт нийлж, Хэрэйдийн цэргийг баруун өмнө зүг даран төөрүүлсүгэй гэж нэхэхэд хараахан Хэрэйдийн Шоош Уран Затули, жич Хули аймгийн эзэн Ялцаг хоёулын Хулстайн голыг хааж хоосолсон нэг салаа цэрэгтэй учрав. Хули аймгийн эзэн Ялцаг холоос Тэмүүжиний улаан шүхрийг үзээд тэнгэр надад Тэмүүжинийг хүргэж авчрав гэж их л баярлан, бүх цэргээ авч Тэмүүжинийг тулав. Ялцаг: 

	«Энэ өдөр тэнгэр над Тэмүүжин хүү чамайг хүргэж ирэв. Түргэн мориноос бууж хүлүүлбэл үхэх ялыг чинь хэлтрүүлсүгэй!» гэсэнд Алх хэдийн довтлон айсуй. Ялцаг бас: «Тэмүүжин хурдан гарч толгойгоо огтлуул!» гэх үг барахын урьд аманд нь нэг сум тусч үг зуурам тасраад нэг муу дуу гарав. Энэ агшинд Алх хэзээний довтлон хүрч Ялцагийг шүүрэн авч хөлөөс суйлан чулуун дээр толгойг бяц дэлджээ. Үзвэл сум хоолойгоор нэвт гарч буй. Үзвээс Ялцагийн үгс асар гашуунд Сүбээдэй баатар уурлаж харвасан ажээ. Энэ үед чанад этгээдэд Мухулай Хэрэйдийн Шоош Уран Затулид учирч харилцан байлдаж нэгээхэн удаад Уран Затули Мухулайн төмөр шийдэмд толгой оногдож хэмх үсрээд дахин нэг шийдэмд бие шавар мэт болжээ. 

	Хэрэйдийн цэрэг хавчигдан алагдаж, уулыг давж, зүүн зүг Тас уулын их голд орж буруулав. Тэмүүжин Мухулай хойноос нь нэхэж оров. Энэ үед Хэрэйдийн Шоовуу Үхэр Бүднэ, жич Шили аймгийн эзэн Бэта бургастайн манханд очоод хэчнээн эрээд нэг ч хүнийг олсон үгүй. Тас уулын өмнө ирж үзвэл цэргийн мөр байх боловч буудлын ором огт үгүй тул нар ташсанд сая буудал бууж үзвэл голын эхнээс нарийн тоос дэгдэн хашхирах дуун гарч нэг салаа цэрэг нисэх мэт довтлон айсуй. Нарны эсрэг тул туг сайн танигдах үгүй, ахиулан ширтэж байтал тэр цэрэг хүрч ирээд үзвэл Уран Зантули, Ялцаг нарын дарагдсан цэрэг ажээ. Хойноос нь Бет улсын их цэрэг уул нурж, чулуу өнхрөх мэт дарж ирсэнд Үхэр Бүднэ, Бэта нар их л аюулдаж даруй хүрээгээ орхиж, зүүн зүг гол уруудан дутаав. Энэ үед нар унаж харанхуй болсон тул Мухулай эзнээ тэр бэлэн буудалд буулгаж, өөрөө Хэрэйдийн цэргийг таван газар нэхэж алаад тэнд хүрээ буув. Дөрвөн бага эздийн цэргийг дөрвөн анги салгаж, Хэрэйдийн ууланд буудалласан цэргийн дөрвөн этгээдэд бүгсэн цэргийн байдлаар сэжиглүүлэн нэг өдөр өнгөрч, Тэмүүжин Мухулай хоёр тийш салж, мөн шөнө Хэрэйдийн цэргийг хоёр замаар хүрээ дарж байлдахаар бэлтгэв. 

	Түүнээс Ван хааны их цэрэг Ямат уулын өвөрт буудаллан хоёр хоног болж, дөрвөн зүгт хүн гарган туршуулбал ирж мэдүүлэх нь: «Дөрвөн зүгийн голын завд Бет улсын цэрэг үгүй газар үгүй, хол ойр хашхирах дуун тасрах үгүй, манай нөгөө гурван салааны цэргийн ард ууланд төөрөн явах нь маш олон. Алинаас асуувч цөм Бет улсын цэрэгт дарагдав гэлдэнэ гэв. Ван хаан, Хуан Тайзи, Жамуха Юуваншувай Хүрэлзгэнэ Ченсиян нар хэрхэхээ олох үгүй хараахан сэжиглэлцэн байтал шөнө гурван жингийн үед гэнэт бууны дуу гарч хэнгэрэг жингэнэн хүн хашхиралцан Бет улсын дөрвөн замын цэрэг Хэрэйдийн хүрээнд халдаж эвдээд хамтаар алан орж ирэв. Ван хаан малгай дээлээ тайлж орхиод сул цэргийн сүрэгт орж зууралдан дутааж шувтлан гартал баруун этгээдээс бас түймэр шатаж, нэг анги цэрэг орж ирсэнд Ван хааны сахал үс цөм шатаж, өмссөн хувцас бүгд хуйхлагдан, цэргийн морины хөл, дэл сүүл цөм шарамдаглаж, чоно ульж өтгө бархирна. Бет улсын цэрэг галын хойноос дагаж салхины дээр явж, Хэрэйдийн цэргийн сүүлийг даран ална. Уул хадны завсарт цэргийн үхдэл, модны үндсэнд ч цэргийн хүүр болжээ. 

	Түүнээс Ван хаан ирсэн замаар довтлон дутааж нар гарах үед Тас уулын амнаас гарч, нар дэгдэх хэр сая баахан сэгхийсүгэй гэж морины эмээлийг засуулж Тайпуу Гулиндайн цэрэгт учирч олон цэргээ хооллож байтал гэнэт Торгон Шарын нэг салаа цэрэг буу талбин хэнгэрэг дэлдэн Бага Сузгын амаас алан гарч ирэв. Хэрэйдийн цэрэг бага сага хүрээг эвдэн авмагц ирсэн замаа барьж шууд довтлон дутаахад Торгон Шарын доорд цэрэг хүлээж удсаны дараа бас их шангийн зар нэгэнт гарсан тул тэр цэргийг нэхэж алах нь хонины сүрэгт барс орсон мэт хорин газар илүү нэхэж алав. Энэ завсар Тэмүүжиний бие бас болд хүчит цэргээ авч алан хүрч ирэв. Хэрэйдийн цэрэг үхэн унан дутаахад бас байн байн өөрийн нөгөө дөрвөн ангийн урьд дутаасан цэрэгтэй учирч Бет улсын цэрэг гэж аюуж үргэж явсаар нэг хоногийн зам гартал Лянхуат нуур гэх газрын гүн өвснөөс бас буу дуурьсаж хэнгэрэг дэлдэн хөлөг Чулууны цэрэг гарч хөндөлдөв. Ван хаан идшээ зажилсаар бага хүрээг эвдэж бас довтлон буруулж тавин газарт гартал Мэлхийт манхны доороос дуу дуурьсан бас нэг салааны цэрэг ирсэнд Ван хаан дуу алдаг огт байлдал үгүйгээр дутаав. Тэр цэрэг хэдийн алан хүрч ирээд хойд хагасыг тас цохин орж, явган буудлын ачаа хөсөг, идэш ууш цөм автаж, хааны элдэв зүйлийн эдэлбэр бүрнээр талд цацагджээ. Үзвээс Бууралын цэрэг энд хүлээн гэнэт гарч ирээд Хэрэйдийн хүнд чухлыг цөм олзолсон ажээ. 

	Төдий Ван хаан морин дээрээ ухилж гиншсээр Бурхан Халдуны өмнө байх Баян хар, Мэргэн дов гэх хоёрын завсар хүрвэл Тогтонго баатрын бага шавь нарын цэрэг гарч бас нэг зэрэг байлдаж, хуяг дуулга, зэр зэвсгийг их л олзлов. Ван хаан цааз зарлаж үлдсэн хөсгийг цөм гээлгэж, Бет улсын цэргийн тэмцэлдэн булаалдах чөлөөнд бас зугтан гарч одов. Тэгтэл бас нэг анги цэрэгтэй тулгарав. Ван хаан лавлаж үзвэл, харин Хэрэйд улсын урьд дутаасан Шооши, Үхэр Бүднэ, Бет нарын цэрэг ажээ. Төдий сая бага сага хүнс олж бүгдээр хуваалцан идэж, Жавхлан уулын балар шугуйд шургалж, хоёр өдөр хоёр шөнө сэгхийж хэвтэлцье гэтэл гэнэт салхин шуугин элс хийсэж дөрвөн зүгээс хашхирах дуун гарч хамжин хүрч ирэв. Ван хаан яаран сул цэргийн зайдан морийг шүүрэн унаж, нүцгэн биеэр дутааж гарав. Үзвээс Буурал Тогтонго баатрын цэрэг цугаар нэхэн ирээд хааж байлдсан ажээ. Энэ удаа цэрэг гурван хувь хохирч, шургалан дутаасаар, Хэрэйдийн Тараг усны захад хүрч ирвэл дагахаар ирсэн хэд хэдэн бага улсын эзэд мөн тэнд хүрээ бууж хүлээжээ. Тэдэнд учраад Ван хаан сая уужирч «Аяа тэнгэр эцэг хүмүүний замыг үл тасална!» гэх үг хэлж барахын урьд гэнэт бас дараа дараагаар үхэр бууны дуу гарсанд тэнгэр газар долгитол түржигнэж, хэдэн салааны цэрэг замыг хөндөлдөн цахилгаан мэт довтлон ирээд, цэргийг хоёр анги тас цавчин хааж авав. Дагалдаагаар хойноос бас олон замын нэхэх цэрэг хашхиралдан хүрч ирэв. Мөн шөнө Хэрэйдийн цэргийг гурван давхар хааж аваад нэг өдөр болж наран шингэх үед Тэмүүжиний цэрэг бас гүйцэн хүрч ирэв. Олон цэргийн бархиралцах нь мөрөн уравхилэн далай буцлах мэтэд Ван хаан, Хуан тайзи Ялгуу нар биеэ хэдэн давхар тойруулж хамааруулан зайлах зай эрж байтал гурван хүн шургалан орж ирэв. Үзвэл Бет улсаас урвасан Арта, Хусуур, Дэлчидэй гурвуул ажээ. Эд хэрэг нэгэнт эвдэрсэнд арга үгүй шурган орж ирэн, Ван хааныг авч гарсугай гэсэнд, Ван хаан: 

	«Та гурвын тусалсан чинь энэ үү?» гэв. Тэд гурвуул их л ичингүйрэн Ван хааныг авч гартал Зэлмэ, Зэв хоёул хавчин ирж, Ван хааныг барив. Түүнийг Тэмүүжиний морины өмнө авч ирсэнд Ван хаан: 

	«Эзэн минь өршөөвөл өчүүхэн миний урьдын баатар эзэнд анд бололцон явсныг бодож амийг минь үлдээх болов уу?» гэж гуйсанд Тэмүүжин: 

	«Тэр учрыг бодож би чамайг долоон зэрэг тусалж нэгэнт гүйцсэн билээ!» гэв. Ван хаан: 

	«Горлуудын есөн аймгийг мөхөөсөн тухайд өчүүхэн миний чин үнэн сэтгэл бас буй билээ!» гэсэнд Тэмүүжин даруй «мөн» гээд жадаа өргөж Ван хааныг талбиж гаргав. Зэлмэ их л цухалдан үүнийг талбиж гаргавал лав бас дайсан болно гэж хөөн очиж алсугай гэхэд Тэмүүжин Зэлмийн хуягийн олбогоос татаж хориглон зогсоогоод: 

	«Ичгүүрэл үгүй Тоорилыг талбиж гаргасан минь эцэг баатар эзний найр журмыг гүйцэтгэв. Энэ мэт өршөөж байтал эргэх үгүй хүн байдаг гэж үү?» гэлээ. Энэ завд Зэв их л уурлан нэгэнт харвасанд сум Ялгуугийн хамарт Хөндлөн тусч гэдрэглэн унасныг шадар цэрэг түшиж довтолгон одов. Тэмүүжин яаран хүн илгээж Зэвийг эргүүлэн ацруулж нэхэхийг байлгав. Төдий Мухулай дөрвөн этгээдэд харанга цохиулж, эзэн нэгэнт Ван хааныг талбиж илгээгээд Хэрэйдийн цэрэг бүрийн амийг цөм хэлтрүүлэв гээд цэргээ их буудал буув. 

	Тэндээс Тэмүүжин дийлсэн цэргээ авч ав шувуу хийсээр улсдаа буцав. Энэ үед нэгэнт жилийн доор болсон тул бүгдээр мөр харьсан үгүй, шинэ жилийн цагаалах өглөөг хүлээж, Тэмүүжинийг хаан өргөсүгэй гэж зөвлөлцөв. Төдий удсан үгүй Улаагчин могой жил төгсөж, шар морин жил (1198)-ийн буянт цагаан сарын шинийн цагаалах өглөө хүрч ирэв. Бет улсын олон түшмэд сайд ба улс харьяатууд үүл мэт хуран ирж, Тэмүүжинийг урьдасын хаан (дээдсийн) уламжлалт сууриа залгамжлан хаан суух болов уу? гэж сөгдөн гуйв. Тэмүүжин:

	 

	Хаан сууж тэнгэрийн хүү болно гэгч 

	Хамаг бүхнийг эцэг эх болох ажээ. 

	Хамаг бүхнийг өөрийн үр мэт өршөөж 

	Халхай би үнэхээр чадаагүй билээ 

	 

	гэж хаан суухыг цааргалан эс болов. Бүгдээр гайхалдан сүсэглэв. Дэд өдрийн их хуримд тэргүүлсэн түшмэл Торгон Шар өлзийт сархад барьж бэлэглэн мөргөж барсны хойно эзэн сайд хундага өргөн хуримлан найрлав. Торгон Шар цөгцөө өргөж, ноднин жил Хэрэйдийн цэрэг буцах тухайд жонон шөнө эзэнд золгохоор ороод малгайгаа авч магшиж мөргөсөн учрыг асуусанд Тэмүүжин инээж: 

	«Жононгийн малгайгаа авч, магшиж мөргөсөн нь миний биеийг тэргүүлэн маш аюусан мэт аашилж, дутаа гэсэн үг, бүсээ барьж, бөхийн сөгдсөн нь бүгд түшмэдийг бүрэн дагуулж яв гэсэн санаа, хормойгоо хурааж хоёронтоо мөргөсөн нь хороо хүрээгээ хумхин авч очъё гэх үг, хойш ухраад урагш давшсан нь хуурч дутаагаад, хэмжиж хөөе гэсэн санаа билээ» гэсэнд хамаг төрийн хотлоор их л шагшин гайхалдав. 

	 

	
XXVII. БАЖУНАЙ МӨРНИЙ ХӨВӨӨНД ЦУСААР ТАНГАРАГЛАСАН НЬ

	Хаврын уур орж хайлан гэсэж урсах шахсанд харуулын хүн ирж: «Найман улс цэргээ шалгаж буй, хаашаа мордохыг мэдэхгүй» гэж мэдүүлэв. Жонон Мухулай зургаан мянган цэрэг шалгаж Зэлмэ Зэвийг авч зах хязгаараа сэргийлэн сахихаар мордов. Бас яахин Найманы цэрэг хөдлөв? гэвэл: Ноднин жил Жамуха далдуур Найманд элч илгээн, хэрвээ цэрэг тусалбал Солонгуаг өгч ураг барьсугай гэхэд Алтаншагай юунд ургийг няцаах үг гарав гэж Чиуй Ши Лиг залж зөвлөөд цэргээр ургаа нэхэхээр очихдоо Даян хаанд Хэрэйдийн урьдын өшөөг нэхэж, Бет улсын эвдсэн үест угаан арилгасугай гэж шалтаг заав. Төдий Чиуй Ша Ли Хулсавч, Идэр Дов хоёулыг авч, хоёр түмэн цэрэг шалгаж сая Хэрэйдийн зах хүртэл Жамуха хэдийн туршиж мэдээд, далдуур угтан очиж: «Юунд сайхнаар ураг үл барина? Энэ намар хүргэн очиж хүр найртай ураг барьсугай!» гэсэнд Чиуй Шу Ли итгэж, буцах замдаа Чиуй Шиувай Эугийн хорслыг санаж, Бет улсыг санамсар үгүй байхад гэнэдүүлэн орж нэг зэрэг сайтар булаан дээрэмдсүгэй гэж Хавт Хасарын нутаглах Галуут ууланд хүртэл Мухулайн таван анги цэрэгт хаагдаж, үхэн байлдаж арай чамай шувтлан гарав. Улсдаа буцсаны дараа Хэрэйдээс алба барив гэж хуурмаглан хэлээд Бет улс зам тосож булааж авав гэж мэдүүлэв. 

	Жонон Мухулай Хавт Хасарын суух газрыг шинжиж үзээд: 

	«Энэ газар Хэрэйд улсад ойр манай улсаас Бажунай мөрөн алс, маш түгшилтэй газар, хичээж сэрэмжилбэл зохино!» гэж сануулан хэлээд жанжин цэргээ авч Бурхан Халдунд буцаж очвол Тэмүүжин үгүй ажээ. Эзэн хаашаа очив? гэж асуувал хадам Хонгирадын Хонжил аймагт хаагдсаныг тэнхрүүлэхээр довтолсон байжээ. Энэ бас юунаас болов?» гэвэл: Ноднин жил Хэрэйд улс Бет улс эрэн халдаад Ван хаан аль байснаа бүрэн автаад буцаж ирсний дараа Жамухад их л хорсож, түүнийг огтчин алсугай гэснийг охин Солонгуа хориглон зогсоов. Үүнд Ялгуугийн хорсол ичингүйрэл нэн ихдэж, Жамухыг залж зөвлөвөл зальт Жамуха бас нэг арга гаргаж хэлсэн нь: 

	«Одоо тэдний хүчийг нь салгаж хагацуулан гэнэдүүлэн байлдсугай. Хонжил аймгийн Гонцог Хонгирад аймагт дарагдан хорсож суувч хүч хүрэлцэх үгүй тул урван гарч чадах үгүй байна. Бид Шоовуу Үхэр Бүднэд нэг түмэн цэрэг өгч Хонгирадыг хаалгая. Мухулай одоо Найманы захад байх тул лав Тэмүүжин өөрийн биеэр хадамдаа туслахаар очно. Энэ завсар Тайши Үйлтэй, Тайпуу Гулиндай нарт бас нэг салааны цэрэг өгч Галуут уулын Хавт Хасарын буудлыг хаавал лав Боорчи нар хамгаалахаар ирнэ. Ингэвэл би олон жанжин цэргийг аван довтлон орж, Бет улсын үүрийг эвдлэн өндгийг хагалаад, эм үрийг нь цөм алж, дахин Тэмүүжинийг буцахад зам тосон алсугай» гэж зөвлөн тогтоод Үхэр Бүднэд нэг түмэн цэрэг өгч Хонгирадыг хаалган, эндээ хоёр салааны цэрэг шалгаж довтлон орохоор бүрэн бэлтгэсэн ажээ. Тэгээд Хонгирадад дайн дэгдээсэнд Дай сэцэн хоёр хүү Ажинай мэргэн, Худрага баатарт зүүн баруун хоёр гарын цэргийг захируулж, өөрөө дундад цэргийг авч тулав. Бас хүч мөхсөдүүзэй гэж дүү Учир сэцнийг Тэмүүжинд илгээн туслахыг гуйсанд, Тэмүүжин үтэр түргэн шадар цэргээ авч морджээ. Үхэр Бүднэ Гонцог хоёулын цэрэг Тэмүүжиний очихыг сонсмогц сүрэг сүргээр бутран дүрвэн зайлав. Үхэр Бүднэ Гонцог хоёул цаазлан хориглож чадах үгүй болоод бас буруулан очсонд, 

	Тэмүүжиний цэрэг Хонгирадын цэрэгтэй нийлж нэг зэрэг хөөж алан ихэд дийлэв. Үхэр Бүднэ даруй Гонцогийг дагаж Хонжил аймагт дутааж очсонд, Тэмүүжин талбил үгүй нэхэж Хонжил аймгийн зах орж ирэв. Гонцогийн дүү Ринчин гэгч угтаа Лиюу улсад түшмэл болсон билээ. Лиюу улсад бурхан шашин дэлгэрснээр төвд нэр олов. Энэ Ринчин Тэмүүжинийг үзэн биширч хагас улсын хотлоо авч угтаж дагав. Тэмүүжин түүнд ухаант цол хайрлаад, түүнийг хошууч болгон сая урагш орсугай гэтэл Жонон Мухулай хүрч ирэв. Төдий Мухулайг «Боорчи, Буурал, Зэв, Чулуун ба Сүбээдэй, Зүлгэдэй, Хилүгэн, Хуйлдар наймуулыг авч дөрвөн түмэн цэргээр Хонжил аймаг ба ойролцоо сүлээлсэн аймгийг бартал дийлж дагуул» гэж мордуулаад бас Мэнлигийн хоёр хүү Алх, Сүх ах дүү хоёрыг Хэрэйдийн олон харгисыг тоочин ял асуулгахаар илгээв. 

	Тэмүүжин шадар жанжин түшмэдээ авч гурван мянган цэргээ аван буцаж ирэхэд замд гэнэт нутгаас Бэлгүдэй хүн зарж: Хавт Хасарын суусан Галуут уулыг Хэрэйдийн цэрэг хааж байлдан өглөө үдэш автах шахав гэж мэдүүлэв. Тэмүүжин их л цочиж даруй түргэн хөл дөрөөнөөс сугалал үгүйгээр Галуут уулын зүг довтлон, нэгэнтээгүүр Бөх Бэлгүдэй, Ойт Учиг, Уран Гацаг болон их хүү Зочи, хоёрдугаар хүү Цагаадай нарыг улсын их цэрэг ба хүнсийг авч хойноос нэхэж довтлон гүйц гээд Чандгана Сэцэн, Ходаан Бэхи хоёулыг хол байх цэргийг цуглуулж бас гүйцэж ир гэж довтолгов. 

	Тэмүүжин дүү Хасарын хаагдсаныг тэнхрүүлэхээр нисэн довтолсон тул хойноос шөнөжин довтлон Тэмүүжин дүүгээ хэтэрхий өрөвдөж, Хэрэйдийг хэрхэвч арилгах үгүй үл болно гэж хилэнгийн гал тэнгэрт тулж, илдийн эрдэнэсийн хуйг балба атгаж, мориноос харайн буухад санамсаргүй баруун гарын дунд хурууны өндгийг өчүүхэн эсгэж цус гарав. Тэмүүжин яаран цэргийн ардын үүрч явах арзыг эрдэнэст аяганд хийлгэж, дээр нь хурууны цусыг дусаан тэнгэр газрын эзэд, уул мөрний сахиулсанд цацал цацаж тангараглаад, даруй Бажунай мөрний хойд хөвөөнд бууж хоцорсон цэргийг хүлгэлзэв. 

	Олноор арга үгүй энэ Бажунай мөрний булингар шаварт усыг ууж өлсөхийг саатуулж, хүнсний ачаа хүрч ирэхийг хүлээн тэсдэш үгүй халшран зовниж байтал Алтай Хар гэх уулын арын алганы чинээ бяцхан үүлэнд тэнгэр өчүүхэн донгодсонд дуугарсанд тэр уулын арын хойнох модноос алаг булаг тав зургаан чихтэй тэнгэрийн дуунд натгаж, Тэмүүжиний цэргийн зүг тоос будруулан довтлон ирэв. Цэргийн ард үзээд их л баярлалцаж, Хасар Бэлгүдэй нар тэргүүлэн бүгдээр тэдгээрийг сумдаж унагаагаад талын өвсийг хадаж их гал ноцоон, чихтэйг бүхлээр галд булж арьсны дотор хорхоглож болгов. Энэ үед цэргийн тогоо тулга цөм хүрч ирээгүй, гагц Тэмүүжиний цай сархдыг дагасан Төгсцогтын авч явах ариун ус, хуурай идэш дагаж довтлон ирсэн тул шадар түшмэд Тэмүүжинд ариун цай, хуурай хуруудыг өргөн барьсанд Тэмүүжин зооглох үгүйгээр: 

	 

	Ах дүү сайд түшмэл жанжин цэрэг улс 

	Албат аливаа бүгдийн аминд хүрч өлбөрөн өлсөхдөө 

	Арга үгүй уулын чихтэйг арьсанд хорхоглож идэхэд 

	Адбиш би гагцаар ариун цай амтат идээнийг яаж идэх 

	Авч цааш амгалан жаргаланг хамтатган эс чадвал 

	Ахуу бүгдийн эзэн гэж хэрхэн явж болох аж? 

	Авч түүнийг адил хамтаар чихтэйн махыг иднэ би 

	Аюух баярлахад олонтойгоо нэгэн цугаар эдэлнэ 

	 

	гэв ээ. 

	Цай хуруудыг идэх үгүй гээд гараар хутга барьж муу махыг хөшиглөж мохсон цэрэг минь сайныг нь ид гэж мохолцор чихтэйн махыг цадтал идээд, морины шилбэсэн Бажунай мөрний булингар шаварт усыг ханатал ууж, амаа зайлж гараа угаатал улсын их цэрэг цөм хүрч ирэв. 

	 

	
XXVIII. ӨНДӨР СЭЦЭН ЖУРМЫГ ГҮЙЦЭТГЭСЭН НЬ

	Тэндээс Тэмүүжин зогсол үгүй цэргээ авч Галуут ууланд довтолж хүрвэл Хэрэйдийн цэрэг Хасарын хатад хөвүүд ба хамаг бүхнийг авч дэнчин барьцаа болгохоор аваачиж цэрэг буцсаар таван өдөр болов. Тэмүүжин тэргүүлэн хөл дэвсэн гасалж нэхэж очсугай гэж цэргээ тэгшлэв. Хол дахь адуун сүргийн даамал Цаглаш нэрт туршуул ирж: 

	«Хэрэйдийн цэрэг захдаа ортол цаанаас Хуан Тайзи, Эи Шинэ ван нь гурван түмэн цэрэг авч ирэхтэй учраад эргэж айсуй. Ван хаан арван түмний их цэргээ авч хойно нь явна гэнэ» гэж мэдүүлэв. Үзвээс Ван хаан өөрийн биеэр гарах үгүй болбол олон аймгийн цэрэг хүчлэх үгүй тул Жамуха арга гаргаж Ван хааныг мэхлэн авч ирэн, Тэмүүжиний Галуут ууланд ирснийг сонсож түүний цэрэг цөөхнийг мэдэж шууд цохин ирэв. Тэмүүжиний цэрэг бүгдийг нийлүүлээд гурван түмд хүрэх үгүй, Хэрэйдийн цэрэг арван гурван түм гэхэд Тэмүүний цэрэг их л аюун, жанжны царайн өнгө цөм хувьсжээ. Энэ завсар Хасарын хатад хөвүүдийг нутагтаа хүргүүлсэнд Солонгуа эрт жил Бет улсад суусан үед Хасарын харгалзсан ачийг санагалзан өөрийн буудлын хажууд шинэ өргөө байгуулж буулгаад, өглөө үдэш харгалзан хамгаална. Үүнийг Хэрэйдийн Олонхо, Гоорхи хоёр хэдийн мэдүүлж Тэмүүжиний цэргийн хүрээнд хүргүүлж илгээв. Үүнд Хасар ба Тэмүүжиний сэтгэл сая баахан амар болж, цэргийн хүрээг авч шөнөөр довтлон Хэрэйдийн цэргийг хойноос урагш нэхэн зэрэг хөөж байлдав. Жамуха их л сэжиглэж Ван хааныг авч сая Бет улсын зүг очтол замд Зэлмийн цэрэгт учирч нэн их сэжиглэл төрөөд, Хэрлэн мөрний умарт хөвөөн дэх Үхрийн ханшаар гэх их хайрхны бэрхийг эзлэн цэргийн хүрээ бууж Олиндай, Гулиндай хоёулаар улсыг цагдуулав. Үүнд Тэмүүжин бас цэргийг эрүүлж, Халжингийн даван доор цэргийг буулгаж, Бет улс Хэрэйдийн нэг нь орвол нэг нь ухарч, нэг нь өдөөвөл нөгөө нь бэхэлж байтал Бет улсын хол дахь цэрэг цөм цуглан хүрч ирэв. Тэгээд нийт арван таван түм болж, нэг зун нэг намар Хэрэйдийн цэргийг гурван зэрэг дарж, хоёр удаа ухарч хоёр этгээд харилцан тулалдсаар өвлийн сүүл сар болов. Энэ үед Мухулайн их цэрэг зүүн хойд Хонжилийн зэрэг долоо найман бага аймгийг дайлан дагуулж, улс улсын эздийг нь цөм дагуулан авч, бас хойд Орос улсын өмнө захад байх Хүзүг Жия Зеү гэх нэг их улсыг мөн дайлан дагуулж хүрч ирэв. Төдий Тэмүүжин тангараглаж, дүү Хасарын гэрийн амыг ололгүйгээр нутагт орох үгүй гэж шаналав. 

	Төдий шарагчин хонин жилийн (1199) хаврын дундад сард Тэмүүжин, Мухулай сая Хэрэйдтэй дийлэх дийлэгдэхээ тасалсугай гэтэл гэнэт баруун хойд хол дахь туршуул ирж: 

	«Жамуха Ван хааны өмнөөс хойд Илдаш мөрний зүүнтэй байх Цайлж аймгийн Тодод хүнд бэлэг өгч манай улсыг тэгш хуваалцсугай гэж гуйсанд Тод хүлээн авч Жамухтай хамт найман түмэн цэрэг авч нисэн довтолсоор айсуй. Одоо манай нутгийн захад орж ирэх ойртов» гэж мэдүүлэв. Мухулай дотроо их л баярлаж, шөнө Тэмүүжиний дэргэд орж: 

	«Эзэн энд бөөлжих барсны мэхийг хэрэглэж дайсныг дартугай, түшмэл би могойн харвалаар Тодыг угтан тулсугай!» гээд Боорчи ба Хуйлдар, Хилүгэн хоёулыг авч цэргийг хагасалж мордов. Боорчи, Чулуун хоёрт улсыг сахихаар тушаав. Тогтонго баатар улсыг цагдан сэргийлж, Сүбээдэй, Зүлгэдэй хоёр эзний дэргэд хоцров. 

	Түүнээс Тэмүүжин таван түмэн цэргийг авч хоцроод, нийт арван баг болгон хувааж, тэргүүн багийг Тэмүүжин биеэр тэргүүлэн, Зэв, Зэлмэ, Оюунгуа, Сайхан Сурталтыг авч захирав. Хоёрдугаар багийг Бэлгүдэй Гацаг захирав. Гуравдугаар багийг Хасар Учиг захирав. Дөрөвдүгээр багийг хүргэн Боту хийгээд Тохойтын Босон захирав. Тавдугаар багийг Чандгана Сэцэн, Ходаан Бэхи захирав. Зургаадугаар багийг Шири Хутаг, Хар Хяру нар захирав. Долоодугаар багийг Сүбээдэй, Зүлгэдэй хоёр баатар захирав. Наймдугаар багийг Урт Бодлогот, Ухаант Ринчин нар захирав. Есдүгээр багийг Алх, Сүх нар захирав. Аравдугаар багийг Өндөр Сэцэн, Өлхүүгийн Жүндэй нар захирав. Баг бүр таван мянга, тавин таван хүн, тавин морь илүү, цөм явган буудлаар байсан тул маш бэлхэн. Төдий Зэлмэ эзний цаазын зэвийг барьж зарлан тогтоосон нь: 

	«Энэ арван ангийн цэрэг шөнөөр гэнэт Галуут ууланд хүрмэгц тэндээс эзнийг дагаж гуч гучин газраар хойно хойноосоо дараалан залгалдаж буусаар хамгийн сүүлийн Өндөр Сэцэн, Өлхүүгийн Жүндэйн цэрэг Хар Халжингийн давааны энтээ, галзуу мөрний цаана гучин газрын үзүүрт зогсож хүлээ. Төгсцогт, Оюут Сэцэн хоёул нэг мянган цэрэг авч их цэргийн хүрээ ба эзний их буудлыг шууд Халжингийн давааны оройд буулгаж, туг хиур, шүхэр далбаа ихэд босгож, эзний хүрэхийг бэлтгэж, нэг зуун битүү туламд ус ачиж давааны оройд бэлтгэ, одоо даруй яв!» гэж явуулаад, «Үүнээс гадна баг бүр зуух зоорь цөөтгөхөөр явах нь хамгийн түрүүний эзний багт таван хүн нэг голомт тулах болбол эрхбиш таван хүн таван тулга тултугай! Эс хэрэглэвч үнсийг цацаж, тулганы гадасны орыг гаргах хэрэгтэй. Үүнээс баг бүр нэг голомтыг хураасаар хамгийн сүүлийн багт хүртэл арван хүн нэгээхэн тулга тулагтун! Одоо бид гэнэт оргож буцсанаар яваад хойд замаар тэднийг өдөөхөөр очно. Энэ арван анги цэрэг дайсныг дараа дараагаар өдөөж, Халжингийн даваанд аваачих тул дайсны цэрэг ойр хүрч ирмэгц даруй бүгснээс гарч өдөөн дутаа. Баг бүр шууд Халжингийн давааны доор эзний дэргэд хүрэгтүн. Дутаах бүр туг далбаа, хэнгэрэг бүрээг их л гээж, Хэрэйдийн цэрэг хүрч ирэхэд жанжин гарч байлдмагц даруй дарагдаж буруул, хэрхэвч хуурч зугтаахаа мэдэгдэж болох үгүй. Буцах замд баг бүр эзний тэмдэгт улаан шүхрийг уламжлан өгсөөр явагтун!» гэв. Тэгээд гурван сарын хорин нэгний нэгээхэн шөнөөр буудал нүүдэл цөм давшиж зайлав. 

	Хэрэйдийн Хуан Тайзи Ялгуу Тэмүүжинийг оргов гэж сая их цэргээ хөдөлгөж нэхсүгэй гэтэл Жамуха мөн Цайлж аймгийн цэргийг хөдөлгөөд урагшлан довтолж мэдээ хүргэж ирсэн тул даруй өмнө зам удирдан их цэргийг хөдөлгөж Бет улсын цэргийг чулуу өнхрөн уул нурах мэт мөрдөж ирэв. Улаан цав гэх газар хүртэл гэнэт Бет улсын нэг салааны цэрэг замыг хөндөлдөв. Жамух өндөр хасагт гарч үзвэл Бет улсын цэрэг маш цөөхөн бөгөөд хөндий хуурмаг, туг хиур олонд Жамух Ялгуугийн зүг ягшин инээж: 

	«Энэ лав Тэмүүжиний манийг сэжиглүүлэх арга мөн, одоо энэ аргын дашрамд олж арилгая. Тэмүүжин төрөлх дээрэнгүй омогтойд олон хүн бас овончлон орсоор тэр нэгэнт омогшин эрэмшжээ. «Омогшсон хүн урт үгүй, оройтсон хүн олз үгүй» гэсэнчлэн маргааш тэр лав эрэмгий зангаараа эсэргүүцнэ. Бид сайн харваач зуун хүнийг сонгож түүнийг байлдахаар ирэхэд нуун харвуулсугай! Зуун хүн нэг хүнийг онилон харваснаас тэр хэрхэн хэлтрэн гарч чадах буй!» гээд зуу илүү сайн харваач сонгон авч гурван аймгийн цэргийн дотроо нууж, маргааш байлдахаар тогтов. 

	Маргаашийн луу цагт хоёр этгээдийн цэрэг Халгайт гэх уулын ард жагсаасанд Жамух олон жанжин нарын зүг: 

	«Хэн гарч Тэмүүжинийг барина?» гэхэд тайпуу Гулиндай гарч: «Боржгидын сүрийг дарж, Хасарыг нь хавчсанаар нь мөнхүү би гарч гавьяа байгуулах биз!» гээд гартал Бет улсын жагсаалаас их жанжин Зэлмэ зээрд морь унаж, жад барьж гарч ирэв. Хоёр этгээдийн жанжин харилцан нэр овгоо асуулцаж, Гулиндай бялуугаа гол дундаас барьж годил мэт эргүүлж орсонд Зэлмийн сартай жад Гулиндайн сагалдаргаас салах үгүй чичилхийлэн орж, дэмий арван удаа болсон үгүй Гулиндайн хоёр мөр хэд хэдэнтээ жадлагдаж, Гулиндай арайхан Зэлмийн жадны доогуур шургаж жагсаалдаа довтолж оров. Жамуха их л бачимдан Тэмүүжинийг өдөөхөөр өөрийн биеэр саран сүх эргүүлэн гарч ирсэнд Зэлмэ тосож аван, жадлан орж, арван удаа илүү болж, Жамуха тулан хүчрэх үгүй байтал, Тэмүүжин харанга цохиулж цэргээ хураахад Зэлмэ хэдийн Жамухын магнайвчийг сэт жадалж, Жамуха яаран зай эрж буруулах гэтэл Бет улс цэргээ хураав. Жамуха их л баярлан жагсаалдаа буцсанд, Ялгуу өөрийн биеэр архи барьж: «Манай Хэрэйд улс Бетийг дарав гэгч сая гарав. Баатар бодлого хос бүрдсэн Юуваншувай ахын сайн билээ» гэж сайшаасанд Жамух их л оморхон «Одоо баахан удсан болбол Жамухын заяаг төгсгөж түмэн зэвийн доор үхүүлэх билээ!» 

	Жич өглөө гэгээрмэгц Бет улс хүрээгээ эвдэж, буруулсанд Жамуха нэн их зориг орж, хурдан их хэнгэрэг цохиж, буу талбиулан өөрөө тэргүүлэн нэхэж очив. Бет улсын цэргийн буудлаар дайран тулганы арыг байцаавал цэрэг хоёр түм, таван мянгаас цэргийн тулга сулуулсан нь хуурмагаар сүр талбих нь нэгэнт илрэв. Түргэн нэх!» гэж сая гучин газар явтал Бэлгүйдэйн цэрэг угтаж гарав. Тэдний дотор бас Тэмүүжиний улаан шүхэр, далбаа байхад Жамуха хэдий сэжиглэсэн боловч, арга үгүй гарч Тайши Гулиндайг гаргаж илгээтэл, Бет улсын жагсаалаас Бэлгүдэй гэнэт мориныхоо хавиргад наалдаж довтлон гарч сум харвах мэт хүрч ирэн Гулиндайн зүүн хөлөөс шүүрэн авч, нэгэнт нугтран өргөж толгойн дээр хэдэнтээ суйлан эргүүлж, Жамухыг цохиж илгээж, даруй цэргээ авч буруулав. Гулиндай агаарт хөндлөнгөөр хэдэнтээ эргэсээр очиж, Жамухын хэнхдэг цээжинд тусч хоёул хамт өнхрөн бөмбөрч морьтой гурвуул зууралдан унасанд Хэрэйдийн цэрэг амаа барьж, яаран тэтгэн босгов. Жамуха их л ичингүйрэн хорсож, үхэн нэхэж оров. 

	Дэмий гучин газар явсан үгүй, Хасарын цэрэг өөдөөс тоссонд үнэхээр бас сэжиглэж, өндөр газарт гарч үзвэл тэргүүлсэн жанжин нь өөр боловч цэрэг нь мөнхүү тэр цэрэг, Тэмүүжиний шүхэр далбаа уг хэвээр байх тул, энэ лав тэр хэдэн цэргээ тэргүүлсэн жанжнаа халж, бүгсэн цэрэг буй гэж манийг аюулган сэжиглүүлж, буцуулсугай гэх өчүүхэн арга болно! гэж Тайши Гулиндайг гаргав. Хасар нэгэнт харваж Гулиндайн уруулыг сэт, үүдэн шүдийг булга харваж, цэргээ авч буруулав. 

	Нүүдэл байцаах цэргийн ард: 

	«Чинадусын очсон цэргийн зоорь урьдахаасаа хоёр хувь дутуу болов» гэж мэдүүлсэнд Жамуха энэ хуурмаг нь лав болов. Сэжиг үгүй нэхэж ал! гэж бас цэргээ хөдөлгөж, гучин газрын үзүүр хүртэл Боту, Босонгийн цэрэгт учрав. Боту угтан гарч байлдтал нэгээхэн сумаар Гулиндайн баруун нүдийг бүлт харваж, морио эргүүлэн нисэх мэт довтлон одов. Ялгуу баахан сэжиглэхэд Жамуха ярвайж: Энэхэн төдий ван юунд харин эмэгчин болов? Энэ дашрамд алдвал түмэнд дахин үл тохиолдоно!» гэж би нэхэж ирээд, харанхуй болж гучин газрын үзүүр хүртэл Чандгана Сэцэн, Ходаан Бэхийн цэрэг гарч тосов. Жич өглөө үзвэл тэдний цэрэг хэдийн алга болжээ. Тулга зоорь дөрвөн хувь буурав гэсэнд Жамуха 

	«Ямар байна, үүнд огт сэжиглэх газар үгүй» гэж сэтгэл амраад бас нэхэж, дараа дараагаар Шири Хутуг, Хар Хиругийн цэрэг, Сүбээдэй, Зүлгэдэйн цэрэг, Урт, Ринчин хоёрын цэрэг, Алх, Сүхийн цэрэгт учраад тэдний цэрэг дэмий байлдах үгүй цөм буруулсанд Хэрэйдийн цэрэг нэхсээр Галзуу мөрний хөвөөнд хүртэл Бет улсын цэрэг хэдийн мөрнийг гэтэлж одсон тул Жамух их буудал буув. Хэрэйдийн цэргийн тулга зоорь байцаасан ард туршуул ирж: «Бет улсын цэрэг хэдэн мянгаас хэтрэх үгүй» гэсэнд Жамух: 

	«Бет улс түм илүү цэргээ хоёр буудлаар ээлжлэн сольж буудал бууж, манай нэхэхийг зогсоох гэсэн нь нэгэнт илэрч гарав. Тэмүүжин лав энэ хоёр анги цэргийн нэгэнд нь буй, тэдний цэрэг хөнгөн тул явах нь түргэн, манай цэрэг хүнд нүсэр тул явах нь удаан. Одоо их хүрээ ба хүнд хөсгийг мөрний энтээ үлдээгээд гагц явган буудлаар хөөж гүйцэн дарж авсугай, хэн хүн удаж алгуурлавал түүнийг цавчиж ална!» гэж чанга зарлав. Жич өглөө үүрийн хяраагаар босож хүнд нүсэр туг далбааг цөм орхиж, явган буудлаар урьд эзэн ван хаанаа мөрнийг гэтлүүлж, барсын жанжин Хооргост нэг мянган цэрэг өгч, их хүрээгээ сахиулж, бус цэрэг мөрнийг гэтэлж, Бет улсын цэргийн мөрийг мөшгөж очив. Сүүлийн цэрэг: «Мөрний энтээ мянган Бургастайн талд морины янцгаах дуу гарч буй!» гэтэл өмнө явсан цэрэг бас ирж: «Баруун бор Буйварын сөөгөөс Бет улсын цэрэг гарч буу дуурьсаж сонсогдоно!» гэж мэдүүлэв. Жамуха: 

	«Тэдгээр цөм сэжиглүүлэх сэмхэн арга, олон үг хэрэг үгүй түргэн урагш нэхэж довтолж яв!» гэж хатируулж явтал Бет улсын аравдугаар багийн Өндөр Сэцэн, Өлхүүгийн Жүндэй хоёулын цэрэгт учирч хараахан сүүл даран нэхсээр, Хар Халжингийн доор хүрч ирээд нэг нарийн завын аманд орж очмогц үзэгдэх үгүй болжээ. Бүгдээр Тас уулын хэргийг санагалзан их л аюулдан зогсов. 

	Жамуха сэжиглэн шинжиж үзвэл давааны оройд Бет улсын эзний нэг хүрээ буй, туг далбаа олон боловч хүн нь үзэгдэх үгүй, хөндий хоосон хүрээ байлаа. Жамуха алгаа дэлдэн инээж: 

	Тэмүүжиний насны тоо нь төгсөв. Энэ давааны дээр ус үгүй, хэдэн мянган цэргээр миний арван түмэн цэрэгт хаагдвал харсаар хатаж үхэх болно! гэж их хэнгэрэг дэлдүүлж, арван түмэн цэргээ дэлгэн Халжингийн давааг хааж буудаллав. Наран шингэж харанхуй болсон хойно Жамуха биеэр дөрвөн этгээдийг цагдан явавч, Хэрэйдийн цэрэг өөрийн цэргийн олонд эрдэж, дараагаар дийлсэнд сөс ихдэн, бас хүн ядаж морь зүдсэн тул, цагдан өнгөрмөгц тангайн хэвтэж унтана. 

	Тэндээс Тэмүүжиний арван анги цэргээс Сүбээдэй, Зүлгэдэй хоёр баатар ба Алх, Сүх ах дүү хоёулын хоёр анги цэрэг цөм Галзуу мөрний Мянган Бургастайн талд бүгж, Хэрэйдийн буцах цэрэг ба их буудлыг авахаар бэлтгэв. Халжингийн даваанд бүгсэн найман анги цэрэг хэдийн дохио тэмдгийн зөвлөн тогтож, Хэрэйдийн цэрэг хүрч ирмэгц даран орохоор бэлтгэжээ. Энэ хэдэн өдрийн өмнөд салхинд Хэрэйдийн цэрэг хараахан бие сулран алжаан чилээрч, нүд нээш үгүй унтсанд шөнө дунд гэнэт давааны оройд бууны дуу гармагц давааг тойрч зүг бүрд цөм бууны дуу түжгэнэв. Энэ шөнө үүлтэж нүд чичим харанхуй, өмнө салхи бас нэн нэмэгдсэнд Бет улсын найман анги цэрэг цугаар хөдөлж даваанаас буугаад Хэрэйдийн цэргийг гадна шувтлан гарав. Халжингийн давааны өмнө хормойгоос гал ноцож, галын цурамдас үсрэн хөгжин, салхинд хүржигнэн ирэх чимээ тэнгэртэй үргэлжилж, галын гэрэл гилбэлгээний гэрэлтэй залгалдана. Уулын оройгоос Зэлмэ бас хэдэн зуун морины сүүлд хуурай өвсийг уяулж, дотор нь цөм хонины давсанд хийсэн тос байх тул галын хөгжих нь нэн хүчтэй болж цөм ноцоож, салхин уруу Ван хааны хүрээ зүг довтолгон оруулж, хойноос алан буув. Галын гэрэл доор Бет улсын цэргийн өөдөөс үзвэл, цөм хэдэн алд өндөр үзэгдэж, аяа тэнгэр сахиулсан бууж ирэв гэлдэж Хэрэйдийн цэрэг буудлаа орхиж зүүн хойд зүг буруулав. 

	Ван хаан дутааж явтал элсний зангуугийн дотор ба Улаан манхаас Өндөр Сэцэн, Өлхүүгийн Жүндэйгийн цэрэг гэнэт босож хашхиран оров. Хэрэйдийн цэрэг алан салнаар дөрвөн зүгт сарнив. Төдий Зэлмэ, Өндөр Сэцэн, Өлхүүгийн Жүндэйн цэргийг авч Ван хааныг нисэх мэт нэхэж очив. Дагалдаа Бэлгүдэй, Хасар хоёулын цэрэг бас гүйцэж ирсэнд, Хэрэйдийн цэрэг есөн сүнс завхарч, морь уралдах мэт дутаан одов. Зэлмэ урагш цохин орсугай гэж шаардавч Өлхүүгийн Жүндэй эгнэгт Хэрэйдийн цэргийг олон гэж үхэвч урагшлах үгүй. Өндөр Сэцэн их л тачаадаж, урагшлан очих бөгөөд бие эргэж Өлхүүгийн Жүндэйг зааж: 

	«Чамд аймгийн Өлхүү сайд чамайг талаар өргөсөн үгүй юу? Чи эзний өмнө энэ мэт явах юм уу? байтугай!» гээд морио тас гуядаж хамаг цэргийн өмнө гарав. Өндөр Сэцэн толгой эргэж: 

	«Хэрэйдийн Тоорил миний эзнийг долоон зэрэг үтээрэв. Би эрхбиш энэ журамгүй боолыг нэгэнт жадалж хорслыг гаргасугай. Би Тоорилыг шаардахыг мэдье, та түүнийг барихыг мэд. Миний бие модчийн мод цоолох цүүц мэт, Өлхүүгийн Жүндэй ахай цүүцийг дэлдэх сүх мэт, цүүцийн ир хэдий хурц боловч дэлдэл үгүйгээр үл даана. Би хэдий урагш оровч миний баг цэрэг шууд орох үгүй болбол хэрэг бүтэхэд бэрх!» гэж шүдээ зууж хуяг тайлан цохиж явуулаад, жадаа авч толгой эргэм нэгэнт хашхиран эмээлийн бүүрэгтээ хэвтэж шунган довтолж оров. Энэ үед Хэрэйдийн нөгөө дөрвөн этгээдийн дарагдсан цэрэг цөм хүрч ирээд хамт дутаав. Өндөр Сэцэн нүд харлаж хойш хандал үгүй Хэрэйдийн арван түмэн цэрэгт алан орж очив. Өндөр Сэцэний шадар цэрэг бүгдээр үхэн хатан эзнээ дагаж үймэлдэн ороход Бэлгүдэй, Хасар Зэлмэ нар их л яаран хойно хойноосоо довтлолцон оров. 

	Энэ үед салхин зогсож нэг зэрэг дайрлагын хур шаагин өнгөрөв. Нар бас мандан гарсан тул Хэрэйдийн цэрэг сая Галзуу мөрөнд хагас довтлон ортол тэнгэрээс их үер таван тохой эргэлдэн бууж ирээд олон цэрэг их л хохиров. Ван хаан голд хоригдож, хойноос бас Өндөр Сэцэний нэхэх нь цахилгаан мэтэд даруй ус уруудан дутаав. Ялгуу, Жамухын цэрэг голын олмыг өөдөлж дутаав. Энэ хэрд Алх, Сүх хоёул ба Сүбээдэй, Зүлгэдэйн цэрэг өчигдөр шөнөөр мөрнийг гэтэлж, гэгээрэхийн үед нэгэнт хашхиран ормогц Хэрэйдийн цэргийн хүрээг хэдийн авчээ. Үдийн хэрд Тэмүүжиний их цэрэг бас галзуу мөрний хөвөөнд хүрч ирж буудаллаад өөд, уруу хоёр тийш цэрэг хуваан явуулав. 

	Энэ үед Өндөр Сэцэн гав гагцаар Хэрэйдийн цэрэгт шувтлан орж, зэр зэвсгийн доогуур шургалан Хе Ванг нэхэн гүйцээд нэгэнт жадалж баруун сүүжний зузаан махыг сэтлэн унагатал, Бүрэлзгэнэ нэгэнт аюун бархирсанд Ван хааны шадар цэргүүд хамтаар гар хөдлөн түмэн илд мянган жад, Өндөр Сэцэнийг цохин мориноос унагаав. Зэлмэ нар гүйцэн ирж Өндөр Сэцэнийг автал, Хэрэйдийн цэрэг ч Хе Ванг тэтгэн авч буруулав. Нар ташсанд Тэмүүжиний цэрэг дараа дараагаар хүрч иртэл гагц өндөр Сэцэн, Зэлмэ нар ирэх үгүйд Тэмүүжин дахин эрүүлэхээр илгээв. Шөнө дүлд Бэлгүдэй, Хасар, Зэлмэ нар Өндөр Сэцэнийг тэвэрч, Өлхүүгийн Жүндэйг хулж хүрч ирэв. Тэмүүжин үзвэл Өндөр Сэцэний толгойд жадын шарх гарчээ. Тэмүүжин их л цочиж учрыг асуусанд Зэлмэ зүй зүйгээр мэдүүлж, Жүндэйг түлхэж гаргав. Тэмүүжин түүнд их л хилэгнэн: 

	«Түргэн цавчиж алагтун!» гэж Зэлмэд тушаан өгч, ал гэж захисанд илд сүх барьсан ард хэдийнээ түлхэн аваачиж, толгойг тас цавчин авч ирээд өргөн үзүүлэв. Тэмүүжин Өндөр Сэцэнийг өрөвдөж, өөрийн өргөө гэрт хэвтүүлж, өөрийн гараараа эм уулгаж, шарханд эм хийж сувилж байтал болсон үгүй бие барав. 

	Тэмүүжин их л гашуудан хайлж, ясыг нь мөнгөн хайрцагт хийж нутагт нь хүргүүлж, түүний гурван хүү Булигт барс, Шилэгт барс, Тэсхил барсыг цөм зуун өрхийн ноён өргөмжилж, мянган адуу шагнаж, таван барсын жанжны хувьд оруулав. Үүнээс хойш Бет улсын цэргийн цааз чангарснаас гадна олноор дайсанд бие үрэхийг хүсэлцэв. 

	 

	
XXIX. ДАЛНЫ ТӨЛГӨ ДАЛАН БУЛАГТ ТОХИОЛДОВ

	Түүнээс Ван хаан сүүжээ сэтлүүлээд сэгүүлэн эвэршээж явах зуур олон цэргээс Жамухын мэхэлснийг сонсож их л хорсон ташуураа тас цавчин тангараглав. Үүнийг Жамухын найртай цэрэг хэлж өгсөнд Жамуха их л аюуж, эрт орой түүнд алагдахаас би урьдаар түүнийг алахад хүрэх үгүй, түүний намайг занасан нь нэгээхэн удаа бус! гэж гэнэт нэг арга олж, яаран Арта, Хусуур, Дэлчидэй гурвуулыг залж, нэг зэрэг зөвлөөд, даруй харьяат цэргээ авч Ялгуугийн буудлыг хааж: «Бидний уг сэтгэл Чамд билээ, одоо санамсар үгүй харанхуй хаан Тайзи чамтай бид тавуулыг барьж, Бет улсын хүрээнд хүргэж ял хүлээнэ гэж тогтов. Чи эс итгэвэл Болгуудайн ирснийг үзэх үгүй юу? Энэ шөнө бид аминд хүрсэн тул харанхуйг арилгаж гэгээнийг суулгана!» гэж илд сугалав. Ялгуу анх түүнийг барина гэхийг сонсож, эцгээ таван хувь алах сэтгэл төрсөн билээ. 

	Энэ үед Болгуудай Солонгуагийн захиагаар Ван хааныг ятгахаар ирсэнд, чивхийтэл цэрэг дарагдаж Ван хааны бие сэт гуд жадлагдаж, Жамухыг занаж байсан тул «Сэмжэний зулзага Жамухад мэхлэгдэж энэ мэт болов, би алсугай гэвч хүн үгүй байсан билээ. Чиний ирсэн маш сайн болов!» Болгуудай их л уурлаж, сэмээр Жамухын буудлын ойд хүрч үзвэл, тэдний харьяат цэргийн амьсгал өөр болоод Ван хааныг алахыг зөвлөх ажээ. 

	Болгуудай яаран Ван хаанд хэрэг бачим болсныг мэдүүлж, түүнийг бус хүрээнд нуулгаад, өөрөө Ван хааны цэргийг авч гарч иртэл, Жамуха нарын ирэхтэй халз учирч санаанд үгүйгээр байлдан оров. Жамуха сая зайлтал зүүн гуяыг цоо жадалж, Жамуха яхир муу дуу гарч буруултал Арта, Хусуур, Дэлчидэй яаран өмөөрч орсонд, Болгуудай аянга мэт зандаж, Дэлчидэйн давсангаар нэвт жадалж этэж цохин илгээв. Арта амиа хамгаалж буруултал арыг бас хэд хэдэнтээ жадлав. Жамуха арайхан буруулан гарч, Тодол мөн учрах нүүр үгүй тул Найман улсад шууд орж очив. Ван хаан мөн шөнө хүн довтолгож Жамухын зургаан эмийг цөм алуулав. 

	Болгуудай Жамуха нарыг нэгэн зэрэг нэхэж алаад, цэргээ хурааж, эзнийхээ цэрэгт буцсугай гэж ятгав. Энэ завсар Вайл аймгийн эзэн Үхэр Бүднэ үхсэн үгүй оргон гарч Алтан улсын хойд хязгаарыг сахих Чиян Зүн түшмэл Жеү-Се-д хоёр зуун сайн агтын хахууль зааж, нэг мянган цэрэг авч ирэв. Ялгуу их л баярлаж, бэлгийн эдийг бэлтгэж, алтан улсын хаан Ван Ян илгээв, гэж эцгээ мэхэлж, нөгөөтээгүүр бас олон түшмэд жанжин нараа хатгаж, цэрэг буцвал бүгдээр тархана гэж шахамдуулан эртлэв. Ван хаан Алтан улсын бэлэг ба жанжин цэргийг үзээд буцах сэтгэл хагас хувь хугарч, одоо бас олон түшмэдийн тархахаас аюуж, буцвал Бет улсын цэрэг бас хударгалан ална гэхэд энэ гурван зүйлд гачигдаж, арга үгүй олны аяыг дагав. 

	Тэндээс Жамуха, Арта, Хусуур гурвуул Найман улсын Алтаншагайд шурган орж мэдүүлсэнд, Алтаншагай хараахан Солонгуаг мөрөөдөх цаг тул даруй дуудан оруулж золгов. Жамуха ухилагч болон: 

	«Хэрэйдийн эзэн Тоорил харах нүд байвч хан уулыг таних үгүй, Солонгуаг тайзи эзэн чамд нэгэнт ураг тогтоосон байтал энэ удаа Бет улсад цэрэгт дарагдаад харин охиноо Тэмүүжинд хүргэж өгөн эеднэ гэнэ. Би уг урагт орсноо бодож, Ялгуутай зөвлөж, Солонгуаг энд хүргэж ирэн ураг холбуулан Бет улсыг тулсугай гэж Солонгуаг мэхлэн авч гарч ирээд цэргийн хүрээний ойр хүртэл Хе ван сонсож, Болгуудайд хоёр мянган цэрэг өгч, манийг хөөн алав. Охин нь буцах дур үгүй байтал үзтэл булаан аваачив. Бид гэдрэг булаан ацарч тайзи эзэн чамд холбуулсугай гэж оролдвоос миний нөхөр Дэлчидэй алагдаж бид гурвуул цөм шархтаад энэ мэт болов!» гэж гурвуул шархаа үзүүлэв. Хэдэн өдөр болсны дараа, Жамуха Хе ван түүний эм үрийг нь цөм алуулав гэж сонсоод харангадан унав. Алтаншагай дэлхий дахинд эцгийг нь алж, охиныг нь авах ёс байна уу? гэж хүлээсэн үгүй. Үүнд Жамух гэнэт бас нэгэн мэхлэх арга олж: 

	«Тайзи эзний ингэж санах нь маш зүй, үүнээс бас өөр хоёрт бүрдэх мэргэн арга буй: Одоо Хэрэйд улс Бет улстай тулалдах тул тайзи эндээс урагтаа тусална гэж их цэрэг илгээж, Ван хааныг хааж байгаад нэгэнтээгүүр хатнаа буулган авч ирээд холбовол цөм бүрдэх болно. Хэрвээ ингэж тасархай аваачих үгүй болбол лав Бет улсад автана!» гэв. Алтан шагай энэ аргыг болно гэж Мөнгөлж ба Тататунга хоёулаар эцэгтээ айлтган гуйж зөвшөөрүүлээд, Чиуй Ши Лид мянган цэрэг өгч, Идэр Довоор хошууч болгон, Жамухаар удирдуулан мордов. 

	Мухулайн Цайлж аймгийн Тодыг дайлахаар очсоныг товчлон хэлэх нь: Мухулай таван түмэн цэргийг авч, Тодыг угтан ойр хүрч сонсвол, Тод найман түмэн цэргээ их л дэлгэж ирэх ажээ. Мухулай таван түмэн цэргээ таван зурвас болгон салгаж, өөрөө дундад цэргийг захиран, Бууралаар баруун мөрийг захируулан, Хилүгэн, Хуйлдар хоёр баатраар зүүн баруун дэд мөрийг тэргүүлж таван зурвас могой мэт болгов. Цэргийн хүнд хөсөг ба хүнс идээнийг цөм элсэнд булаад таван анги цэрэгт: «Огторгуйд нисэгч шувуу, усанд харваач могойд өдөр бүрийн идэх идээ эс бэлтгэсэн байтал бас өдөр бүр амьд явах нь идээ эрэхийн учир чармайж явах тул өдөр бүр бас идээн олж амьдарна. Энэ удаа бид дайсны идээг идэж амьдрахыг санах биз, өөрийн идээнд огт битгий дуршаа!» гэж зарлан, буу талбиулж, хэнгэрэг дэлдүүлэн, тавин газрын эцсээс нэгэнт харвасан сум мэт довтлолцон алан оров. Тодын найман түмэн цэрэг таван анги таслагдан их л самуурч, таван тийш салбарлан буруулж, толгой эргэш үгүй дутаан хүрээ буудлаа цөм орхиж одов. Хүнсээр нь Бет улсын цэрэг хооллож, хагас сарын зам нэхэн алж, хэдэн мянган тэрэг хуяг зэвсэг, цэргийн хэрэгслийг олзлов. Мухулай энэ удаад Тодын үндсийг арилгасугай гэж нэхсээр ил газрын хойд захад байх Цаст уул гэх их хөвч ууланд хүрээд, Тодын цэрэг тэр ууланд шургалан орж, эрэн олдох үгүй болсон тул сая буцав. Өвлийн тэргүүн сард улсдаа хүрч ирэхэд, сонсвол Тэмүүжин энэ хавар Халжингийн даваанд Хэрэйдийн арван гурван түмэн цэргийг гуравхан түм илүү цэргээр нэгэн зэрэг дараад, хоёр цэрэг одоо болтол тулалдаж байсаар гэсэнд, Мухулай түргэлэн ирж золгов. Тэмүүжин их цэргийн хүрээг дэвшүүлж Түгүл мөрний захад буулгаж, хоёр дахь удаагаа хээр шинэлэв. 

	Төдий цагаалах өглөөний ёслол төгсөж, ерөөл бэлэг дүүрсэн хойно, их хурим хуримлахад Мухулай суусан газраас босож, есөн ширээ бүхэл идээний өмнө хөл даран сөгдөж, хутгаа барьж: 

	«Эзэн минь эрхэм төлгө үзнэ үү! Энэ есөн бүхэл идээний алинаас эвдэхийг талаамжлан үзээд, эрдэнэсийн аяганы ёроолд тэмдэглэн бичиж нууж талбигтун. Түшмэл би эхэлж хөшиглөе, хэрвээ эзний санаа ба түшмэл миний санаатай нэг адил болбол энэ жил лав Хэрэйдийг бартал мөхөөнө. Хэрвээ эзний бичсэн ба миний эхэлж эвдсэнтэй зөрчвөл Хэрэйдийн үндэс бас үлдэнэ. Энэ даруй эзний сүлдний төлгө болтугай» гэж мэдүүлсэнд Тэмүүжин мишээж «тийм болтугай» гээд Оюут Сэцэний улаан үзгээр их яшаа эвэр аяганы ёроолд хэдэн үсэг бичиж, олон түшмэдийн өмнө талбиад, Мухулайг эхэлж хөшиглөтүгэй гэв. Мухулай: «Эзний сүлд мэдтүгэй!» гээд есөн ширээ бүхэл идээний зүг алхан хүрч ирээд, гуравдугаар ширээний бүхэл зулам хонины дээр хутга дармагц баруун далыг тас дарж аваад алтан тэвшинд хийж барив. Тэмүүжин дуу алдан сайшааж, эрдэнэт эвэр аягыг авч урвуулан олонд үзүүлбэл «гуравдугаар ширээний зулам хонины баруун дал» гэжээ. Хуримын олноор их л гайхалдахад, Тэмүүжин зумласан хонийг ацруулж, өөрийн гараар тэр хонины зүүн далыг хашиж аван Мухулайд шагнан, эзэн түшмэл хоёул тэр хонины хоёр хашаадасыг хөшиглөн идэв. 

	Төдий эзэн түшмэл хоёул цөм зооглоод, ясыг мөн арилтал мөлжив. Тэмүүжин бас мөн хонины хоёр гуяыг огтлон авч, шагайг нь салгаж аваад нуун байж, алтан цөгцний ёроолд хөмөргөөд Мухулайн зүг: 

	«Жавхлант Жонон минь чи энэ цөгцийн доор хөмөрч байх хонины шагайны чиг, бөг, алц, тангайн аль нь дээш хандаж байхыг тааж үз!» гэв. Мухулай мөнөөхийн шагнасан хонины нөгөө гуяын шагайг нь тас хазаж аваад таягдсанд тэр шагайны алц нь дээш хандаж буусан тул Мухулай: 

	«Эзний цөгцийн доор байх шагайны алц нь дээш хандаж буй» гээд олонтой ирж цөгцийг авч үзвэл алдал үгүй алц нь дээш хандаж буй. Тэмүүжин тэргүүлэн төрийн хотлоор их л гайхалдан Тэмүүжин энэ хонины яс юутай сонин болов гэж өөрийн зооглосон ба Мухулайн идсэн нэг хос хонины далдыг хамт барьж хянан үзсээр, нарны эсрэг барьж үзвэл тэр далны нимгэн гийвэн газарт таван өнгийн гэрэл бүрдэв. Тэмүүжин олон түшмэддээ үзүүлж, бус хонины далны өвөрдэсийг түдүүлж, энэ далыг утааны дээр нь барьж дахин үзвэл гэрэл нь нэн их болов. Тэмүүжин: 

	Энэхүү шагай ба дал хоёулыг сайхан авч талби, эрэмгий Хэрэйдийг дийлж өнгөрсөн хойно мэдье гэжээ. Оюут Сэцэн Шар тажид баглаж, шапар хөсөгт батлав. 

	Жич хэлэх нь, Хэрэйд улсын цэрэг Зажихиагт уулын цаана, Хэмхэт уулын өвөрт буудаллаж, Хэрэйд улс халдахаар ирэх үгүйд Бет улс бас байлдахаар очих үгүй. Хоёр этгээд харилцан туршуул тэнсүүл, чагнуул, магнуул талбиж, очиж ирэх нь зогсох үгүй. Мухулай энэ завд арван түмэн их цэргийг дөрвөн хүчтэний ажнай морины жагсаалыг сургав. 

	Түүнээс хойш өдрийн уур амьсгал дулаан болж, өмнөд салхинд хөлдөгсөд гэсэж, хорхойн толгой өндиймөгц хоёр сар өнгөрөөд, гурван сар хэтэрч хөх зүлэг хөхөрч, хүн амьтанд тааламжтай хөвхөлзөх дөрвөн сар хүрч ирэв. Жамуха бас хөөх хатгах аргаа хэрэглэж, Найман улсын цэргийг авч гарч ирээд, шөнө гүн болсон хойно Арта, Хусуур хоёрыг буудалдаа дуудаж сэмээр сургаж хэлсэн нь: «Бид Найман улсаас энэ нэг салааны цэргийг мэхлэн авч ирсэн нь эгнэгт хөгшин Тоорилыг алсугай гэсэн билээ. Тэр миний зургаан эм амыг нэг ч үлдээсэн үгүй цөм алсанд би түүний хөгшин амийг хэрхэн үлдээж болох буй. Тоорил байсан цагт бид мөн эрхийг барьж баян эрхмийг эдэлж чадах үгүй. Тиймийн тул Арта чи энэ шөнө Хэрэйдийн цэргийн хүрээнд орж Ялгууд золгож, Бет улсаас Наймны Даян хаанд элч илгээн шижир алт, цагаан мөнгөөр амраглан эедээд, танд туслахаар ирнэ гэж арга хэрэглэхээр нэгэнт тогтож, Чиуй Ши Ли, Идэр Дов нар нэг салааны цэрэг авч гарч ирэв. Та аргад арга хэрэглэн, угтаж амраглана гэж мэхлэн зам тосож алтугай гэж хэлж өг» гэв. Арта, Хусуур даруй үгийг дагаж шөнөөр довтлон очиж Ялгууд золгож Жамухын сургасан ёсоор хэлсэнд, Ялгуу их л хилэгнэж Үхэр Бүднэд таван мянган цэрэг өгч, Найманы цэргийг зам тосож угтаж гэнэдүүлэхээр илгээв. Арта, Хусуур урьд буцаж ирж хэрэг бүтсэнийг хэлсэнд Жамух их л баярлан Чиуй, Ши Лийн буудалд ирж: «Миний Хэрэйдэд байх нэг ургийн хүний хэлж илгээсэн нь Хэрэйдийн Ван хаан охин Солонгуаг онц Бет улсад өгч эеднэ гэж миний цэргийг зам тосож аргадахаар цэрэг гаргав гэнэ. Их жанжин хичээн сэрэмжилтүгэй!» гээд өөрийн буудалд очоод хүрээгээ эвдэж хойш таван газрын үзүүр буув. 

	Мөн шөнө үнэхээр Хэрэйдээс Тайши Үхэр Бүднэ цэргээр угтахаар ирэв гэхэд Чиуй Ши Ли сэжиг төрж, «Бет улс Хэрэйдийн хүрээг хааж байх бус, цэргээр угтаж яана?» гэж сая дохио талбиж цэргээр сэргийлүүлье гэтэл, Есөн гол гэх уулын амнаас гэнэт нэг анги цэрэг цохин ирж, Найман улсын цэргийн хүрээнд нэвтрэн орж ирэв. Олон цэрэг санаанд үгүй байсан тул их л дарагдаж Чиуй Ши Ли нэгэнт завдах үгүй болсон тул шадар ардаа авч шувтлан гарч хойш харал үгүй дутаав. Жамуха нэг салааны цэрэг авч хүрч ирсэнд Чиуй Ши Ли: 

	«Үнэхээр чиний хэлснээс гарсан үгүй!» гэв. Жамуха дотроо баярлаж: 

	«Энэ Тоорилыг алах үгүй болбол хэрэг бүтэх үгүй, их жанжин түргэн хэнгэргээ дэлдүүлж цэргээ цуглуулъя, тэр бидний цэргийн олон цөөнийг хэрхэн мэднэ, түргэн буцаж хаасугай» гэж дохио талбиж бутарсан цэргээ хураан авч, гэдрэг даран орсонд Хэрэйдийн цэргийг хагас олзолж буцав. Нэхэж хүртэл Хэрэйдийн цэрэг Есөн голын завын аманд орж очоод, завын амын хоёр хажууд цэрэг бүгж сахив. Чиуй Ши Ли их л эргэлзэн жич өглөө байлдсугай гэтэл туршуулын хүн ирж: «Бет улс Хэрэйд улс Зажихиагт уул, Хэмхэт уулын хоёрын завсар их байлдаан болж, Хэрэйд дарагдаж цэрэг нь дөрвөн зүгт сарнилцан дутаав. Үхэр Бүднэ хэдийн буцав» гэж мэдүүлсэнд, завын амыг сахисан туг хиурыг үзвэл үнэхээр хоосон туг хиур тул Чиуй Ши Ли, Жамуха нар яаран одоо хурдан энэ завд Солонгуаг авахаар очъё гэж Хэрэйд улсад өдөр шөнөгүй довтлон орж очив. 

	Мөн үес Бет улс дөрвөн хүчтэний Хөлт ажнай морины жагсаалыг боловсруулж байтал, нэг өдөр Тэмүүжин биеэр хүрээ бүхнийг байцаасаар Хасарын хүрээнд орж үзвэл, цэргийн анги баг ялгуур үгүй, эх сүүл хурц үгүй, дохио тэмдэг олиу солиу, туг хиур урагш хойшид Тэмүүжин Хасарыг дуудаж: 

	«Би хоёр жил хээр шинэлж, хамаг улс зовж зүдэх нь цөм чиний тулд байтал чи өөрөө харин ингэж залхуурч цэргээ үл хичээх нь юу?» Хасар харин архинд согтоод хэлбэлзэн хайвалзаж, хамраа шагнайн: 

	«Хоёр жил хорт харгисыг яав? Хамгаар зовон хатад хөвүүд минь одоо хаа байна?» гэж хариуцан хэлсэнд Тэмүүжин их л унтууцаж аянга мэт зандран, хэнгэрэг дэлдүүлж Хасарыг хүмүүлэн: «Үүдний гадна чирч гарган алаад, цэргийн цаазыг чанга болго!» гэв. Үүнд гурван дүүгээс тэргүүлэн хамаг бүгдээр сөгдөлцөж, Хасарын ослыг хэлтрүүлэхийг гуйсанд Тэмүүжин огт хүлээх үгүй. Жонон Мухулай мөхийн сөгдөж: 

	«Дайсанд тулгалцах цагт дүүгээ албал эсэргүүцлийн этгээдэд элэгдэл болно. Одоо ялыг түр хойшлуулж өргөмжлөл цолыг нь буруулан, гавьяа байгуулбал ялыг нь зольсугай!» гэсэнд Тэмүүжин арга үгүй уур хилэнгээ дарж, Хасарын цол өргөмжлөлийг цөм хасаж, хөө хуяг (сул цэрэг) болгон яллаж, гавьяа байгуулж ялаа золь гэв; Хасарын халуун нүүр хагартал ичингүйрч, шөнө болохыг хүлээж хамаг бүхнээ сэмээр авч, харьяат цэргээ дагуулан Долоон хонхтонд хонохоор очив. Үүнийг хаалганы цэрэг мэдэж жонон Мухулайд орж мэдүүлсэнд тэр үед Сүбээдэй баатар хэрэг мэдүүлэхээр ирж Мухулайн дэргэд байсан тул Мухулай их л уурлан Сүбээдэй баатрыг гардийн шувуут цэргээ авч очин, Хасарыг барьж ир гэж хөлөг Чулууны цэргийг захируулан илгээв. Сүбээдэй баатар Хасарын хойноос хөөж гүйцээд: 

	Хүй элгээс хагацвал Хөндлөн хүний идэш болно Өөрийн төрснөөс өөрчилбөл Өөр хүний олз болно. Түмэн зүйл цөм олдож болох Төрсөн элэг үл олдоно. Албат улс цөм олдож болох Ах дүү үл олдоно гэж сайн үгээр хэлж, самуун цэрэг хөдөлгөл үгүйгээр эргүүлэн ацарч, эзэндээ мэдүүлж тушаалд тушаалгаад тушаа чөдөртэй болгов. 

	Энэ мэдээ хэдийн Хэрэйдийн цэргийн хүрээнд хүрэв. Ялгуу сонсоод их л баярлаж, Хооргос, Бүгсэр хоёулд бичиг бэлэг бариулан Хасарыг залахаар шөнө дүлд илгээв. Хасар бичгийг нээж үзвэл: 

	Эрхэний ах Тэмүүжин өдийхэн эрхтэй болмогц Элэг махаа алах ийм хэрд хүрэв. Эртээс эс сэрэхүл эцэст түүнд алагдана. 

	 

	Үүнд энэ цаг түүнийг алаад 

	Эзэн нь болоод эрхэм хоёр улс 

	Эе найртай болж үүрд цэнгэлдвэл ямар? 

	Эм үр чинь одоо манд буй 

	Эргэцүүлэн шинжиж үз, эндээс туслан тэтгэсүгэй 

	 

	гэжээ. Хасар үзээд Хооргос, Бүгсэр хоёулын зүг: 

	«Миний ах Тэмүүжин харгис хэрцгийгээр манийг дарлахад бид ах дүү дөрвүүл хэдийнээс урвасугай гэвч хүч хүрэлцэх үгүйдээ би зайлан суув. Үүнд Ван учрыг мэдэх үгүйгээр өчүүхэн миний эм үрийг хураан аваачжээ. Үүнд миний ах танай улсыг дийлж дээрэмдэх шалтаг олоод, мууг миний дээр нөмөргөж, элдэв зүйлийн өө сэв эрж алахаар завдсанд арга үгүй оргон гарч, баруун өмнө Долоон хонхтонд шурган орж амьдарсугай гээд бас баригдан ирэв. Одоо түүнийг алсугай гэвч хүч хүрэлцэх үгүй хараахан ааш алдран байхад, их Ван энэ мэт өршөөж хүчин туслан харгисыг арилгаж, Хасар намайг суулгаж, хатад хөвүүдтэй жаргуулъя гэсэн нь Хасар намайг дахиж төрүүлсэн хишиг болно. Гагц миний нэгээхэн анги цэргээр хэдий Тэмүүжинийг алж чадавч түүний бус ангийн цэрэг намайг алах үгүй юу? Тиймээс их Ван өдөр болзож их цэргээ авч ирвэл дотроос урвамагц их үйлийг бүтээж болно» гэж Хооргос, Бүгсэр хоёрыг өөрийн цэргийн цагдуул мэт чимэглэж үдэж явуулав. Ялгуу их л баярлаж, Хасартай нэгдэхээр зөвлөн тогтож, Олиндой Гулиндай хоёулыг мөнхүү Бет улсын цэрэг мэт чимэглүүлж, Хасарын хүрээнд илгээв. Тэр хоёр Хасарын хүрээнд хулуун орж таван сарын арван дөрвөний үдшээр болзон тогтож, цус цацаж тангарагласугай гэсэнд Хасар: «Цус ууж тангараглахаас цуст үр ач нар минь тэнд байх нь тангаргаас бат үгүй юу?» гэсэнд Олиндой Гулиндай хоёр мөн гэж болзоо тогтож буцав. 

	Ялгуу их л баярлан тэнгэр газрыг тахиж, тугт архи цацаад, цэргийн хүрээгээ урагш гурван гурав есний газар дэвшүүлж, хуучин хүрээний ард гал шатаан, арван дөрөвний нар унамагц арван таван түмэн цэргээ авч, ив чив чимээ үгүй Бет улсын цэргийн хүрээний зүг шогшуулан хөдлөв. Тэр шөнө тэнгэр бас тусалж лавхийм үүлтэж хав харанхуйд Хэрэйдийн цэрэг их л баярлан явсаар Зажихиагт Хэмхэт хоёр уулын хавирганы хавчил зам дахь хорин газрын урт голд орвол хоёр хажуугийн уулын хярд намрын царцаахай хорхой уул дүүрэн жиргэнэ. Хүрэлзгэнэ Ченсиян Ван хааны зүг: «Түмэн наст эзний түгээмэл дэлхийг эзлэхийн бэлгэд, Алтан улс албаны цэргээ илгээгээд, уулын зуун зүйлийн хорхой дуун гарч угтана!» гэсэнд Ван хаан сайн бэлгэ гэв. Их цэрэг элсний зүлэгт явж өчүүхэн ч чимээ үгүй хатирсаар Хөлөнбуйр гэх газрын зэрэглээт давааны Далан булагт гэх нэртэй хавчлын хорин газрын урт голын баруун амсарт хүрвэл голын цаад амсрыг мод чулуугаар бөглөөд, хөндлөн гулд морь унагах нүхийг тоогүй ухжээ. Ван хаан их л аюуж муу дуун гарч, «за ямар байна? Мухулайн мухар аргад бас унав, үтэр цэрэг эргэгтүн!» гэх үг барахын урьд голын баруун амсрын бөглөсөн чулууны цаана үхэр бууны дуун гармагц, уулын хоёр хажуугаар дараалан зүүн амсар хүртэл залгалдан түржигнэн дуугаран, голын баруунд гал гарч, голын хоёр хөвөөнд бас дараалан их гал өргөж, Бет улсын цэрэг цугаар босож хэнгэрэг цан харанга бүрээ хамтаар дуурьсаж хашхирсанд хан уул харгаж, хатан мөрөн урвалхийлэх мэт хүржигнэнэ. Үзвээс Тэмүүжин Мухулай Хасар гурав хэдийн зөвдөж, Хасарыг хахигч болон Хэрэйдэд сонсгож, Хасарын эм үр цөм Хэрэйдэд байх ташрамыг ашиглаж итгэмж болгон удирдан ацарч энд хорьж авсан ажээ. Энэ үед Хасар Бэлгүдэй, Гацагт таван барсын жанжныг өгч, Хэрэйдийн уг нутгийг хаалгахаар явуулж, Бууралын нэг салааны цэргийг Хэрэйдийн цэргийн хүрээний хойно нуулган бүгүүлжээ. Тэндээс Хэрэйдийн цэрэг өмнө зам бөглөгдөв гэж сонсож, хойд цэргийг эргүүлсүгэй гэтэл хойд биеэс Зэлмийн цэрэг хэдийн хааж аваад самуун сумаар харвалхийлж илгээнэ. Хэрэйдийн цэрэг голд хашигдан хоригдоод хэдий чадал хүч байвч хэрэглэх газар үгүй болж, цэрэг морь үхэн чихэлдэж, хөдөлж барихад ч бэрх болов. Хоёр этгээдээс чулуу өнхрүүлэн зэв нисгэж завсар үгүй бууж ирэх ба нэн бас уул өөд тул Хэрэйдийн цэрэг өчүүхэн ч арга үгүй, олноор хямралдан зууралдаж их л самуурав. Жонон Мухулай өндөр довд гал шатаан, гэрлийн доор тэмдгийн туг барьж зогсоод дохио зарлана. Баруун этгээдийн зэргэлээт оргилын дээр Бет улсын эзэн Тэмүүжин шадар сайдыг авч гал шатааж гэрэл гарган зогсож, байлдахыг үзнэ. 

	Хэрэйдийн цэрэг далдиран зайлах газар үгүй болж, толгой хагарч, нүд бүлтрэн харилцан гишгэлдэж үхсэн нь тоолш үгүй. Бет улсын цэргийн зэвсэг чулуу сая дундалтал гэнэт хар салхин хуй хүрч ирээд, тэнгэр аянгалан, гилбэлгээн цахилж, догшин хур буун дэмий хоёр мөч цутгасан үгүй Хөлөнбуйрын Далан булгийн урт голд түмэн булаг давлан урсаж, их үерийн ус голын хоёр хөвөө тултал тэлж буун ирэв. Гэнэт бороо зогсмогц үүл сөхөж униар дэгдэн, арван тавны тэргэл саран арчсан толь мэт туналан гарч ирсэнд Бет улсын цэрэг мөн уулын хажууд байсан тул энэ үерт Хэрэйдийн цэргийг хааж алсан нь голын үер цусаар урсаж, үерийн лог хүний үхдэлээр урсжээ. 

	Мухулай цааз зарлан голын амыг сахиулж Хэрэйдийн жанжин цэргийг унуулаас урссан зурмыг шүүх мэт байлдсанд Хэрэйдийн үлдсэн цэрэг нэгэнт гэтлэх зам үгүй болсон тул хуумгай цолтноо барьж дагасан нь хагас хувь илүү болов. Энэ үед Ван хаан, Тайзи Ялгуу хоёул өөрийн цэрэгт баригдахаас аюуж, хааны дуулга, Тайзийн хуягаа хэдийн тайлж гээгээд үхсэн цэргийн цуст хувцсыг тайлан авч өмсөлцөөд их бороон цутгах үймээний үед хэдэн арван морьтныг авч бороо тэсрүүлэн нарийн созоо өөд мацалхийлэн гарч, өөрийн цэргийн хүрээний зүг дутаан хүрвэл Бет улсын хөлөг Буурал түүнийг гарсан даруй хүрээг авч, туг хиурыг халан босгосон ажээ. Энэ үед бороон өнгөрч сар мандсан тул Ялгуу эргэж үзвэл урьд хожидтой учирсан цэрэг хоёр зуу хүрэх үгүйд дуун талбин гаслан довтолсоор гучин газар гарч гэгээрэх үед Борогт гэх талд хүрэв. Тэнд гүн өвсөнд нэг өдөр нуугдаж нар унаж сар гармагц морины түүхий махыг хэдэн үмх идээд цааш довтлон хөдөлтөл эсрэгээс нэг салааны цэрэг нисэх мэт довтлон ирнэ. Ван хаан лав өөрийн улсаас Болгуудай нар цэрэг аван туслахаар ирэв гэж сэтгэл баахан сул болж урагшлан довтолж угтан хүртэл тэргүүн багийн цэргээс нэг жанжин ухасхийн довтлон гарч ирээд онцгой муу дуун гармагц Ван хааныг нэгэнтээ цавчиж хоёр анги болгов. Үзвээс энэ юуны Хэрэйд улсын цэрэг аж, харин Найманы Чиуй Ши Ли, Жамуха нарын Хэрэйдийн нутагт Солонгуаг булаахаар очих нэг салааны цэрэг замд чивхийтэл Бет улсын дөрвөн дүү, таван барсын цэрэг учран, нэг зэрэг их л дарагдаж дутаан явахад яг Ван хааны буруулахад тохиолджээ. Найр үгүй Жамуха Ван хааныг үзэж танимагц шүдээ хага зууж «юутай сайхан тохиол буй?» гэж их ирт дэм илдээ эргүүлж Ван хааныг нэгэнтээ цавчиж, толгой биеийг хоёр анги болгосон билээ. Ялгуу Жамухын дууг хэдийн таниад яс хөс унтарч «Би!...» гэж дуудмагц яжгинатал эргэж буруулан баруун өмнө зүг довтолж замд учирсан хэдэн зуун цэргээ дагуулж, өмнө байх Сия улсад шурган орж дээрэм хулгай болов. 

	Түүнээс Найманы цэргийн хойноос Бет улсын цэрэг нэхэж явах тул Ялгууг нэхэх байтугай Хе вангийн хүүрийг авах чөлөө үгүй гуд буруулав. Тогтонго баатар нэхсээр харин Хе вангийн үхдэлийг олж толгойг огтлон авч, биеийг бүтээлгэн тэмдэг талбиж, Найманы цэргийг нэхэж очив. 

	Төдий Тэмүүжиний их цэрэг Хэрэйдэд хүрч, их хот хүрээнд буудаллан, Тэмүүжин Хе ван оргосон болбол сурвалжлан олж ир, үхсэн болбол хүүрийг эрж авчир гэж арван цэрэг гарган «Хэрэйдийн цэрэг хуягийг таван анги тэгшлэн найман баг салгаж, дөрвөн хөлөгт түр захируулан байтугай. Бас Алтан улсаас ирсэн цэрэг эзэн нь алагдаж, бас түүний хаан нь мэдэх үгүй гэх тул Алтан улсад элч илгээн учрыг асуулгаж үнэн болбол элч илгээж үлдсэн цэргээ тушааж аваачтугай гэгтүн. Сия улс, Хятан улс, зүүн Лиюу улс, Си Иуй-ийн зэрэг улсын цэргийг цөм энэ ёсоор шийтгэв. 

	Төдий Хэрлэн мөрөнд дайсныг дарсан их хурим хуримлатал Тогтонго баатар Найманы цэргийг захад нь ортол хөөн алж, ачаа хөсгийг цөм олзолж, эргэж ирэх замд Хе ванг суран сурвалжлах цэрэгт учирч, түүний биеийг уутлан авч ирэв. Жонон Мухулай эзэндээ мэдүүлж, Тоорилын толгой биеийг нийлүүлж, алтан торгоор ороон авсанд хийж Хасараар Солонгуад хүргүүлэн өгөв. Солонгуа эцгийнхээ авс авдрыг үзвэл хэдийгээр хамтатган оёж ариутган өнгө зүс танигдавч эгнэгт зуны үе тул харлан хөөж өмхийрөн өтөж, үнэр танар гараад үзэш үгүй болов. Солонгуа өндөр дуугаар ухилан харангадаж хасын шүдээ хавирч Жамухад үхтэл хорсон эцэгтээ архи цацаж гаслангийн ёсыг гүйцэтгэв. Төдий Хавт Хасар хавсран харгалзаж Алх, Сүх аливааг анхааран байж, Хе вангийн үхсэн хүүр ясыг Хэрэйдийн онгонд талбиад гаслангийн хэргийг галаар хуйхалж, Хэрэйдийн нийт бүгдийг нүүлгэн авч Бет улсын зүг ирэв. Найман сард улсын өмнө захын Тахимын гол гэх мөрний хөвөөнд их буудал буув. Төдий дайсныг дарсан их хурим хуримлахад олон түшмэд энэ жилийн цагаалах өглөө эзэн ба Мухулай хоёулын хонины бүхлээр битүү үг хэлэлцсэнийг эшлэн асуув. Үүнд Мухулай сая тайлан хэлсэн нь: «Эзний өмнөх есөн ширээ бүхэл идээ гэгч эзний есөн энгийн их улс мэт билээ. Гуравдугаар ширээний хонины бүхэл гэгч эзний гуравдугаар дүү Хасарыг үлтгэсэн билээ, түүнээс эхэлж эвдсэн нь Хасар ноёны хатад хөвүүдийг Хэрэйд улсад байлдан аваачиж хорьсныг үлтгэжээ. Тэгж мөн мөрөөр арга хэрэглэе гэсэн үг болно. Тэрхүү бүхэл хонинд бас адилтгал буй: бүхэл хонь гэгч үлтгэвэл манай нэг улс мэт, баруун далыг салган авсан нь эзний баруун мөр мэт дүү Хасарыг хуурмагаар хахигч болон Хэрэйд улсыг өдөөж ирүүлье гэсэн үг. Бас үлтгэвэл бидний Бет улс бүгдээр хонины баруун далаар хишиг далладаг биш үү? Тэгж эзний баруун гар мэт Хасар дүүгээр нь Хэрэйд улсыг аргадан ацарч, аргаар эвдсүгэй гэсэн үг болно. Одоо үнэхээр эзний баруун гарын Хасараар Хэрэйдийн Хе ванг даллан ацарч, Далан булгийн голд дарсан биш үү?» гэсэн арван таван түм бээр амаа дарж шагшин гайхалдав.

	 

	
XXX. ДЭЧИНХОРЛОО, ЯЛГУУСАН ХОЁРЫГ ДАГУУЛСАН НЬ

	Түүнээс хойш Бет улс амар энх жаргал цэнгэлтэй болж дөрвөн сарын арван зургааны Тэмүүжиний мэндэлсэн өдөр болов. Энэ хөх хулгана жилийн дөрвөн сарын арван зургааны өдөр бол Тэмүүжиний мэндэлсний дөчин жилийн ой болно.1 (Тэмүүжиний мэндэлсэн хар морин жил (1162) оноос энэ жил хүртэл үнэндээ 42 жил болжээ.) Бөртгөлжин хатан энэ хөх хулгана жил мөн бүхэл бүтэн дөчин насан сүүдэртэй ажээ. Тиймээс Хэрлэн мөрөн Онон мөрөн хоёрын их талд Бет улсын зуун түмэн бүхнээр хурж, Эзэн Тэмүүжин ба Бөртгөлжин хатны дөчин насны сүүдрийг бэлэглэн мөргөж дээрээс шан хурим буулган олон харьяат улс аймгууд цөм цугласанд зуун газрын хээр талд буудал дүүрээд далайн давлагаан мэт зэрэглэжээ. Энэ баярын цэнгэл найр хурим нийгэм хуралд түмэн уралдлага мянган барилдлага, зуун зүйлийн шаван хөгжим гүн дуун тал дүүрэн хүнгэнэж, долоон өдрийн найр болов. 

	Түүнээс баярын хурим төгсөж, «сайхан цагийн өнгөрөх хурдан, сайхан хуримын тархах түргэн» гэсэнчлэн, удсан үгүй бас шумуул батганат халуун зун өнгөрөөд, шурхирах намрын хонгор салхин хүрч ирээд, ар газар адуу уургалах үе болов. Мухулай найман зуун гол адууны дотроос хараахан эртэй морийг сонгуулж байтал холхи харуулаас наймны элч айсуй гэж мэдээ ирүүлэв. 

	Найман улсаас бас юуны элч ирэх болов? гэвэл: Ноднин Чиуй Ши 

	Ли, Жамуха Хэрэйдээс Солонгуаг авахаар ирээд нэг алхам хоцорч, Жамуха нар гэдрэг Тогтонго баатрын цэрэгт их л дарагдан цэргийн хүнд хөсгөө цөм булаагдаад улсдаа эргэж иртэл дагалдаа Бет улс бас Хэрэйдийг цөм хүн хамжилж, Тахимын голд есөн энгийн цэрэг зохиож, ажнай морины жагсаал сургав гэх их цуу яриа мандав. Үүнд Чиуй Ши Ли Бет улсад шүд хавиран хорсож их жанжин Хулсавч нартай зөвлөв. Хулсавч өглөөний төрд Даян хааны өмнө Жамухыг дуудаж, Бет улстай одоо хэрхэн тулахыг асуув. Жамух бас нэг арга олж: 

	«Манай хойд газрын олон бага бага улсын аймгууд далан таван ангиас Бет улс хэдийгээр найман хувийг дагуулав гэвч далан таван аймгаас бялхаж гарсан, оргож одсон, салж салбарсан, орхиж гээгдсэн нь мөн маш олон буй. Хаан надад мянган Цэрэг өгвөл би өөрийн цэрэгтэйгээ нийлүүлэн авч гараад, тэдгээр цэргүүдийг цөм хураан ацарвал Бет улсыг бардаагаар сөнөөж болно» гэсэнд Даян хаан хэдийгээр Жамухын хэдэн улсыг хэсэж тойрсныг зэвүүрхэвч улс төрд тустай үгийг хэлэх тул тэргүүн дохиж зөвшөөрөөд, нэг мянган цэрэг өгч олон аймгуудын цэргийг элсээхээр илгээв. Үүнд Тататунга, Мөнгөлж нар хэдий хориглож хэлэвч Хулсавч, Чиуй Ши Ли нар огт хүлээх үгүй, бичиг хэргийн сайд хараахан марган зогсох үйд Даян хаан хоёр этгээдийг цөм буруушаал үгүй: 

	Нийтээр цөм миний улс төрийн төлөө хэлэлцэх үг. Тийм боловч манай улсад цэрэг иргэн олон болоход сайн байх биз, муу болох үгүй тул Жамухыг олон аймгуудыг элсэж хураахаар илгээхэд яах вэ, элсэж олсон хойно Бет улстай эс байлдахад болох үгүй юу? Жамуха очихоороо очтугай» гэв. 

	Энэ завсар Найман улсад бас нэг хэрэг гарч, Бет улстай дайн дэгдээл үгүй үл болоход хүрэв. Ямар хэрэг гэвэл: Судрын эхэнд гарсан Тэмүүжиний ойр төрлийн авга Сайн Бөх хаан Алтан улсын цагаан хэрмийн чуулалт хаалганы гадна, хятадын Шанси мужийн ойр Дай тун нэрт газарт хот цогцлон, мөн хэдэн зуун түмнийг эзэлж, хаан гэж суун, бага охиноо урианханы Зэлмэд өгч, бас бага хүү Замбалыг хуучин Бет улсын эзэнд хавсруулан өгч, Алтан улсын газар арилжаа маймаа хийлгэхэд цөм түүнийг явуулдаг билээ. Энэ нь Сайн Бөх хааны хятадын захад ойр суусан тул Алтан улсад дарлагдахаас аюуж, уг улсад нэг хүүгээ суулгаж, Алтан улс дарлавал цэрэг татахыг бэлтгэсэн ажээ. Урьд жил Тэмүүжин зүүн Солонгос улсыг дайлах тухай Найманы Даян хааныг халдахаар ирэх болуузай гэж Сайн Бөх хаанд хэлж илгээн, Найманыг ар этгээдээс байлдана гэж муу үг талбиулан сэжиглүүлсэн билээ. Үүнд Найман улс өшөө боджээ. Одоо Найман улсын их жанжин Хулсавч Сия улсын Лиян Зеү хотод цэргээр туслахаар очоод буцаж ирэхдээ Сайн Бөх хааны таван түмэн адууг цэргээр булаан хөөж ацраад Сайн Бөх хааны хөөж ирсэн ураг садныг цөм алав. Сайн Бөх хаан нэгэнтээгүүр өөрийн цэргээ элсээж нөгөөтээгүүр Тэмүүжинийг тусалж өшөө авч өгнө үү гэж довтолгов. Үүнийг Найманы туршуулын хүн хэдийн ирж мэдүүлэв. Үүнд их жанжин Хулсавч төрд гарч хаантайгаа зөвлөн: 

	«Баруун этгээдийн Вангүв гэх аймгийн эзэн алаг үст Дэчинхорлоо гэгч хуучин Лиюу улсын их жанжин, одоо уулыг эзлэн, хот цогцолж, хэрэм босгоод хадыг цавчин боомт болгон, хавчлыг барьж хаалга хийж, амуу өвс цуглуулан морь, зэв, бэлтгэж, хурц шилдэг гурван түмэн цэргийг тэжээж буй. Түүний хүн нь маш чадвар тэнхээтэй, хаан эзэн түүнд элч илгээж, манай хоёрдугаар тайзи Мөнгөн Тольд тэдний охиныг гуйж, ураг барьж, амраглаад, хамт хүчээр Бет улсын эзэн Тэмүүжин хийгээд Дай Тун Фу-гийн Сайн Бөх хааныг тулсугай» гэсэнд Даян хаан зөвшөөж, Хулсавч, Чиуй Ши Ли хоёулд хүнд бэлэг бариулж илгээв. 

	Төдий хоёр жанжин нөхөр сэлтээ авч Вангүв аймагт хүрч Дэчинхорлоод золгон, түүний Дүнмэ нэрт хүүхнийг өөрийн улсын дэд тайзи Мөнгөн Тольдоо гуйж ураг бариад, Бет улстай байлдахыг нарийвчлан хэлсэнд, Дэчинхорлоо дээш хандаж, алаг сахлаа шувтран: 

	— Танай эрхэн их улс надтай ураг барья гэвэл харин Бет улстай эедэж найралдан хожмын зовлонг арилгавал би дуртай хүлээнэ, хэрвээ тэдэнтэй халдахын тул ураг баривал би охиноо өгөх үгүй, өгвөл харин танд хор болно. Эртний үгэнд тэнгэрийг дагагчид мандаж бадарна тэнгэрийг сөрөгчид мөхөж буснина гэж бэлгийг хүлээсэн үгүйгээр сайн морийг хариу бэлэг барьж эргүүлэв. Тэдний дайлахаар ирэхээс болгоомжлон, уул хавчил ба боомт амаа сайтар батлан сахиулаад, цэргээ хурц бэлтгэв. Жич өмнө улс ба өөрийн газрын нарийн нягт хүнд зөөлөн эд таваар хийгээд амуугаар нэрсэн хар архийг зургаан төмөр тэрэг тээж, зуун морьтныг авч Бет улсад очсугай гээд сая гарч иртэл, Найман улсаас бас нэг Хувраг нэрт элчээр бичиг бариулж илгээжээ. Дэчинхорлоо бичгийг нээж үзвэл харин цэрэг дайнаар аюулгах зэргийн үгс тул баахан инээгээд «зуны халуунд төрсөн хорхойд өвлийн хүйтний мөсийг хэлж өгөвч үл мэдэхийг хэрхье» гээд хуврагийн хоёр гарыг хүлүүлж Бет улсын зүг зорив. Төдий Бурхан Халдунд хүрч жонон Мухулайд учирч Найманы элч илгээсэн учрыг нарийвчлан хэлсэнд Мухулай их л баярлан тоос гөвөх хурим хуримлаж, шөнө эзэндээ золгож, Дэчинхорлоогийн ирсэн учрыг мэдүүлэв. Дэд өглөө Мухулай Дэчинхорлоог удирдан оруулсанд Дэчинхорлоо Найманы учрыг нарийвчлан мэдүүлж, Найманы элч ба өөрийн нарийн бэлгийн эд, зургаан тэрэг архиа өргөн барив. Тэмүүжин Дэчинхорлоог сайшаан хөхиүлж дөрвөн хөлөг зургаан сайдаараа дайлуулж: 

	Бид бусдыг үл халдах нь маш хялбар, гагц бусад биднийг эрэн халдахад эс хариулах нь үнэхээр бэрх» гэж Дэчинхорлоогийн ацарсан хар архийг гурван хундага зооглов. Дэчинхорлоог мордоход чиний нутаг ус цөм тариалан болсноор мал цөөхөн гэж зуун сайн морь, гурван зуун үхэр, нэг мянган хонь шагнаж Найманыг байлдахыг хэлэлцэн тогтов. 

	Ялгуусан өөрийн улсаа Найман улсад дагав гэж зарлаад яаран өмнө газрын бүс торго арван ачаа, сайн төмөр таван түмэн жинг ачуулж, Алтан улсын арилжааны хүний янзаар чимэглэж Бет улсын Тэмүүжинд ирж мөргөн дагав. Тэмүүжин Вангүвийн Дэчинхорлоог дайлсан ёсоор хүндлүүлэн хуримлаж, хөхиүлэн шагнав. Мухулай «Чиний энэ харин Дэчинхорлоогийн аргаас уран оночтой, чи эдгээр бэлгийг Даян хаанд хүргэж дагагтун, бид тэднийг дайлах үед чи дотроос тусалтугай» гэж нарийн нягт аргыг зөвдөн тогтож, тангараг нийлж мордуулав. 

	 

	
XXXI. АЯГА ХӨМӨРЧ БАЙЛДАХ АРГЫГ ТОГТООСОН НЬ

	Туршуулын хүн дараа дараагаар ирж: «Найман улс зүг бүрээс цэрэг цуглуулан хорин түм хүрэх шахав» гэж мэдүүлсэнд жонон Мухулай орж эзэнтэйгээ Наймантай тулах аргыг зөвлөхөд Тэмүүжин яг цай ууж байсан тул Мухулайн үгийг сонсож цайгаа ууж бараад аягаа Мухулайд өгч, дайсныг тулах аргыг бодож байтал Мухулай эрдэнэт аягыг хангайн бугын эврээр үйлдсэн талбиурт буй дүгрэг саран мөнгөн толины эсрэг хөмөрч талбиад гарч одов. Тэмүүжин толины дэргэд алхан хүрч аягыг авч үзээд бас толины дотор дүрсээ үзмэгц учир ухааныг нь олж мэдэв. Дараа өдөр дотоод сангаас есөн эрдэнийн шигтгээ шижир алтан хуяг дуулга нэг хувь, есөн зүйлийн эрдэнэ чулуун шигтгээ шижир алтны барьц, мөнгөн дөрөөт эмээл хазаар нэг хувь, өмнө улсын зуун зүйлийн олбог магнаг, таж торго, нулам өнгөт түргийн зүйл зуун багц зэрэг үнэт тансаг их эд баялгийг Мухулайд шагнав. Мухулай хүлээн авч, ураг Зэлмийг залж, жич дүү Тайсанг дагуулан өгч, тэдгээр эрдэнийг тушаан: «Заяат эзэн орост худалдаа хийхэд онцлон чамайг явуулдгийн учир бол эзний минь хүртээсэн эдгээр эрдэнийг эрхбиш түүний үнэд тултал арилжаарай» гээд мөнгөтэй хамт өгч явуулав. 

	Төдий жонон Мухулай есөн энгээс есөн сайд амлан гаргаж Бет улсын ойр хол харьяат аймаг бүхний хагас цэргийг авч, бидний улсын баруун өмнө зовхист байх Тахимын голын Дайн мэргэн усны хязгаарт их чуулган чуулгаж: Дэй Түн Пүгийн Сайн Бөх хааны цэрэг ба манай өөрийн есөн энгийн их цэргийг хүлээ. Цэргийн морь зэвсгийг хурц тэгш бэлтгэ, хэрвээ осолдон омтгойлбол эзний тэгш хурц засгийн цаазаас хэлтрэхэд бэрх!» гэж тархаан зарлаад, эртнээс сэргийлэн бэлтгэж авав. 

	Тэр үеэс Жамуха олон аймгийг элсэхээр гарч элсэж ацарсан аймгууд гэвэл, Майлж аймаг, оргож гарсан Хэрэйд аймгийн үлдвэр, Вайл аймаг, Баячир аймаг, Хадчин аймаг, Шалжидай аймаг, Дүрвэд аймаг, Татаар аймгийн үлдвэр, энэ найман аймгийн эздээс гадна бас эзэн үгүй оргодол тархмал ардыг хураасантай нийлүүлбэл нийт зургаан түм найман мянга илүү. Жич Хулсавчийн хүнд бэлэг барьж Алтан улсын хойд хэрэм хязгаарыг сахих их жанжин Тоо Се Жүн, Фу Сан Хүй хоёулаас гуйж авчирсан нэг түм, Сия улсаас гуйж авчирсан хоёр түм дөрвөн мянгын дээр өөрийн цэрэг есөн түм таван мянгыг нийлүүлбэл арван найман түм илүү болов. Даян хаан эрхбиш хорин түмний тоонд хүргүүлнэ гэж хүү Алтаншагайг ах Болуу ванд илгээж, түүнээр зүүн Хятан улсаас цэрэг нэмэн зээлж, чадахул өөрийн цэрэгтэй гурван түм болгож ирэх болов уу гэж зарав. Алтаншагай их л баярлаж, авгаараа эцгээ хориглуулах гэж зуу илүү морьтныг авч хуучин Найманд довтлон хүрэв. 

	Алтаншагай авга Болуу ванд мөргөн золгож, урьд эцэг хааны зарлигийг тушаагаад, хойно авга ванг гуйж, эцгээ хориглон ятгаж зогсоосугай гэх санаагаа гаргаж хэлэв. Болуу ван Алтаншагайтай хуримлаж байсан тул архидаж их л согтоод, Алтаншагайг «Хүний дүрс үгүй амьтан чи! Сайхан эмийн бөгсөөр урьдас дээдсийн байгуулсан улсыг худалдсугай гэх чинь юу буй?» гэж үхтэл ичээн харааж, нүүр өөд нулимав. Алтаншагай их л ичингүйрэн бухимдаж бас цааш тайлан хэлсүгэй гэтэл Болуу ван галын дээр тос цутгасан мэт хилэгнэж, нүдээ дүгрэглэн босож, алтан цөгцөөрөө Алтаншагайн толгойг цус үсэртэл цохиж унагаад хуримын ширээгээ 

	Алтаншагайн дээр урвуулан чихэнд оршгүй бузар муухай үгээр харааж, байн байн Алтаншагайн нүүр өөд нулимахад арз хорзын өмхий шүлс Алтаншагайн ам хамарт орж, ууртаа багтран унаж хэвтэв. 

	Дараа өдөр Болуу ван эцэг хүү цэргээ авч шинэ Найманд очвол Даян хаан биеэр угтан авч Ши Лиу хотдоо орж их л баярлан их хуримаар хуримлан дайлав. Болуу ван: «Жич тайзи харин надаар хаан чамайг хориглуулна гэж хэлэхэд би түүний үгийг авсан үгүй, хэдэн үг хичээн хэлсэнд тэр харин халуун өвчин хүрэв гэж хэвтэв. Хэдий баахан өвчин байвч дэмий хүнд биш» гэж хэлэлцэж байтал ордон хүрээний зүүн этгээдийн лууны үүдээр Мөнгөлж нэг их сарлаг үхрийг хөтөлж орж ирэв. Ордны баруун этгээдийн Лууны үүдээр Тататунга арваад хонийг цөм эвэр ба хүзүүнээс холбон уяад өмнөөс чирэн хойноос хөөлгөн орж ирэв. Даян хаанаас тэргүүлэн төрийн хотлоор их л гайхалцан дуун алдаж: «Энэ яасан буй?» гэтэл Мөнгөлж, Татантунга хоёул гагц сарлаг ба хонийг ордны хүрээний дотор өөд уруу хөтөлнө, үүнд тэр сарлаг нь хэдий хашин боловч явах нь баахан ч түлгэлзэх үгүйгээр зүүнээс баруун этгээдэд оров. Төдий Мөнгөлж, Тататунга хоёул сарлаг ба хонийг талбиж, харшид гарч сөгдөн: 

	Хаан эзэн минь айлдах болов уу? Бет улсын эзний арван түмэн цэрэг гэгч нэгээхэн улсын цэрэг, манай хорин түмэн цэрэг гэгч арван аймгийн цэрэг. Үзтэл арван хонины дөчин хөл олон биш үү? Гэтэл гагц үхрийн дөрөвхөн хөлийг үл ялахыг үзэж буй. Энэ эгээ төгөө үгүй олон аймгийн хорин түмэн цэрэг гэх хоосон нэрээр дайсныг хэрхэн дийлж болох буй» гэв. Даян хаан инээж: 

	— Бет улсын арван түмэн цэрэг мөнхүү олон аймгийн цэрэг биш үү? гэв. Хоёр түшмэл: 

	«Аяа түүнийг хэрхэн олон аймгийн цэрэг гэж болно? Нэгэнт Бет улс болоод тэдгээрийн алж амьдруулах эрхийг нэгээхэн хүн барьсан билээ. Манай энэ арван аймгийн хорин түмэн гэгч хувь хувьдаа улс эзэнтэй цэрэг, тэдгээрийг манай засаг цаазаас зөрчивч алж болно уу?» гэлээ. Даян хаан боловч үг маш зүй тул баахан түдгэлзэн байхад хажуугаас Болуу ван жихүүнээр инээж: 

	«Улсын хүнд хишигт зүгээр хүртэж хөгжим наадмаар жарган цэцэг загасаар дураа сэргээн суух сул амар бичгийн сайд бөгөөд Бет улсын зүг зөвийг нь хэлж, өөрийн улсын бурууг тоочин, бусдыг өргөж, өөрийг даран, хорин түмний сэтгэлийг алдуулан хэлэх нь ямар ёс аж?» гэтэл их жанжин Хулсавч, залуу Чиуй Ши Лиуй нар цөм эсэргүүцэн хэлэв. Жамух бас хоцрол үгүй: «Энэ үед нэгэнт зогсож болох үгүйд хүрчээ, хорин түмний их цэргийг шалгаж бэлтгээд одоо гэнэт тархвал маргааш даруй Бет улсын цэрэг ирж хаах болно. Энэ удаад унтаж байсан Бет улсыг цочоон сэрүүлэв» гэв. 

	Түүнээс хойш төдий л удсан үгүй цагаагчин тахиа жил төгсөж, хар нохой жил (1202) эхлэв. Хоёр сард Найман улсын цэрэг нэгэнт мордож, хангай уулыг зорив. Даян хаан хорин түмэн цэргээ нийт найман зам болгон хувааж, анги бүрд хоёр түм найман мянга найман зуун наян найман цэрэг болгон зохиож, дараа дараагаар хөдлөн хангай ууланд ирвэл Бет улсын цэрэг хэдийн ирж, бас Тахимын голоос давшиж, мөнхүү Алагтайн ууланд буудаллаж, хэвээр есөн эн хувааж хүлээсэн ажээ. Хоёр улс хоёр сарын сүүл болтол тулгалцан бууж байлдахгүй байв. Энэ үед баруун Сия улсын Вей Лин Гүн гэгч хуурмагаар Бет улс, найман улсыг эелдүүлсүгэй гэж хүн зарсанд Тэмүүжин нэг санаа олж, есөн энгийн олон сайдыг санаа санаагаа нуун бичиж барь гэв. Төдий олны санааг нийлүүлж үзвэл, арван хувиас найман хувь нь дайлахыг хүсэж, хоёрхон хувь нь хаврын морины хүч мууд шалтаг зааж буй. Үүнд Тэмүүжин дөрвөн дүү нараа нэг нэгээр дуудаж, дайлах ба зогсохыг зөвлөн асуувал бүгдээр цөм цаг тохиолыг алдаж болохгүй гэсэнд Тэмүүжин олон түшмэлээ цуглуулж, манай эзэн түшмэлийн сэтгэл цөм нэг болов. Энэ цэргийг байлдвал зохино. Сия ус хэдийгээр Наймантай нэгдсэн боловч, эгнэгт ил үгүй тул Найманы байлдах бичгийг үзүүлж бид эрэн халдсан бус гэж сайн үгээр хэлж хариул гэв. 

	Түдэл үгүй эзэн түшмэл хоёр цэргээ анги бат хуваан арга ухаан зааж аван мордохоор бэлэн болов. 

	Энэ үед баруун харуулын Явгыг элч болгон, гурван сарын арван тавны өдрийг байлдах өдөр болгон сая захиа өгтөл, жонон Мухулайн дүү Тайнсан ирж: Ураг Зэлмэ жононгийн эд эрдэнэс ба гэрийн амаа цөм авч, Найман улсад урван оджээ» гэж мэдүүлсэнд Тэмүүжин их л хилэгнэн Зэлмийн хүү Цэцэгийг барьж хадгалуулав. Энэ мэдээг Бет улсын есөн энгийн цэргийн хүрээнд түрхрэн хэлэлцэж байтал Дэрхий дуун, Гонцог нар бас Мухулайд «Хориул даасан түшмэл Рашаан, хөлөг Чулууны барьсан Шалжидай аймгийн дөчин цэргээс нэг хүн элч Дэчинхорлоогийн барьж хүргэсэн Найманы элч Хуврагийг алдаж, манай цэргийн морьдоос хоёрыг шүүрэн унаж, Найманы цэргийн хүрээнд довтлон очив» гэж мэдүүлэв. Мухулай сонсоод мөн нэхүүлсэн үгүй. 

	Даян хаан Бет улсаас дутааж ирсэн хүнийг оруулж, Бет улсын цэргийн дотоод учрыг асуувал тэр хүн шорон гяндангаас гарч ирмэгц дутааж ирсэн тул аливаа зүйлийг эс мэджээ. Гагц Бет улсын Зэлмэ Мухулайн Орост арилжаа хийх эдийг авч урваад, түүний дүү Тайнсанг ална гэж хөөснийг мэдүүлээд Бет улсын морины маш эцэнхийг мэднэ гэжээ. Даян хаан түүний унаж ирсэн морийг үзэж, олонтойгоо зөвлөн: «Бет улсын морьд маш туржээ, бид хавчил бэрх газрыг үзэж, Бет улсын цэргийг мэхлэн оруулж, хааж хатгаж албал энэ цэргийг лав дийлж болно» гэв. 

	Мухулай Олонхо, Гоорхи хоёулыг дуудаж: «Одоо та хоёулыг хэрэглэж гавьяа бүтээлгэх нэг зам буй, та хоёул миний урьд өдрийн алсан үгүй хишгийг бодож хичээн зүтгэсүгэй. Жамухын хураасан Шалжидай аймгийн дөчөөд хүнийг би хэрэглэсүгэй гэж цэргийн дотор авч ирэв. Би энэ дөчөөд хүнийг алтугай гэж тушаая, та хоёул надаас үхэн гуйж тэдний амийг аварч, Жамухын дор хуурмагаар урвасан мэт илгээ, тэнд манай Зэлмэ буй. Түүнд та хоёул миний бичгийг өгөөд Жамухыг дагаж явагтун. Жамуха цэрэг дарагдан дутааж хэрэв манай цэрэгт хаагдвал Жамухыг амьд бариад манай цэргийн хүрээнд орогтун» гэж сургав. Олонхо, Гоорхи хоёул Мухулайн сургасан ёсоор Шалжидай аймгийн дөчөөд хүнийг авч Найманы цэргийн хүрээнд оргон очиж Жамухад орж өгөв. Жамуха үзвэл цөм Бет улсын хүмүүн бус, тэргүүлсэн хоёр нь Хэрэйдийн хүн, бус нь цөм Шалжидайн аймгийн хүн тул сэжиглэсэн үгүйгээр өөрийн цэргийн хүрээндээ оруулав. Тэр шөнө Олонхо, Гоорхи хоёул сэмээр Зэлмийн буудалд очиж Мухулайн бичгийг өгөв. Бичгийг үзвэл маргаашийн үд өнгөрмөгц Даян хаан хангайн ууланд байлдахаар очно. Тэр үед Бүднийн Ялгуусны цэрэгт манай улсын туг хиурыг халан босгож Дайян хааныг хорьж авагтун. Энэ шөнө арван боодол туг хиурын бүсийг хангай уулын улаан хошууд хүргэж өгөгтүн. Түүнээс долоон боодлыг Ялгуусанд өгч, үлдсэнийг чи биедээ авч, самуурсан хойно Найманы цэрэгт оруулж, Дайян хааныг хаагтун гэжээ. Төдий Зэлмэ улаан бүсийг хангай уулын улаан хошууд хүргүүлгэн Ялгуусан нарт түгээж өгөв. 

	Дараа өдөр Бет Найман хоёр улсын цэрэг хангай уулын зүүн, Задгай уулын баруун завсар дахь их талд харилцан жагсаал жагсаав. Бет улсын хошууч Зэв, Болгуудай хоёулын цэрэг Найманы хошууч Идэр Довын цэрэгт тулгалцав. Хасарын цэрэг Дайян хааны их цэрэгтэй тулгалцав. Даян хаан үзвэл Бет улсын цэрэг маш шингэн сийрэг тул Идэр Довын цэргийг ор гэж хэнгэрэг дэлдүүлбэл, Идэр Дов галзуу бух мэт бялуугаа эргүүлэн ирсэнд Бет улсын цэргээс Болгуудай дэм илдээ далайн гарч хоёул тулалдан хорин удаа болсон үгүй Болгуудай тулан чадах үгүй болж жагсаалд дутаан оров. Идэр Дов юуг ч бодох үгүй, гагцаар довтлон Бет улсын цэргийн дотор нэгэнт алан оров. Доорх цэрэг нь яаран дагаж ороход Бет улсын цэргийн дотроос мод тогшиж, самуун зэвээр гадагш харвахад Найманы цэрэг орж чадах үгүй ухармагц Бет улсын цэрэг бас гэнэт ухрав. 

	Идэр Дов Бет улсын цэрэгт галзуу барс мэт хөндлөн гулд нөрлөн цавчиж явтал гэнэт морины хөл дээсэнд торж, хүн морьтой хамт өнхрөн унав. Бет улсын цэрэг давхин гарч Идэр Довыг барьж хүлээд цэргээ ухраан зогсов. Найманы цэрэг Бет улсын цэргийн гэдрэг ухарсан нь лав Идэр Довын цэрэгт дарагдав гэж их цэргийн хэнгэргийг цохиж, Хулсавч их илд хурайлан жагсаалын өмнө гарав. Бет улсын цэргийн хаалга нээмэгц Бөх Бэлгүдэй төмөр шийдэм эргүүлэн гарч ирээд Хулсавчтай байлдаж, гучин удаа болон гэнэт шийдмээ хоосон газар хэдэнтээ хурайлан морио эргүүлж жагсаалын зүг дутаав. 

	Даян хаан хоёр анги цэрэг цөм дийлэв гэж өөрөө тэргүүлж их хэнгэрэг цохиж, Бет улсын тэр зүг орсонд, Бет улсын цэргийн хүрээнд буу дуурьсаж Хавт Хасарын цэрэг хоёр хагаран цөм нар гардийн хошууны жагсаал хувилж Найманы их цэргийн хоёр хавиргаар шувтлан довтолж түүний арын хойно гарч шууд баруун зүг дутаан, Хангай уулын хойд зүг очив. Даян хаан ихэд уурлаж цэргээ эргүүлэн үзвэл тэр цэрэгт Бет улсын эзний туг шүхэр байх тул яаран сүүлийг даран ирэв. Энэ үед хэдийн хангай уулын зүүн биеийн заваас бууны дуун гарч тэмдэг утаа дэгдэн, хэнгэрэг харангын дуун гарав. Дайян хаан яаран нэхэхээ зогсож, хүн довтолгон үзүүлэхийн завсар Хасар ба Зэвийн цэрэг нэгэнт хол очжээ. 

	Чиуй Цо Лиуй: «Энэ лав Мухулайн сэжиглүүлэх арга дутаасан цэргийг сэжиг үгүй даран албал хялбар» гэж нэхэж орон сая хангай уулын зүүн хойд хүртэл мөн утаа гарсан газраас нэг ангийн цэрэг гарч ирэв. Үзвэл Бет улсын эзэн Тэмүүжин нэг сүрэг залуу жанжин нарыг дагуулж гарч ирээд Найманы цэргийн өмнөөс хэдэн зэрэг халдан байлдаж даруй цэргийг өмнө зүг эргүүлэв. Даян хаан их л баярлаж, «Чухам бие нь харин энд буй» гэж цэргээ мушгин эргүүлж Тэмүүжиний цэргийг хөөж ирэхэд, Бет улсын цэрэг Найманы цэргийн хүрээний зүг довтлон дутааж, хангай уулын зүүн өмнө хүрч Найманы цэргийн хүрээний хойгуур баруун тийш дутаав. Даян хаан шаардан нэхэж гүйцэх шахтал, гэнэт хангай уулын Улаан хошуут заваас Мухулайн цэрэг гарч ирээд, эзнээ өнгөрүүлэн Найманы цэрэгтэй тулж нэгэн зэрэг байлдаад бас дутаан, Тэмүүжиний хойноос бас баруун зүг довтлов. 

	Найманы цэрэг талбил үгүй нэхэхэд Бет улсын цэрэг шууд хангай уулын баруун өмнө их голд орж очив. Дайян хаан их л уурлаж: «Энэ лав гажуу арга хэрэглэв, бид цэргээ эргүүлэн Бет улсын цэргийн хүрээг дарвал ямар?» гэв. Хулсавч, Чиуй, Цо Лиуй зэргээр: Болох үгүй, бидний цэрэг эргэвэл Бет улсын цэрэг лав манийг гэдрэг дарахаар очно. Энэ лав гууны хойд амаар гарч Хасарын цэрэгтэй нийлж, хүрээндээ ирэх гэж буй, түүнийг голыг гарч завдахын урьд дарвал зохино!» гэсэнд Дайян хаан сэтгэл шуудан цэргийг шаардан нэхэж, голын дунд хүртэл хангай уулын баруун Бүрхэгт довын дээр Тэмүүжиний цэрэг байрлан зогсов. Даруй Бүрхэгт довын зүг өөдлөн завын амыг орж ирвэл Тэмүүжиний олон цэрэг довыг дагаж өөдлөн буруулав. Дайян хаан сэжиглэж: «Эдний цэрэг энэ мухар голд орох нь лав арга буй» гэтэл Чиуй Цо Лиуи: «Арга байвч түүний бие мөн завд байх тул заваас хэрхэн гарна!» гэж бас довтлон оров. Мухулайн цэрэг хангай уулын баруун хавиргад байрлан, Найманы цэргийг хоёр гол алсаас үзмэгц шууд Бүрхэгт голыг гэтэлж, баруун хойд зүг буруулав. 

	Даян хаан их л сэжиглэж хараахан тогтуур үгүй байтал баруун өмнө их буу дуурьсаж нэг анги цэрэг эсэргүүцэн ирж байлдав. Үзвэл тэргүүлсэн жанжин нь бяцхан хүүхэд бөгөөд цөм улаан арслангийн туг шүхэр барьж тугт «тайзи Зочи, Цагаадай» гэж бичжээ. Үүнд цэргийн сэтгэл сул бол энэ арга биш гэж байлдсугай гэтэл Зочи Цагаадай хэдхэн зуун хүнийг дагуулж үхэн дутааж голын өөд явав. Дайян хаан: «Тэмүүжиний хүүхдийг баривал энэ Бет улсыг тогтоож болно!» гэж яаран нэхэхэд тэр нэг ангийн цэргийн явах нь маш түргэн, цөм ав шувуунд олон явсан морь тул хараахан нэхэж гүйцэх үгүй байтал Зочи Цагаадайн цэрэг гэнэт далбаа дэлгэж зүүн нарийн голд орж очив. Дайян хааны их цэрэг нарийн голд орж үл болох тул хараахан зог зогсож үзэхүл Бүрхэгт голын эхний уулын хамарт Бет улсын нэг бага цэрэг зогсож, тугийг лавлаж үзвэл Тэмүүжиний цэрэг байлаа. Дайян хаан цэргийг чанд цаазлан: 

	«Хэн хүн хойшилбол ална, цохин гарч Тэмүүжинийг баригтун!» гэж довтолгон очиж голын эхэнд хүртэл, голын эхний дээр нэг зэрэг буу дуурьсаж, Тэмүүжин өөрөө их байлдааны хэнгэргийг цохиж олон цэргийг «Хамтаар алан ор!» гэж хашхируулсанд, хамрын доороос нэг анги бүгсэн цэрэг Найманы цэргийн нүдийг чичин алан гарч, шууд барсын шүдний хиураар арван хоёр анги болон орж ирэв. Найманы цэрэг хараахан Тэмүүжиний зогсох хамрыг харж явах тул гэнэт өвдөгний доороос их цэрэг гарсан энэ үед Жамуха сүүлд яваа тул олон аймгийн эзэнд: «Найманы Дайян хаан хорин түмний цэргээр Бет улсын зүг ирэхэд Бет улсын цэргийг хонины хэвлийн доторх зулбадсантай адил толгой шийр, арьс элэгтэй нийтийг үлдээлгүй идэхээр аашилж билээ. 

	Одоо би энэ Бет улсын цэргийн амар амьсгалыг шинжилбэл урьдаас их л өөр болжээ!» гэж Майлжийн Тод ба Вайлын Хувьт Хуатай Найманы цэргийн хойно хоцров. Төдий хоёр цэргийн байдлыг үзэхүл уулын хамрын доороос Алх, Сүхийн бүгсэн цэрэг шууд цохин орж иртэл уулын хоёр хавирганаас бас бүрээн дуун гарч хоёр этгээдээс холховч нумаар харваж алан бууж ирэв. Үзвэл Хавт Хасарын цэрэг хэдийн уулыг давж хүрч ирсэн ажээ. 

	Төдий Найманы цэрэг их л аюулдан, Дайян хаан хэдий аргад орсноо мэдэвч цэргээ гурван анги хагасалж, гурван зүгт тулахад хүн морь өөд байлдахад маш бэрх байлаа. Бет улсын гурван этгээдийн цэрэг байлдан бууж ирэх нь чулуу өнхрөн уул юүрэх мэт тул өмнө цэргийн Хулсавч Алхтай байлдан, Чиуй Ши Ли Сүхтэй тулж, хоёр этгээдийн дөрвөн жанжин хорин удаа зөрөлдөн, Алх саран сүхээ хоосон зүг хэдэнтээ хурайлан Хулсавчийн суга доогуур шурган гарч, гэнэт бие эргэж Хулсавч арын хойноос толгой руу нэгэнтээ цавчиж хоёр анги болгов. 

	Баруун мөрийн цэргийн Мянгатан Галзуу Бух хоёул Бет улсын Хавт Хасар, Ботутай байлдахад Мянгатны морь туйлж ойчсонд Галзуу Бух хамгаалан байлдана. Хавт Хасар Галзуу Бухын илд барьсан гарыг харвасанд чивхийтэл баруун гарын ар оногдож илдийн бариулд гацав. Галзуу Бух байлдан чадах үгүй жагсаалын зүг дутаан орсонд Боту хэдийн их цэргийг авч даран орж ирэв. Даян хаан хараахан түдгэлзэж байтал Тэмүүжиний цэрэг бас уулын хамар уруу нисэх мэт цохин ирнэ. Даян хаан санавал тулахад бэрх тул цэргийг эргүүлэн буруулж дэмий тавин газар явсан үгүй өмнөх цэрэг зогсов. 

	Учрыг асуувал өмнө довын дээр нэг анги цэрэг буй гэж мэдүүлтэл хоёр этгээдийн их голын амнаас Бет улсын Чулуун Төмөр хоёрын цэрэг гарч хавчин ална. Найманы цэрэг хоёр анги таслагдаж Даян хаан яаран цэргийг баруун хойд зүг удирдан их даланг хөндлөн гэтэлж хангай уулын баруун их голд ортол, Тэмүүжиний нэхэх гурван анги цэрэг голын эхээр дарж, хойд зүгээс даран нэхнэ. Өмнөөс бас анхны улаан шүхэрт цэрэг холховч нумаар харван гарч ирэв. Найманы цэрэг хэдий самуурч Жамуха бас нэг анги цэрэгтэй хойно хоцорч уулын гол руу дутааж очив. Даян хаан хоёр анги цэрэгт хавчигдахад хойноос Чулуун Төмөрийн цэрэг нэхэж ирнэ Даян хаан их л цухалдан баруун хойд зүг довтлоход Мухулай бас их цэргийг авч даран орж ирэв. 

	Найманы цэрэг дөрвөн зүг найман зовхист цөм дайсанд дарагдаж очих газар үгүй байхад Бет улсын таван анги цэрэг эх сүүл залгалдан, Тэмүүжин тэргүүлэн хааж байлдсанд Найманы цэрэг их хагас хохирч бутралдсан тул нэгмөсөн цөс хэмхэрч гагц дутааж гарахыг эрмэлзэв. 

	Даян хаан морины дээр хөл дэвсэн «Бүднийн Ялгуусанд мэхлэгдэв» гэж морийг эргүүлж өмнө зүг очвол бас Чулуун Төмөрийн цэрэгт учирч нэгэн зэрэг алагдаж их уулын өмнүүр баруун зүг дутаан Мухулайн цэрэгт хоригдон дахин баруун хойд зүг дутаан очив. Найманы их цэргийн доторх туг далбаа шүхэр тэмдэг цөм унасанд их цэрэг нэгэнт самуурав. 

	Энэ ташрамд Мухулайн өөрийн цэрэгт: «Даян хаан нэгэнт баригдав» гэж хуурмагаар зарласанд Найманы хаагдсан олон цэрэг цөм дагасугай гэж бархиралцан дуудалцана. Даян хаан сонсоод «Энэ Мухулайн арга юутай хэцүү!» гэж цэргийн дотор нэгэнт орж болохгүй болсон тул хэдэн зуун морьтныг авч явна. Хүн морь цөм цуцсан тул уул өөд явахад хойноос бас Мухулайн цэрэг нэхэж ирнэ. Даян хаан яаран хангай уулын баруун уруу ортол дөрвөн зүг их үхэр буу дараа дараагаар дуурьсаж Боорчи, Буурал нарын найман жанжны найман мянган цэрэг гарч дүгэргэлэн хаав. Даян хаан үзвэл улаан нар баруун уулын оройд ороход нэг хэсэг хар уур нарыг хүрээлэв. Даян хаан гэнэт сэжиглэж: «Энэ давааны нэр юу? гэж асуусанд цэргийн ард: «Энэ давааг хангай уулын наран шингэх даваа гэнэ» гэж мэдүүлэв. Даян хаан тэнгэрт хандаж урт сүүрс алдан: «Энэ даруй миний үхэх газар ажээ. Тийм боловч үхэн үхтэл байлдахыг зогсож үл болно» гэж таван зуун цэргийг Найман анги салгаж, Бет улсын цэргийн зүг байлдав. Мухулайн цэрэг хүрч ирээд Болуу ван, Чиуи Цо Лиуи нарын цэргийг их цэргээр хааж хуягийг тайлуулан зэвсгийг хураасны хойно сая буудаллав. 

	Энэ үед бүрий тасарсан тул Найманы цэрэг бялхан гарч хангай уулын хаалгат хадын хавчил замаар дутаасугай гэж гарсныг Чулуун Төмөрийн үлдсэн цэрэг хадан харвасанд Найманы цэрэг өвөр зуураа гишгэлдэн үхсэн нь тоо үгүй. Тэмүүжин Найманы цэргийг элсэн дагуулж мөн шөнө бүгдээр идэш, булгийн усаар идэшлэж, хангай уулын доор зогсоогоор хонов. Дараа өглөө харанга цохиж их цэргийг хурааж, Найманы дагасан цэргийг байцааж үзвэл арван хоёр түм есөн мянга илүү, дайнд үхсэн нь хоёр түм буй, сарнин оргосон нь дөрвөн түм илүү. Төдий Найманы цэргийг есөн анги салган захируулж, Тэмүүжин яаран ирж, Мухулайн буудалд буутал Хурц Байр нарын дөрвөн жанжин ирж Найманы их хүрээг нэгэнт бүрнээр эзэлснийг мэдүүлэв. Тэмүүжин Даян хааны өөрийн цэрэгт эндсэнийг сонсож, түүнтэй хамт явсан дөрвөн зуу илүү цэргийг цөм бариулж: «Танай эзнийг хэн алав?» гэсэнд олон цэрэг хамт уухилан: «Манай эзний ах Болуу вангийн хүү Чиуи Цо Лиуи их цэргээ аван энд хаагдсанд манай эзэн байлдаж үхнэ гэхэд Чиуи Цо Лиуи хамт гарахыг бодож хойноос цавчин унагаж, Бет улсын цэргийн суманд оногдож үхэв гэж цуу үг тараан шөнө эцэг хүү хоёул зайдан мориор оргов» гэж мэдүүлэв. Тэмүүжиний уур сая номхорч «Найманы амьд баригдсан жанжин нар байвал авч ир!» гэсэнд Зэв, Хубулай хоёул Идэр Довыг хүлж авчрав. Алх, Сүх хоёул Хулсавчийн толгой ба Чиуи Цо Ли-гийг авч ирэв. Боту Мянгатныг хүлж авчран сөгтгөв. Чулуун Төмөр ах дүү хоёул Галзуу бухыг хүлж авчрав. Бэлгүдэй Хэрэйдийн үлдсэн тэргүүч Алиаг түлхэн авчрав. 

	Хасар Баячир аймгийн эзэн Бодонг хүлж авчрав. Тэмүүжин даруй Идэр Дов, Мянгатан хоёулын хүлээсийг тайлуулж, түүний эзний ясыг нь бариулж, булгийн усаар угаалган шархыг оёулж Найманы цэргийн хүрээнээс Даян хааны авсыг нь авчруулж, наран шингэх давааны тэгш газар булж оршуулав. 

	Төдий Тэмүүжин олон цэргийг авч, хангай уулын өмнө хоёр хүрээг нийлүүлэн буудаллаж, олон цэргийг тэгшлэн, Найманы эзэн үгүй цэргийг есөн энгийн, гучин зургаан ангийн нэг зуун наян багт салган захируулж, сая Найманы зүг цэрэг хөдлөв. Энэ үед Чандгана Сэцэн, Ходаан Бэхи нарын цэрэг Найман улсаас оргон гарч, дутаасан олон аймгийн есөн мянга илүү цэргийг тосож байлдан дараад, Хадар аймгийн эзэн Золи, Шалжиуд аймгийн эзэн Мэнэн нарыг барьж, үлдсэн цэргийг цөм дагуулж авчрав. 

	Тэмүүжин Золи, Мэнэн нарыг итгэмжгүй гэж цөм алуулж дагасан цэргүүдийг байцаан хувааж захируулан, их цэргийг авч, Найманы зүг оров. Хорин газар явсан үгүй Хударга баатар угтан ирж, Дэчинхорлоотой хамт нийлж, Найманыг хураамжилж тогтоон олсон баярыг мэдүүлжээ. Төдий Бет улсын цэрэг саатал үгүй Найманы их улсад хүрч, хуучин Си Лиюу орд харшид оров. Төдий их хурим хуримлахад, Мухулай, Зэлмэтэй Жамухыг хүлж авчрав. Тэмүүжин Жамухыг үзмэгц нүднээс гал гарав. Үзвэл Зэлмэ Жамухын цэрэгт хамт байж Олонхо, Гоорхи хоёрын дөчөөд хүнийг олж, тэр өдрийн байлдаанд Жамуха Майлж аймгийн Тод, Вайл аймгийн Хувьд Хуа гурвуул Найманы цэргээс салж шөнө оргоод, Чулуун Төмөрийн цэрэгт дарагдав. Жамухыг Зэлмэ тэргүүлж гар хөтлөн барьж, Арта Хусуур хоёулыг цавчин алаад, жононгийн буудалд очиж, тэр өдрийн хуримыг хүлээсэн ажээ. 

	Төдий Тэмүүжин Жамухыг үзээд их л хилэн төрж: «Долоон улсад морь арилжсан буртаг боол, аль улсад хүрвэл аль улсыг мөхөөсөн өлзий бус амьтан, чиний гараар хэдий чинээн аймгийг мөхөөлгөснөө чи өөрөө эргэцүүлж үзэгтүн. Нэн Хэрэйдийн ван чамд өчүүхэн ч муу үгүй, амийг чинь авран тэжээсэн ачит хүнийг чи хэрхэн түвдэж цавчиж алав? Чи бас энэ Найман улсыг өдөөж энэ мэтэд хүргээд бас бус улсыг авч урвах нь дэлхий дахинд чам мэт зальхай харгис, журам үгүй хүн буй юу? гэж хоёр чихэнд зэв хатгаж, гар хөлийн хурууг цөм огтлуулан хориул тэргэнд хориулж «улсад эргэсэн хойно Хе вангийн хүүрийн өмнө огтчин алахыг хүлээ!» гэж захиж сая олон түшмэдийн гавьяаг ялгасугай гэтэл Вангүвийн Дэчинхорлоо тавин нас гарсан нэг өндөр үст хүнийг түлхэн авчирч: 

	«Энэ бол Тататунга мөн, Дайян хаан үүнийг биеэр залж авчран багшийн ёсоор хүндэлж, улсын алтан тамгыг үүнд бариулан улсын орох гарах ба сан хөмрөгийг цөм үүнд тушааж хамааруулав. Манай цэрэг хороог булаасанд шөнө энэ алтан тамгыг өвөрлөж оргоход манай цэрэг барьж авчрав. Жич Найман улсын зөвлөлийн сайд Мөнгөлж эзний цэрэг ордонд орсныг үзээд тэдний тахилгын сүмд мөргөсүгэй гэж харшийн өмнө сөгдөж, хүзүүгээ огтолж үхэв» гэж мэдүүлэв Тэмүүжин Мөнгөлжийг хүндлэн оршуулуулан, Тататунгаг дэргэдээ авч яван, аливаа зарлах бичиг ба ухуулах тунхагт тамга дарахыг тушаав. 

	Тэндээс Тэмүүжин их шан шагнан, олон түшмэд жанжин нарын гавьяа зүтгэлгийг ялган салгаж, өргөн хөхиүлэхэд, Мухулай эзнийхээ уг шагнасан есөн зүйлийн эрдэнийг тоо ёсоор дамнуулан авчруулж, ширээний дээр талбиулав. Үзвэл Найманыг мөхөөхийн төлөө Тэмүүжин Мухулай эзэн түшмэд хоёул битүү арга гаргаж, 

	Зэлмийг урвуулагч болгон Найманд дагуулсан билээ. 

	Найманыг мөхөөж, Зэлмэ уг эдийг нэг ч гээгдүүлэлгүйгээр Мухулайд эргүүлж өгсөн ажээ. Төдий Мухулай есөн зүйлийн эрдэнийг зүйл дараалан өргөж: 

	«Найман улсыг эвдсэн энэ есөн зүйлийн эрдэнийг эзэн эрхбиш хурааж, үүгээр их сан хөмрөгийн эх бэлэг зохиосон эд болговол зохино. Эзэн үнэхээр эргүүлэн эс авбал өөрийг сольж гаргаад эн бүрийн түшмэдэд түгээн шагнах болов уу?» гэж мэдүүлсэнд, Тэмүүжин зөвшөөрч, Оюут Сэцэн, Сайхан Сурталт хоёулаар өөрийг золиулан авчирч, энэ удаагийн байлдаанд гавьяа байгуулсан Боорчи, Бууралаас тэргүүлэн их бага жанжин хүртэл шан талбиж, гавьяа зүтгэлгийг ялган Найманы их хүү санг нээж, олон цэрэгт шагнав. Жич энэ удаагийн дагасан есөн аймаг улсыг мөн шагнав. Эдгээр есөн аймаг улс нь Наяхан аймаг Хэрэйдийн Алиа, Баячир аймгийн Бодон, Төлүбэн аймгийн Галзуу Бух, Татаар аймгийн Мэнэн, Хадацан аймгийн Золи, Шалжиүд аймгийн Мэнир, Вангүв аймгийн Дэчинхорлоо, Бүдийн Ялгуусан зэрэг болно. Майлж аймгийн Тод, Вайл аймгийн Хувьт Хуа оргон гарчээ. Эдний дотоод Илдаш мөрөн нь хэдэн мянган газар хол буй. Тиймээс одоо хойд газар нийтээр Бет улсынх болно. 

	Энэ Найманы нутаг бол уг нь баруун Лиюу улсын газар тул Бет улсын өвөлжөөний нутаг болгон, Тэмүүжиний их хүү Зочиор сахиулав. Төдий Найманы гэр өрхийг энд үлдээсүгэй гэтэл зөвлөлийн сайд: «Дайян хааны их хүү Алтаншагайг хураагаагүй тул энд үлдээж үл болно. Хэзээ Алтаншагайг дагуулж, бат бэх болсон хойно эргүүлэн илгээхэд үл болох зүйл үгүй» гэж мэдүүлсэнд, Тэмүүжин арга үгүй Найманы гэр өрхийг нүүлгэн Бет улсад аваачиж суулгахаар тогтож, их үхэр буу талбин нутгийн зүг эргэв. 

	 

	
XXXII. АЛТАНШАГАЙ ГАШУУНААР ДАГАСАН НЬ

	Тэндээс Алтаншагай Найманд өвчин баахан илаарь болж, Идэр довыг урьд Мөнгөлж, Тататунга нарт илгээгээд, дагалдаа хөлс гарч бие баахан тэнхээ ормогц хатуужин босож, тавь жаран хүнийг дагуулж улсын зүг сэгүүлэн явав. Гэнэт уулын заваас нэг анги цэрэг цохин гарч ирсэнд, хаанаас ирсэн цэргийг олж мэдэх үгүй их л сочин дагасан ардыг илгээж асуулгавал, үзвээс Илдаш мөрний Майлж аймгийн эзэн Тод, Вайл аймгийн эзэн Хувьт Хуа хоёулын нэг анги цэрэг Жамухатай оргож явтал, Жамуха Зэлмэд баригдаж, Бүднийн Ялгуусан бас Бет улсын туг хиурыг босгосонд сэжиглээд нэхсэн үгүй, зам эндүүлэн явж, Найманы улсад хүртэл Вангүв аймгийн Дэчинхорлоо тэргүүлэн Найманы их хороог хэдийн авсан тул их л аюуж, даруй аймагтаа дутаан очих ажээ. 

	Төдий Алтаншагай учирч, цэрэг дарагдан Бет улс мөхсөнийг бүрэн хэлсэнд Алтаншагай цухалдан гашуудаж, харангадан унасныг бүгдээр ус үлээн тэнхрүүлэн босгов. Алтаншагай тэнгэрт хандаж, дуу талбин их л ухилан, өвчин дахин үгдрээд замд хэвтэв. Алтаншагайн ойр дагах Идэр Довын хүү Үнэн Чигт эзнийхээ ухилан зовохыг зогсоож, аргацаасхийн авга Болуу вангийн хуучин Найманд аваачив. Энэ үед чивхийтэл Болуу ван, хүү Чиуи Цо Лиуи нар цэргээ аваад, биед шарх олж, зайдан мориор оргон харьж ирсэнд учирч, Болуу ван ичгүүрээ уурт хувилгаж, Алтаншагайг «хүний зулзага бус, эцэг нь алагдаж байтал чи өвчинд шалтаж зайлав. Бас элдвээр муу ёр өдсөөр шинэ Найманыг мөхөөхөд хүргүүлэв!» гэж хараав. Алтаншагай энэ хэр нэгэнт хүнтэй үг хэлэх нь илүүц хэрэг болж, үхэхээ хүлээж өвчин даамжран хэвтэв. 

	Түүнээс хойш жил өнгөрч, хөхөгчин үхэр жил (1205)-ийн зун болов. Алтаншагай хэдэн сар хүнд хижиг өвчинд хүртэж, хэдэн удаа үхэхэд хүрсэнд, Болуу ван энэ чөлөөнд түүний хааны нэрийг нь булаасугай гэж хэдэн удаа хор өгөв. Завшаанаар Идэр Довын хүү Үнэн Чигтийн харгалзан сувилснаас амь гарав. Сая хөдөлж болмогц Үнэн Чигт эзнээ авч Хэрэйдийн захад гүн ууланд нууж буугаад, өөрийн ураг саднаас идэш эрж, арваад хүнийг тэжээж эзнээ сувилав. Энэ завсар Алтаншагай Чиуи Цо Лиуин эцгийг нь алсан ба Бет улсын эзэн хэрхэн хүндээр талбисан зэргийг цөм сонсож, өвчин баахан хөнгөрөв. Алтаншагай бас гүн ууланд нууж хэвтсэн учрыг асууж мэдээд, тэнгэрт хандан, урт сүүрс алдан, хорсоход үзвэл гол өөд хориод морьтон тоос дэгдүүлэн хүрч ирээд Алтаншагайн майхны өмнө ирж, холоос мориноос буув. Үзвээс Үнэн Чигт айлаас идэш эрэхээр очно гэж гараад Тататунга, Идэр Дов, Мянгатан, Чиуи Ши Ли нартай уулзан тэр дөрвүүлийг дагуулж ирсэн ажээ. Төдий Алтаншагай гүйн гарч ирсэнд тэд дөрвүүл урагшлан ирж, эзнийхээ өвдгийг тэврэн дуу талбин ухилалцав 

	Алтаншагай, «Миний эцгийг Бет улс эс алсан боловч эцгийн үхсэн нь мөнхүү Бет улсаас манийг байлдахын учраас үндэслэжээ. Тиймээс би эцгээ алсан улсад хэрхэн дагаж, хамт нэг тэнгэрийг шүтэх буй» гэв. Идэр Дов, Тататунга нар зэргээр: 

	«Манай улс урьд Бет улсад байлдааны бичгийг хүргэснээс болсон биз, Бет улс манийг эрж халдсан бус биш үү?» гэсэнд Алтаншагай бодвол маш зүй тул өчих үг үгүй гагц толгой дарж, хоёр этгээдэд зам үгүй болсон тул: 

	«Бет улсад дагасугай гэхүл миний эцэг ба улс цөм түүний цэрэгт мөхөв. Төрсөнд харьсугай гэхүл бас ийм нэг дүрс үгүй төрөлд учрав. Одоо миний эргэх орох зам нэгэнт тасрав, би гагц үхвэл сая учирт нийцнэ!» гэж илд сугалан хүзүүгээ огтолсугай гэтэл, олноор илдийг булааж авав. Тататунга үхэж болох үгүй гурван зүйлийн учрыг гаргаж хэлсэн нь: 

	«Тэргүүнд нэгэнт үхвэл Найманыг одоо манд захируулах үгүй болгоно. Тийм болбол хүүр дов хувхайрна. Энэ дээдэст элбэрэл үгүй болно. Жичид бага эзэн нэгэнт үхвэл төрсөн эхийг үхтэл, зовсныг ч байтугай, чиний бага дүү Мөнгөнтуяа, хүүхэн дүү Хастуяа үүрд Бет улсад боол болно. Энэ нь амьдадаа ачлал үгүйгээр үл барам, бие нөгчсөн эцгийн өшөөгөө ч авч чадах үгүй болно. Хүү болсон чиний биед элбэрэл үгүй болно!» Хэрэв дагавал амьдаа амаржуулан, алдсанаа эргүүлж олох тул энэ гурван зүйл байтал юунд үхнэ?» гэв. Алтаншагай «Хэрхэвч миний өшөөтэй улс болно» гэсэнд, Тататунга эртний Чин улсын үед ба ван авга эцгээ алсан Жан ханыг албан үгүй, дагуулж, Жан хан хожим Цо улсыг эвдрэн эвдэртэл урвасан үгүй, Хан улстай байлдаж үхсэнийг хэлж, «Одоо, Бет улсад дагаж эцгийн алдсан Найманы хагасыг олбол дээдэст мөн гавьяа байх биз, юуны ял буй?» гэв. Алтаншагай толгой дохивч эгнэгт өшөөтэй улсыг эрэн очиж мөргөн дагах нь эцгийн сүр сахиулсанд хэрхэн учрах билээ гэж зовуурьшаана. Тататунга бодосхийгээд: 

	«Энэ хялбар, Бет улсын эзэн үнэн эзэн богд хүний байдалтай, түүнд очиж эдгээр учрыг хэлбэл тэр лав хүн илгээж залгуулна, тэгвэл алинд нь ч нийцнэ» гэж Алтаншагайг авч Хятан улсын захад буудаллав. 

	Төдий Тататунга өөрөө ирж Тэмүүжинд эдгээр учрыг бүртгэн мэдүүлж, эзний өмнөөс нэг элч илгээж, сайн үгээр тогтоовол эцэстэл дагаж болно гэв. Тэмүүжин баясан: «Энэ ямар бэрх, би хэдийн тэр хүүгийн ухаан сэргэлэн, хэргийн зөв бурууг ялгаж мэдэхийг тоомжилдог байлаа» гээд хоёрдугаар хүү Цагаадайд: «Чи замд дайрч Найманыг сахих ах Зочитойгоо очиж Алтаншагайг залж авчир, ерийн үгэнд «мянган цэргийг олоход хялбар, нэг жанжныг олоход бэрх» гэдэг биш үү? Энэ удаа Найман улсын мөхсөн нь хэдий манай буруу биш боловч хүний нэг улсыг мөхөөж бас дагуулах тул манай буруу гэж буруу хүлээж зал!» гэв ээ. Цагаадай захиаг хүлээн авч Тататунгааг урьд явуулж хойноос өөрөө явж жаран хүнийг дагуулж, Найман улсад хүрч ах Зочид энгийн захиаг уламжлан, Найманы захын гадна Алтаншагайд учран буруу хүлээж хэлэв. Алтаншагай огтхон ч арга үгүй болж, үсээ огтолж ялт үр болов гэж нэгэн зэрэг их л ухилан мөргөж, Зочи Цагаадайн хамт Бет улсын зүг одов. 

	 

	
XXXIII. ХЭРЭЭ ХЭВГЭРТ НАРАН ХААНЫГ БАРИВЧИЛСАН НЬ

	Түүнээс Бет улс их болж, дайсан дарагдан, амар түвшин, амгалан жаргалантай жилийг өнгөрөөж хар нохой жил (1202)-ийн хавар болов. Тэмүүжин Бөртгөлжин Зүсэн хатан хоёул хараахан дөрвөн хөлөг, есөн эн, зургаан сайдын хүүхэд, дүү нараас хүргэн сонгох ба бэр аваагүй хүүхдэд бэр сонгохыг зөвлөж байтал гадаа төрийн чухал хэрэг мэдүүлэх тэмдэг өргөж, хөгжим үүсгэн залах дохио барив. Тэмүүжин дээл малгай өмсөж, ханат арслангийн цацарт заларч орвол олон түшмэл жанжин нар нь бүрэн хурж хоёр аймаглан зогсжээ. Тэмүүжин төвлөн заларч олон түшмэдийн мөргөж барсан хойно Солонгодын Бух Цагаан хаан олны сүргээс гарч, Тэмүүжиний өмнө сөгдөн: 

	«Энэ хаврын дундад сард манай захад нийлэх зүүн Горлусын Наран хаан хорин түмэн их цэрэг авч довтлон ирж, манай газрыг байлдан, миний уг эзэлсэн гурван муж ба эзний гэдрэг дайлан авч өгсөн хоёр мужийг хуруу ямхын төдий үлдээл үгүй цөм авч, бас Бет улсыг авна гэж их үг талбиж, миний харьяат цэргийг салгаж, хорин түмэн цэргийн дээрээс нэмж, гучин түмний тоонд хүргүүлнэ гэлээ» хэмээн гэж мэдүүлэв. 

	Тэмүүжин их л гэлмэж, олон түшмэдийн зүг 

	«Үүнийг таны санаанд хэрхвэл зохино?» гэсэнд Мухулай олны сүргээс гарч, хоёр ханцуйныхаа нударган дотроос нь хэчнээн атгаж, атгасан гараа газарт тулан: 

	«Эзэн минь айлд, энэ цөм Солонгодын зах нийлсэн Ванцог ба Ялгуусан хоёулын зэргэлдээ аймгаа эс харгалзсан гэмээс болжээ. Түшмэл би болд хүчит цэргийг аван очиж, тэр хоёрыг цаазаар аваачаад, жич Горлусын Наран хаантай тулсугай! Эзэн Вангүв, Найман, Хэрэйд гурван аймгийн их цэргийг авч, хойноос морилох болов уу?» гэв. Бух Цагаан хаан хажуугаас: 

	«Энэ хэрэг Ванцог, Ялгуусан хоёулд холбогдол үгүй, би биеэр байлдаж завдсан үгүй байтал, тэд гадна байх улс хэрхэн завдах буй?» гэж мэдүүлсэнд Мухулай тосож: 

	«Сая ирэхэд эс мэдэх биз, ирсний хойно тулахаар очиж болох үгүй юу? Зэргэлдээ улс их гамшиг болон автаж байтал хэрэг болгох үгүй суух нь тэдний санаа нэгдсэний гэрч биш үү? Эл хоёрыг цаазаар аваачиж алах үгүй болбол болох үгүй» гэж бас хоёр ханцуйгаар байн байн газрыг нүднэ. Тэмүүжин Мухулайн аргыг мэдэж: 

	«Жононгийн үг маш зөв. Эрхбиш Ялгуусан ба Ванцог хоёулыг барьж, ялд нь алж олонд үзүүл! Одоо даруй их цэргийг авч морд! гэж зарлав. 

	Жонон Мухулай захиа олж төрөөс бууж ирмэгц, их хэнгэрэг дэлдүүлэн, олон жанжин баатарчуудыг цуглуулан, жононгийн цацарт сууж, сум сугалан, тэмдэг далбаа хөдөлгөж, олон жанжныг зарлан тогтоосон нь: Хасар Бэлгүдэй хоёулд хүн бүрд нэг битүүмж бичиг өгч: 

	«Эзний хоёр дүү тус бүр зуун морьтныг авч, замд миний битүүмжийг нээж үзээд, Ялгуусан ба Ванцогийг барьж, намайг угтаж золго!» гэж хоёр тийш мордуулав. Боорчи, Буурал, Чулуун гурвуулд гурван битүүмж бичиг өгч, 

	«Боорчи ахай чи тавин морьтныг авч, Найманы Алтаншагайн цэргийг авч, Солонгод улсын өмнө эзнийг угтаж золго. Буурал ахай чи бас тавин морьтныг авч Вангүвийн Дэчинхорлоогийн нийт цэргийг авч түргэн өмнө замаар явж их мөрөнд хүрч эзнийг угтаж золго! Чулуун дүү чи мөнхүү тавин морьтныг авч, Хэрэйдийн Тусах, Солонгуа эгч дүүгийн цэрэгтэй авч, эзнийг угтаж золго!» гэж мордуулав. Дай Сэцэний дүү Очир Сэцэн, Энгүдийн Түдэх Түргэн, Баяхуудын Өлзий гуравт нэг битүүмж бичиг өгч: «Та гурвуул энэ бичгийг авч, Хасарын хойноос нэхэж очин, энэ битүүмжийг эвдэж үзээд үгийг дагаж яв!» гэж мордуулав. Зэлмэ, Зэв, Шири Хутаг, Хар Хиру, Оюут Сэцэн, Сайхан Сурталт, Алх, Сүх, Фум Боту, Үүлэн Чарви арвуулд: 

	«Та арвуул эзний шадар, шинэ сургасан хоёр түмэн цэргийг хуваан дайчилж эзнийг дага, эзэн хилэгнэж довтолж орохыг сэрэмжлэн хичээ!» гэж зарлиг буулгав. Таван барсын жанжинд: «Та тавуул болд хүчит нэг түмэн цэргийг таван анги салгаж, намайг дага, би урьд хүрч Наран хааны гучин түмэн цэргийг эвдэнэ» гээд бас Торгон Шард: 

	«Эзний арван жанжныг хамаарч, эзний өмнө хойно дагалцаж яв!» гэж тус тус хуваан зарлаж барсны хойно өөрөө нэг шар битүүмжийг авч, эзний ордонд орж, өргөж барин гарч ирээд зогсоогоор мордов. 

	Түүнээс Хасар, Бэлгүдэй замд бичгийг нээж үзвэл бичгийн үгс, «Таны бие бичгийг үзмэгц Ялгуусан, Ванцог хоёулыг барьж, алахаар ирэв гэж тэр хоёрыг шахамдуулан, аргуулж урвасан мэтээр Наран хаанд дагуулахаар очуулагтун. Вангүв, Найман, Хэрэйдийн гурван аймгийн цэрэг хүрвэл мөн Горлуст оруулж аваач, дагаж орох цэрэгт Боорчи мөн сул цэргийн сүрэгт орж очих тул түүний тэмдгийг дагаж, Наран хааныг барь!» гэжээ. Хасар, Бэлгүдэй хоёул даруй өөр өөрийн замаар одов. Боорчи, Буурал, Чулуун замд бичгийг нээж үзвэл: 

	«Та гурвуул гурван тийш очвол Наран хааны гучин түмэн цэрэг лав Бет улсыг сөнөөх гэх тул, энэ дашрамд Найман, Вангүв, Хэрэйд гурван аймгийн эзэд зоримгоор Наран хаанд дагаж, манаас хуучин өшөөгөө авч, аймгаа байгуулсугай гэж элч илгээн байлдана. 

	Энэ үед та гурвуул сул цэргийн дүрээр чимэглэж, дагаж ороод хоёр этгээдийн цэргийн тэмдэг хүрмэгц Горлусын цэргийг хавчиж байлд» гэжээ. Хонгирадын Очир Сэцэн нар бичгээ авч, Хасарын хойноос нэхэн хүрч учраад учрыг сонсон одов. 

	Тэндээс Тэмүүжин ордондоо эргэж, Мухулайн бичгийг нээж үзээд, Мухулайн арга мэхийг магтан сайшааж, арван хоногийн эцэст арван хоёр түмэн цэргийг авч, Бух Цагаан хаанаар өмнө зам удирдуулан, их буу нэгэнт дуурьсмагц олон цэрэг хамт хөдөлж Солонгод улсын зүг мордов. 

	Их мөрний захад луу цагийн эцсээр цэргийг жагсааж, морин цагийн эхэнд Наран хааны цэрэг Тэмүүжиний төвийн цэрэгт тулав. Наран хаан жагсаалын өмнө гаран Бет улсын эзнийг гарч ял сонс гэхэд, Тэмүүжиний туг хөдөлмөгц хаалга нээж, хоёр хажууд арван жанжныг жагсааж, улаан шүхэр хөдөлж, Тэмүүжин жагсаалын өмнө гарч ирэв. Үзвэл цагаан саарал лууны морь унаж, царайн өнгө зуны наран мэт, нүдний сүр гилбэлгээний гал адил, таван мушгиа сахал, хүр хорхой мэт өргөн хөмсөг. Наран хаан дотроо, Тэмүүжинийг түмэн хүн цөм тэнгэрийн хүү гэдэг нь үзвээс иймэрхүү гайхамшигтай төрсөн ажээ! гэж бодов. 

	«Бид хоёул нэг үе байлдаж үзсүгэй, хулууж харван нууж цохиж болох үгүй!» гэж хоёр этгээдийн цэрэгт чанга цаазлан, наран улаан зээрд морио хийсгэн талбиж, Тэмүүжинийг онилон оров. Тэмүүжин ган жадыг мушгин орж, хоёр илүү удаа байлдаж, Наран хаан: «Гайгүй эр аж» гэж магтаж жагсаалын зүг эргэв. Тэмүүжин түүнийг нэхэж орсонд тэр хойноос сундлан ирэв. Бет улсын цэрэг их сүр гарган тосон бархирахад Тэмүүжин үл мэдэгч болж, Наран хааныг ойр шахахын хэрд гэнэт гэдрэг довтлон Наран хааныг нэгэнтээ жадлав. Наран хааны баруун өвдөг нэвт жадлагдаж, их л өвдөн эргэж буруулсанд, Тэмүүжин дийлсэн хүчинд дөрвөн алдын ташуураар жанчин оров. Олон цэрэг хойноос дагалдан алан оров. 

	Горлусын цэрэг дутаахад сүүлийн цэргээс цэцэг сарнаас сайхан төрсөн, арван долоо найман насны эхнэр алтан хуяг дуулга өмсөж, урт хяруулын сүүл хатгаж, үнэгний сүүл хаяад гарт мөнгөн жад барьж хөндөлдөн хамгаалав. Энэ үед Тэмүүжиний цэрэг довтлон орж чивхийтэл Алтаншагайн цэрэгт учрав. Сайхан Хүр Алтаншагайг үзмэгц нүдний харалт гэгээн болж, хараахан өмнө нь хөндөлдөн зогссонд Алтаншагай энэ лав Наран хааны сайхан эм гэж шууд орж байлдав. Энэ үед Найманы Чиуи Ши Ли, Идэр Дов нар сая их цэргийг авч хүрч ирээд олноор Сайхан Хүрийг хааж байлдахад тэр гагц биеэр олонтой тулахад бэрх тул Алтаншагайг орхиж, буруулав. 

	Энэ үед Горлусын цэрэг Найман, Хэрэйд, Вангүв гурван аймгийн цэрэг манд дагав гэж санаанд үгүй байсаар гэнэт Бет улсын цэрэг дараа дараагаар буу талбихад гурван аймгийн цэрэг гэнэт урваж, Горлусын цэргийг хоёр анги таслан байлдсанд Горлусын цэрэг эргэх оргох зам хаагдав. Наран хаан яаран хүрээний зүг буруулахад, үзвэл их хүрээ хэдийн Бет улсын цэрэгт автав. Наран хаан их л хэлмэж яаран мөрний зүг дутааж, хөвөөнд хүрвэл онгоцнуудыг цөм шинэ дагасан Ялгуусан, Ванцог хоёулын цэрэг булаан авч, чанад хөвөөнд зогсов. Наран хаан «аргад оров» гэж мөрний хөвөөг барьж хойд зүг буруулахад гэнэт бас нэг анги цэрэг хөндөлдөв. Энэ бол Найманы Бодон, Үүлэн Чарби хоёр жанжны цэрэг ажээ. Төдий хөндөлдөн байлдаж Наран хааны цэргийг таслав. Үүнд Наран хааны цэрэг төхөө томоогоо алдаж, хараахан эргэх ба байлдахад бэрх байтал, Бет улсын цэрэгт бас «Найманы цэрэг Сайхан Хүр хатныг барив» гэж бархиралдав. Бүгдээр их л аюулдаж, их усны тэнд цугласанд Наран хаан олон цэргийг таван анги хувааж, өөрөө сэмээр туг далбаагаа баглаж хэдхэн зуун морьтныг авч мөрнийг гэтлэн гарав. Бус цэрэг нь цөм мөрний чанад хоцров. 

	Наран хаан хараахан дутааж явтал Чулууны нэг анги бүгсэн цэрэг тосон гарч байлдав. Наран хаан биед хуяг, дуулга үгүй тул шууд байлдах үгүй, цэргийн дундуур амиа хамгаалан улсын зүг довтлон дутаав. Энэ үед Алтаншагай, Солонгуа, Болгуудай, Идэр Дов, Чиуи Ши Ли нар хуран ирж, Сайхан Хүрийг хэдийн мориноос татаж унаган барьж хүлэв. Горлусын хорин түмэн цэрэг толгой үгүй луу мэт болж, их усны тэнд хоригдон, эзнээ дагаж мөрөнд орсон цэрэг хэдэн зуун хүн унаж үхсэнд, бус цэргүүд нь аюулдаж, хэрхэвч усанд орох үгүй, хүн морь шахалцан байлдаж дагах үгүй. Зэлмэ яаран Наран хааны эм Сайхан Хүрийг хүлүүлж, өндөр хасагт гаргаж үзүүлэн: «Танай эзнийг усны чанад бүгсэн цэрэг нэгэнт алав. Танай хатан бас баригдав. Бас дагах үгүй юуг хүлээнэ?» гэж бархирсанд олон цэрэг сонсоод цөм сөс хэмхрэн хуяг зэвсгээ тайлан дагав. 

	Тэмүүжин гурван аймгийн цэргээр Горлусын цэргийн хуяг зэвсгийг хураалган авсан хойно сая хаасан цэргийг дуудаж, Горлусын цэргийг хумхин дарж, Вангүвийн цэргийг ус гэтлүүлэн Наран хааныг нэхэхээр явуулав. Вангүвийн эзэн Дэчинхорлоо хүү Салбуу хоёул онгоцоор мөрнийг гэтэлж Наран хааныг нэхэж очив. Наран хаан дутааж явтал бас Боорчийн бүгсэн цэрэгт учирч байлдал үгүй шууд зүүн хойд зүг хэлбэрэн буруулахад хагас илүү цэргээ автаж, хоёрхон зуун цэрэг үлдэв. Төдий сандран довтолж явтал өөрийн хэдэн цэрэгт учирч асуувал: «Эзнийг цэрэг авч гарсны хойно хэдэн өдөр болсон үгүй. Бет улсын жонон Мухулайн таван их жанжин гэнэт нэг түм илүү цэргээр манай Горлусын хотыг даран байлдаж, хотыг булаан авч иргэнийг цөм тогтоов. Улсад хоосон тул өчүүхэн ч эсэргүүцэн эс чадав» гэв. Наран хаан сонсож, аяа гэж их л бархиран муужран мориноос өнхрөн унаж ирсэнд, цэргийн ард ус үсэргэн сая баахан сэгхийтэл гэнэт Боорчи, Чулуун, Дэчинхорлоо нарын цэрэг бас нэхэмжлэн хүрч ирэв. Олон цэрэг хаанаа тэтгэж моринд унуулан дутааж хагас өдрийн зам яван Хэрээ Хэвгэрийн аманд орж яаран хавчил газрыг өнгөрсүгэй гэж явтал чанад этгээдэд хүрвэл хавцлын амыг нэгэнт чулуу модоор бөглөжээ. Наран хаан гарах зам үгүй алмайрч байтал хоёр хажуугаас Хасарын бүгсэн цэрэг гарч зэв чулуу өнхрүүлэн, Наран хааныг амьд барив. Төдий уулнаас буутал Буурал нарын нэхэх цэрэг хүрч ирсэнд Хасар цэрэг нийлүүлэн буув. Мухулайн өмнө Хуйлдар хоёр мянган цэрэг авч Горлусыг авсан мэдээг барьж эзнээ залахаар ирэв. Энэ үед Тэмүүжин их цэргээр мөрнийг гэтэлж гарч ирсэнд Хасар, Очир Сэцэн, Төдөх Түргэн, Өлзий нар Наран хааныг түлхэн авчирч өргөв. 

	Төдий Тэмүүжин Наран хаанаас: 

	«Чи над ямар хорсол буй?» гэж асуув. Наран хаан хөмсөг атиран: 

	«Би чамд ямар муу буй?» гэв. Тэмүүжин инээж: «Чи миний Солонгодын таван мужийг булаасан тул би сая арга үгүй ирэв гэлээ. Наран хаан хадганатал инээж: 

	«Чи миний хоёр мужийг булаасан тул би сая ирж авсан билээ» гэв. Тэмүүжин: 

	«Солонгод угаас чиний газар уу?» гэв. Наран хаан: «Угаас чиний улс уу?» гэлээ. 

	«Тэр нэгэнт над дагасан тул миний улс бус хэний буй?» 

	«Тийм болбол урьд хоёр мужийг би эзэлж байсан тул бас миний улс мөн». Тэмүүжин өчүүхэн инээж: 

	«Гүрэлж булаалдах хэрэг үгүй, Солонгод угаас Бух Цагаан хааных билээ» гэв. Наран хаан: 

	«Тийм болбол чиний дагуулсан улс цөм эзэнтэй байтал чи юунд цөм хураав?» 

	«Тэр цөм эрийн эрдэм биз!» 

	«Би бас эрийн эрдэм гаргаж Солонгодыг хураав!» 

	Тэмүүжин сонсож инээн: 

	«Би одоо чамайг хэрхвэл сайн». 

	«Намайг талбивал сайн». 

	«Чамайг талбивал чи урвах үгүй юу?» Наран хаан жихүүнээр инээж: 

	«Талбиж байтал юунд үл урвана? Одоо олон үг хэрэг үгүй, түргэн ал!» гэж үсрэн хариуцахад жагсаалаас хөлөг Боорчи: 

	«Юунд чиний зоригоор чамайг алж цаг эгшинд амаржуулна?» гэж зандран зогсоов. 

	Тэмүүжин үүнийг энд үлдээх ба улсад аваачихыг түр бодож тогтооё гэж байтал индрийн доороос Хуйлдар гарч эзэндээ нэг бяцхан баглаат юм барив. Тэмүүжин авч үзвэл цаасанд манх газар урхи чөдрийг зуржээ. Тэмүүжин учрыг ухаад Наран хааныг тэргэнд хорьж, Хасараар харгалзуулан улсдаа илгээж явуулав. 

	Төдий эзэн түшмэд хотод орж, орд харшид сууж үзвэл нарийн нягт нь Тохмогт үл хүрэх боловч асар хайсангийн их, өрх амын үлэмж олон хийгээд сан хөмрөгийн баян элбэг нь Тохмогоос их л үлэмж. Тэмүүжин энэ хотыг яаж авсныг Мухулайгаас асуусан, Мухулай: 

	«Энэ хотыг авсан нь түшмэл миний сайнд бус, Наран хааны эндүүрсэнд болов» гэж тэдний гянданд байсан, найман жанжныг гарган авчран Тэмүүжинд золгуулав. 

	... Зуны халууныг Горлуст зусан өнгөрөөж, намрын сүүл сард Тэмүүжин их цэргийг авч улсдаа эргэж ирэв. Тэмүүжин Наран хааныг хаашаа болгохыг олон сайд зөвлөж мэдүүл гэсэнд Торгон Шар, Мухулай, Боорчи нар нийлж зөвлөөд Наран хааны Лянхуа, Мандаруа гэх хоёр хүүхнийг Бууралын Бодлон, Ухаант хоёр хүүд гуйн өгч, Боорчийн гагц охин Мэргэнгуаг Наран хааны ганц хүүд өгөн ураг барилдаад, Наран хааны ялыг хэлтрүүлж, баруун өмнө зовхисын Хар Хигүлийн захад суулгасугай! гэж мэдүүлэв. Тэмүүжин зөвшөөрч Наран хааныг Хар Хигүлийн сэргийллийн газар илгээв. 

	 

	
XXXIV. АРСЛАНГ АРГААР БАРИХ НЬ

	Харагчин гахай жил (1205)-ийн хавар, Тэмүүжин улсын сайд түшмэдийн охид хүүхдийг цуглуулж, Өэлүн өжин эх Бөртгөлжин зүсэн хатны хамт Зочи, Цагаадай, Өгээдэй, Толь болон дүү нарын хүүхдүүдэд бэр сонгож, сайхан сэцэн, Цэцэглиг болон дүү нарын авгай нарт хүргэн зааж, их хурим хуримлав. Хуримын завсар Мухулай Боорчи нар гадаад улс аймгийг хянан байцааж, дэс зэргийг тогтоон харилцан хүч чармайхыг хөгжүүлж, өмнө дорныг дайлахыг мэдүүлэв. Тэмүүжин баясан: 

	«Над мөн ийм санаа буй, гагц олон цэрэг хэтэрхий чилээрсэн болуузай гэж дуун гараагүй. Сайд таны үзэхэд манай хойд газар магад түвшин болов уу» гэв. Торгон Шар, Жарчуудай, Боорчи, Буурал дөрвүүл: 

	«Энэ зүг төвшин болсон нь гагц эзний сүр зэргээр оруулсны биш, их хаад цөм өршөөл эрдмээр бишрүүлсэн тул өөр хувьсал үл дэгдэнэ биз» гэв. Мухулай: 

	«Тэгж хэлж үл болно. Улс төрийг энх болгоно гэгч цаг агшныг алдаж үл болно. Нэг газрыг өчүүхэн осолдвол, тэр газар даруй алдас гарна. Одоо баруун өмнө харлигууд аймгийн Арслан хаан буй. Зүүн өмнөд Болуу ван хийгээд түүний хүү Чиуи Цо Лиуи буй. Зүүн хойно Майлж аймаг хэдий манд дагасан боловч эзэн нь Тод бас байсаар. Энэ гурав болбол манай хойд газрын өргөс сондуу мөн» гэв. Тэмүүжин их л баярлаж, хурим тархсан хойно олон аймгийг ялган салгаж дэс зэргийг тогтооно гээд найман сарын арван тавны өдөр их чуулган чуулна гэж зарлав. 

	Удсан үгүй зун өнгөрч, намрын дундад сар болов. Тэмүүжин Түгүл мөрний эх талын өндөр довын захад мөнгөн оройт арслант тагтанд залран, олон сэцэд баатарчууд сайд түшмэд нь үүл мэт хурж, гадаад олон аймгийн эзэд ба эзлэгчдийг довын доор жагсаав. Мухулай олон аймгуудыг ялган салгаж, дэс зэрэг тогтоосон эвхмэлийг эзэндээ барив. Түүнийг Сайхан Сурталтад өгч, өндөр дуугаар дуудуулав. Түүний үг: 

	— Ирж даган цагийг мэдсэн их бага улс аймаг нь: Хонгирад, Мэргид, Магнагт, Зулай, Өлх, Горлусан, Гурван торгууд, Хатгин, Чимэд, Ижилж, Чижилж, Залайд, Халх, Цахар, Ангариг, Ойрд, Өөлд, Саму, Үүшин, Хар цэрэг, Салчууд, Урианхан, Бидгүүд, Хилүгэд, Мигас, Оронга, Ород, Сөнид, Дөрвөд, Цолтон, Хонгин, Ойрд, Түмэд, Озонго, Хойч, Эд, Ци, Зуд, Хасаг, Атхан, Басуд, Бирлас, Баарин, Вангүв, Бүднэ, Бүрүд, Униад, Хэчүд, Үжээд, Зүхэн, Зоос мянган, Залайд, Тоочин, Хорь, Юүйрэд, Зүрхэн, Хатги, Салчог, Олхонууд, Мангуд энэ жаран нэгэн аймаг улс, цэргээр дайлан хураамжилсан олон аймаг улс нь: Татаар, Тайчууд, Лайхун, Харалдай, Тарган, Майлж, Горлус, Горлууд, Салчууд, Шалжидай, Сацуга, Тожи, Хонжил, Хэрэйд, Зүрчид, Бидгүд, Ём, Солонгод, Сарлаг, Тохмог, Энгүүд, Харлиг, Зарууд, Найман энэ хорин дөрвөн аймаг улс болно. Өөрсдөө дагасныг дээд баг, хэлэлцэж дагасныг дундад баг, дайлж дагуулсныг доорд баг, үүнээс гадна эзэн нь үхэж, эзлэгч тэргүүн үгүй аймгуудыг олон гавьяат дүү нар ба хөлөг баатарчуудад хуваан өгч захируулав гэжээ. Тэгээд Мухулай, Боорчи, Буурал, Чулуун дөрвүүлийг дөрвөн зовхисын өнцөгт гаргаж, дөрвөн их чуулган чуулуулж, нийт улсын доторх эршсэн цэрэг иргэнээс шалгарсан баатар хүчтэн ба цэргийн эрдмээр шалгарсан хурц уран ардыг сонгон шалгахаар гаргав. 

	Зэлмэ, Оюун Гуа, Сайхан Сурталт нарыг мөн дөрвөн зүгт гаргаж, улсын доторх сэцэн сэргэлэн ардыг сонгож аймаг бүрд сургаалын буудал байгуулж, уйгур үсгийг сургуулав. Төдий бичиг цэргийн сургал шалгалгаанд орсон гурван түм илүү нэр буй. Дагалдаа нохой толгойт улс, хойд орос улс, гагц хөлт улс, уйгур улс, баруун хойд охин улс цөм бэлэг хүргэж, алба барихаар ирэв. Үүнд Тангудын шударгуу хаан мөн Дордонг элч зарж, ял хүлээн, таван зуун ачаа хүнд бэлэг бариулав. 

	Түүнээс Мухулай нийт цэргийн тоог байцааж үзвэл, уг улсын дөчин түмэн цэрэг дагасан олон аймгуудын наян түм илүүтэй нийлүүлж, нэг зуун хорин түмэн шалгадаг цэрэг болов. Үүнд Мухулай улсын хэрэг мэдүүлэх тагтанд ирж, эзэндээ: 

	«Манай улсын цэргийн тоо сайн муутай хоёр зуун түм илүү, шалгаж гаргасан нь нэг зуун хорин түм илүү, үүнээс зуугаас нэгийг сонгож гаргасан цэрэг таван түм гурван мянга илүү буй. Түшмэл би бодвол, манай цэрэг хэдий өмнө газрын цэрэг мэт хүнс хэтэрхий сүйтгэх үгүй боловч, цэрэг хөдөлгөвөл мөн хүнс орох болно. Манай цэргийн чийрэг болсон нь идээн ундаан дээл хувцсыг бусад аймгийн цэргээс илүү таван хувь тэжээсэнд буй. Одоо бас энэ мэт өгөхөд он удвал манай улсын хүч хүрэлцэх үгүй болно. Хүчин мохвол цэрэг яданги, цэрэг ядуурвал сүр буурч, хишиг зайлаад улсад хор болно. Түшмэл миний бодлогод ямарваа цэрэг хурц чийрэг, уран оновчтойд байх биз, олон арвинд үгүй. Тиймээс одоо цэргийг цөөчилбөл улсын үндэс бат болоод, эзэн хол улсад аялавч улсад түгшүүр үгүй болно. Нэгд улс баяжиж, хоёрт цэргийн хүч нэмнэ. Хол улсад олон цэрэг мордвол ашиг үгүй, өөрийн улсад болбол сүйтгэл хүнд болно» гэж мэдүүлэв. Тэмүүжин маш сайшааж, Дай Сэцэн Өрлөг сэцэн, Торгон Шар, Лидэр Сэцэн, Мухулай, Боорчи нарыг хянан тогтоо гэж захив. 

	Төдий зургаан сайд улсын энгийн хэрэг зөвлөх цацарт ирж Зэлмэ, Чандгана Сэцэн, Ходаан Бэхи, Оюут Сэцэн, Оюун гуа, Сайхан Сурталт, Сэцэн Бэхи, Баян нарыг дөрвөн зүгийн улсад зарж, цэргийн дурыг асууж, цөөтгөхөөр илгээв. Таван барсын жанжин Тогтонго, Сүбээдэй, Хилүгэн, Зүлгэдэй, Хуйлдар нарт таван түмэн болд хүчит цэргийг боловсруулан тэжээл хүнсийг нэмүүлэв. 

	Жич тангудын элч Дордон буцах замд баруун өмнө Харлигийн зүүн өмнө зовхисоор дайран гарахад Харлигууд улсын тагнуулд баригдаж, Бет улсад дагаж алба барьснаа үнэнээр өчив. Үүнд Харлигуудын эзэн Арслан хаан их л уурлаж: 

	«Чиний эзэн шударгуу боол Шимну эмийнхээ үгэнд орж, хэн хүн хүчтэй болбол тэр хүнийг бялдуучилж явах юу?» гэж хараав. Арслан хаан даруй төрийн дөрвөн түшмэл Цэс уул, Хас мөрөн, Заан хорго, Алтанмарал дөрвүүлийг дуудаж: 

	«Энэ хэдэн жилийн хооронд Бет улс эзэн Тэмүүжин дөрвөн зүг дайлан явж, манай тэн сацуу арван хэдэн улсыг хураажээ. Эртний үгэнд эр хүн ханын ёроолд төрж, хадны ёроолд үхэх гэдэг. Би одоо Бет улсыг дарж, хол ойр улсад эрээ мэдүүлсүгэй. Миний тавин түмэн цэрэг Бет улсын хорин түмээс айх уу?» гэв. 

	Төдий олон цэргээ шалгавал тавин есөн түмэн болсонд нэмэн байгуулж, жаран түм болгоод, цэргийн сүүлд Цэс уулын хориул тэргийг явуулж, Цэс уулын оронд Хас мөрнийг оруулж, Хар мөрний оронд Шар гол гэгчийг дэвшүүлж, жаран түмэн цэргийг таван анги хувааж, харагчин гахай жилийг өнгөрч, хөх хулгана жилийн цагаан сарын шинийн нэгэнд их цэргийг авч, Бет улсын зүг мордов. Их цэрэг хагас сар шахам явж, Бет улсын зах хар Хигүлд хүрвэл, Бет улсын цэрэг хэдийн угтан ирж, тэнд гүн ониул ухаж бэлдэн хүлээжээ. Бет улс яахин угтаж мэдэв? гэвэл Мухулай энэ Харлигууд улсын эзэн Арслангийн уг эзэн Майдарыг алж, сууриныг булаасан ба түүний оморхог дээрэнгүйг мэдэх тул хэдийн сэжиглэж, хоёр жилийн өмнө даруй улсын захад харуул байгуулав. 

	Мухулай даруй Торгон Шар, Дай Сэцэн, Боорчи нарын хамт эзний тагтанд ирж, өглөөний бараалга хийж Харлигуудын Арслан хааны учир шалтгааныг мэдүүлэв. Тэмүүжин баахан мишээж: 

	«Арслангийн хүч илбэ хувилгаантай мэт байтал арга мэхээрээ алаг бөмбөгтэй наадна. Уур хүрвэл нар сарыг залгина гэж өширсөөр адгуусны биеэ ашид балбалдаг биш үү? Ялангуяа бас мэг зүйлийн чухал хэрэг буй энэ жил хөх хулгана жил, жаран оны эх, би дөчин гурав наслав. Би эгнэгт Энэтхэгт хүрч үзсүгэй гэж ирэв. Тэр газар бол тэнгэрийн доорх дундад газар болно. Эртний Шагимуни бурхан ба эль их хаад цөм сууринд сууж, үйлсийг бүтээжээ. Энэ удаагийн дайнд би шууд нэвтлэн гарч, тангууд Төвөдийг дайран энэ Энэтхэгт хүрч үзсүгэй. Нэгд гэж ирэв. Тэр газар бол тэнгэрийн доорх дундад газар хүрч байдлыг шинжин таны их санааг (энд Тэмүүжинийг хаад суулгах гэсэн санааг зааж буй?) гүйцэтгэж үзсүгэй! гэв. 

	Төдий Мухулай нар их л баярлаж, олон жанжин нарыг чуулуулан ирүүлж: Хасар, Бэлгүдэй, Буурал, Чулуун нарын арван жанжны доор Болуу, Үүлэн Чарви, Очир Алмас, Сүрт, Болгуудай, Хаду төмөр, Дуулга төмөр нарын хорин бага жанжныг хүн бүрд хошоод захируулж, гадаад дагасан аймгийн арван улсын эзэдтэй хүн бүр нэг түмэн гэр цэргийг (гэр цэрэг: азарга гүү ямаа хонь, эхнэр хүүхдэд хүртэл цөм авч явах) авч энэ сарын дотор улсаас морд. Татаар, тайчууд Лайхуд зэрэг арван аймгийг цэргээ авч, манай хойноос хөөж очигтун гэж Харлигуудтай тулахаар мордох ба улсыг сахих жанжин цэргийг тус тусад нь хуваан барж, гагц харлигуудын чимээг хүлээнэ. Цагаан сарын шинэдээр мэдээ ирсэнд, Бет улсын эл зүйл маш бэлэн болсон тул Мухулай шууд түргэн үхэр бууг талбиулав. Олон цэрэг майхнаа буулгаж, ачаа хөсгийг багцалж, бэлэн болов. Хоёрдугаар үхэр буу дуугарсанд олон цэрэг цөм мориндоо мордов. Мухулай эзний буудалд ирж, мориноосоо бууж, тэмдгийн далбаагаа баруун гартаа барьж, эзнээ залахаар ирсэнд Тэмүүжин хүрээний хаалганы гадна арслан ороосон морин баганад зогсоож, нэг хөл дөрөөнд гишгэж, бууны дууг хүлээнэ. Мухулай эзнийхээ цэргийн цаазыг энэ мэт хүнд сахихыг үзээд сэтгэлд биширч, даруй дахин өмнө нь зогсож, тэмдэг далбааг нэгэнт хурайлав. Үхэр буу тэнгэр дэлбэртэл нэгэнт дуурьссанд Тэмүүжин тэргүүлэн таван түмэн цэрэг хамтаар моринд мордож, их цэрэг дараа дараагаар уул мөрөн нүүж, газар дэлхий хөдөлмөөр баруун өмнө Хар Хигүлийн зүг очив. Замд Тогтонго баатар нэг түмэн цэргийг авч, өмнө хошууч болон явж, зургаан өдөр болсон үгүй Хар Хигүлийн захад хүрэв. 

	Хэдэн зуун газрын мэдээний хүн Хар Хигүлд хүрч Наран сайдад мэдүүлсэнд харьяат мянган цэргээ авч угтаж золгов. 

	Бет улсын цэрэг таван их хүрээ бууж, Наран сайдыг дэвшүүлэн Тэмүүжиний цэрэгт явуулав. Төдий Мухулай эзнийхээ хамт Хар Хигүлийн газрын байдлыг шинжин үзэж, Хар Хигүлийн өмнө нэгээхэн замд Гал уул нэрт довд гарч: «Энэ довыг эзний тул тэнгэр бүтээв!» гэсэнд Тэмүүжин Мухулайн арга тогтсоныг мэдэж дотроо сэмээр амаржин баярлав. Төдий Тэмүүжиний хөсөг хүрээнээс бус хүрээг нүүлгэж, Гал уулын өмнө хуучин газар хүрээ буун таван өдөр хүлээж, Харлигуудын цэрэг сая дэм дэмээр хүрч ирэв. 

	Мухулай таван анги цэргийг ажнай морины жагсаал жагсааж таван түмэн цэргийг зүүн баруун хоёр мөр, дунд нь өөрөө толгой болж, Тэмүүжиний их хүрээг хойш болгон, Оюут Сэцэн, Оюун гуа нарын цэргийг хойд хөл, хоёр бага эзнийг сүүл болгон жагсаав. 

	Харлигуудын цэрэг Хар Хигүлд хүрч ирэн дөчин газар өргөн, жаран газар урт хүрээ буув. Арслан хаан Цэс уулыг тэрэгнээс гаргаж: «Байлдах бичгийг чи хүргэж аваачаад Тэмүүжинийг сайтар харааж ир, тэр чамайг үл ална!» гэж гутаах үгсийн бичгийг бариулж илгээв. Цэс уул Арслан хаан Бет улсын гараар түүнийг алах гэсэн санааг нэвт мэдэж, өчүүхэн инээн бичгийг авч, Бет улсын цэргийн хүрээнд очив. Мухулай өөрөө гарч угтан золгож, найр талбин суулгасанд Цэс уул хэдэн дусал нулимс унагаад, даруй Тэмүүжиний өмнө бичгийг барьж бие эргэн өөрийн хүрээний зүг зургаан удаа мөргөж, даруй цэргийн хүний илдийг суга татан авч, хүзүүгээ огтолсугай гэв. Олон цэрэг яаран илдийг булааж аван, Тэмүүжиний өмнө ацран учрыг асуувал Цэс уул нэгмөсөн дуун үгүй болов. Үүнд Мухулай учрыг хэдэн хувь мэдэж. Энэ лав бас Найманы Чиуи Сиувай Эу-гээс Идэр Довыг цухалдуулсан хэрэг мэт болов!» гэж хариу бичгийг хийж явуулав. Цэс уул цэргийн хүрээндээ ирж, Бет улсын хариу бичгийг тушааж, алахыг хүлээхэд Арслан хаан: «Чиний энэ намайг ичээх болно, учир үгүй юунд ална?» гэж уг хэвээр хориул тэрэгт хориулж, даруй дөрвөн жанжнаа авч, жич өдөр Хар Хигүлийн их талд хоёр этгээдийн цэрэг жагсаал жагсав. Арслан хаан, хааны туг далбаа, халхавч, чимэг, шүхэр бариулж, цэргийн өмнө гарч, өндөр дуугаар: 

	«Харлигууд улсын хаан Арслан би хэдийн Тэмүүжинийг тэнгэрийн хүү гэж сонсов. Хар тэргүүт өчүүхэн хүн байтал харьяа үгүй яахин тэнгэрийн хүү гэнэ? Хандсан зүг эсэргүүцэл үгүй би, хаан цолт Тэмүүжинийг алахын урьд биеийг нь учирч үзье, хамаг хүний хэлсэнтэй нийцнэ үү? үгүй юу?» гэв. Бет улсын жагсаалд улаан шүхэр, туг, хиур, далбаа хөдөлж, нарийн хөгжим хоёр ангид үүсгэн, бууны дуун гурвант дуурьсаж Тэмүүжиний бие илрэн гарав. Үзвэл тэргүүнд сувдын шигтгээг алтан дуулга, биед мөнхүү сувдын шигтгээ алтат хуяг, өндөр толгойт цагаан саарал лууны морь унаж, нүүрийн өнгө хөхөмдөг огторгуй мэт, хүр хорхойн хөмсөгт түмэн хязгаарыг оньсолж, гэгээн одны нүдэнд алив амьтныг харгалзана. Сайхан сахал гэрэлт нүүрт гурван төө ургаж, их чих хоёр мөрд хүрчээ. Хоёр гарын алгад хотол улсыг атгаж, хэнхдэгийн дотор алтан дэлхийг багтаажээ. Арслан хаан анх үзээд хамраа шагнайн инээх билээ. Хойно жагсаал ярсаар Тэмүүжиний энэ мэт сүр цогцос илрэн гарсныг үзээд өндөр дуугаар: 

	«Би тэнгэрт гарч, тэнгэрийн хүүг үзсэн үгүй тул Бет улсын эзэн тэнгэрийн хүүгийн байдалтай ба үгүйг үл мэднэ. Гагц энэ дүрс төрх нь эн зэргийн хүнээс гайхамшигтай сүртэй нь үнэн. Тийм боловч өөрийн улсаа эзэлж авбал тэнгэрийн хүү гэх биз, бас юунд харьяа үгүй олон улс аймгийг дарлан хураасан буй?» гэв. Тэмүүжин мөн их дуугаар. 

	«Би бусдыг эрж халдсан газар нэг ч үгүй, надтай халдахаар ирсэнд эс хариулбал болох үгүй тул, тэдгээр олон аймгууд өөртөө дарагдан орж ирсэн билээ. Үзтэл чи одоо илэрхийеэ намайг халдахаар ирсэн байтал би хэрхэн дутааж очно?» гэсэнд Арслан хаан ам бөглөгдөж, бас асууна: 

	«Би сонсвол Бет улс гэгч үе үе хойд газрын хаан суусаар ирэв, чиний өвөг Хабул хүртэл цөм хаан суух бөгөөд чи одоо энэ мэт сөрлөн явах байтал хаан үл суух чинь юун?» гэв. Тэмүүжин: 

	«Хаан хүн сая хаан сууна, хаан бус хүн хэрхэн хаан сууна? Гагц хааны явдлаар явж чадах нь бэрх, гэв» «Хаан хүний явдал гэгч юу буй?», «Хаан хүний явдал гэгч: «үс хялгасны төдий хуурмаг үгүй, үг бүр үнэн болбол тэр сая хааны явдал», «Тэгвэл одоо чиний үг бүр цөм худал уу?» «Хэдий тийм бус боловч өөрийн явдлыг өөрөө баталж үл чадна, өдөр бүр бодвол урьд өдрийн явсан буруугаа мэдэж гэмших санаа тасраагүй тул өөрийн гэм арилан дуусаагүй болов уу», «Тэгвэл олон ард чамайг юу гэж дуудна?», «Олон хүн намайг Тэмүүжин гэж дуудна». Арслан хаан бас ам бөглөгдөж дахин асууна. «Чи хэрэг үгүй олон хаадыг алах чинь юу?» гэв. Тэмүүжин: «Хойд газар ёс үгүй хаан тоо томшгүй болоод, өөрийн эрх дураар аашлан, олон амьтныг зуун зүйлээр зовоож, жил сар бүр үргэлжлэн цэрэглэх байлдах үл зогсон, олон иргэний үхэх нь элс хумаг хийсэх мэт тул, би хойд газрын нийтийг энх түвшин болгох гэсэн юм». Арслан хаан бас нэг зэрэг чалчиж: «Чи сайн эр болбол нааш ир, бид хоёул байлдаж үзье!» гэж урагш байлдахаар ирэв. Бет улсын барсын жанжин Хуйлдар тосон гарч хоёул гуч илүү удаа болтол Харлигуудын цэргийн дотроос Хас мөрөн эзэндээ туслахаар байлдан ирсэнд Бет улсын жагсаалаас Зүлгэдэй баатар гарч тосов. Харлигуудын жагсаалаас бас Заг Мод, довтлон гарч ирсэнд Бет улсын талаас барсан жанжин Хилүгэн гарч тулав. Харлигуудын цэргээс бас Мөнгөн саран гарч ирсэнд Бет улсын жагсаалаас Сүбээдэй баатар тулан гарав. Мухулай үзвэл Хуйлдар хошууч, Арслан хаантай байлдах нь гагц халхлан тулж, хариулан эсэргүүцэж чадах үгүйд Мухулай барсын жанжин Тогтонго баатрыг гаргав. Харлигуудын талаас бас Шар Гол довтлон гарч ирсэнд Тогтонго баатрын санаанд нийцэж, яаран морио ухасхийн гарав. Тогтонго баатар дэм илдээ далайж, Шар Голыг хэдэн удаа тулж, нэгэнтээгүүр бие эргэж, Хуйлдарын зүг: «Хошууч, чи үүнтэй байлд, би тэр Арслангийн хүчийг үзсүгэй» гэж алан ирж тулсанд, Хуйлдар чөлөө олж Шар Голыг тосож авав. Хар Хигүлийн их талд таван хос жанжны байлдах нь үнэхээр барс ирвэс, луу гарди тэмцэлдэх мэт. Таван хос арван жанжин наян удаа зөрөлдөж хараахан ялгараагүй байлаа. Энэ үе нэгэнт бичин цаг болсон тул, хоёр этгээд адил харанга цохиж, цэрэг хураав. Арслан хаан хүрээндээ эргэж, дөрвөн түшмэлдээ: 

	«Би үзвэл Бет улсын баатар жанжин хэдий олон боловч цэрэг нь маш цөөн бид энэ шөнө гучин хүрээний жаран түмэн цэргийг хорь хорин түмээр салгаж, өдөр шөнө гурван жишээ тогтоож, Бет улсын цэргийн хүрээг хааж ээлжлэн байлдсугай, ингэвэл Бет улсын цэргийг арав хоногийн эцэст дарж болно» гэж цэргээ гурван анги хуваан, мөн шөнө Бет улсын цэргийн хүрээг хаахаар тогтов. Шөнө Мухулай эзний цацарт ирж: 

	«Эзэн, Харлигуудын цэргийн байдлыг үзэж болгоов уу?» гэв. Тэмүүжин: 

	«Би үзвэл Харлигуудын цэрэг хүч асар хатан бөгөөд дотор эгнэгт нэг зүйлийн хар уур байж, дийлэх байдал буй. Манай цэрэг хэдий цөм шалгарсан баатрууд боловч асар цөөн болоод, тэдний цэрэг тэнэг чийргийн дээр бас маш олон. Би үзвэл миний сүлдний хар тугийн манжлага салхин эсрэг босох нь энэ шөнө лав хүрээг дарах хулгай цэрэг ирэх мэт. Тиймээс цэргийг хоёр анги хувааж, ээлжлүүлэн хүрээг цагдуулбал сайн» гэв. Мухулай: 

	«Эзний санаа миний бодсонтой нийцэв. Манай цэрэг таван түм, тэдний цэрэг жаран түм, өдөр удахад тэд ашгийг алдана. Бидний цэрэгт хэдэн сарын хүнс буй, түр бэхлэн сахиж байдлыг үзэн арга хэрэглэсүгэй. Тэр үед манай арван анги цэрэг мөн хүрч ирнэ. Тэр цагт жич зөвлөсүгэй!» гэв. «Төдий хорин есөн жанжныг дөрвөн салаа хуваан, таван түмэн цэргийг таван анги салгаж, нэг түмэн цэрэг эзнийг хамгаалж, үлдсэн дөрвөн түмэн Цэрэг өдөр хоёр түм, шөнө хоёр түмээр дөрвөн хаалгыг ээлжлэн сахиж, нийт арван өдөр дүлий хүн болж, хүн бүр чихэнд хөвөн чихэж, аманд мөхлөг үмхэж Чинадусын хараахыг үл сонсон, түүний хараах үгэнд хариу үл өгүүлэх тэмдэг болгон цээрлүүлээд дайсны цэрэг ониулын хөвөө хүрсэн хойно сая харвах гэж эзний өмнө цаазыг тогтов. Үнэхээр удсан үгүй баруун хойноос Хар салхин дэгдэж, тэнгэр газар харанхуй болж, гэнэт тэмдэг буу дуугармагц Харлигуудын анхны ээлжийн хорин түмэн цэрэг хамтаар байлдан ирэв. Бет улсын цэрэг үл мэдэгч болон хэвээр хэдхэн зуун цэргээр хашхиран явна. Харлигуудын цэрэг лав бэлтгэсэн үгүй гэж дөрвөн зүгээс хаан ирж, ониулыг шороо зөөн дүүргэж, хүрээний эрвэгэр сүлжгэрийн хороонд хүртэл гэнэт тэмдэг буюу дуурьсмагц Бет улсын таван хүрээ цэрэг хамт залгалдаж буусан тул анги бүрд мод тогшиж, холховч нум, хулгай сум харанхуй газраас гэрэлт газрыг харваж, шурхирах сумын ирэх нь царцаахай мэт, урагшилсан цэрэг чулуу, сумд оногдож, их л хохирон, нэгэнт хашхиралцан гэдрэг ухрав. Хойноос байлдааны хэнгэрэг хэрхэн дэлдэвч өмнө цэрэг орох үгүй болсонд Арслан хаан учрыг асууж, цэргийг татан хааж буулгав. Төдий өдөр бүр байлдахаар ирэхэд өдөр бүр хичээн тулсаар зургаан өдөр болж, Харлигуудын цэрэг хэрхэн ичээн хараавч Бет улсын цэрэг өчүүхэн ч хэрэгсэх үгүй хэвээр инээлцэн бэхлэн сахина. Тэр шөнө, таван барсын жанжин жононгийн цацарт ирж: «Цэргийн зэв барав» гэж мэдүүлэв. Мухулай бодосхийгээд: «Энэ шөнө таван жингийн үед сум авахаар ир!» гэсэнд олон жанжин учрыг олох үгүй гайхалдан гарцгаав. Мухулай даруй олон цэрэгт: «Хүн бүр нэг боодол өвс авч сэмээр гадагш гарч цэргийн гуунд зогсоож, өвсийг гууны чанад хөвөөнд ил өндөр босгож, тэргүүн буу дуугармагц хашхиран, хоёрдугаар буунд буц, гуравдугаар буунд хаалга дар гэж зарлав. Тэр шөнө хойноос салхи салхилан, элс дэгдсэний дээр гадна хав харанхуй байлаа. Олон цэрэг учрыг олох үгүй хичээн бэлдэж, гуунд зогсов. Мухулай хүрээ ониулд зогсож байцайн үзвэл бэлэн зэлэн бэлтгэсэн тул даруй буу талбиулав. Олон цэрэг баг бүр хүрээний завсраар цохин гар гэж хашхиралдан хэнгэрэг харанга, бүрээ цанг хамтаар цохиж үймүүлэв. Харлигуудын цэрэг зургаан өдөр хааж ядрахын дээр Бет улс өчүүхэн ч хөдлөх дүр үгүйд нэгмөсөн сэтгэл сул болж, тархан үүргэлэн байхад гэнэт Бет улсын цэрэг хулуун гарч ирэн хав харанхуйд байлдан орсонд нэг нумд хос сум онилж харвав. Бет улсын цэрэг нэн илүү хашхиран бархиралдаж ойр хүрч ирсэн мэтэд Арслан хаан түргэн харва гэж нөгөө хоёр хаалганы цэргийг мөн зарлаж нэмүүлж харвуулав. Энэ үед Бет улсын цэрэг бас буцсан мэтэд нэн шаардан хэнгэрэг цохиулж харвахад, Бет улсын цэрэг ер буцах үгүй. Энэ юу болов гэж сая харвахыг цаазалтал Бет улсын цэргийн хүрээнд бас нэг бууны дуун гарч, цэргийн хашхирах дуун нэн нэмэгдэж ойр ирэх тул яаран бас харва гэж зарлан харвуулав. Хагас цаг болсон үгүй Бет улсын цэргийн хүрээнд бас нэг буу дуурьсаж, олон цэргийн хашхирах нь таг зогсов. 

	Арслан хаан их л гайхаж цэргийг шаардан бас байлдахаар ирвэл, Мухулай өндөр хасагт зогсож Арслан хааны зүг өндөр дуугаар: «Тэнэг Арслан чи зэв өгсөнд их л гялайлаа» гэж өвсөн бодлоос олсон зэвийг үзвэл өөрийн цэргийн уг зэвээс таван хувь илүү байв. Эдгээр зэв маш хүдэр бэх, Мухулай их л баярлаж олон жанжин цэрэгт түгээн өгөв. Олон жанжин цэрэг гайхахыг ч байтугай. Тэмүүжин мөн мишээн гайхав. Арслан хаан мэхлэгдсэндээ их л ичингүйрэн хилэгнэж, их хэнгэрэг цохиулж гурван аймгийн цэргийг нийлүүлэн, энэ удаа эрхбиш хүрээг гишгэлэн тэгшилнэ гэж ирэв. Мухулай мөн хэнгэргийг гурван зэрэг цохиулж, дөрвөн хаалганы жанжин цэрэг ба гурван хорооны цэрэг хуяг нарыг харьяат хүрээнд ирүүлж бэлдэн, гагц Харлигуудын цэргийн ойр ирэхийг хүлээж, дохио цохиулан харвуулахад сум бүр хоосон үгүй, Харлигуудын цэрэг гурван зэрэг давшаад гурван зэрэг хохиров. 

	Арслан хаан их л уурлан эс орогчдыг ална гэж зарласанд олон цэрэг үхэн байлдаж гуунд хүрч ирсэнд Мухулай тэдний зарлалыг мэдээд гэнэт бүрээ үлээн харвахыг зогсов. Харлигуудын цэрэг их л сэжиглэж үхэвч ойр ирэх үгүй болов. Арслан хаан хэнгэрэг хэрхэн цохиулавч цэрэг урагш орох үгүйд учрыг асуувал Бет улс нэгэнт харвахаа зогсож манай цэргийг өдөөнө гэхэд Арслан хаан ч сэжиглэж, харанга цохиж цэргээ хураав. 

	Үзвээс эдгээр цөм Мухулайн сандрахын үед дайсныг мэхлэн сэжиглүүлэх арга ажээ. Ингэж харилцан тулалдаж хагас сар болтол арван түмэн цэрэг хүрч ирэх чимээ ирэв. 

	Гэнэт өмнөөс салхилан үд өнгөрмөгц хаврын жихүүн цас эхлэн оров. Мухулай их л баярлаж эзэнд орж мөргөн ташуур өргөв. Тэмүүжин санааг мэдээд олон цэрэгт зарласан нь: «Энэ удаа сум жиглэсэн аргаар гарч хүрээг орхиж буруулан хар Хигүлийн Гал уулын довын хойно буулган, замд ачаа хөсөг ба зэр зэвсгийг орхиж найман зүг тэмцэж гараад нэг газар хурна! «Мухулай Наран хааныг эзэн Тэмүүжиний ёсоор чимэглүүлж, улаан хуягт цэрэг нэг түмийг өгч, шууд Арслан хааны хүрээг шувтлан гар гэж тушаав. Доор нь өөрөө тэргүүлж, Шири Хутуг, Чамбай Дархан, Сэцэн Бэх, Явууга нарыг авч хуурмагаар Тэмүүжинийг хамгаалагч болов. Жич хоёр бага эзэн, хүргэн Цэцэг нарын арван залуу жанжныг дуудаж: «Та нар зүүн зүг байлдаж гар, дөрвөн барсын жанжин эзнийг хамгаалж хойд зүг байлдан гарч, Гал уулын их хүрээнд оч, Хуйлдар хошууч таван мянган цэрэг авч, баруун хаалганд гал талбиж, хуурмаглан байлдаж гарах дүрмийг үзүүлж Харлигуудын цэргийг мэхэлж баруун хаалганд үлэмж цуглуулан аваач. Энэ завсар гурван анги цэрэг гурван зүг алан гар, эзний нэг анги цэрэг гарвал гадна үхэр буу талби» гэж зарлав. 

	Мөн шөнө даруй сум жигэлсэн аргаар гарч, буу дуурьсаж хашхиралдахад Харлигуудын цэргийг бас мэхлэхээр ирэв. Ойр хүрч ирсэн хойно сая гар гэж харвахыг нэгмөсөн цаазлан зогсоов. Бет улсын цэргийн хүрээнд бас нэг буу дуугармагц олон цэрэг гэнэт бархирахаа таг зогсов. Харлигуудын цэрэг инээлдэн: «Тийм аргыг нэгэнтээ хэрэглэвэл болох биз, хоёронтоо хэрэглэж болох уу?» гэж хэлэлцэн үгээ барахын урьд Бет улсын цэргийн дотор гэнэт галын гэрэл гарч, дөрвөн зүг цохин байлдаж ирэх нь чулуу өнхрөн буух мэт. 

	Харлигуудын цэрэг Бет улсын цэргийг лав бас хүрээндээ буцна гэж санаанд үгүй байтал гэнэт баруун хаалганд гал хөгжиж, Тэмүүжиний шүхэр далбааг өргөв. Олон цэрэг их л яаран баруун хаалгыг бэхлэн, цэргийг зузаалж байтал Бет улсын цэрэг гурван зүгийн цэргийг цөм алан шувталж дөрвөн замаар гадагш гарав. Мухулай хуурмаг Тэмүүжинийг хамгаалж явтал Арслан хаан их цасанд сэтгэл зовнин их л согтож унтахад гэнэт: Баруун хаалгаар Бет улсын цэрэг байлдахаар гарна гэж гал өргөв гэж мэдүүлэв. Арслан хаан босож жанжин нарыг довтолгон илгээгээд өөрөө хуяглаж баруун хаалгыг бэхлэхээр очтугай гэж гарч иртэл «Тэмүүжин» шүхэр далбаа их жагсаалаар Мухулайн цэрэгтэй өнгөрөн гарав. Арслан хаан өөрийн нэг анги цэргээ авч нэхэж очтол Шири Хутугийн хайгууллан байсанд тохиолдон байлдав. Тавин удаа зөрөлдөн Шири Хутуг үнэхээр тулан чадах үгүй буруулав. Арслан хаан их л хилэгнэж: «Тэмүүжинийг үлдээж өгвөл та олны амийг талбиж гаргасугай! гэж нэхэж ирэн арваад газар явсан үгүй Тэмүүжиний цэргийг нэхэж гүйцсэнд Мухулай нар хэдэн мянган шаламгай цэргийг авч, урагшлан зувчиж умар зүг буруулан очив. Арслан хаан хэдэн мянган цэрэг авч нэхэж очив. Энэ үед үнэн Тэмүүжин дөрвөн барсын жанжны цэргийг авч хэдийн хүрээнээс гарч, Харлигуудын цэргийг сарниулж хойд зүг очив. Бага эзэд арван дөрвөн жанжин нар нэн хурц чийрэг, хагас сар хаагдаж хоригдсон хорслоо гаргаж цавчин гарна. Цагаадай нэг сумд Харлигуудын жанжин Шар Голын хоолойг тас харваж унагаасанд Бет улсын цэрэг толгойг огтлон өргөв. Цагаадай морины монцогт уяж, тэргүүлэн алан явахад Харлигуудын цэрэг эзэн нь алагдсанд байлдах сэтгэл үгүй буруулав. Энэ үед Хуйлдар хошууч мөн зүүн хаалгаар гарч ирэхэд Харлигуудын Мөнгөн Саран хойд хаалганы Тэмүүжиний цэрэгт дарагдаж, зүүн хаалгаар цэргээ дагуулан ирэхэд учрав. Хуйлдар хошууч морины хавиргандаа хэвтэж наалдаад довтлон орж ирээд гэнэт босож бяцхан урхи гаргаж Мөнгөн Сарын хүзүүг урхидаж нэгэнт татаж мориноос унагаж амьд барив. Төдий Мөнгөн Сараар халхавч хийж, хүнд хаагдсан газрыг нэвтлэн гарч ирэв. Тэндээс мөнхүү хойд зүг эзнээ нэхэмжлэн очиж хамт Гал уулын хойд этгээдэд хүртэл Арслан хаан хэдэн мянган цэргээр Мухулай нарын нэг анги хуурмаг Тэмүүжинийг нэхэж ирэв. «Тэмүүжин» нэг анги цэргийг авч Гал уулын нарт довд гартал Арслан хаан нэхэн хүрч, уулын дунд хагас хүрэх үед хойд хамар дээр гэнэт буу дуурьсаж, Мухулай, Шири Хутуг нар хөндөлдөн зогсов. Эргэж үзвэл Тэмүүжиний олон цэрэг буцах замыг хааж, довын оройд Тэмүүжин зогсож байлдааныг үзнэ. Арслан хаан их л цухалдан уурлаж, уул хүнгэрстэл хашхиран бархирч морио нэгэнт ташуурдан уул өөд үхэн байлдаж алан ирэхэд, Явууга түүний сэрээний ишид дайрагдаж уулын гуунд хүн морьтойгоо өнхрөн оров. Чимби Дархан яаран уул өөд буруулах гэтэл Арслан хаан нэн омогшин сэрээдэхээр ирэхэд түүний баруун гуя оногдож, мориноос унатал Харлигуудын цэрэг барьж хүлэв. Шири Хутуг, Сэцэн Бэхи хоёул тосож байлдаад бас дийлж чадах үгүй уулыг хавиргалан буруулав. Энэ хэрд нар гарсан тул зүүн этгээдээс цас будран хийсэж нарыг халхлан их цэрэг хүрч ирэх харагдав. Арслан хаан энэ лав миний цэрэг гэж омог нэмж эрхбиш «Тэмүүжинийг барьсугай» гэж өөд мацан явна. Дээр нэгэнт их буу дуурьсаж, Тэмүүжин гарт эрдэнийн жад барьж, Арслан хааныг заан бууж иртэл, Мухулай зүүн дээрээс гэнэт хад уруу өнхрөх мэт бууж ирээд, морийг нэгэнт зогсоож чадах үгүй болов. 

	Арслан зайлан завдах үгүй сая далдиртал Мухулайн төмөр шийдэм Арслан хааны магнай уруу нэгэнт тусч, тархи гарч, хүн морьтой хамт дорогш өнхрөн очив. Мухулай үзвэл морь мөн зогсон чадах үгүй болсонд, яаран хоёр гараар эмээлийн бүүргийг дарж, хоёр хөлөө дөрөөнөөс сугалан хойш ухран нэгэнт дэвхлэн бууж ирсэнд, морь урагш довтолсоор нэг их гууг харайж гараад сая зогсов. Мухулай Арслан хааны толгойг авч тугийн оройд хатгаад, хуурмаг эзнийг авч, бууж ирэхэд Чимби Дарханы хүлээсийг алдаргаж, уулын дотор Шири Хутаг, Сэцэн Бэхи, Явууга гурвуулаар олон цэргийг тэгшлүүлэн, ирэх цэргийг лавлавал харин өөрийн арван анги их цэрэг ажээ. Тэмүүжин Мухулай нар их л баярлан, Наран хааныг цэргийн тэргүүнд болгон, Мөнгөн Саранг өмнө хүлүүлж, Шар голын толгойг бас өндөр шурагт өлгөж, цэрэг эргэж ирэхэд замд Харлигуудын цэрэг тэдний эзний толгойг үзээд цөм аюуж, сүрэг сүргээр хуучин хүрээнд хүрч, Хас мөрөн, Заг мод хоёулд эзнийхээ алагдсан ба Бет улсын эзэн биеэр нэхэж ирэхийг мэдүүлэв. Харлигуудын цэргүүд нэгэнт эзэн үгүй болж хүрээгээ орхиж буруулсанд Мухулай шинэ ирсэн арван анги цэргийг зарлан нэхүүлж Харлигуудын цэргийг элсэн дагуулав. Таван өдөр болсон үгүй тавин түмэн цэрэг элсэн орж, шархтсаныг нь шархыг засуулж, шинэ арван анги цэргийг урьд илгээж, Харлигуудыг газар орон, хот балгадыг байлдалд үгүйгээр тогтоов. Төдий Харлигуудын цэргийн хүрээнээс Цэс уулыг түлхэн ацарсанд Мухулай очин учрыг асуувал, Харлигуудын цэргийн ард түмний учрыг бүрнээр мэдүүлсэнд Мухулай: «Энэ бол Харлигуудын журамт сайд болно!» гэж эзэндээ мэдүүлж хориул тэрэгнээс гаргав. Тэмүүжин хэчнээн хэлсэнд Цэс уул сая сөгдөн дагав. Төдий эзнийхээ ясыг авч Зэв, Зэлмэ нарын арван анги цэргийг нэхэж очоод, урьд улсдаа орж эдгээр учрыг бүрэн хэлж, арван хоёр хот хорин мужийг авч дагав. Дагалдаа Тэмүүжиний цэрэг хүрч ирээд байцаавал Арслан хаан хүү үгүй тул урьд эзэн Майдарын хүүг Арсланд тэжээлгэн өгч тахилыг нь залгуулав.

	 

	
XXXV. ТЭМҮҮЖИН ХААН СУУРИНД СУУСАН НЬ

	Тэмүүжин зуны халууныг Харлигуудын газар зусаж, намар олон цэргийг тэгшилж баруун Төвөдийн зүг очив. Мухулай, Зочи, Цагаадай хоёрын арван түмэд жанжныг Харлигуудад үлдээж Сия улсыг сэргийл гээд бас Дэчинхорлоо, Ялгуусан хоёуланд захидал бичиг үлдээж Цагаадайд тушаав. Мухулай таван барсын жанжныг авч, урьд хар Төвөдөд оров. Тэмүүжин арван анги их цэргийг авч хойноос алгуур явна. Замд Тангууд Шударга хаан олон түшмэдээ авч угтан дагав. 

	Тэмүүжин баруун өмнө зүг одон очсонд, Бет улсын нэрийг сонссон газар орон, бага бага улс аймгууд салхины доорх найлзуур өвс мэт дагаж алба барьсаар явав. Хотонгийн Хорин хотод хүрвэл Хотонгийн эзэн Бабафо гэгч хорин түмэн цэрэг авч, замын хөндөлдөн учрыг асуувал Мухулай жагсаалын өмнө гарч: 

	«Манай эзэн Төвөдийн өмнө Энэтхэгт морилж, тэр газрын нарны тусалт, усны урсгалыг үзэхээр очно. Замд дагаж, алба баригчдыг хурааж авна. Эс дагахыг эрж дайлах үгүй, хэрэв эсэргүүцэн байлдсугай гэвэл даруй хумхин авч улирч гарна гэв. Бабафо: «Хэрвээ манийг эс хорлон өнгөрвөл бид халхалж байлдахгүйгээр үл барам цэрэгт мөн хүнс туслан зах гартал үднэ. Нэн бас танай эзэн манд золгож, бид лавлан тэнсэж үзээд үнэхээр тэнгэрийн хүүгээ мэдэгдвэл алба барьж дагахад ч бэрх үгүй хэрэг» гэсэнд Мухулай баярлаж, цэргээ буудаллаж, эзнээ хүлээж эдгээр учрыг мэдүүлэв. Тэмүүжин Бабафотой золгосугай гэж тогтож, хоёр этгээд их жагсаал жагсааж, жич өдрийн луу цагт жагсаалын өмнө золгохоор болзов. Жич өдөр есөн давхар жагсаал зэрэг зэргээр давшиж, есөн их хаалга залгаа залгаагаар нээж, алтны хиурыг дэлгэн Тэмүүжиний бие илрэн гарав. Бабафо Тэмүүжиний биеийг үзвэл есөн тохой өндөр, сахиулсан бие илрэн, таван мушгиа урт сайхан сахал, нүүр дүүрэн наран сарны гэрэл цогцолж, биеийн хотлоор хөх огторгуйн гүн бэлгэ төгсжээ. Бабафо дотроо долгисон, өндөр дуугаар: «Ил байдалд үнэхээр тэнгэрийн хүүгийн байдал буй. Тийм боловч би бас тасархай илэрхий гэрчит явдлыг үзсүгэй!» гэж яаран хэнгэрэг дэлдэж, цэргийн дотроос нэг хөхөвтөр өнгөт үхэр чулууг түлхэн гаргаж зуун нумын үзүүрт талбиж, ёроолд таван өнгийн бяцхан хиурыг хатгав. Бабафо: «Тэмүүжин чи зуун нумын үзүүрээс гурван сум харваж, үхэр чулууг хэлтлэн чадвал лав тэнгэрийн хүү гэж бодъё» гэсэнд Тэмүүжин их дуугаар: «Би ч мөн тэнгэр эцэгтээ итгэж харвана, түүний хэмхрэх үгүйгээс юунд аюуна!» гэж эрдэнийн саадгаас сахиулсан нум, хувилгаан сумаа авч, морио тэнхрүүлэн, зүүн гараар төмөр нумыг түлхэж, баруун гараар сод сумаа татан, нэгэнт харвав. Тэмүүжиний сум тэнд хүрээд чулуунд тусмагц аянга дуурьсаж, гал бадраад, үхэр чулуу хэдэн тийш хагарав. Хоёр этгээдийн жанжин цэрэг гайхан хашхиралдах дуу аянгатай залгалдав. Төдий хоёр этгээд урагш очиж үзвэл тэр чулуу харин ширмээр бүтсэн ажээ. Үүнд олноор нэн гайхалдан «Бет улсын эзэн үнэхээр тэнгэрийн хүү» гэж сүсэглэн бишрэв. Мухулай эзнийхээ хувилгаан сумыг авч, хотын өмнө хатгаж, хэмхэрсэн ширмийг үлдээж хожмын өдрийн дурсгал хоцрол болгосугай гэж өөрийн цэрэг, Хотонгийн цэрэг хүн бүрээр гурван суулга шороо нэмүүлэв. Түдэл үгүй их уул болсонд Тэмүүжин тэр довцогт «Төмөр олох уул» гэж нэр хайрлав. 

	Тэндээс Хотонгийн Бабафо Тэмүүжинийг хотдоо залж, Сар шахам амруулж, өөрөө мөн таван түмэн цэрэг авч, өмнө удирдан Төвөдийн зүг морилов. Зам зуур бага бага улс аймгийн даган ирэх нь модны навч мэт. Ялангуяа үхэр чулууг хэмх харвасныг баруун Төвөдийн түшмэл нүдээр үзэж, Хүнлэг Дорж хаандаа очиж мэдүүлсэн тул, Хүнлэг Дорж хаан олон түшмэдээ цуглуулан зөвлөж, Бет улсын эзэнд дагахаар гурван зуун хүнээр гурван мянган ачаа алт мөнгө, сувд охью, чалма тэрмийн зүйлийг ачуулж, Түмний ноён Жолоо нэрт түшмэлийг зарж, Төвөдийн захад авчран Цайдам гэх газар угтан очиж бэлэг бариулан дагах учрыг мэдүүлэв. Дагалдах Хүнлэг Дорж хаан өөрөө түмэн ачаа цэргийн хүнс хүргэж ирэн Тэмүүжинд золгож түшмэлийн ёсоор мөргөн угтав. Тэмүүжин даруй хотод орж Төвөдөд зусав. Мухулай Балбад элч илгээсэнд Балбын хаан Варнаси мянган тэмээ ачаа бэлэг бариулан дагав. Тийнхүү Мэгрийн гурван их муж, наян найман түмэн хар Төвөдийн улсыг дагуулж, үүнээс нэг түмэн түүхий тэнэг хүчит цэргийг сонгож авав. 

	Төдий зуны халууныг Төвөдөд зусаж, намрын тэргүүн сард Төвөдөөс хөдлөв. Баруун өмнө зүг сар илүү явж, Энэтхэгийн захын Читгарангийн давааны оройд буудаллав. Дараа өдөр морилон Читгарангийн хөтлийг даван очсугай гэтэл баруун өмнөөс нэг алтан үст гөрөөс нисэх мэт довтлон ирж, Тэмүүжиний морины өмнө хоёр хөлөө нугалан сөгдөгч болон зогсоход Тэмүүжин тэргүүлэн бүгдээр их л гайхалдав. Мухулай их л уурлаж: «Манай эзэн дэлхийг энхжүүлэн явахад энэ мэт өчүүхэн жигтэй адгуус аймшиг үгүй замыг хаах юун?» гэж илд сугалан цавчсугай гэтэл Тэмүүжин яаран хориглон зогсоож: «Эсхүл тэнгэр эцэг минь над тэмдэг болгож цэрэг буц гэсэн болов уу» гээд тэр гөрөөсний зүг инээн: «Алтан гөрөөс чи лав тэнгэр эцгийн захиагаар намайг ятгахаар ирсэн биз, би Энэтхэгт очихыг больсугай» гэсэнд, тэр гөрөөс үнэхээр босож, тонголзон мөргөөд даруй өмнө зүг харвасан мэт довтлон одов. Төдий Тэмүүжин их цэргийг эргүүлэн Хотонгийн хаан Бабафог буцах зам Цагаан дээлт Хотонд зарж хэлэлцэн дагуул гэж илгээв. 

	Бас Харлигуудын Цэс уулыг Сартагчины Амбагай хааны амрыг эрүүлэхээр зарав. 

	Төдий Төвөдийн оронд хүйтэн өвлийг өнгөрөөж, хойд жилийн хаврын тэргүүн сард хойд зүг ирэв. Бабафо ирж, цагаан дээлт улсын Энэ Хүрх Жич Ром улсын эзэн Санжув нар тус бүр мянган ачаа нарийн бэлэг барин дагаж, жил бүр алба хүргэхээр тогтсоныг мэдүүлэв. Тэндээс Сартагчины баруун өмнүүр өнгөрөхөд наян найман түмэн хар төвд зах гартал үдэж, энэ жилийн албыг бас хүргэн ирэв. Тэндээс Цэс уул Сартагчины Амбагай хаанд золгож, Тэмүүжиний бэлгийг тушааж, түүний өршөөл эрдмийг хэлбэл Амбагай хаан их л хилэгнэж, завхай дуугаар инээж: «Тэмүүжин харьяа үгүй харь улс байтал хамаа үгүй олон улсыг хармаж хураасаар амтшиж, одоо гэртээ суух Амбагай над бас дурлаж, гэнэдүүлэх аргаар харилцаж чамайг зарсан билээ, Амбагай намайг хандъя гэхүл адбиш гэртээ харьж хүлээ гээ» гэсэнд Цэс уул арга үгүй буцав. Замдаа Оцуга улс, Чи улс хоёрыг хэлэлцэн олж алба тогтоогоод, Тэмүүжиний хойноос гүйцэж очив. 

	Тэндээс Тэмүүжин улаан барс жил (1206)-ийн хаврын сүүл сарын аравдаар улсдаа хүрч ирэв. Төдий их хурим хуримлан гадна улс аянд дагасан ба гэртээ улсыг сахисантай хамт хуримлан хүнд шан талбив. Дагалдаа дагасан ба хоцорсон аймгуудын эзнийг мөн цуглуулан ирж баярын хурим шагнав. Мухулай, Дай Сэцэн, Торгон Шар, өрлөг Лидэр, Боорчи, Буурал, дөрвөн бага эзэнтэй зөвлөж, хол ойрын олон улсыг Онон мөрний эхэд чуулган нийлэхээр бэлтгэгтүн, хэрэв осолдвол ил засгийг хичээ гэж тархаав. Мухулай эзний дэргэд орж: 

	«Манай энэ Бурхан Халдунг уг зуслын нутаг болгож, өмнө Онон мөрний эх хуучин Мон улсын голын аманд газрын хүч ба уул усны байдал тэгш их бөгөөд өмнө этгээд дуулга орой, баруун биед алтан маралын гурван уул, хойд бие Онон мөрний тал булан, зүүн этгээд Хар шугуйн тал, дунддад их дов буй. Энэ газар чухам эзний нутаглах орон, хүйтэн халуун тэгш, урьд өвгөд мөн тэр газар хаан сууж явсан билээ. Хойноос эзнийг багад Өжин эмэг энд дэвшсэн билээ, одоо улс аймаг их болж, хорго хүрээ маш ихэд энэ газар адуу мал багтах үгүй болжээ. Жичид бага эздийн их ёсыг мөн бүтээвэл зохих тул бас дөрвөн их ураг нэмэхэд энэ газар нэн давчидна. Эзэн айлдан тогтоох болов уу» гэсэнд Тэмүүжин маш зөвшөөрч: 

	«Энэ газрыг отгон хүү Тольд бэлтгэсүгэй» гэж захиад нэхэхээр тогтов. Дагалдаа Цэс уул хүрч ирээд Амбагай хааны үгийг мэдүүлж, жич шинэ дагасан Оцоо, Чи хоёр улсын эзэн Махбал Баларимбуу хоёулыг удирдан золгуулав. 

	Энэ үед дөрвөн зүгийн дагасан ард зарлалыг дагаж хуралдан ирж, таван зуун газар урт, гурван зуун газар өргөнөөр Онон мөрний захад цуглан ирж, хүрээ буусан нь уул талыг бүрхэж, шөнийн зулын гэрэлд газрын од зэрэглэсэн мэт болжээ. Энэ чуулганд хурсан зуун түмээр Тэмүүжиний Хотонд хүрч, үхэр чулууг хэмх харвасныг түрхрэн хэлэлцэхэд Бет улсын хотлоор тэнгэрт залбиран шагшилцана. 

	Мухулай даруй есөн эн, зургаан сайд, дөрвөн дүү, дөрвөн бага эзэн, таван барсын жанжныг цуглуулж эзнээ энэ жил хаан сууринд суулгах аргыг зөвлөв. Олноор гагц Тэмүүжиний үл болохоос зовуурьшаахад Өгөөдэй: «Би бодсоор нэг арга олов. Өнөө Өжин эмэг далан сүүдэр гарчээ, үүнд шалтаж даруй Өжин эмгээр мушгин, доороос дөрвөн авга, жич есөн эн хамтаар шаардан хүчилбэл лав бүтэж болно» гэв. Мухулай их л баярлан: «Тэнгэрийн үрс гэгч үнэхээр энгээс өөр ажээ, би харин үүнийг мартжээ. Өжин эхээр дуртгах нь тэргүүн чухал» гэж олноор хаан суулгах аргыг олж, их л баярлав. Жич Тататунгатай өмнө газрын хаан суух дүрэм хэмжээг зөвлөхөд Тататунга: «Би тэнгэрийн байдлыг үзвэл дүрэм хэмжээ ёслол хөгжим харин бараг болжээ. Гагц тэнгэрийн хүү тэнгэрийг тахиж, дээдсийг өргөмжлөхөд эрхбиш амьтны охь зааныг олох хэрэгтэй. Энэ бол үнэн тэнгэрийн хүүгийн захиаг дагах адгуус, түмэн түшмэдийн санааг үнэмлэнэ. Одоо Төвөдөөс эс ацарсанд орос бас хол, өмнө газар нэн хол, зүүн этгээдэд үгүй, үүнийг хэрхвэл сайн» гэсэнд Балба улсаас алба хүргэж ирэхэд арван их заанд нарийн бэлэг ачуулан иржээ, Тататунга алга ташин: «Тэнгэрийн хүү гэгч үнэхээр далай үед хэд бялхав?» гэж гайхалдав. Төдий арвин их зааныг Онон мөрний их буудал дахь Дэчинхорлоод илгээж, хойноос Дай Сэцэн, Лидэр сэцэн, Өрлөг ноён, Очир сэцэн нарыг илгээж, Тататунгатай тэнгэрийн хүүгийн дүрэм ёсыг хэлэлцэн жишүүлэв. 

	Тэмүүжин хараахан хатантайгаа дөрвөн хөлөг, зургаан сайд, есөн эн, зуун түшмэдийн охид хүүхдээс бэр сонгох, хүргэн шалгахыг зөвлөж, дээш Өэлүн өжинд мэдүүлэхийг зөвдөж байтал гадна гурван зэрэг үхэр бууны дуу гарч, их жүн хэнгэрэг хамтаар дуурьсаж, эзнийг төрийн өргөөнд залах шаван хөгжим үүсгэж, олон түшмэдийн мөргөх, цоор бишгүүр үлээж, улсын чухал хэрэг мэдүүлэх дохио тэмдэг талбив. Тэмүүжин лав улс төрийн чухал хэрэг болохыг мэдэж, яаран лууны хувцас, эрдэнийн бүс, титэмт малгай, улаан гутал өмсөж, гадна гарвал, төрийн баруун этгээд Торгон Шар, Чандгана Сэцэн, олон сэцэд сайд тэргүүлэн зогсож, зүүн этгээд Мухулай, Боорчи, олон баатар жанжин нар тэргүүлэн зогсжээ. Тэмүүжин гарч, улаан луут олбог түшлэгт төвийн ширээнд сууж олон түшмэд мөргөж барсан хойно Торгон Шар, Мухулай хоёул зэргээс гарч: 

	«Магад тэнгэрийн хүү эзэн минь, маргал үгүй гучин жил зовон зүдэж, зүтгэсээр арай гэж хойд улсыг хурааж, олон самууныг арилгаад, Бет улсын нэгэн гэр бүл болж, энэ улаан барс жил болтол одоо нэгэнт амгалан жаргалан, энх түвшин болов. Одоо бас эзний гурван зүйлийн чухал хэрэг буй: Тэргүүнд дээд Өжин эмэг баатар эзнээс залуугаар хагацаж, эзний биеийг зовон зүдэж хүмүүжүүлэн өсгөж, дөрвөн зүгт цэрэг дайнаар дайлан явахад өглөө үдэш сэтгэл түгшиж, санаа зүдсэн, одоо насны баярт нийцүүлэн дөчин жилийн сэтгэлийг баясгах энэ тэргүүн нэг зүйлийн чухал хэрэг. Жичид эзний алс хасын үрс, манай бага эздэд их төрийн хатдыг нэрлэж төрлөн өргөмжлөх ба бас эзний авхайг минь харилах төрлөх хэрэг буй тул хүргэн харийг сонгон тогтоох энэ хоёрдугаарт зүйлийн чухал хэрэг. Гутгаарт: эзний зуун түмэн улс албатыг нүдээр үзэн цэргийн эрдмийг шалгавал зохино. Манай их Бет улсын цэрэг хуягийн тоо гучин түм илүү болж, харц албат долоон зуун түм илүү ам, хамааран захирах нь олон цөөн тэн сацуу үгүй тул улсын хотлоор их чуулган чуулж, анги багийг нарийвчлан ялган тогтоох хэрэгтэй. Жич хойдыг төвшитгөсөн олон жанжин цэргийн гавьяа зүтгэлгийг цэрэг дайны цагт гээгдэн орхигдож, дутуу дурган болсныг бас хянан нарийвчилж, давтан ялгавал хойч өдрийн жанжин цэрэгт үхэн зүтгэхийг нэн хүчтэй болгох, энэ гурван зүйлийн чухал хэрэг буй тул, эзэнд мэдүүлж Бет улсын хотлоорыг хуучин Мон улсын голын Хэрлэн мөрний эхэд их уудам уул уст талбарт их чуулганыг чуулуулж, эзний эрдэнэт буудал хоргыг мөн хамтаар Онон мөрний захад байгуулж, энэ дэлгэрсэн дөрвөн сарын өвсний зөөлөн, усны тунгалаг цагийн найрамдуу үесийн дөлгөөнд Бет улсын хотлоорыг тэнд хурааж, улсын эл зүйлийн чухал үйлсийг тэнд тогтоон хэлэлцэх болов уу?» гэв ээ. Тэмүүжин тэргүүн нэг Өэлүн эхээ баясгахыг хэлсэнд их л баярлан: 

	«Олон түшмэдийн унтсаныг минь сэрүүлж, мартсаныг минь санагалзуулан ачлах элбэрэх, асрах, нигүүлсэх, хүмүүжүүлэх хөхиүлэх энэ гурван зүйлийг мэдүүлсэн нь миний санаанд нийцэв. Одоо даруй миний сум ба шавгаар зарлаж чуулуул. Энэ өдөр лав сайн өдөр гэж сэдэж мэдүүлсэн тул энэ өдрөөс миний их буудал нүүдэл, хорго хүрээг эхэлж хөдөлгө. Бет улсын харьяат арван наснаас доош охид хүүхдийг чуулганд хоцруулж болох үгүй!» гэж захиа буулгав. Олон түшмэд захиаг хүлээж, төрөөс буун ирээд дөрвөн зүгт тархалцав. 

	Төдий Тэмүүжин Бурхан Халдунаас их нүүдлээр нүүж, түг түмэн хүн мянган газар шахам залгалдан явж, Онон мөрний эхэнд хүрч ирэхэд дараа дараа гурван их бууны дуун гармагц эзнийг угтах хөгжим үүсгэн тэргүүн угтлагад Басуудын Зэв гарч угтав. Бас зуун газрын үзүүр буу дуурьсаж, хөгжим үүсгэн Чуу Мэргэн гарч угтав. Гуравдугаар угтлагад Зэлмэ, дөрөвдүгээр угтлагад Шири хутаг, тавдугаар угтлагад Чулуун, зургаадугаар угтлагад Буурал, долоодугаар угтлагад Боорчи, наймдугаар угтлагад Мухулай тус тус угтжээ. Тэмүүжин нүд өргөн үзвэл холоос гурван мандлыг үүдсэн нь үүл овоолсон мэт нүд зэргэлэн есөн өнгийн зуун улсын чуулсан нь далайн давлагаан хязгаар үгүй давлагаалах мэт, туг хиурт өргөө майхан халхлагджээ. Тэмүүжин дотроо: Энэ өндөр мандал нь юу буй» гэж санан гайхсаар ирсэнд есөн цагаан хүрээний тэргүүн хүрээний гадна Торгон Шар угтан сөгджээ. Хоёр этгээд хөгжим үүсгэн, Тэмүүжин мориноос бууж, цацарт суув. Төдий удсан үгүй Өэлүн өжин хүрч ирсэнд Тэмүүжин олон түшмэдээ аван сөгдөж угтаад, гол цацарт цай барьж, хив өргөн бэлэглэсний хойно сая Өжин эмгийг буудалд залав. 

	Олон түшмэл мөргөж барсан хойно, Тэмүүжин өмнө үзэгдэх тэр гурван мандлыг асуусанд Мухулай Боорчи хоёул: «Улсын олныг өргөмжлөх тул урьд тэнгэр газрыг тахиж мөргөх мандал» гэсэнд Тэмүүжин тэргүүн дохив. Жич тэр өдөр дөрвөн сарын шинийн нэгний өдөр тул олон түшмэд хурж, Тэмүүжинийг мандалд авируулж, Өжин эмгийн төлөө тэнгэр газарт хутаг гуйн залбир гэж мэдүүлэв. Тэмүүжин баярын ёсоор сайн бэлэгт дээд, сайхан эрдэнэсийн бүс бүсэлж, морь унан дунд мандалд ирвэл, Зэв мандлын доор сүүтэй ус, цагаан хив, анхилмал хүжис барин зогсжээ. Тэмүүжин сүүтэй усаар амаа зайлж, нүүр гараа угааж, анхилмал хүжсээр биеэ ариутган цагаан хивийг авч, Зэвийг түшин мандал өөд мацалхийлэн авирсаар гурван давхарт гарч их өргөөнд орж үзвэл, цөм тэнгэрийн хүүгийн суурин орон бэлдэж, хойно харин бадрангуй цагаан сүлд тэнгэрийг тахижээ. 

	Одоо хэдий өмнө Алтан уулс, Сүн улс буй боловч эгнэгт цөм амар жаргал, ужид цэнгэлийг эрхэлсэн улс тул удал үгүй цөм эзний харьяат болно. Одоо энэ дөчин таван жилд бусад цөм завсар буй. Гагц Өжин эмгэ цаг эгшин завсар үгүй. Эзнийг мэндэлснээс энэ өдөр хүртэл энэ дөчин таван жил сэтгэл татагдан санаа сүйтгэснийг бодовч тэнгэрлэг эзэн энэ өдөр урьдсын сууриныг залгамжлан, тэнгэрийн хүүгийн сууринд сууж, дээр тэнгэр сахиулсан, эцэг эх ба янагшид ах дүү нар, хөвүүд хийгээд гадаад улс, олон аймаг, жич албат сайд, олон түшмэд, цэрэг иргэн, хүн амьтан бүгдийн хүсэн санахад нийлүүлэх болов уу! Эртнээс эзэнд хэдэн удаа дуртган мэдүүлсэнд эзэн эс зөвшөөрөв. Одоо зуун түмэн улс аймаг нүүрт ичгүүр болж, сэтгэлийн гомдол болгон өдөр шөнө үгүй гашуудан үл зогсох тул арга үгүй дээшид болбол тэнгэрийн санаа ба дараа Өжин эмгийн сэтгэлийг бодон дорогшид болбол олон аймгуудын санааны хүслийг тэвчин чадах үгүй тул олон улстай зөвлөлдөн хэдийн бэлтгэж энэ өдөр илтгэн мэдүүлэв. Олдохул эзэн тэргүүн Өжин эмгийн дөчин таван оны зүдсэн сэтгэлийг тэнгэрийн хүүгийн эх болгон нэгээхнээр хариулах болов уу! Үүний тул хол ойрынхон нэг санаагаар өргөн мэдүүлж, сууриныг төв болгохыг гуйна гэжээ. Бичгийг дуудаж бараад мөргөхөд Тэмүүжин мөн арга үгүй болж: 

	«Танай олон сайд үл ухна, энэ хаан гэгчийг ерийн зэрэг хэргэмийн адил дураар хэлж үл болно, хаан гэгчийг онц үнэн хаан хүн сая сууж болно. Харин хүн бүхэн хаан сууж үл болно. Үнэн хаан гагц нэр өргөлгүйгээр аяндаа олны сэтгэлд хаан мэт үзэгдэнэ. Үүнийг сая хаан гэнэ. Хуурмаг янз, гадаад дүрээр үл болно. Хаан бус бөгөөд хааны явдлаар явбал тэр сая амттай. Хэрэв хаан болоод одоо хааны явдлыг алдвал хаан болж юу хийх? Энэ нь миний уг санаа. Хааны явдал миний биед дутуу тул би яахин хаан сууж болох буй!» гэж яахин ам үл алдана. Үүнд Торгон Шар малгайгаа авч мөргөхөд улс цөм малгайгаа авч сөгдөөд, зуун түмэн цэрэг иргэн эр, эм өтөлсөн, залуу, их бага хөгшин нялх нийтээр гурван газар өргөн Онон мөрний хөвөө талыг цөмөөр бүрхэж, нэг дуугаар «Түмэн наст өршөөлийг нэгээхэн алтан амаа нээж хайрлах болов уу!» гэж бархирсан дуунд мандлын овоолсон дов хөдөлж, хүний зүрх долгилно. Үзвээс энэ бол олноороо хэдийн зөвлөж Торгон Шар, малгайгаа авбал энэ даруй эзэн үг үл авах дохио тул олноороо сөгдөж шахамдуулах арга ажээ. Үүнд Тэмүүжин олны санаа чин үнэнийг мэдэж арга үгүй: 

	«Би нийтийн санааг дагаж хаан суусугай, тийм боловч гурван зүйлийн учир буй. Тэргүүнд хаан сууна гэгч үнэн тэнгэрийн хүү мөн болбол сая болох тул би есөн удаа бэлгэдэж үзээд цөм нийцвэл даруй хаан суусугай!» гэв. Эзэн ам алдсанд бүгдээр баярлаж: «Эзэн хаан суухыг зөвшөөрвөл хэдий гурван зүйл байтугай гучин зүйл боловч улсын хотод үл дагах зүйл үгүй» гэв. 

	Олон түшмэл үзвэл тэнгэрийн хүүгийн төрөлх гэрэл наран саран мэт, богд хүний буянт сүр аянга цахилгаан адил, түмэн хүний үймээн ив чив дарагдав. Гурван давхар мандалд есөн зүйлийн хуур цоор бүрээ бишгүүрийн эгшиг гэгээрэхийн үе тул огторгуй алс далайн тэнд сонстож, цагаан гэрэл дөрвөн зүг сацарна. Тэмүүжин тэнгэрийн хүүгийн гол өргөөнд ирж, тэнгэр газарт хүж зул шатаан ёслон мөргөөд, өөрийн өвөг дээдсийн хаадад хүж зул шатаан ёслон мөргөж, өөрийн төрсөн эх Өэлүн хатны зүг хүж зул өргөн ёслон мөргөж, гар угааж амаа зайлан, дээлийн тоосыг гөвж, сайхан үнэрээр ариулан Торгон Шар, Дай Сэцэн хоёулыг түшиж, гурван давхар өндөр тэнгэрийн хүүгийн лууны ширээнд авирч, чиг өмнө зүг хандаж тэнгэрийн хүүгийн хаан сууринд суув. 

	Олон түшмэд гурван удаа сөгдөж, есөн удаа мөргөхөд тэнгэрийн хүүгийн их хөгжим үүсгэн жүн хэнгэрэг дуурьсан, гурван давхар мандал ба тойрсон их дов хийгээд хорин газрын хүрээнд «Түмэн наст» гэж хашхирсан дуунд уул гол найрлана. Энэ үед гэнэт дээр өргөөний өрхөөс нэг зурвас царын чинээн бүдүүн цагаан гэрэл тунан бууж ирээд Тэмүүжиний өмнө байх ширээнд тусав. Тэмүүжин тэргүүлэн зуун түшмэд бүгдээр үзвэл гэрлийн доор нэг хас аяганд дүүрэн ус мэлтгэнэн ширээнд тусав. Тэмүүжин авч үзвэл хир үгүй ариун ус мэт, үнэр нь хэтэрхий анхилмал, амсаж үзвэл нэг зүйлийн хэлж болш үгүй сайхан амттай, Төдий дээжийг нэг цөгц авч үлдсэнийг зооглов. Хажуугаас Хасар, Бэлгүдэй үзээд «Хүртээнэ үү?» гэж гуйсанд Тэмүүжин зооглож үлдсэн хагас оочийг хоёулд өгч «Хувааж ам хүр!» гэж шагнаж өгвөл алины аманд ч эс оров. Үүнд хоёул гайхаж аягыг гэдрэг эргүүлж барив. Аяга Тэмүүжиний гарт ормогц тэр рашаан мөнхүү аяганы ёроолоос давлан гарч ирэв. Тэмүүжин нэг ам оочвол бас үлдэх тул Тэмүүжин дөрвөн хүүгээ дуудаж, өөрийн гараар алтан халбага барьж хүн бүрийн аманд ам хүрүүлбэл, Өгөөдэйгөөс бусдын аманд орсон үгүй гэнэ. 

	Төдий Тэмүүжин толгой дохиж, олон түшмэдийн зүг: 

	«Манай Бет улс угаас мөн хойд улсын төдий билээ, одоо гадаад улс хориод илүү дагасан тул улсад мөн өөр нэр өргөвөл зохино. Улсын нагац Дай Сэцэн, тэргүүлсэн түшмэл Торгон Шар, бичиг тамгыг хамаарах Тататунга, Чандгана Сэцэн, Ходаан Бэхи, Зэлмэ, Оюун гуа, Оюут Сэцэн, Сайхан Сурталт, Дэчинхорлоо, Ялгуусан нар улсын нэрийг зөвлөж айлтга!» гэж зарлиг буулгав. Олноор зөвлөж байтал энэ үед зүүн зүг гэгээрч, таван өнгийн хувилгаан шувуу нисэж ирээд, их өргөөний дээр сууж «Чингис Чингис» гэж есөн зэрэг донгодож нисэн явав. Үүнд олноор зөвлөн тогтож Дай Сэцэн орж: 

	«Богд эзэнт тэнгэр эцэг есөн зэрэг Бэлгэ соёрхож хаан сууринд суухад хувилгаан шувуу гурван зэрэг ирж «Чингис Чингис» гэж дуудсан тул тэнгэрийн бошгоор улирлыг нээсэн Богд баатар хаан» болсон тул Богд эзэн хүний сод «Чингис богд» хаан гэвэл зохино. Богд эзэн гучин хоёр жил хаа хүрэвч тэр улсад хүндлэгдэн эрхлэгдэж, эзэн бүр ирж манай Бет улсын зуун түмнээ эртний монголжих аймгийг эзэлсэн Мон нэрт улсын голд чуулган чуулж, есөн өрлөг тэнгэрийн бэлгийг гуйж, хаан ширээнд суусан тул манай энэ улсыг хүндлэгдэхийн дээд «Хөх Монгол Улс» хэмээсүгэй!» гэв. 

	Дараа өдөр Чингис хаан Мухулай, Боорчитой зөвлөн: 

	«Улсын хотлоор намайг эрдэм үгүй байтал хэтэрхий өргөж хаан сууринд суув. Одоо доорд түшмэдийн сайныг хянан ялгаж, зэрэг цол өргөвөл зохино. Гагц одоо хэнээс эхэлнэ?» гэсэнд Мухулай Боорчи хамтаар: 

	Эртний үгэнд «Төрлийг түмний хойно “бүү” хоцруул, ургийг олны хойно бүү болго, сайдыг санааны туйлд битгий хүрүүл, түшмэдийг туйлын суудалд битгий хүргэ» гэжээ. Төрөл төрөгснийг түмний өмнө өргөж ураг садныг олны өмнө илгээвээс төрөл төрөгсөн ураг саданд хорсол занал үгүй болно, сайд түшмэд басаж атаархан үл чадна. Жич сайд түшмэдийг санааны туйлд хүрүүлж, жанжин баатарчуудыг туйлын суудалд хүрүүлвэл сайд түшмэд жанжин баатарчууд санаа ханаад урагш чармайн зүтгэх хүч үгүй болно гэв. Чингис хаан баясан зөвшөөрч, жилийн сүүлд гурван өдрийн их хурим хуримлаж, олон төрөл төрөгсөн, ураг садан, сайд түшмэдийн зэрэг цолыг өргөмжлөв. 

	 

	
XXXVI. ХАРЦГАЙ ШУВУУГААР НӨХӨРЛӨСӨН НЬ

	Их Монгол Улсын Чингис хааны хоёрдугаар он, улаагчин туулай жил (1207)-ийн намрын тэргүүн сард Ли Чили хоргыг хамгаалах Дүн Жиюүн, Люве Зи Чен хотыг хамаарах Лиу, Фу, Лиу Жүн Лу нараас мэдүүлэл ирэв. Бичиг тамгын сайд Дэчинхорлоо, Ялгуусан, Тататунга, Сайхан Сурталт нар бичгийг үзвэл, Сия улсын эзэн Эй Ан Чиуван таван түмэн цэрэг ялгаж монгол улсаас өшөө авч Люве Зи Чен хот, Ли Чили хоргыг булаахаар ирэхийг гурван жанжин сонсож, яаран туслах цэрэг гуйж илгээсэн ажээ. Энэ Дүн Зиюн, Лиу Фу, Лиу Зүн Лу энэ гурав бол уг нь Алтан улсын хойд хязгаарын сэргийлэн сахих жанжин байжээ. Дотоодын самуунд шахагдан Тэмүүжинд дагасан юм. Төдий Жонон Юуваншувай Мухулай, зүүн этгээдийн Юуваншувай Боорчи нар жич өдрийн төрд зуун түшмэд мөргөж барсан хойно, Чингис хаанд Сия улсын учрыг мэдүүлэв. Чингис хаан: 

	«Сия улс хэдий Алтан улстай сочуу байсан боловч бас гадаад бага улс бөгөөд эртнээс бус улстай сүлбээлэн мөхөс хүн надад осолдож өөр улсад цэрэг тусалсан ял буй, тиймээс би Сия, тэдний Люве Зи Чен, Ли Чили зэрэг газрыг авсан билээ. Тэр одоо бас буруугаа мэдэх үгүй байн байн ирж халдан довтлох тул дайлах үгүй болбол үл болно. Та нар дайлж авах аргыг хянан зөвлөж мэдүүл, мөхөс хүн би биеэр дайлахаар очно» гэв. Жонон Мухулай төрөөс бууж, Тайфу Буурал, тайпуу Андун, Тайфу Зэлмэ, тайфу Сайхан Сурталт дөрвүүлд зуун морьтныг өгч, Сия улсын баруун өмнө байх Чилжиши аймаг, түүний чиг баруун этгээдэд байх Эдинэр аймаг, түүний баруун хойд хязгаарт байх Алаг дээлт аймагт очиж, олох алдах, ашиг зовлонг тодорхойлон тоочиж хэлээд сэнхрүүлэн сургаж, Сия улсад цэрэг битгий тусал гэж явуулав. Зүүн этгээдийн Юуваншувай тайфу Боорчи, тайпуу Чулуун хоёулд Сүбээдэй, Хуйлдар хоёр их жанжныг дагуулан өгч, доор нь Болу, Үүлэн Чарви нарын зургаан жанжныг өгч, хоёр түмэн цэргээр урьд Ли Чили хорго ба Люве Зи Чен хотод очиж сахин, Сия улсын ирэх цэргийг сэргийлэн бэлтгэж, хүлээ. Дагалдаа хааны бие цэрэг авч Сия улсын захад орно гэж таван хоногийн эцэст Боорчи, Чулуун нарыг мордуулав. 

	Төдий шар шүхэр хөдөлж, цагаан тугийг залан гаргаж, хааны бие архи сацан бэлгэдэн тахиад алтан хас харжигнан хэнгэрэг бишгүүр дуурьсаж, бууны дуун гурвантаа түрхэлмэгц их Монгол улсын арван түмэн цэрэг баруун өмнө зүг уул далай нүүх мэт Сия улсын зүг дайлахаар мордов. 

	Тэндээс Боорчи, Чулуун нарын хошууч цэрэг Ли Чили, Люве Зи Чен хоёр газарт хүртэл Сия улсын Ли Юн Юуваншувай болж, таван түмэн цэрэг авч хэдийн ирж, энэ хоёр газрыг хааж хэд хонож, хоёр газар үхэн тулавч, хүч хүрэлцэх үгүй хараахан шахамдан дагах нь өглөө үдшид хүрчээ. Боорчи даруй цэргийг хоёр анги хагасалж, Чулуун Ли Чили хоргыг хаасан цэргийг шөнө дөл хүрээг даран оров. Дотроос Монголын жанжин Дүн Жиюүн туслах цэрэг ирснийг мэдээд буу талбин алан гарсанд, Сия улсын цэрэг туслахаар ирсэн цэргийнхээ зүг дайлж, дотроос гарсан цэргийг эс сэргийлснээр Сия улсын цэрэг араас самууран үүсгэв. Чулуун гэнэт цэргийг хураасанд Сия улсын цэрэг зам олж, сая дутааж, шувтлан гараад таван газар явсан үгүй Чулууны шөнө өрүүлсэн ониулуудад хүн морьтойгоо унав. Монгол улсын цэрэг хамт нийлж даран орж, туг хиур, зэр зэвсэг, хуяг дуулга, эмээл хазаар, олзолсон нь найман зуугаад илүү цэрэг болж, Сия улсын цэрэг хараахан дутаахад Боорчи, Чулуун нар Сия улсын цэргийн дээл хувцас, хуяг дуулга, туг хиур, морь зэвсгийг өөрийн цэрэгт халан өгч, Люве Зи Чен хотын зүг очив. 

	Замд Люве Зи Чен хотыг сахисан Лиу Юн Лү, Лиу Фо хоёул хотоо автаад гурван мянган цэргээр ирэхэд учрав. 

	Боорчи даруй түүний биед Сия улсын хуяг дуулгыг халан өмсгөж, хоёр түмэн цэргийг гурван анги хувааж, хуурмаг Сия улсын дарагдсан цэрэг болгон шөнө дүл Люве Зи Чен хотын өмнө хаалга, зүүн хаалга, баруун хаалганд очиж, Боорчийн цэрэгт дарагдаж ирэв гэж хашхирав. Сия улсын Ли Юнгийн цэрэг олж хараахан Ли Чили хоргыг хаахаар очсон мэдээг авахад холын туршуул: Манай цэрэг Ли Чилийн хоргыг авах шахтал Монгол улсын Боорчи, Чулуун нар ирж, манай цэрэг дарагдав гэж мэдүүлж, дагалдаагаар хотын хаалга бүрд дарагдсан цэрэг бутралдан хүрч ирэв. Хойноос Монголын цэрэг хөөх нь маш шахам гэж уламжлан мэдүүлсэн Ли Юн: «Зул шатааж үзэж сая оруул! Ли Чили хоргод байлдахаар очсон Зеу Чиний тэмдэг зэв хэрхэв?» гэж асуулгав. 

	Гадна хот сахисан цэрэг Зеу Чинийг асуусанд олон цэрэг «Манай дээд жанжин Монголын цэргийн өрсөн нүхэнд унаж үхэв. Тэмдэг зэв нь энд буй!» гэж дээсээр уяж оруулав. Ли Юн бас сэжиглэж үзэхүл үнэхээр цөм өөрийн цэрэг тул яаран хаалга нээж оруулав. Олон цэрэг хаалга нээмэгц тэмцэлдэн орж сонсвол хойноос Монголын нэхэх цэргийн хашхиралдах дуун гарах тул шинэ дутааж ирсэн цэргийг хувааж, хотыг сахиулсугай гэж зарлав. Гэнэт бууны дуун гарч, хотод орсон цэрэг Ли Ченийн цэргийг алан үүсгэв. Боорчи даруй Лиу Юн Лү, Лиу Фу хоёулыг захиран өмнө асарт авиран гарсанд яг Лиу Юнгийн уруу бууж ирэхтэй учирч, Ли Юн нарыг цавчин алж, жич дагасан цэргийг алан сарниулав. Энэ үед Сүбээдэй баатар, Хуйлдар хошууч хоёул зүүн, баруун хоёр хаалгыг сахиж, хотын дотор Болу, Үүлэн Чарви нарын найман жанжин дөрвөн зүгт хоёр хоёроор олон цэргийг тэргүүлэн Сия улсын цэргийг хөөж ална. Өмнө хаалганы Ли Юн нэгэнт алагдсан тул Боорчи цааз зарлан дагагсдыг битгий ал гэж, тэнгэр гэгээртэл Люве Зи Чен хотыг тогтоон авав. Боорчи, Чулуун яаманд орж суугаад хотыг авсан боловч одоо нэгэнт гэдрэг олсон учир шалтгааныг нарийвчлан нугалбар бичиг бичиж, Болу, Үүлэн Чарби хоёулд бариулж, Лиу Юн Лү, Лиу Фу хоёулыг дагуулан өгч, хааны их цэргийг угтан залахаар явуулав. 

	Чингис хаан их цэргээр Сия улсын зах ортол холын туршуул ирж, Ли Чили хорго автах шахсаныг цэрэг салгаж байлдан, бас Люве Ли Чен автсанд Боорчийн цэрэг байлдахаар очсоныг мэдүүлэв. Дагалдаа, Болу, Үүлэн Чарби ирэн бодрол бичгийг өргөн барив. 

	Тэндээс Чингис хааны их цэрэг Ли Чилийг дайран Люве Зи Чен хотод хүрч ирэхэд замын гудас урьд эргүүлэн ирүүлсэн олон хятад иргэн хүжийн ширээ бэлдэж, мөргөн угтах нь зам зээл дүүрчээ. Будаа буурцаг, малуд цай, шөл хүргэж ирсэн маш олон, тэдгээрийг цөм олон цэрэгт шагнан Чингис хаан: «Энэ иргэд харин ачийг тэмдэглэх ажээ!» гэж сайшаав. Жич хэлэх нь: Ли Юнгийн таван түм цэрэг Монголын хошууч Боорчи, Чулуун нарын цэрэгт илт дарагдаж, хагас хуяг ч үлдсэн үгүй ба хойноос бас Монголын Чингис хаан их цэрэг авч дайлахаар ирэхэд Сия улсын эзэн Ли Ан Чиуван их л гэлмэж, яаран их хэнгэрэг цохиулж, түшмэдээ цуглуулж, Монголтой тулахыг зөвлөв. Тэргүүлсэн түшмэл Вей Мин Лин гүн: 

	«Тэр нэг болхи бүдүүлэг улс хэдий баахан шинэхэн байгуулсан омог хүч байвч, бид арга хэрэглэж баривал нэг удаад даруй зүрх хэмхэртэл аюух болно!» гэв. Хажуугаас Гоо Лин гүн: «Энэ үг чивхийтэл миний санаанд нийцэв, энэ хэдэн жил манай цэрэг Монголоос маш аюужээ. Бусад сайдыг амлан гаргавал цөм хэлбэрэн хэлж хэрэг үл бүтээнэ. Нэн одоо Ли Юн, Зеу Цан хоёр жанжин алагдсанд манай цэрэг хэтэрхий аюужээ. 

	Эзэн өршөөхүл сайд надад арван түмэн цэрэг өгч, тайфу түшмэл Шибишийг хавсруулан өг. Би хэдий Монголыг бүрэн алж, үндсийг нь тасалж үл чадавч энэ өдрөөс хойш үүрд манай эсрэг хандах үгүй болгосугай!» гэв. 

	Төдий хотыг хааж байлдахад Чингис хааны их цэрэг мөнхүү хүрч ирэв. Мухулай дийлсэн хүчинд хэнгэрэг дэлдэн, хотыг байлдсугай гэтэл Чингис хаан: 

	«Түр байз! Энэ хот хойд бие уулыг түшиж суусан тул бид урьд ууланд авирч, хотын доторх цэрэг иргэний байдлыг үзсүгэй!» гэж хамт морь унаж, уулын оройд гарвал Олгой хотын дотор гагц бишгүүрдэн жаргалдана. Чингис хаан Мухулайгаас: «Чиний санаа энэ хотыг хэрхэн байлдсугай гэнэ?» Мухулай: 

	«Энэ хотын амьсгал лав хүчинд дарагдана» гэж даруй үүлэн шат гучин дөрөв хийж, хотыг чиглэн давах их зүрхэт наян найман цэргийг шалган гаргаж, олон цэргээр гагц өмнө хаалгыг хүчлэн байлдуулж, хотын гурван этгээдийн цэргийг цөм өмнө этгээд зүг татав. Наран унасны хойно Монголын цэргийн байлдах нь улам чанга болсонд Гоо Лин гүн их л сандарч, хойно байх гурван этгээдийн цэргийг цөм шаардан өмнө этгээдэд туслуулав. Энэ үед Мухулай тэмдгийн галыг шатааж, их бууг талбиулмагц хотын зүүн баруун хойд гурван этгээд олон цэрэг үүлэн шатыг нэг арван хоёр шатыг босгож, тэргүүлсэн цэргийн хүн давж гаран сүр үзүүлэх хэдэн цэргийг цөм цавчин унагав. Үүнд Монголын цэрэг шат өөд гарах нь олон шоргоолж модонд авирах мэт, удсан үгүй хэдэн мянган цэрэг шатаар даван гарч хот дотор орж, шууд өмнө хаалганд асарт мод чулуу цохих, цэргийн араас байлдан оров. Сия улсын цэрэг Монголын цэрэг нэгэнт хотод орж ирснийг үзээд, цөс хэмхрэн дөрвөн зүгт сарнин тархалцав. Хотод орж ирсэн цэрэг яаран хаалга сахисан цэргийг алж, өмнө хаалгыг нээж, их цэргийг угтан оруулав. Гоо Лин гүн Шибишитэй нэг анги цэргийг авч, хойд хаалгаар оргон гарч Зүн Сүн Фүгийн зүг дутаан очив. 

	Төдий нэг шөнө хаалгыг сахиулж, жич өдөр хотын олныг тогтоож, сая Чингис хааныг залж Олгой хотод оруулав. Энэ хотод 

	Шан-ши мужийн олон баячуудын ар газрын зоосыг хураах их арилжаа байх тул үнэхээр баян элбэг, иргэний гэр зургаан түм илүү, сан хөмрөг дүүрэн бялхмал, төдий сан хөмрөгийг байцаан авч, сангийн амууг гарган олон иргэнд түгээж өгөв. 

	Түүнээс Монгол улсын цэрэг их л олз омогтой улсдаа буцаж иртэл, Боорчи, Зэлмэ, Андун, Сайхан Сурталт нар хэлэлцэн Чилчиши улсын эзэн Цагаан, Эдинэр улсын эзэн Ашигт, Алаг дээлт улсын эзэн Найрал нар Сия улсад цэрэг үл туслахаар үл баран, дуртайяа монгол улсад дагах бичиг бичүүлж, гурван улс нийтээр тэргүүлсэн түшмэдээ элч болгон хүн алба барьж ирэв. Мухулай их л баярлан Боорчи нартай гадаад улсын элч түшмэдийг авч, төрд гаран хаандаа бараалхилэн мөргүүлж, улс бүрийн өмнөөс хүргэж ирсэн бэлгийг эргүүлэн, бодрол бичгийг бариулав. 

	Хүнд бэлгийг цөм нар, саранд үзүүлж дэлгэн, долоон өдөр болгон хураан авуулав. Эдинэр улс, Алаг дээлт улсаас нэрт, гайхамшигтай хараацгай шувуу барив. Тэр хоёр улсын уул, хот, мод, шороо хатуу тул нэртэй хараацгай гардаг ажээ. 

	Чингис хаан их л баясан бэлэг илгээв. 

	 

	
XXXVII. ХАНГАЙ УУЛАНД ЧИУИ ЦОЛИУИГ ЦАВЧСАН НЬ

	Их Монгол улсын Чингис хааны гуравдугаар он, шар луу жил (1208)-ийн зун, Алтаншагайгаас нэг нугалбар мэдүүлэв. Түүний үг нь: 

	«Миний ах Чиуи Цо Лиуи биеэ Хас хаан гэж өргөмжилж, Илдаш мөрний Тодтой цэрэг боловсруулан, нэгэнтээгүүр бас түүний ураг Хятан улсад элч илгээж, гурван түмэн цэрэг гуйж олов. Туршуулаас сонсвол Чиуи Цо Лиуи урьд намайг арилгаж дагалдаа хаантай халдсугай гэж буй» гэжээ. Чингис хаан Тодыг дайлахаар тогтож: 

	«Би одоо Илдаш мөрөнд дайлахаар очвол тэнд бас Хятан улсын хавсарсан цэрэг байх тул, чи миний хоёр хүү Зочи Цагаадай ба Фу Ма Ла Цэцэг нарын хамт зүүн этгээдийн Юуваншувай Боорчитой улсыг сахиж Хятанг сэргийлэх тул, би их цэргийг авч тайфу Юуваншувай Мухулайтай Илдаш мөрөнд очсугай!» гэж зарлиг буулгаж, намрын тэргүүн сарыг хүлээж цэрэг мордохоор тогтов. 

	Жич залгаж хэлэх нь, намрын тэргүүн сар болмогц, Мухулай их цэргийг шалгаж, Сия улсад мордсон жагсаалыг бүрэн хэрэглэж, жанжин цэргийг нэг адилаар авч, долоон сарын арван таванд Чингис хааны их цэрэг хөдлөв. Гагц Боорчи, Буурал хоёулд улсыг тушаан, Тогтонго баатрыг хошууч болгон, их баруун, хойд зүг мордов. Алтаншагай өөрийн цэргээ шалгаж, Солонгуа, Сайхан Хүр хоёр эм ба жанжнаа авч, баруун өмнө Хятан улсын захыг сэргийлэн сахиж, Илдаш улсын Хятанд ирэх замыг тосов. Тэндээс Монголын цэрэг захын дотор түргэлэн явж, хэзээ зах гарч, сая их цэргийг шаардан намрын дундад сард Вэйл аймгийн зах оров. Энэ мэдээг Чиун Цо Лиуи ба Тод нар хэдийн сонсож, урьд Вэйл аймгийн эзэн Хувьт Хуад мэдээ илгээж, хоёр түмэн цэргийг улсын захад бэхэлж хүлээ гэв. Хувьт Хуа өөрийн түшмэдийн зүг: 

	«Одоо хэрхвэл сайн?» гэсэнд Боолго Сэцэн, Дурбай мэргэн гэх хоёр сэцэн нь Чингис хааны агууг нэг зэрэг тоочиж: 

	«Эзэн эдгээрийг мэдэж дуугүй суух нь тэргүүнд бие амар, хоёрт олон цэргийн завшаан, гуравт удтал жаргах бэлэг» гэв. 

	Энэ үг Хувьт Хуагийн уг сэтгэлтэй маш нийцсэн тул даруй дагах бичиг бичүүлэн, барих албыг таван зуун тэмээнд ачаалж, 

	Боолго Сэцэнд тушаан өгч, Монголын цэргийг угтахаар илгээв. Чингис бичгийг үзэж бараад Боолго Сэцэний зүг: 

	«Чиний эзэн угаас над өө, өшөө үгүй. Одоо бас цагийг дагаж, над туслах нь гавьяа байх биз. Ямар ял буй?» гэв. Боолго Сэцэн: «Хаан эзэн айлдан өршөөх болов уу, «Хий үл нэвтрэх хэрэм үгүй, гэрэл үл нэвтрэх өргөө үгүй» гэгчээр манай эзэн эрт Найманы цэрэгт нэг удаа очоод хааны цэргийн сүр жавхланг үзмэгц даруй шөнөөр оргож дутаан, харьж ирэв. Тэр удаа Найманы хаан үхэв. Одоо бас Тод, Чиун Цо Лиуи нар манай улсыг дайрч хамт нийлсүгэй гэхэд дагах үгүй гэхүл тэдний дайсагнахаас аюуж, аяыг даган үгийг хүлээсэн ажээ. Одоо санамсар үгүй Тэнгэрийн цэрэг хүрч ирсэнд эс дагавал болох үгүй болсон тул урьд хойд ял бурууг бүрэн гаргаж өргөн айлтгана. Тэнгэр эзэн хэрэв хэлтрүүлбэл бид амиа тэвчиж зүтгэсүгэй!» гэв. Чингис хаан: 

	«Эрт үед адил улс харилцан туслах ба одоо бас эрж дагахаар ирэх нь арга үгүй хэрэг. Энэ хэнд ч харьяа үгүй, үүнээс хожим хичээн дагавал барав!» гэсэнд Боолго Сэцэн толгойгоо хавдтал мөргөн гарч ирээд мөн шөнө даруй нөхөр сэлтээ авч, довтлов. 

	Монголын цэрэг хэдэн өдөр явж, Вэйл аймагт хүрсэнд, Хувьт Хуа замын хажууд мөргөн угтав. Чингис хаан тэтгэн босгож, зэрэгцэн явж, үг асуухад Вэйл аймгийн эзэн, түшмэд хамар борхирон нүднээс нулимс унагаж: 

	«Олны хэлэлцэх, тэнгэрийн хүү гэснийг энэ өдөр нүдээр олж үзэв. Энэ бие хэмхрэхийг болох биз! Энэ сэтгэл үл хувилна» гэв. Чингис хаан: 

	«Үүнд ямар гайхалтай газар буй. Хаан хүний нэрийг үүрсэн тул арга үгүй хаан хүний явдлыг дуурайх буй. Над юуны хаан хүний үнэн эрдэм буй!» гэв. Төдий Хувьт Хуа хотдоо угтан оруулж, сан хөмрөгөө нээж, Монголын цэрэгт хүнд шан талбиж, цэргийг хэдэн өдөр амруулж, өөрийн бие өмнө хошууч болж, Илдаш мөрний зүг ирэв. 

	Түүнээс Чиуи Цо Лиуи Хувьт Хуагийн Монголын цэргийг угтаж дагасныг сонсож, их л хорсон: 

	«Сонсохул Монголын цэрэг арван түм илүү гэнэ, Бидэнд хот, хэрэм үгүй. Энэ хөгшин ядуулаг зургаан түмэн цэргээр Монголын шалгадаг цэргийг яахин тулж чадах буй?» гэв. Тод: 

	«Үхэх, амьдрах энэ удаад болов. Цэрэг ирвэл тулах биз! дутаах ёс буй юу? Одоо миний харьяат цэргийг авч урьд Иль хотыг булаан авч, Монголтой тулсугай! Хэргийг алгуурлаж болох үгүй!» гэв. 

	Даруй зөвлөн тогтож, олон цэргээ тавь, жараар шалгаж, тариалангийн ард ба арилжааны хүний ёсоор засаж, хуяг, дуулга, зэр зэвсгийг тэргэнд нууж, хотод оров. 

	Иль хотын Баву хотонгийн туршуул хэдийн Илдашийн цэрэгт байсан тул тэдгээр ардын орохыг хүлээн нэгжин барьж алахад сүүлийн ард арга задарсныг мэдэж, дутаан ирэв. Тод яаран цэргээ тэгшлэн байлдахаар иртэл Илийн цэрэг угтан гарч ирээд, хэд хэдэн удаа байлдаж, хараахан дийлж, дийлэгдэх ялгарах үгүй байв. Энэ үед Монголын цэрэг хүрч ирсэнд Чиуи Цо Лиуи, Тодын цэрэг ар өвөрт цөм дайсан болж, яаран буудлаа эвдэн буруулсугай гэтэл Вэйл аймгийн цэрэг тэргүүлэн Тогтонго баатрын хоёр түмэн цэрэг бас даран орж ирэв. Дагалдаа Чингис хааны их цэрэг мөн хүрч ирээд, Мухулай газрын байдлыг хэмжин, хол ойрыг шинжиж, усыг харж, уулыг ивж хүрээ буув. 

	Иль хотын Си Иуи улсын их түшмэл Баву Монголын цэргийн хүрээнд ирж, Чингис хаанд сөгдөж: 

	«Хол улсын бүдүүлэг ард хааны царайг үзсэн нь хожимдсондоо гомдоно, түшмэл би дуртайяа дагаж алба барин, энэ удаагийн дайнд туслахыг хүснэ!» гэсэнд Чингис хаан их л сайшааж, хурим хүртээн дайлуулав. Хурим дээр Баву жонон Мухулайн чихэнд хэдэн үг шивгэнээд архи ууж байсаар гэнэт үг булаалдан, дуун өндөр болж, Баву биед нуусан зэвсгээ гарган, хэт зөрөгч болон дутааж гарав. Мухулай гагц хурдан барь гэхээс биш бие хөдлөх үгүй, Баву хэдийн морио унаж дутаан хотдоо оров. 

	Хоёрдугаар өдөр Монголын цэрэг хойноос очиж, Иль хотыг хаав. Баву яаран шөнө дүл Тод, Чиуи Цо Лиуи-гийн цэргийн хүрээнд элч илгээн, тэдний цэрэгтэй нийлж, хамт хотыг сахисугай гэсэнд, Тод мөн ослоос аюух цаг тул даруй хүлээж аваад ирсэн элчийг хариулав. Баву хотын дээр гарч: 

	«Би угаас танай Монголд дагасугай гэж санасан тул сая очсон билээ. Танай жонон харин миний сайхан санааг эс мэдэн намайг сэжиглэж, цэргийн хүрээн дотор сүрээ гаргаж, намайг барьж алсугай гэхэд би сая дутааж ирсэн билээ. Та хэрэв манай улсыг бүрнээр оруулан авсугай гэвэл цэргээ ухрааж манд гурван өдрийн чөлөө өг, бид хотын хотлоор зөвлөн тогтож, хаалга нээж дагасугай!» гэв. Мухулай даруй цааз зарлан цэргээ ухрааж буув. Жич өдрийн шөнө дүлд Баву хотыг нээж, Чиуи Цо Лиуи, Тод нарыг удирдан хотод оруулахад, Тод цэргийг тэргүүлж, хотын хойд хаалгаар орж ирэв. Чиуи Цо Лиуи цэргийн сүүлийг хамгаалан явтал цэрэг хагас орсон үгүй, гэнэт хотын дотор гал шатаж, буу дуурьсан, цэрэг гэдрэг дутаан гарч ирэв. Чиуи Цо Лиуи аргад унаснаа мэдэж хагас цэргийг авч буцан иртэл Монголын их цэрэг хэдийн хөндөлдөн тосож ална. Чиуи Цо Лиуи их л аюуж, яаран хүнд хаагдсан газрыг шувтлан гарч, тэргүүн эргэж үзвэл хотын дотроос бас нэг анги цэрэг гарч ирэв. Лавлаж үзвэл Бавугийн цэрэг тул яаран зүүн өмнө зүг буруулан очив. Төдий нэг түмэн цэргийг авч, хүрээнд ирвэл, хүрээг хэдийн Монголын цэрэг эзэлсэн тул бие эргэж, бас зүүн зүг дутааж сая хөвч уулын доор хүртэл, гэнэт буу дуугаран, Монголын дөрвөн жанжин гарч, дүгрэглэн хааж байлдав. Чиуи Цо Лиуи яаран хуяг дуулгаа таягдаж, сул цэргийн янзаар чимж, ойрх мянга шахам цэргийг авч, хаагдсан газрыг шувтлан гарч, Хятан улсын зүг дутаан очив. Үзвээс энэ бол Бавугийн өргөсөн арга ажээ. Тэр Мухулайтай зориуд хэрэлдэгч болон дутаан гарсан ба Мухулай түүний хойноос очиж, Иль хотыг хаасан нь цөм Чиуи Цо Лиуи, Тод нарыг итгэмжлүүлсэн арга болно. Хойно хотыг хаахад Тогтонго баатар, Алх, Сүх хоёр жанжныг авч, гурван зуун цэргийг дагуулан шөнө хотод орж бүгээд, Тод, Чиуи Цо Лиуи нарыг хотод удирдан оруулав. Төдий сая хотын дунд хүртэл буу талбин Монголын бүгсэн цэрэг ба Сиу Иуин цэрэг хамт гарч, Тодыг тосож байлдав. Тод бууны дуунд их л сочиж, яаран эргэж гарсугай гэтэл хаалганы дээр олон цэрэг үймэлдэж, хойд хаалганы их төмөр даруул унаж ирэв. Тодын хотод орсон цэрэг хэдэн зуугаас хэтрэх үгүй тул бүгдээр их л үймэлдэж, хэрхэхээ мэдэх үгүй байхад Тогтонго баатар Тодтой эс тулан учрав. Тод зэвсэг хөдөлгөн байлдан орсонд Тогтонго баатар дэм илд далайн тосон авч, хорин удаа тулсан үгүй Тодын толгойг тас цавчив. 

	Төдий Тогтонго баатар ба Алх, Сүх нар Чиуи Цо Лиуиг эрэхэд Майлжийн олон цэрэг байлдавч гарч чадах үгүйгээ мэдээд зэр зэвсгээ орхиж дутаав. Чиуи Цо Лиуиг байцаавал цэргийн сүүлд буй, хотод орж ирсэн үгүй гэх тул даруй хотын хаалгыг нээн эргэж иртэл, сүүлийн цэрэг хэдийн гэдрэг буруулаад гурван анги болж, их л самуурав. Мухулайн цэрэг, Си Иуин цэрэг цугаар нэхэн очиж алахад Чиуи Цо Лиуин цэрэг самууран бага хагас дагав. 

	Төдий хөвч уулын доор хүрвэл Монголын Болу, Үүлэн Чарви, Хүдэр Бүс, Хүрэл Бүсийн бүгсэн цэрэг Чиуи Цо Лиуин их цэргийг хааж, мод тогшин самуун сум талбиулав. Чиуи Цо Лиуин олон цэрэг: «Манай эзэн хэдийн дутааж гарав. Бид одоо дагасугай, амийг хэлтрүүлнэ үү?» гэж бархирна. Мухулай цааз зарлан Майлжийн цэргийн зэр зэвсгийг хураалган авав. Жич өглөө тоолж, тоог авбал дөрвөн аймгийн дагасан цэрэг нийт хоёр түм зургаан мянга илүү хуяг зэвсэг дөрвөн түм илүү байв. 

	Даруй цааз зарлан Сүбээдэй, Зүлгэдэй, Хилүгэн, Хуйлдар дөрвүүлд дөрвөн мянган болд хүчтэй цэрэг өгч, Чиуи Цо Лиун хойноос нэхүүлэн илгээгээд их цэргийг сая хураан тэгшилж, хүрээнд эргэж дагасан цэргийг хураан захируулав. Илдашийн нэг аймгийн их бага хүнд нарийныг бултаар цөм олж авав. Төдий их цэрэг бүрэн дийлж, Вэйл, Иль хоёр улсыг дагуулан, баярын ёсоор хэнгэрэг дэлдэн их цэрэг эргэж буугаад хэдэн өдөр амарч, намрын дунд сарын арванд их цэрэг улсын зүг мордов. 

	 

	
XXXVIII. АМБАГАЙ ХААН АЯНГЫН ХУТГАНД АЛАГДСАН ИНУ

	Сия улсын эзэн Ли Ан Чиуван уржнан жил Монголын цэрэг дайлахаар ирэхэд аливаа зүйлд бэлтгэж завдсан үгүй тул Лиу Бүве Линг эрүүлэн дагах бичиг бариулж, алба барин хууран дагасан билээ. Нөгөө талаар Гоо Лин гүнг зах нийлсэн улсуудад элч болгон илгээж хамтаар цэрэг нийлж Монголтой байлдсугай гэсэнд Монголд дагах нь дагаад, хувиа хөөх нь хөөгөөд цэрэг туслах үгүйд Гоо Лин гүн их л цухалдаж, Тангудын хойд биед байх Сартагчин улсын эзэн Амбагай хаанд очиж Монголтой байлдахыг зөвлөв. Амбагай хаан их л баярлан: 

	«Тэр жил Монголын эзэн Тэмүүжин хүү Тангууд, Хотон, Төвөдийг оруулж аваад эргэхдээ намайг мөн аргадахаар ирсэнд би түүний элчийг ичээн илгээв. Тэр лав намайг занана. Би эрхбиш түүнтэй эрэгчин эмэгчнийг ялгасугай гэв. Гоо Лин гүн тэнгэрийн цэрэг олсон мэт баярлаж, яаран ирж эзэн Ли Ан Чиуванд мэдүүлж, Амбагай хааныг залан ацарч Сия улсын өндөр ууланд их буу талбин ах дүү болов. Амбагай хаан нас дүү тул дүү болж, өмнө нь явсугай гэж Сартагчиндаа ирж, улсын цэргээ бартал шалгаж, арван түмэнд хүргүүлж, Ли Ан Чиуванд мэдээ илгээв. 

	Төдий Ли Ан Чиуван цэргийн эрхийг Гоо Лин Гүн, Шибиши хоёулд бариулж, улсын цэргийг бартал шалгаж, нийт дөчин түм болж, Амбагай хааны цэрэгтэй тавин түм болгов. 

	Тэгээд нэгэнтээгүүр Монголд халдан байлдах бичгийг илгээгээд, хойноос Гоо Лин гүн Шибиши хоёул арван түм цэргийг авч Монголын Олгой хотыг булаахаар очив. Хотыг сахисан Монголын жанжин Лиу Зүн Лү туршуулаас үүнийг олж сонсоод, улсад учрыг мэдүүлэн илгээж, жич Люве Зи Чений Лиу Фо, Ли Чили хоргын Дүн Жиюн хоёулын цэргийг сэмээр дуудан ацруулж, Олгой хотын хамаг сангийн эл зүйлийг цөм хурааж тээж битүүмжлээд, олон баян иргэдийг Люве Зи Чен хотод аваачиж, өөрөө хоосон хотыг цэргээр сахиж суув. Сия улсын цэрэг гэнэт хүрч ирээд байлдах нь маш хүчтэй тул хот сахисан зургаан мянган цэрэг юуны тулж чадах ажээ! Гурван өдөр аргацан байлдсанд Сия улсын цэрэг мөн, ядангиран унтсан чөлөөнд шөнө өмнө хаалгыг нээж өгөөд хойд хаалгаар гарч, хаасан цэргийг шувтлан Люве Зи Ченгийн зүг ирэв. Сия улсын цэрэг хотыг эзэлсэн тул нэхсэн үгүй. Удалгүй бас Амбагай хүрч ирсэнд Гоо Лин Гүн их л баярлаж, даруй түүнийг Люве Зи Чен хотыг авахаар оч гэж илгээв. 

	Тэндээс Лиу Зүн Ли-гийн элч хараахан довтлон явтал Чингис хаан хэзээний есөн энгийн ажнай морины бүрэн жагсаалаар Сия улсын зүг ирэхэд учирч, Юуваншувайн цацарт мэдээний бичгийг барив. Мухулай бичгийг үзээд Олгой хотыг төдийхөн цэргээр хүн сахиж автахаас эрт хотын доторх баян иргэдийг хөөж ацарсан нь үнэхээр мэргэн арга гэж Чингис хаанд айлтган Лиу Зүн Лугийн хотыг алдсан ялыг хэлтрүүлэв. Элч буцаж хааны зарлигийг уламжилсанд гурвуул нэг сэтгэлээр хотыг сахив. 

	Тэндээс Амбагай хааны цэрэг яаран ирж, Люве Зи Чинг авахаар ирэхэд туршуулын хүн ирж «Монголын цэрэг Байгаль мөрний чанад хөвөөнд хүрч ирэв. Түүний цэрэг нийт арван таван түмээс хэтрэх үгүй» гэв. Амбагай хаан даруй Люве Зи Ченг хаахаа байгаад цэргээ захирч, Байгаль мөрний хязгаарт угтан хүрч Монголын цэрэг яаран хүрээг салган бууж байлдахыг бэлтгэв. Жич өдөр Хуйлдар хошууч угтаж цэргээ жагсаасанд Амбагай хаан жагсаалаас гарч ирээд: 

	«Монголын эзэн Тэмүүжин биеэр гарч ир, бус боолчууд надтай байлдаж үл тэнцэнэ» гэв. Хуйлдар хошууч их л уурлан: 

	«Аймшиг үгүй чи биеэ юу болгон санаж, манай тэнгэр эзэнтэй тэмцсүгэй гэнэ?» гэж эсрэг нь чонын шүдэт бялуугаа барьж цохин оров. Амбагай их л уурлаж, угтан орж байлдаад, тавин удаа зөрөлдөв. Амбагай, Хуйлдар хошуучийг сайшааж: Энэ хулжин хүүг гайгүй эцэг хийжээ!» гэсэнд Хуйлдар хошууч: 

	«Адгуусны зулзага Амбагай амны дураар битгий чалч!» гэж бас тавин удаа байлдаж, хоёр этгээдийн жанжин үнэр (үнэхээр) эн тэн үгүй, Амбагай хааны бие их, хүч үлэмж, сүртэй үзэгдэхэд Мухулай харанга цохиж цэрэг хураав. Амбагай хаан мөн эргэж морь халан унаж гарч ирээд онц Хуйлдарыг гаргаж, эрэгчин эмэгчнийг ялгасугай гэхэд Зүлгэдэй баатар: «Энэ Амбагай хаан үнэхээр маш баатар, өчүүхэн жанжин гарч нэг зэрэг байлдан үзсүгэй!» гэв. Мухулай зөвшөөрч, дахин байлдааны хэнгэргийг цохиулж, Зүлгэдэй баатар хоёр гангийн ташуураа барьж гарч ирэв. 

	Амбагай хаан «Тэр хулжин хүү яав?» гэв. Зүлгэдэй «Тийм жанжин манай улсад тэргээр тээвч барах үгүй, чи түүнтэй зуун удаа байлдаад даруй түүнийг санана. Надтай хоёр зуун удаа байлдвал бас надыг санах болно» гэсэнд Амбагай хаан их л уурлан нэгэнт хашхиран үсрэн орж байлдав. Хоёр этгээд нэг амьсгалаар нэг зуун тавин удаа зөрөлдөн байлдсанд Амбагай хааны хүч өчүүхэн ч мятрах үгүй. Мухулай, Чингис хаантай холоос үзэж Амбагай хааны цэргийн эрдэм, түрэмгий хүчийг магтан сайшааж хэлэлцэхэд Чингис хаан: 

	«Юуваншувай чи тэр Амбагайн нэг зүйлийн алдсыг үзэж харав уу? Түүний зэвсэг асар хүнд тул чөлөөтэй бус уу? гэв. Мухулай мөн гэж хааны цэргийн эрдмийг дотроо гайхав. Төдий яаран харанга цохиулж цэрэг хураахад Амбагай хаан эргэж ирэн эгнэгт байлдсугай гэж хараана. Мухулай арга үгүй Хилүгэн баатрыг гаргав. 

	Хоёр жанжны харилцан ирж очин цавчих, зайлах, тулах зайлуулах нь үнэхээр луу барс авалцах мэт. Нэг амьсгалаар хоёр зуун удаа байлдаж орой болсон тул хоёр этгээд адилаар харанга цохиж цэрэг хураав. Амбагай хаан жагсаалдаа эргэхдээ монголын цэргийн зүг эрхий хуруугаа гаргаж «Монгол улсын нэр гарсан нь буруу үгүй, надтай тулах гурван хүү байхын шалтгаан ажээ! Хайран чадварт гурван хүүхэд яахин тэр муу нэг Тэмүүжинд боол болсон буй» гэж бархирсаар цэргээ хураав. Шөнө Чингис хаан Мухулай Боорчийн зүг: «Энэ Амбагай үнэхээр баатар, ямар аргаар энэ хүнийг оруулж авбал сайн? Би цэрэг авч гадагш гучин он гаруй явтал энэ мэт сайн байлдах баатрыг үзээгүй» гэв. Мухулай: 

	«Сайд би эхлээд мөн тэгж бодсон билээ. Гэтэл хойно хүрээний ойр ирэхэд түүний шинжийг үзвэл баатар боловч бодлого үгүй хүн, бас хүний доор байх хүн бус. Түүний тэр өмхий омгоор хялбараар дагуулж үл чадна, лав энэ удаагийн байлдаанд бие төгсөх биз» гэв. Жич өдөр гэгээрмэгц Амбагай бас жагсаал жагсааж, өчигдрийн гурван хүүхдийг гаргаж ирж, би таалж баярласугай гэхэд Мухулай Сүбээдэй баатрыг гаргаж илгээв. Амбагай Сүбээдэйн биеийн ихийг үзээд «Энэ их биетэй хүү харин бас хэдэнтээ бүжиглэж чадах биз» гэж угтан ирж байлдав хоёр зуун удаа болов. Хоёр этгээдийн цэрэг хэнгэрэг цан цохиж хашхиралдах дуунд уул тал найрлана. Төдий хоёр жанжин жагсаалд эргэж дахин гарч ирээд бас наян удаа байлдтал, Мухулай харанга цохиж жанжныг халсугай гэв. Амбагай эргэн ирж «Мунхаг зөндүүл монгол юунд энэ мэт хонь ямаа мэт ёолж яншин аашилна? Хурдан тэр Тэмүүжинээ дууд! гэсэнд Мухулай тэр дөрвөн жанжныг хэрхэвч гаргах үгүй, онц Тогтонго баатрыг гаргав. 

	Амбагай хаан Тогтонго баатрын төрсөн байдал сүртэй гэрэлтэй, бие бялдар бүдүүн их, царай зүс улайн, сахал үс сайхныг үзээд баярлан «Энэ монголд элдэв муу урьдас буй, улам явахад харин улам сайхан нь гарч ирнэ» гээд мөнхүү саран сүхээ эргүүлэн орж ирэв. Тогтонго баатар угтаж яарах үгүй их дэм илдээ даллан орж, угтан байлдаж нар унатал гурван зуун удаа зөрөлдөж хоёр цэрэг адилаар харанга цохиж буцахад Амбагай хаан бас тэргүүн эргэж эрхий хуруугаа гаргаж «би эхээс төрж, эрийн эрдмийг сурсаар энэ өдөр сая дотор уужиртал байлдав. Монгол энэ таван хүүг би үнэхээр энэрэн өршөөнө, Монголыг эзэлсэн хойно та тавуулыг хүүгээ болгож тэжээсүгэй» гэж жагсаалдаа орсонд хоёр этгээдийн цэрэг цөм хүржигнэтэл инээлдэв. 

	Шөнө зулын доор Чингис хаан таван барсын жанжныг дуудаж, Амбагайн баатрыг асуусанд тавуул цөм тэнцэш үгүй баатар гэв. Чингис хаан түүнийг дагуулах аргыг зөвлөхөд Боорчи: «Түүний хүчийг мохоол үгүй хэрхэвч дагуулж чадах үгүй. Аргаар гэнэдүүлэн баривал тэр бас бишрэх үгүй, эгнэгт хүч чадалдаа оморхоглоно. Тиймээс хэдий дагавч ямар амт, сэрэмжлэлийг алдвал гэдрэг харин хор болно» гэсэнд Чингис хаан мөн гэв. Жич өдөр Амбагай бас ирж «Миний хайрт хүүхдийг хурдан хурга, би байлдаж дураа сэргээе» гэж инээн дуудахад Мухулай мөн инээд алдаж таван барсын жанжин ба тайфу Боорчи, өөрийн бие тэргүүлэн жанжин нарыг тэрэгний хүрд мэт хэлхэн гарч байлдахаар тогтов. Чингис хаан жанжин нарыг сурган «Та нар энэ удаа хэрхэвч хорин удаагаас илүү бүү байлд, ямарваа хүн омогшвол даруй сэрэмж үгүй болно. Сэрэмж үгүй болбол алдахын тэмдэг, та нар хичээж байлд, эрхбиш түүнийг бишрүүлэн дагуулсугай» гэв. Үүнд даруй хэнгэрэг цохин Хуйлдар хошууч гарч ирэв. 

	Амбагай хаан «Миний ууган хүү минь айсуй» гэж байлдан хорин удаа болтол, зүүнээс Зүлгэдэй баатар хүрч ирэв. Амбагай «Миний дөрөвдүгээр хүү айсуй» гэж Зүлгэдэйг угтаж байлдав. Хуйлбар буцаж баруун жагсаалд оров. Амбагай байлдаж сая хорин удаа болтол баруун этгээдээс Хилүгэн баатар хүрч ирэв. Амбагай бархиран инээж: «Миний гуравдугаар хүү ирэв» гэж тосож авсанд Зүлгэдэй баруун жагсаалд буцав. Энэ мэтээр таван барсын жанжин ээлжлэн байлдаж хамаг сүүлд Тогтонго баатрыг ээлжлэн Боорчи гарч ирсэнд Амбагай: «Энэ харин гахай цувирах мэт хойно хойноосоо цувирна!» гэж их л инээж Боорчитой байлдахад Тогтонго баруун жагсаалд буцав. Боорчитой хорин удаа байлдаж, Амбагай хаан: «Энэ хүү тэр таван хүүхдээс нэлээд өөр сонин увдис буй» гэтэл чанад жагсаалаас Мухулай гарч ирэв. Амбагай их л инээн: «Адбиш хэдий байхыг би хүлээе!» гэж Мухулайг тулж байлдахад Боорчи зайлан гарч, жагсаалдаа буцав. Өдий байлдтал Амбагай өчүүхэн ч амьсгал давхардах үгүй, гар самуурах үгүй. Мухулайтай мөн хорин удаа байлдаж «Энэ сая тэнцэх гар мөн» гэтэл Мухулай бас баруун жагсаалд буцав. Амбагай: «Энэ ямар баатар гэх буй, сая баахан амтанд ортол даруй буцав. Бид тантай наадахаар ирсэн бус юунд энэ мэт амт үгүй буй?» гэж хэлж барахын урьд их цэргийн дотор гэнэт үхэр буу тэнгэр газар дэлбэртэл дуурьсаж, алтан хэнгэрэг дэлдэн Чингис хаан шадар жанжин нарыг зайлуулж, их хаалгыг нээн нисэх мэт довтлон гарч ирэв. Амбагай хаан нүд өргөн үзвэл энэ жанжин биед алтан лууны хуяг дуулга, хас гардийн бүс оёмол гарт гангийн жад барьж, лууны морь унажээ. Амбагай хаан энэ лав Чингис хаан болохыг таньж «Шахсаар шахсаар шахан гаргаж ирэв, чи бас аймшиг үгүй аавтайгаа байлдаж үзнэ үү» гэхэд Чингис хаан: 

	«Амбагай чи амны дураар битгий чалч, түүгээр сайн эр болж үл чадна. Би чиний эрийн эрдмийг арван хувь тоомжлон гайхна. Гагц чамайг барьж авч, дагуулсугай гэнэ. Чи санаагаа хэл!» гэв. Амбагай хүнгэнэтэл инээж: 

	Энэ хүүгийн үг юутай их, чиний бяцхан буян энэ нэг үгэнд нэгэнт буурч, энэ удаа даруй над алагдаж болно. Нааш ир, нааш ир! гэхэд Чингис хаан гэнэт хилэгнэж аянга мэт зандан оров. Амбагай хаан тосон авч байлдан гагц удаа болж бас «Энэ хүү хаан болж болно!» гэж чалчиж үг барахын урьд Чингис хаан хэдийн ган жадаар хажуугаас нэвт жадлав. Амбагай хааны яс оногдож эвдэрснээр саран сүхээ алдан мориноос унав. Монголын найман их жанжин (Чингис хаантай найм болно) урагш давшин орж Амбагайг барьж авав. Чингис хаан тэргүүлж их тугийг нэгэнт далласанд Монголын цэрэг цугаар даран оров. Сартагчины цэрэг эзнийхээ автсаныг үзээд нэг хүн ч дутаасан үгүйгээр зэр зэвсгээ хаян дагав. 

	Чингис хаан буудалд буцаж Амбагайг түшүүлэн ацруулж, түүний сэтгэлийг зассугай гэж суудал өгч, тохинуулан хэлбэл. Амбагай толгойгоо сэжиж «Би чамайг энэ мэт гэж эс мэджээ. Хайран миний шарх маш хүнд, дотор баларна, би юуны сайн болж хаан чамд хүчээ өгч чадах буй!» гэв. Чингис хаан өөрийн биеэр шарханд сайн эм хийж сайн эм уулгасан боловч ооч цоорсон тул хоолойд эм орсон үгүй, мөн шөнө үхэв. Чингис хаан түүний шадар түшмэл Шараар ясыг хураалган оршуулж «үнэхээр баатар» гэж цол хайрлав. Үүнд Амбагайн олон цэрэг сэтгэлээ бишрэн дагав. 

	Энэ хүчний эрчин дээр Байгаль мөрнийг гэтэлж, Люве Зи Ченд хүрч, Чингис хаан хотод бууж Олгой хотыг авах аргыг зөвлөсөнд Мухулай: 

	«Лиу Зүн Лу Олгой хотыг орхиж ирэхдээ баян иргэд гучаад гэрийн эзэнтэй хэрэв хотын гадна дөрвөн зүг галын гэрэл мандаж бууны дуу гарвал дөрвөн хаалгыг сахисан цэргээр хаалгыг нээлгэ гэж болзжээ. Тиймээс энэ хотыг дахин авахад маш хялбар болно. Чингис хаан Лиу Зүн Луг сайшааж дүтүн цол хайрлав. 

	Жич хэлэх нь: Сия улсын эзний хүү Ли Зүн Сиуи Монголын цэргийн улсын захад орсныг сонсож, арван түмний олондоо эрдэж, угтаж ирэх замдаа Олгой хотыг дайран Гоо Лүн гүнгийн таван түмэн цэргээр Хотыг сахиулж үлдсэн таван түмэн цэргийг өөрийн цэрэгтэй нийлүүлэн Монголын цэргийг тосож ирэв. Чингис хаан бас цэргээ авч, хоёр өдөр явж Олгой хотын саруул талд Сия улсын цэрэгтэй харгаж, хоёр цэрэг хорин газар алс хүрээ буув. 

	Төдий Чингис хаан Сия улсын цэрэгтэй байлдахыг зөвлөхөд Мухулай, Боорчи хоёул: «Одоо нэг тохиол буй, энд Сартагчины нэг анги тэнэг цэрэг буй. Сонсохул Амбагай хаанд Лайвч гэх нэг хүү буй, мөн маш баатар гэнэ. Одоо Сартагчины түмэн цэргийг Амбагайн шадар түшмэлд Шард өгч хариулсугай. Ингэвэл лав манийг шүтэж, хүч барих санаа орно. Тэр үед тэднийг хуурмагаар урвуулж, Сия улсын хүрээнд илгээн, шөнө манай тэмдэг бууг сонсмогц дотроос туслан тэргүүлсэн жанжныг баривал Сия улсыг хялбар оруулж болно!» гэв. Чингис хаан энэ арга маш сайн гэж зөвшөөрсөнд Мухулай даруй Сартагчины жанжин Шарыг Чингис хаанд удирдан золгуулав. 

	Чингис хаан: 

	«Би санаандаа таны арван түмэн цэргийг бүрэн хариулж, таны нэг аймгийн эзэн түшмэл цэрэг иргэнийг төвшин болгож, жил бүр баахан алба авч, дагуулсугай гэсэн юм. Энэ нь туйлын үнэн санаа, танд үүнээс өөр бас ямар хүсэх зүйл буй?» гэсэнд Шар магнайгаа хавдтал мөргөж: 

	«Хаан эзэн энэ мэт эцэг эх адил өршөөхөд бид хоосноор харьж түвдэх үгүй, онц Сия улсын дайсныг үзүүр гартал хүчээ өргөсүгэй!» гэв. Хажуугаас Боорчи: 

	— Танд үнэхээр энэ мэт хишгийг шүтэх сэтгэл байвал одоо нэг маш чухал газар буй: Чи хуурмагаар манаас урван Сия улсын цэргийн хүрээнд очиж дагаад, манай бууны дууны тэмдгийг сонсож дотроос таслан Сия улсын тэргүүлсэн жанжныг баривал энэ даруй чиний их гавьяа болно» гэсэнд Шар тийм болтугай гэж мөргөж гарав. 

	Шар цэргийн буудалд буцаж монголын захиаг тархаан хэлж, шөнө дүлд гал шатаан байлдан ирэв. Мухулай хэдийн бэлтгэсэн тул тэдэнтэй байлдагч болон хөөж очиход Сартагчины цэрэг яаран Сия улсын их хүрээний зүг буруулан очив. Син улсын цэргийн хүрээнд хүрч: «Бид зав үзэж дутааж ирсэнд монголын цэрэг шууд нэхэж айсуй, манийг тэнхрүүлэх болов уу?» гэв. Гоо Ли гүн яаран цэрэг авч угтан ирсэнд монголын цэргийн дотор гэнэт нэг буу дуурьссанд урьд дутааж ирсэн Сартагчины цэрэг Гоо Лин гүнгийн хойноос алан оров. Сия улсын цэрэг ар өвөр цөм дайсанд учраад харилцан танигдах үгүй болсонд Гоо Лин гүн их л шахамдаж Сия цэргийн хүрээнд буцсугай гэтэл өмнө нь Сартагчины Шар ирж халхлан зогсов. Гоо Лин гүн дахин эргэж, буруултал монголын нэг их жанжин Гоо Лин гүний бүсээс нэгэнт атган дугтарч, морины дээрээс аван гарч зэвсгийг алдуулав. Төдий Боорчи Гоо Ли гүнг сугавчилж цэргийн ардад цохин өгч хүлүүлэв. Энэ үед Сия улсын цэрэг их л самууран огт байлдал үгүй тайзи Зүн Сиуиг авч буруулав. Мухулай хэнгэрэг дэлдэн цэргийг харцгай шувууны жагсаал болгон дэлгэж даран орсонд Сартагчины цэрэг шувууны хошуу болов. Олон цэргийн шаламгайлан тэмцэлдэж орох нь үнэхээр тас харцгай ан булаалдах мэт талбил үгүй хоёр өдөр нэхэж Сия улсын үхсэн цэрэг зам дүүрч, улаан цус сувагт урсана. Монголын цэрэг зогсолт үгүй нэхсээр Олгой хотын ёроол хүрсэнд, Сия улсын жанжин Шибиши яаран цэргээ тэгшлэв. Монголын цэргийн дотор нэг зэрэг үхэр буу дуурьссанд гэнэт хотын дээрх дөрвөн асар үймээн дэгдэж, хотын доторх баячуудын хүүхэд дүү нар хамтаар гар хөдөлж, хаалга сахисан цэргийг алж, дөрвөн хаалгыг нээв. Боорчи болон таван барсын жанжин хамтаар орж очоод: «Сул иргэнийг алсан цэргийг амиар нь төлүүлнэ!» гэж цааз зарлав. Энэ зарлиг дөрвөн зүг тархсанд Сия улсын цэрэг нийтээр зэр зэвсэг, хуяг дуулгаа тайлж, сул иргэн болов. Гагц тайфу түшмэл Шибиши тайзигаа гаргасугай гэж зам буруулан очтол Боорчид учрав. Хэдэнтээ зөрөлдсөн үгүй Шибиши байлдан тэмцэх үгүй сая дутаасугай гэтэл Боорчи баруун мөрийг жадлан унагаж барьж хүлэв. Энэ чөлөөнд Сия улсын цэрэг Зүн Сиуиг хамгаалж хотоос дутаан гарч Зүн Син Фугийн зүг очив. 

	Дараа өдөр Монголын цэрэг Олгой хотыг тогтоогоод, Сия улсын цэргийн хойноос нэхэв. Сартагчины цэрэг өмнө цавчин явах нь үнэхээр салхин гал мэт. Монголын цэрэг Сартагчины арван түмэн цэрэг болон Сия улсын дагасан таван түмэн цэрэгтэй нийт гучин түм болж, Сия улсын урт хэрмийн (урт хэрмийн үндэс суурь ар Хорчин хошуунаас баруунш одоо хүртэл буй) Эй Мөн хаалгаар оров. Хаалга сахисан их Юуваншувай Вей Мин Лин гүн тайзи, Зүн Сиуиг угтан оруулаад, арван түмэн цэрэг хаалганы гадна буудаллаад хүлээж байсан тул монголын цэргийн хошууч их жанжин Боорчи хүрч ирмэгц даруй зогсоогоор жагсаал жагсав. Боорчи их хэнгэрэг цохиулж жагсаалын өмнө гарвал Сия улсын цэргийн хүрээнээс Вей Мин Лин гүн угтан гарч, хоёр этгээд нэр овгоо асуулцаж, даруй байлдан орж, гучин удаа болсон үгүй, Боорчи гэнэт Вей Мин Лин гүнгийн доогуур шурган гарч, баруун гараа нэгэнт сунгаж Вей Мин Лин гүний дэм илдийг сугандаа хавчиж, баруун гараар Вей Мин Лин гүний нүүр эсрэг нэгэнт алгадаж аман хүзүүнээс базан мориноос чирэн буулгаж, жагсаалдаа аваачив. Сия улсын цэрэг аюуж бэгтрээд булааж завдсан үгүй хаалганы зүг буруулав. Боорчи Вей Мин Лин гүнг морины дээр хүлүүлж, цэргийг шаардан ёроолд хүрч Вей Мин Лин гүний хүзүүнд илд талбиж хаалгыг эс нээвэл танай эзэн жанжныг ална гэхэд, хаалга сахисан цэрэг эзэн жанжнаа алагдахаас аюуж, яаран хаалгаа нээж, дутааж одов. 

	Энэ үед Чингис хааны их цэрэг мөн гүйцэж ирсэнд цэргийг зогсоол үгүйгээр хоёр өдөр явж Сия улсын нийслэл Син Чин Фу хотод хүрэв. Хагас сар илүү хааж байлдаад эвдэж чадах үгүй тул Мухулай морь унаж, Син Чин Фу хотыг тойрч, уул усыг шинжиж үзэв. Гэнэт Син Чин Фу-гийн баруун өмнөөс зүүн зүг урсах Лан Хе мөрнийг үзэн даруй усаар бялхаах аргыг олж, таван түмэн цэргийг авч, их ониул ухаж, уутанд элс дүүргэн урсгалыг бөглөв. Төдий удал үгүй Лан Хе мөрөн бялхан хотын ойр хүрч ирсэнд Монголын цэрэг алгуур усны хөвөө дагаж хаана. 

	Ус цэрэг хоёр залгалдан хааж, хот автах нь өглөө үдэш болсонд Сия улсын эзэн Ли Ан Чиуван тайфу түшмэл Лиу Бүве Линий үгийг дагахаар тогтож, зэвд дагах бичиг уяж, Монголын хүрээнд харваж илгээв. Чингис хаан их л баясан Хар Хиругийн хоёр хүү Өд, Сөд ах дүү хоёулд бичгийг үүрүүлэн хотод илгээв. Ли Ан Чиуван яаран хаалга нээлгэн Лиу Бүве Линг гарган угтуулан оруулж, жисийн ширээ бэлтгэн зарлигийг хүлээж авав. Мөн өдөр биед ялт дээл өмсүүлж, хүү Ли Зүн Сиуиг мөн хүлж, ганц охин Ли Сүве Инг гурван зуун хөгжмийн охид хүүхэд дагуулан зуун тэрэг алт торго, засал чимэг, жич өргөө майхан, цацар тагттай авч монголын хүрээнд ирж дагав. 

	Олон тайши нар Боорчийг мартах ёс буй юу? гэж мөн увайлсан үгүй. Бага сайд хэдий мэдэвч дээд сайд дуун эс гарсанд учрыг мөн мэдэх үгүй дуугүй өнгөрөөв. Шөнө дүл болж хурим тархсанд Боорчи биеэ мартав гэж санах байдал өчүүхэн ч үгүй, харин нэн илүү архи ууж маш согтсонд Чингис хаан шадар хиа Манжинаар түшүүлэн хүргүүлэв. 

	Төдий Чингис хаан дотоод ордонд морилон ирвэл, Гэрэлт ихэмсэг хатан бас гэрийн дотоод хурим бэлтгэж дайлав. Хаан хатан хоёул эсрэглэн суулцсан хойно олон ордны эрхт сайдууд мөргөв. Хаан өлзийт тараг, бэлгэт тосыг амсаж, дөрвөн тайзи нь бариадын хамт архи барьж гэрийн ёслол төгссөн хойно Гэрэлт ихэмсэг хатан 

	 

	Бэрх гашуун явах цагт биеийн хүчээ өгсөн 

	Дарлагдан гишгэлэгдэн явах цагт далдирал үгүй зүтгэсэн 

	Алагдах дайсанд амиа тэвчиж байлдан орж 

	Сия улсын гурван жанжныг дараагаар амьд барьсан нь 

	Хаан эзний анх учирсан хөлөг Боорчи бус уу? 

	Хамгийн Богд энэ өдөр хишиг шан өргөмжлөн хүртээхэд 

	Халхай яахин хагацал үгүй зүтгэлт хөлөг Боорчио мартав 

	Хас төрийн дотор гадна аюулдан бургилдаж байна! 

	 

	гэсэнд Чингис хаан: 

	Хатан чи эс мэдэв, би юунд түүнийг мартах буй! Би энэ өдрийн хуримд Боорчийн шударга мэргэн эрдмийг олонд илэрхийлэн мэдэгдсүгэй гэсэн билээ. Боорчи миний үл санагалзахад бяцхан ч муу санах үгүй, лав гэртээ бас сайн үг хэлж сууна. Би шадар хиа Манжинаар хүргүүлэв, тэр буцаж ирсний сүүлээр сонстугай! гээд лууны ширээнд нойрсов. 

	Тэндээс Манжин Боорчийг түшиж гэрт нь хүргээд гарч ирэхдээ сангийн гэрт хоол идэж суутал, Боорчийн хатан Төгсгуа нь угтаж цай бариулж үг хэлэлцсээр: 

	«Хаан эзэн энэ өдөр улсын сайд ноёдын гавьяанд өргөмжлөн хүртээв гэнэ үү. Эрхин нөхрийг юу өргөмжлөв. Би олны түрхрэн хэлэлцэхийг сонсвол, эрхин нөхөр чамайг хаан эзэн санаанд эс орж мартав гэнэ. Төр тэнгэр түмэн ноёдыг чи хэрхэн үзэж хуримлав?» гэжээ. Боорчи инээж: «Эртний үлхи үгэнд «Үмхэх хишигт үл ховдоглогтун, үргэлж явж хүчээ өгөгтүн. Үлэмж өглөгт үл ховдоглогтун, урьд зүтгэж хүчээ өгөгтүн» гэжээ. Эхнэр хүний жолоо охор, сэтгэл цухал, эрхт тэнгэр эзний минь алтан оосор бат болоод алтан хаст төр нь энх төвшин байвал хүртээсэн хишгийг түмэн онд аль нэгэн өдөр хүртэх буй? Одоо их тушаалаар их хуримыг олж хүртсэн нь энэ даруй урьд өдрийн үнэнээр зүтгэсний чадал бус уу? Үүнээс хэтэрхий бас ямар өргөмжлөлийг хүртэх буй?» гэжээ. «Үүнийг шадар хиа Манжин сонсож, эргэж ирэн Чингис хаанд мэдүүлэв. Чингис хаан хатны зүг «Миний хэлснээс гарав уу?» гэсэнд хатан ихэд бишрэв. Жич өглөөний төрд Чингис хаан олон түшмэл мөргөж барсан хойно: 

	«Өчигдөр би зуун сайдыг шагнан өргөмжлөхөд Боорчийг мартжээ. Хурим тархаж дотоод ордонд орсонд над сануулан хэлсэнд мөхөс би өчигдөр алгасангуй болсондоо гэмшиж байтал Боорчийг хүргэсэн хүүхэд түүний сангийн гэрт хоол идэхэд түүний гэрт хэлэлцсэн үгсийг олж сонсов» гээд шадар хиа Манжинг олон түшмэдэд Боорчийн үгийг хэл гэв. Манжин зарлигийг олж олон сайдын дунд Боорчи нөхөр эр эм хоёулын хэлэлцсэн үгийг бүрнээр мэдүүлэв. Зуун түшмэд гайхалдан, хааны хас мэт бат сайд дотор гадна нэг адил магтан бишрэв. Чингис хаан Боорчийг өмнөө дуудан ацарч, өмссөн дээл бүсээ тайлан шагнаж: 

	«Есөн өрлөгийн ноён хэн ч миний Боорчитой адилтгаж үл болно. Эх сүүл нэг адил зант, өглөө үдэш хүчээ өгсөн хүнийг» өргөн гаргах үгүйгээр үл болно. Үүнээс хойш хүчээ өгөгчид ба эзэн хүнд нөхөрлөн явагчдад дүрэм болготугай гэв. 

	Тэндээс Чингис хаан Сия улсын баригдсан цэргийг улсад нь үлдээж, Сартагчины цэргийг мөн хариулав. Үүнд Сартагчины жанжин Шар нэг зам Чингис хааны үг үйлийг үзсээр сэтгэл гэр өрхөө авч дагав. Энэ мэт Сия улс ба Сартагчины дагасан цэрэг нийт хоёр түм илүү болов. Сартагчины Амбагай хааны хүү Габлин ч Шараас сонсож, улсаа авч Чингис хаанд мөргөж дагав. 

	Намрын сүүл сард Чингис хаан Сия улсыг дайран улсдаа буцав. 

	 

	
XXXVIX. АЛТАН УЛСАД ЦЭРЭГЛЭСЭН НЬ

	Чингис хаан Сия улс, Сартагчин улс ба Уйгур улсыг дайлан дагуулж буцаж ирсний дараа энэ цагаан морин жил (1210)-ийн цагаан сард Өэлүн эх зарлиг буулгаж, Чингис хааныг энэ жилийг дүүртэл ямарваа дайнд битгий гар, ав аяныг нэн цээрлэ гэжээ. Тиймээс энэ жил дэмий их явдал учир үгүй. Цагаан сарын арван таванд тохиолдуулан их чуулган чуулж, тэнгэр газар, наран сарны мандалд мөргөж, өвгөд дээдсийг тахиад зуун түшмэдийг хуримлан шагнав. Энэ чуулган дээр Чингис хаан хөлөг Боорчийг мартаж өчүүхэн дурдсан үгүй. Мухулай сануулан мэдүүлсүгэй гээд гэнэт нэг санаа харьд байвал их төрийн хэргийг захирч, хас төрийг минь сахиж, одвол таван өнгийн улсыг минь эзэлж зас» гээд баруун есөн мужийг захирах их ноён өргөмжлөв. Түүний хатан Төгсгуаг буянт хатан гэж цоллон соёрхов. 

	Чингис хааны Боорчийн гавьяанд өргөмжлөн барсны дараа зуун түшмэдэд: 

	«Аяа тэнгэр эцэг минь тэтгэн ухуулсан зарлигаар тэдгээр самуун арван хоёр хааныг хурааж, далан таван бага аймгийг арилгаж нэгэн гэр энх төвшин болов. Мөхөс хүн миний уг санаа ч эдгээр хойд газрыг энхжүүлж, элс манхны олныг амаржуулсугай гэсэн билээ. Одоо миний уг хүсэл гүйцэв. Мөхөс хүн би нэгэнт тавин нас шахав. Одоо баахан бие сэтгэлээ тэжээн амарсугай гэж санана. Эдүгээ хэдий хуучин Сүн улс, бас Алтан улс байвч миний үрс хичээвэл дийлж болох мэт. Лиюу улс, Чен улс тэр ч бага улс хэрхэн чадах?» гэж зарлиг болгов! Дөрвөн түшмэд яаран сөгдөж хориглон хэлсэн нь: 

	«Хаан эзний энэ зарлиг маш ташаарав. Энэ нь дэлхий дахины ёсонд хоромж болох тэргүүн нэг их гэм их алдас болов. Хэрэв тэнгэрийн хүүгээс ийм зарлиг гарвал хожмын эгэл эрийн зүтгэх хичээх сэтгэл цөм сүйдэхэд хүрнэ. Энэ бас залгамжлах хойчийн хаан яахан чармайх ажээ? Хаан эзэн хэрэв энэ зарлигийг гаргаж, энэ мэт омтгойрвол одоо хойч хэн энэ мэт үйлийг бүтээж чадах буй? Хаан эзний урьдын хамаг зарлиг зөв боловч энэ зарлиг их ташаарчээ. Хаан эзэн тавин насалтал цусан далай зэвсгийн шугуйд шургалж явсан нь олон улс хамаг амьтны төлөө биз. Харин өөрийн биеийн төлөө бус байтал энэ өдөр явдал төгсөж, сэтгэл гүйцэв гэж зарлиг болох нь маш хэтэрхий ташаарал болов гэв. 

	Чингис хаан дотоод ордонд заларч, Мухулайг дуудан: «Би энэ өдөр санаанд үгүйгээр тус үгүй зарлиг буулгав. Одоо үүнийг хэрхвэл сайн?» гэсэнд Мухулай: 

	«Энэ удаа хааны буруу зарлигийг хориглосон түшмэдэд маш буулгаж өргөмжилбөл зохино. Тэгвэл үүнээс хойш хориглож айлтгах шударга чигч журам дэлгэрнэ» гэв. Чингис хаан их л баясан дэд өдөр шударгаар ятгагсдад шан хурим хүртээх их чуулган чуулав. Тэр чуулганы нэрийг «хааны эндүүг хүлээсэн чуулган» гэж нэрийдэв. Чуулганд дээдсээс эхлэн сул иргэнд хүртэл шан хурим хүртээсэн тул гурван улсын алба оров. 

	Жич өглөө төрд дараагаар гурван нугалбар айлтгав. Түүний нэг нь Алтан улс одоо Монгол улстай халдах санаа өвөрлөж, хойд захад Эү Сан Фу хот цогцлон цэрэг тэгшилж байна. Алтан улс бас яахин гэнэт байж Эү Сан Фу хотод байх учир гарав? гэвэл Алтан улсын Вей Ван Юн Зий бага цагт Алтан улсын зарлигийн сайд болж, Бет улсын эзнийг «Зуу Дуу Ши» хэмээн өргөмжлөхөөр ирж, ичгүүр болон буцсанаас өшөө өвөрлөн их л атгаг болов. Хожим бас Монгол улс Сия улсыг дайлан олсон олзны хагасыг Алтан улсын хаан Ван Ян Жинд хүргэж өгөн хуучин эе найрыг гүйцэтгэхэд Ван Ян Жин басхүү Юн Зий Жиян Зеү хотод Монголын Чингис хааныг угтахаар илгээх хурим хуримлан хүргэх бэлгийг хүлээн авуулж илгээв. Чингис хаан Юн Зийн дүрс үгүй байдалд өчүүхэн ч хүндэлсэн үгүй сул элчийн ёсоор дуудан оруулж, зогсоогоор хэдэн үг хэлээд суудал ч өгсөн үгүйгээр гаргав. Үүнд Юн Зий их л ичгүүр болон хорсож Монголыг дайлах үгүй болбол болох үгүй гэж хаандаа айлтгав. 

	Ван Ян Жин Монголын чийргээс аюуж, үг эс авсанд Юн Зий хорсол болж хаандаа хор өгөн алав. Ван Ян Жин үхэхдээ гэрээсэлсэн нь: «Фан Фей цагаан сард нярайлна, Жия Фей арван нэгэн сард нярайлна, энэ хоёрын нэгийг нь хаан байгуул!» гэв. 

	Жанцүн хаан үхсэний дараа түүний ахмад Фей Ли Си, жич Ван Зен Гуан, Гэү Ша Гэү, Фу Сан Түве нар зөвлөлдөж, Юн Зийг хаан суулгав. Юн Зий хаан сууриныг эзлээд, оны цолыг Да Ан гэж хэлж даруй Монголыг дайлахыг зөвлөв. Олон вангийн зэргийн сайд хэдий хоригловч үгийг эс аван Анами, Фу Сан Хүй нэрт хоёр түшмэлээр Монгол улсыг дайлахад амуу өвс хураах Эү Сан Фу хэмээх хот байгуулахаар явуулав. 

	Тэндээс Зэв, Зэлмэ таван барсын жанжин түмэн цэргийг авч, Эү Сан Фу-д ирж, Анами, Фу Сан Хүй нарын цэргийг алан сарниулж, тэдний хамаарсан олон цэрэг хийгээд хот цогцлох зэр зэвсэг, сан хөмрөг, майхан цацар, морь адууны зүйлийг хүртэл чийрс эвхэх мэт хураан авч буцав. Анами, Фу Сан Хүй нар хэдхэн хүнийг авч, дутаан гарав. Энэ үед Мухулай, тайзи Цагаадай нар найман бага жанжныг жич Сия улсын Ли Ан Чиу вантай нийлж Алтан улсын баруун хойд зах-Дуан Зуу хотыг хаав. Алтан улсын хот сахисан жанжин Ли Юн гарч дутаахад залуу жанжин Болу, Үүлэн Чарви хоёул хөөж байлдах нь хонин сүрэгт чоно орсон мэт. Алтан улсын цэрэг нэгд санаанд үгүй, хоёрт цэрэг цөөн, хүч мөхөс, гуравт тэргүүлсэн жанжин нь дутаасанд олон цэрэг цөс хэмхрэн буруулав. Монголын цэргийн омог сүр бадран зуун газар илүү хөөн алав. Ли Юний морь бүдэрч, өөрийн цэргийн морины хөлд гишгэлэгдэн харанхуйдсанд Болу, Үүлэн Чарви нар амьд барьж ацрав. Тайзи Цагаадай их л баярлан хотод орж мөнхүү чийрс эвхэх мэт аваачсугай гэхэд Юуваншувай Мухулай: «Тайзи тэр жил Люве Ци Ченг хураасанд богд эзэн хилэгнэсэн билээ одоо сан хүүг хураахаас эд амууг түгээн өгч, олон иргэний сэтгэлийг нь авбал гэдрэг харин манай цэргийг хүсэх болно. Энэ нь Алтан улсын эд амуугаар Алтан улсын иргэний сэтгэлийг авах арга. Одоо хэрэв хотод жанжин цэрэг үлдээвэл манай монгол асар түрэмгий тул, хотын олон иргэний сэтгэлийг алдвал хожим дайлахад маш бэрх болно!» гэв. Цагаадай үгийг зөвшөөрч хотын доторх Зан, Ли Лу гурван баян иргэнийг хотыг сахь гэж үлдээгээд хотын сан хөмрөгийн хуяг дуулга, зэр зэвсэг, торго бүс, зоос мөнгийг түмэн тэрэг тээлгэж, гурван хувийн нэгийг Сия улсад хувааж өгөөд үлдсэн хоёр хувийг улсад илгээв. Жич сангийн амууг бартал гаргаж Дуан Зэү-гийн харьяат иргэнд түгээн өгч, их цэрэг дараагаар буцав. 

	Төдий Цагаадайн цэрэг улсын өмнө захад хүрвэл хааны бие мөн цэрэг авч, улсын өмнө хязгаарыг байцаан явахтай учирч, Алтан улсын жанжин Ли Юнг өргөв. Чингис хаан: 

	«Танай дотоод улс эртний бичиг судрыг үлэмж сурч, хүний таван эшийг ихэд мэдэх байтал танай энэ шинэ эзэн Юн Зий юунд авгаа хордоон алаад авга эхээ бас хорлон ургийг нь унаган Ван Ян Жингийн үрийг таслаад, анхны эзний Юве Фейг бас алах нь ямар ёс буй?» гэж асуув. Ли Юн одоо амь гэтлэх арга олов гэж даруй өөрийн эзний нэг буруугийн дээр арван ял нэмж, худал үгийг нэгэн зэрэг хэлэв. Чингис хаан өчүүхэн мишээж 

	«Үе улиран Алтан улсын хүнд хишиг хүртэж эрхэм тушаалыг хүлээгээд, гадаад улсын цэрэг ирвэл гагц өөрийн амиа хамгаалан хамаг улс иргэн хот балгадыг цөм орхиж буруулаад ичгүүр үгүй баригдаж, бас хаан эзнийхээ бурууг тоочиж, миний сэтгэлд нийцүүлж, өөрийн амиа бултарсугай гэгч энэ мэт хүн өчүүхэн ч тус үгүй, сөргүү зальхай хуурмаг худалч үүнийг, түргэн гаргаж ал!» гэсэнд хоёр этгээдийн илд сүх барьсан ард түлхэн гаргаж, Ли Юны толгойг тас цавчин авч олонд үзүүлэв. 

	Төдий Чингис хаан монголын хотод эргэж буун, олон сайд түшмэдийг чуулуулан Алтан улсыг дайлах аргыг зөвлөн тогтоо гэж зарлиг бууж, Үүлт оронд эргэж оров. Зуун түшмэд төрөөс бууж, тэргүүлсэн сайд хамт цуглаж их засгийг зөвлөхөд их Мухулай: «Үүнийг ерийн улстай байлдахад үлгэрлэж үл болно. Үүнд хөгшин залуу гэж үл ялган хэний арга удаан, урт болбол тэр нь тэргүүлбэл зохих тул гурван замын түшмэдийг цөм уривал зохино» гэж дээд тайши Хүве Луу нар дээд, дундад доорд гурван замын түшмэдэд хүртэл цөм чуулуулж, гурван өдөр зөвлөлдөж Дэчинхорлоо, Ялгуусан, Тататунга, Зэлмэ, Сайхан Сурталт нараас дараалан дөрвөн түшмэл нар хамт байж, Мухулай, Боорчи нар тэргүүлэн бүгдээр зөвлөж, Алтан улсыг дайлах их төлөвийн нугалбар бичгийг хийж, олонд айлтгав. Жич өдөр их төрд лууны ширгэнд дэвшүүлэн айлтгасанд хааны бие алсхийн баясаж, авч уншуулбал, нугалбар бичгийн үг. 

	Улсын зуун түшмэд Дай Сэцэн, Торгон Шар олон бүгдээр зөвлөн тогтож, аюун эмээн айлтгаж барих нь, Алтан улс гэгч Сүн, Лиюу хоёр улсын газрыг булаан эзэлснээр шим амьсгал хатан чийрэг, иргэн баян өвтэгш, мэргэн цэцэн баатрууд үлэмж олон, хөнгөдөн байлдаж үл болно. Одоо гагц улсыг эзэлсэн хаан нь ужид самуун, мунхаг алжуу болсноор тэдний улс мөхөх цаг хүрч иржээ. Үүнд манай улс түүнтэй эсрэгцэхэд чухал гурван зүйлийн цээрлэл буй. Бас чухал гурван зүйлийн хичээл буй. Гурван зүйлийн цээрлэл нь, тэргүүнд цэргийн тооны олныг цээрлэнэ. Хоёрт хот балгадад манай монголын цэргийн олон суухыг цээрлэнэ. Гуравт ужид самууныг цээрлэнэ. Гурван хичээл нь тэргүүнд амиа талбин орохыг хичээнэ. Хоёрт хот балгадыг авах арга мэхийг хичээнэ. Гуравт Алтаны иргэний сэтгэлийг эд малаар хөхиүлэхийг хичээнэ. 

	Энэ гурван цээрлэл, гурван хичээлийг чанга баримталж, Алтан улстай байлдвал эрхбиш гурван оны дотор Алтаны цэрэг иргэний зан санаа ба ухаан сэтгэлийг олж, тэнд удаж болох үндсийг олж болно. Манай монголын цэргийн лав дийлэх нь Алтаны иргэн нь улсын хатуу албад барилдсан тул хялбарчилсан байна. Тиймээс түүний түшмэл иргэний сэтгэлийг үл алдахыг хичээнэ. Урьд гурван он Алтан улсыг дайлж аваад эгнэгт бишрүүлж дагуулахаар оролдвол энэ сая гүн хол бөгөөд бат бэх. Тэр үе болтол манай Монгол бас өмнө мужуудын ус шороо, идээ ундаантай харшилдан зохицож чадахгүй тул мөн өмнө газарт удаан байж оролдоход түгшил үгүй болно. Эцэст өмнө улсад очих санааг одоогоос барих үгүй болбол үл болно. Энд удтал сууж өмнө зүгийг эзлэхийг алгуурлах нь зохих үгүй. Гэнэт дэвшихэд ус шороо харшивч гурван он очиж ирвэл дадах ёс үгүй. Тиймээс урьд гурван жил түшмэлийн хурсан нь нутгийн иргэнд тус өгч, олон иргэний хүсэх сэтгэлийг авч, хувьсах үгүй болсон хойно гэнэт орж одвол тэр үед Алтан улсын иргэн нь гэдрэг эргэж түүний түшмэл олон нийтээр хүч хүрэх үгүй болно. Ийм болбол удаан урт арга болов уу гэжээ. Үүнийг үзвэл Чингис хаан их л баясаж, цагаагчин хонин жил (1211)-ийн цагаан сард өмнөд Алтан улсыг дайлах их цэргийг шалган байцаав. Үүнд Сайн Бөх хааны хүү Замбал Чингис хааны өмнө сөгдөж: «Энэ өдөр өчүүхэн сайд нар сарыг үзэх болов. Богд эзэн чухал газар түгшүүрт замд өчүүхэн сайдыг хэрэглэх болов уу!» гэсэнд Чингис хаан сайшааж, Замбалыг өмнө хошууч болгон Зэвд хавсруулан Алтаны нарийн мэдээ, дөт замыг сүвэгчлэн мэдэх их зөвлөлд оруулав. Төдий Чингис хаан Хэрлэн мөрний хөвөөнд их цэргийг боловсруулан дөрвөн хязгаарын зуун түмэн цэргээс сайн эр, хүчит баатрыг шалгаж, мөн их илд, хатуу нум хэрэглэж хүчтэнийг сонгож бас Хэрлэн мөрний өмнө Хэдэр уулд олон цэргийн морийг боловсруулгав. Замбал Дэчинхорлоо нар Мухулайд «Өмнө газрын уул хадыг манай умар газарт үлгэрлэж болох үгүй, эрхбиш морины хөлд төмөр гудас өмсгөх хэрэгтэй. Жич цэргийн морийг өдөр өдөр сойж уяад сайтар өлсгөсний хойно хуурай өвсийг их хэрчүүрээр хэрчин шүдийг хатууруулан бас өдөр бүр эмээл авах үгүйгээр уул өөд уруу гүйлгэн сорьж дасгах чухал. Бас талын өвсний шим нь биед шингэн махалбал сая өмнө газрын халуун урт газар очоод өвс бордоо сайхан идэж, өдөр шөнө унахад цуцах үгүй ба гэм тахад хүрэх үгүй болно. Бас цэргийн ард үхрийн махны талх ба хонь үхрийн шөрвөсний хатаамлыг цэрэг бүр нэг гүзээ авагтун. Алтан улсын хүн зуун зүйлийн амуу үрс, ус, хуурайн газрын амьтны махаар оны хүнс болгоно. Манай цэрэг Алтаны бэлэн идшийг идэх тул хурууд бяслаг, үхэр хонины борцны талхыг хятадын идээнд хольж идвэл ногоо жимс, хорыг дарж, өвчин болох үгүй бөгөөд чухал цагт үхрийн махны талхыг нэг чимх зуурч уувал хэдэн өдөр өлсөх үгүй» гээд бас өмнө зүг цэргийн олныг хэрэглэх үгүй, онц хурц чийрэг уран хатныг эрхлэх тул үлдсэн цэрэг морийг дөрвөн анги болгон хоёр халаагаар боловсруулж, халж ээлжлэхэд бэлтгэсүгэй. Ийм болбол жил бүр байлдан он бүр дайлавч манай хүч мохох үгүй гэв. Мухулай их л сайшаан, даруй Чингис хаанд айлтган тэр ёсоор тогтоов. 

	Төдий Мухулай жанжин цэргийг хоёр анги хувааж, улсад үлдэх нэг ангийг хоёр баг хуваан, Боорчи, Шири Хутуг хоёулыг Хэдэр ууланд хорин түмэн цэрэг морийг сурга, Буурал Хиру, Үрэлт ууланд хорин түмэн цэрэг морийг сурга гэж захив. Жич бас дөрвөн зүгийн аймаг улсыг дөрвөн хувь хагасалж, гурван хувь ээлжлэн цэрэг морийг сургаж, эзний хамт их аянд дагаж яв гэж эл зүйлийн бэлтгэлийг ялган салган тушааж бараад «Алтан улс манийг намар сэргийлэх тул бид одоо хавар, зунаар тэдэнд халдана. Тиймээс эзний дөрвөн ангийн хорин түмэн цэрэг дөрвөн сарын шинийн нэгэнд өмнө зүг орно» гэж тогтов. 

	Төдий Чингис хаан болд хүчит хорин түмэн цэргийн моринд цөм төмөр тах хадуулж уулын дотроо их цэргийг боловсруулав. Энэ мэдээ дөрвөн зүгт тархсанд Сүн, Алтан Лиюу, Чен зэрэг их улс их л аюулдав. Үүнд баруун хойд Халх гэгч нэг их улс буй. Энэ Халхын хүн морь маш хатан чийрэг, улсын эзний нэр Ашилан хаан, өмнө Шанси мужийн хэдэн мэргэн нөхөрт нөхөрлөн, тэнгэрийн цагийг асууж мэдээд, мянган тэмээ ачаагаар газрын нарийн зөөлөн, хүнд эд бараа алт, мөнгө, тэрэм цэмбийн зүйлийг авч, Монголын Чингис хаанд дагахаар ирж, бас өмнө Алтан улсыг дайлахад өчүүхэн тус болгоно гэж хэдэн мянган хүчит цэргийг авч, хааны өмнө болсугай гэсэнд Чингис хаан түүний чин үнэнийг мэдэж зөвшөөрөөд, мөн цэргийг Хэдэр ууланд боловсруулав. Дагалдаа хаврын дундад сард өмнөд Уйгур улсын эзэн Гэрэл бас таван зуун хүнд ачааны алба барьж, дагахаар ирж, бас таван мянган цэргээр өмнө болохыг гуйн мэдүүлсэнд Чингис хаан зөвшөөрч Халхын Ашилан хаантай цэрэг боловсруулав. 

	Энэ завсар Чингис хаан Сайн Бөх хааны хүү Замбалыг илч болгон Алтан улсад ял асуулга илгээв. Алтан улсын эзэн Юн Зий, Замбалыг дуудан оруулж, бичгийг үзэж дотор амаргүй болж, анхны элчийг юунд гутаав гэж асуув. Замбал: 

	«Манай улс эртний хэдэн мянган оноос одоо хүртэл өмнө газрын хаанд огт боолчуул дагасан үгүй байтал боолын ёсоор бичиг илгээх тул тэгсэн юм» гэв. Юн Зий: 

	«Бид танай эзнийг мэхлэн барьж ацарч ална гэснийг яахин олж сонсов? гэв. Замбал: 

	«Одоо эрхин улсын түшмэл нь эзэндээ хорсож, иргэн нь түшмэлдээ хорсох тул нэг үг, нэг зөвлөл дэлхий дахиныг тойрч, Сия улсын эзэн Ли Ан Чиуван манай улсын хаан эзэнд мэдүүлэн илгээжээ» гэв. Юн Зий: 

	«Миний элч очиж миний сүрийг зааж хэтэрхий самуун үг хэлсэн нь миний элчийн томоо үгийн ял, би эрхбиш түүнийг алж өгсүгэй. Жич Эү Сан Фуг бариулсан нь миний хойд мужийн тэргүүлэгч түшмэл Анамийн надаас далдуур хийсэн хэрэг, эдгээр хэрэг мөхөс хүн над огт харьяа үгүй» гэв. Энэ үед хойд хязгаарыг сахисан жанжин Анами хүрч ирээд төрөл гарахад Замбалтай учирч: 

	«Хойд газрын зэрлэг араатан юунд манай их Алтан улсын төрд явна?» гэсэнд Замбал: «Эзнээ тэсрүүлж төрөө барагдуулах хавтас боол, Алтан улс чиний гарт бүрлэнэ» гэж хэлээд барилцан авсныг төрийн гадаад сайд салгав. Замбал буудалд ирж морио унан улсдаа буцав. 

	Анами хааныхаа дэргэд орвол, Юн Зий: «Чи юунд тус үгүй самууныг эрнэ?» гэсэнд Анами яаран: «Монголын цэрэг ноднин намар манай Эү Сан Фу, Дуан Зеүг булаан дээрэмдэв. Энэ жил Сия, Уйгур, Халхын зэрэг зэргэлдээ улс цөм Монголд дагаж цэрэг хавсрав. Одоо үзтэл гурван их улс хамтаар нум зэвээ засаж, цэргийн хороонд Төвд, Тангудын сайн эрсийг сонгон авч, морийг талын өвсөнд хурлаж, хуяг дуулга, туг далбааг нэмэн байгуулж, Хэдэр уул ба Үрэлт ууланд түмэн цэргийг боловсруулж байна. Энэ нь манай улсыг авах санаа бус юун?» гэв. Юн Зий зоримгоор их л хилэгнэж «Энэ бол ялаа мэдэх үгүй харин мөхөс хүнтэй уран үгээр тэмцэн хэлэлцэнэ» гэж захиа буулган Анамийг гянданд хорьж, гэр өрхийг нь цэргээр захируулав. 

	Тэндээс Цагаадай чин ван болж, Үүлэн Чарви нарыг авч шалгасан цэрэг таван түм, Сия улсын цэрэг гурван түм нийт найман түм цэргээр Алтан улсын Дуан Зеүд хүрч ирсэнд Алтан улсын иргэн цай архи, сагсанд будаа боорцог дамнан, Монголын цэргийг угтаж хотын хаалгыг нээж оруулав. Сия улсын эзэн Ли Ан Чиуван өвчинтэй тул тэжээсэн хүү Ли Цүн Сиуд цэргийг захируулан, Цагаадайн өмнө хошууч болгон урагш орсон ажээ. Сия улсын цэрэг Алтан улсын занг мэдэх тул яаран шахамдан орж, Алтан улсын Зиу Юваны газрыг зорьж байлдав. Хойноос Чингис хааны бие Мухулай ба таван барсын жанжин, Зэв, Зэлмэ нарыг авч арван түмэн цэргээр өмнө зүгийн Шүй Лигийг нэвтлэн алан орж ирэв. Алтан улсын эзэн Юн Зий их л аюуж, арга үгүй Анамийн ялыг хэлтрүүлэн баруун хойд хязгаарыг хамгаалан сахих Зоо Туу Ши болгон өргөн дэвшүүлж, байлдах сахихыг тушааж мордуулав. Жич Чавчаал боомтын бат бэхэд итгэж, хэрмийн хаалгыг зузаалан төмрөөр гадарлаж батлаад морины хөлд ширхийх сэрээ төмрийг зуу илүү газарт газрын хөрсийг бүрхтэл дэлгэж талбиж, монголын цэрэг ирэхийг сэргийлжээ. 

	Тэндээс Алтан улсын их жанжин Ден Сиувай хойд хагасын цэргийг авч нийт тавин түмэн цэргээр Ян Гү Лингийн давааны хойд этгээдэд буудаллан Монголын цэргийг сэргийлэн тосжээ. 

	Чингис хаан Хасар Бэлгүдэй хоёр Чин Ван, Өгөөдэй, Толь хоёр тайзи, Мухулай, Зэв, Зэлмэ, Чулуун нарыг авч хорин түмэн цэргээр Алтан улсын зүг мордов. Чингис хаан Сайхан Сурталтыг Алтан улсын чимээг үзүүлэхээр зарав. Сайхан Сурталт Алтан улсын хүний дүрээр чимэглэж Алтан улсын хүрээний өмнө гарч, худалдаачны хүнтэй Алтаны цэргийн хүрээнд орж, Алтан улсын цэргийн хэлэлцэхийг чагнавал цөм Монголын цэргийн хүчирхэг тэнхэрхгээс аюун зэвүүрэх үгс гарна. Сайхан Сурталт даруй хуучин замаар буцан ирж: «Алтан улсын цэрэг хэдий олон боловч цэргийн эзэн Ден Сиувангаас дараалан маш аюун болгоомжилно. Хятад цэргийн сэтгэл хөдлөн их л хөл алдах дүрэм буй» гэж мэдүүлэв. Мухулай энэ үгийг сонсож дайсныг эвдэх аргыг зөвлөхөд Чингис хаан: «Манай цэрэг цөөн, Алтаны цэрэг олон, энэ удаа манай цэрэг хүн бүр амиа тэвчиж байлдвал сая Алтан улсыг эвдэж чадна. Хэрвээ энэ удаа баахан хэлбэрэн бутарч Алтан улсад дарагдвал манай Монгол улс доройтон буурна» гэв. Мухулай хаанд шадар хэдэн үг айлтган гарч ирээд, олон жанжин цэргийг хурааж гурван анги зургаан хэсэг болгон ялгаж, тэргүүн ангид хааны бие, Мухулай хоёул, хоёрдугаар ангид Халхын Ашилан, Уйгурын Гэрэд, гуравдугаар ангид Зэв, Зэлмэ, анги бүрд хоёр жанжин тэргүүн сүүл залгалдан орно. Энэ удаа цэргийн хүрээ байрлан жагсаал жагсааж байлдах бус, гурван анги зургаан жанжин нэгэн хэнгэрэгт түүний цэргийн цаана гарч, хойд зүг даран хөөнө. Урьд орсныг тэргүүн гавьяа, хойно хоцорсныг тэргүүн ял, гурван үе хүйс тэмтэрч ална. Алтан улсыг олохыг энэ удаад мэднэ. Олон жанжин цэрэг амь тэмцэн байлдах чухаг гэсэнд, олон жанжин цэргийн «Зэ» гэж уриа хүлээж авах дуун нь газар доргилно. Жич өдөр байлдааны хойно нэг түмэн цэрэг хоцроож дайсны бутарсан цэргийг нэхэж алахыг Өгөөдэй, Толь хоёрт тушаав. 

	Төдий Мухулай Уйгурын нэг сайхан сүртэй төрсөн цэргийг хааны дүрмээр чимж, хамаг цэргийн өмнө болгож, их хэнгэргийг газар доргитол цохиулж, их бууг талбимагц нэгэнт хашхиран Алтан улсын цэргийн дунд нэвтлэн орж ирэв. Алтан улсын цэрэг, Монголын цэрэг хэдэн өдөр буудаллаж сая орж байлдах биз гэж байтал энэ мэт цочмог цохин орж ирсэнд их л аюулдаж байлдахыг байтугай морь уналгаа унаж, хуяг дуулгаа авч завдах үгүйгээр дутаан сарнин буруулав. Монголын цэрэг цагийн дотор нэгэнт Алтан улсын цэргийн цаана нь гарч гэдрэг алахад Алтан улсын цэрэг хойш дутаасугай гэтэл эсрэг нь үнэн Чингис хаан хоёр хүүгээ авч, цахилгаан мэт алан ирэв. Алтаны цэрэг нэгмөсөн сүнс сарниж, даруй баруун өмнө тийш буруулав. Чингис хаан лууны мориор довтлон нэхэн орсонд Алтан улсын цэрэг өөрийн төмөр сэрээ талбисан замаар орж очив. Ден Сиувай хэдий зарлан ухуулавч огт сонсох үгүй болсонд сая бус зам эрин буруулан гарсугай гээд Чингис хааны ойр хүрч иртэл Сайн Бөх хааны хүү Замбал хэдийн эцгийг нь алсан Ден Сиувайг үзэж дагаж нэхэмжлэн хөөж гүйцэн, баруун гарыг тас цавчин унагаж амьд барив. 

	Энэ үед Алтаны цэрэг өөрийн талбисан төмөр сэрээнд морь нь бүдэрч унан, хоцорсон нь монголын цэрэгт амьд баригдав. Тавин түмэн цэргийн их хагас алагдаж, бага хагас шархтаж мултарч гарсан хүн үгүй. Монголын цэрэг Алтаны цэргийг зуу илүү газар нэхэн алж, Алтаны цэргийн үхдэл өргөн гучин газар, урт зуу илүү газрын хөрсийг бүрхжээ. Үүнд Алтан улсын цэрэг шууд монголын цэргийн эсрэг халдах үгүй болж, Монголын цэрэг таван газрын үзүүрт хүртэл Алтан улсын цэрэг даруй нүдээ анин дутааж түшмэл жанжин нэгэнт захиран зогсоож чадах үгүй болов. Энэ мэт их л дийлсэнд Монголын цэрэг ган төмөр мэт болж, урагш алан орох нь хоосон газар явах мэт. Төдий Монголын цэрэг Да Шүй Лиийг эвдэн, Фен Сиян, Ли Сияныг гарын алга урвуулах мэт эзлэв. 

	Алтаны цэрэг нь буруулан явж, иргэн ба арилжааны хүн угтаж зална. Үүнд Алтан улсын эзэн Юн Зий их л бачимдаж, шадар сайдад Зий, Ши Зүн, Фу Сан Хүйд бас таван түмэн цэрэг өгч, Зиян Жия, Ден Сиувайн цэргийг авуулан нийт жаран түмэн цэргээр Эү Сан Фу-гийн захад мод шороогоор хотыг бөхлөн, цэргийг буулган, монголын цэргийн мэдээг авна. Мухулай Зэв, Зэлмэ хоёулыг авч шөнө дүлэн довтлон ирж, гэнэт алан орсонд Алтан улсын цэргийн зүрх нэгэнт хэмхэрсэн тул бас хоёр түшмэлээ орхиж буруулан одов. Мухулай цэргийг чанд цаазлан алдал үгүй нэхэн орж Ду Зий, Ши Зунг амьд барив. Фу Сан Хүй биед мянган жадны шарх олж, дутааж авав. Алтан улсын авга жанжин Гуу Буу Иуи нэг анги цэргээр өмгөөлөхөөр ирсэнд Фу Сан Хүй орой ирж гэж уурлан Гуу Буу Иуиг алсугай гэснийг олон жанжин хүчлэн гуйж, алахыг хэлтрүүлэн дөчин хүндэд жанчиж, дахин нэг түмэн цэрэг өгч, угтан тосож байлд гэж явуулав. Гуу Буу Иуи хорсож, нэг түмэн цэргээ авч Монголд дагав. Мухулай түүнийг Чингис хаанд бараадуулан золгуулсанд Чингис хаан Гуу Буу Иуин түргэн цөлс царайтай чиг хүн болохыг үзэж: 

	«Танай Дундад улсын олон иргэний зовлон эдлэх цаг болж, өчүүхэн хүн хаан суугаад, түмэн иргэн элс хумаг мэт үхэх цаг болжээ. Би одоо олныг баахан амар болгосугай гэнэ. Чи Дундад улсын хүн тул өөрийн газрын гэм амьсгалыг мэдэж гарах тул тэнгэр чамайг таньж над дагуулав. Одоо хэрхвэл танай улсын мунхаг хааныг арилгаж, түмэн иргэнийг амар болгож чадна?» гэв. Гуу Буу Иуи үнэнээр өчсөн нь: «Зүн Юваны газрын хүчийг хялбараар үзэж үл болно. Гагц эзэн түшмэл нь муу болсноор засгийг засаж эс чадав. Алтан улсын өмнө оронд баатар чадалт иргэн үлэмж буй, хааны бие тэр орныг дийлэн авбал Алтаны хот хоосон болно. Түүний дараа Алтан улсын эзэлсэн Дундад улсыг эзлэхийг хичээвэл хаан эзэн хамаг улсыг эзлэх их үйл бүтэх нь гарын алга урвуулах мэт хялбар болно» гэв. Чингис хаан түүний үгийг их л сайшааж өмнийг дайлах хошууч болгов. 

	Найман сард Сия улсын эзэн Ли Ан Чиуваны өвчин хүнддэж үхэв. Үүнд Цагаадай түүний үрчилсэн Ли Цүн Сиуиг ор залгуулан гаслангийн хэргийг төгсгөн цэргээ авч хааны цэргийг угтан ирж нийлэв. Тэндээс Алтан улсын Си Зин баруун нийслэлийг байлдахаар оров. Юн Зий их л шахамдан Чиян Зин Нү Ван Ян, Гэү Ша Хэүг Эү Сан Фү-д үзэхээр оч гэсэнд тэнд хүрэхийн урьд монголын цэрэг хэдийн Эү Саи Фу-г эзлэн авч, жич бас Эу Ювай Инг аваад дийлсэн хүчинд Бюве Ден Чен хотыг эвдэж, Алтан улсын Си Зинг хотыг хаав. Төдий долоон өдөр байлдахад Си Зинг сахисан Гэү Ша Гэү сүнс үгүй аюуж, доорх цэргээ авч, хүнд хаагдсан газрыг нэвтлэн гарч хотоо орхин буруулав. Мухулай Чулуун, Андун хоёулд гурван мянган цэрэг өгч, мөшгөн нэхэн алсаар Цуй Ба Гэү-гийн аманд хүрч, Си Зин балгасыг аваад бас Эве Фу Зе-г эзлэв. 

	Төдий Чингис хаан Зочи, Цагаадай, Өгөөдэй гурван жанжинд цэрэг хуваан өгч, зүүн тийш Шен Зеу, Эу Геу, Сюве Зеу, Фен Зеу, Зин Зеуг байлдахаар илгээгээд өөрөө Мухулай нарыг авч, Алтан улсын Де Зеу, Зин Зеу, Хүн Зеу, Цан Ба Гувай Лай, Зин Шан, Фан Юн Зеу, Ми Юн Сиян, Фу Нин Зеу, Зий Нин Зиюны зэрэг хот балгадыг дайран гарахад эдгээр газрын ард цөм мөргөн дагав. Тэндээс Ба Ланд хүрч өмнөш Чен Зэнд тулан Лин Хуанаар өнгөрөн орж, Лиу Хе, гэтлээд баруун өмнө Шан Дийд хүрч, хот балгадыг цөм дагуулав. Сэрүүн намрын есөн сард Чингис хаан Фу Зеуг нэгэнт авсан тул цэргийг зогсоож морийг тэжээн баахан амсхийж, урагш одсугай гэв. 

	Алтан улсыг эзэн Юн Зий их л аюуж дахин зарлиг буулгаж, Зуу Тоо Ши түшмэл Ван Ян Зиюу Зинээр их цэргийг захируулан бас цэрэг нэмж, Ван Ян Фэн Уу нарын цэргийг дагуулан дөчин түм гэж алдаршуулан, бас Гэү Ша Гэүг авч хойд чигийн цэргийн дарга болгов. Чингис хаан Мухулайг дуудан зөвлөж, цэргийг нэгэн зэрэг тэгшилж даруй довтлон оров. Ван Ян Зиюу Зин хэдий захиран байлдавч нэгэнт аюусан цэрэг монголын тугийг үзмэгц даруй зугтан буруулна. Монголын цэрэг мөн даран алан орж, нэхэн байлдаж зуун газар илүү хөөв. Монголын цэрэг мөн Орь уулыг даван орж ирэв. Гэү Ша Гэү монголын хурц сүрээс хэтэрхий аюусан тул өчүүхэн ч байлдаж чадах үгүй, харин монголын цэргийн өмнө зам удирдах мэт дутаан явна. Монголын цэрэг мөрдөн хөөж, Хеүй Хе Фу газар нэхэж гүйцээд Хүй Хе голын гүүр дээр Алтаны цэргийг бас нэгэн зэрэг алав. Гэү Ша Гэү их аюуж Сиуван Де Фу-гийн хотод довтлон орсонд Мухулайн цэрэг Сиуван Де Фу-гийн хамаатай Зин Сияныг аваад эргэж Сиуван Де Фуг цагдаж байсан тул Гэү Ша Гэүг буруулан гарсанд даруй хотыг эзлэв. Нэгэнтээгүүр Гэү Ша Гэүг нэхэж цавчаад боомтод хүрч ирэв. 

	Чингис хаан Замбалаас тэр боомтыг авах аргыг зөвлөсөнд Замбал: «Урьд би энд байх үед энэ харанхуй ойт ууланд нарийн замаар ордог байлаа. Одоо олон цэрэг дуун гарал үгүй орвол нэг шөнөд лав гэтэлж болно. Энд нэг анги цэргээ гаднаас байлдвал тэд сэжиглэх үгүй болно» гэв. Чингис хаан даруй өөрийн биеэр тэргүүлэн олон цэргийг авч, Зэв, Зэлмийг шадар болгон шөнө нарийн замаар уулыг гэтэлж, дараа өдрийн нар гарах ба болтол цөм талд бууж өмнө сүвээр орж нэгэнт их хашхирсанд цан хэнгэргийн дуун тэнгэр газар долгисон, үнэхээр огторгуйгаас буусан адил, Алтан улсын боомт сахисан жанжин Ван Ян Фу Шеу зүрх хэмхэрч яаран морь унан дутааж гарсанд олон цэрэг зэр зэвсгээ гээж бутралдан, хагас илүү нь дутааж үлдсэн нь мөргөн дагажээ. 

	Төдий хаалга нээж монголын эзэн Чингис хаан их цэргийг авч хотод оров. Зэв, Зэлмэ хоёул Ван Ян Фу Шеуг талбил үгүй нэхэж очив. Улмаар хааны бие их цэргийг авч мөн даран орж, Алтан улсын Зүн Дун Мен хаалганд орж байцааж байтал, Монголын цэрэг ус урсах мэт гүйцэж ирэв. Алтан улсын эзэн Юн Зий их л ухилан олон Бин Фейгээ авч Биян Жин хотын зүг дутаав. Монголын Зэл, Зэлмэ хатан цэргээ дагуулан гал мэт түргэн нэхсэнд Алтан улсын Хей Вайн нэг анги цэрэг үхэн байлдаж, Вей Шуу Ван (Юн Зий)-г гаргаж аваачив. Мухулай Алтан улсын Зүн Ду хэмээх дундад нийслэлийг авсугай гэж нэгэнт төмөр бус мэт долоон давхар хааж авав. Чингис хаан: «Одоо цэрэг гарвал Алтан улсын ард үрэгдэж дүүрэх болно. Алтан улсын сэтгэл шуудаж миний түшмэл болон дагавал барав. Түүний үндсийг таслан арилгаж юу хийнэ?» гэж цэргээ эргүүлж, Алтан улсын хойд хэрэмд өвлийг өнгөрүүлэв. Мөн өвөл Алтан улсын Лиу Бюве Лин, Чин Кү нарт хоёр Цүндү түшмэл Ван Ян Гэү Ша-д хашигдаж эм үрээ аван ирж, монголын хаанд мөргөн дагав. 

	 

	
XXXX. ДҮН ЗИН ХОТЫГ ЭВДСЭН НЬ

	Монголын цэрэг Алтан улсын Зүн Ду-дунд нийслэлийг хааж байлдсанд Алтан улс зүүн Лиюу улсын иргэнийг монголтой нийлүүзэй гэж сэжиглэн, Алтаны иргэнийг дэвшүүлэн аваачиж Лиюу улсын нэг гэрт Алтаны нэг өрхийг суулгав. Үүнд Лиюу улсын түмэн иргэн гачигдаж, гаслангийн дуун тэнгэрт тулав. Лиюу улсын хуучин эзний үрс Ю Лиуи Лиу Ге гэгч төрлөх чиг бат, хатан чийрэг, Алтан улсын энэ мэт дарлахад тэсэж ядан, Лиюу улсын баахан чадвартай хэдэн арван ардыг цуглуулан зөвлөж, гэнэт гар хөдлөн олон айл бүлгийг дайран явж, удсан үгүй хэдэн зуун хүн хурав. Төдий Алтаны сахих иргэнийг алж, арваад өдрийн дотор хэдэн мянган хүн хурж ирсэнд Ю Лиуи Лу Ге илэрхий урвав. Тэгээд Лүн Нэн, Хан Зеүгийн газар очиж, их цэрэг байгуулан буудал бэлтгэв. 

	Алтан улсын хан Зеү хотыг сахих Эү Шу хэмээх түшмэл хотын цэргээ авч Ю Лиуи Лиу Гег барихаар гарав. Ю Лиуи Лиу Ге эсэргүүцэн орж, үхэн байлдсанд Эү Шугийн цэрэг их л дарагдлаа. Ю Лиуи Лиу Ге гагцаар тэргүүлэн орж, Эү Шуг цавчин мориноос унагаж, дийлсэн хүчиндээ Хан Зеу хотыг эзлэв. Тэгээд Юыдей нэрт сайн эртэй нэгдээд, цэрэг хураан, морь цуглуулж, амуу өвс хураан, ядангийг туслан, харгисыг сөнөөж хэдэн сарын чөлөөнд хуучин Лиюу улсын нийтийг хурааж, удсан үгүй арван түмэн цэрэгтэй болов. Ю Лиуи Лиу Ге даруй өөрийн биеийг их Юуваншувай гэж, Юыдейг дэд жанжинд өргөв. 

	Үүнийг Боорчи сонсож, яаран Чингис хааны хойноос мэдүүлж, илгээв. Чингис хаан даруй Ажнай мэргэн, Хударга баатарт Хүдэр бүс, Хүрэл бүс, Бугат Хуа, Алаг Тугал дөрвөн жанжныг өгч, дөрвөн мянган шалгадаг цэрэг захируулан Ю Лиуи Лиу Гег дайлахаар илгээв. Ажнай мэргэн, Хударга баатар хоёр их цэргийг авч Лиюу Дүнгийн газар хүрсэнд, Ю Лиуи Лиу Ге угтаж дагав. Ажнай мэргэн «Эрхин жанжин бидний улстай нийлсүгэй гэвэл бидний хоёр улс бат итгэмж байгуулбал зохино» гэсэнд Ю Лиуи Лиу Ге маш баярлаж «Энэ хэрэг хялбар» гээд их Жин Шан уулын оройд мандал цогцолж, цагаан морь, хар үхэр алж цусыг сацан, бас хуруугаа эсгэн цусыг ууж тангараглав. Тэгээд их хурим хуримлан тархах үед Ажнай Юуваншувай Ю Лиуи Лиу Ге-гийн гарыг барьж: «Лиюу Дүнгийн газрыг дийлж төвшитгөн түмэн иргэнийг амар болгохыг би буцсаны хойно хаанд мэдүүлж, чамд мэдээ өгсүгэй» гэж салж, цэрэг эгэв. 

	Алтан улсын эзэн Вей Шу Ван (Юн Зий) Лиюу Дүнгийн монголд дагасан мэдээг сонсож, их л цухалдан, угсааны Ван Ян Гэү Шад жаран түмэн цэрэг өгч, Ю Лиуи Лиу Гег дайлахаар илгээв. Ю Лиуи Лиу Ге даруй Чингис хаанд цэрэг гуйх бичиг довтолгосонд Чингис хаан мөн Ажнай мэргэнийг Юуваншувай болгож, Хударга баатрыг хавсруулан, доор нь найман залуу жанжин, арван нэгэн түм гаруй шалгарсан цэрэг захируулан илгээв. Ажнай Юуваншувай их цэргийг авч Лиюу Дүнгийн газар хүрч Тичинур гэх газар Алтаны цэргийн өмнө эсрэгцэн буув. Ю Лиуи Лиу Ге өөрийн арван түмэн цэргийг авч, монголын цэрэгтэй хоёр ангийн хорин нэгэн түмэн цэрэг хоёр салаагаар Алтаны цэргийг ээлжлэн хөөв. Алтан улсын цэрэг нүд хамхих чөлөө үгүй гурван өдөр байлдаж, жаран түмэн цэргээс хорин түм ч үлдсэн үгүй. Ван Ян Гэү Шан биед шарх олж, дарагдсан цэргээ авч Шагай боомтоор орж буруулан очив. 

	Ю Лиуи Лиу Ге их л дийлж, монголын жанжин цэргийг хүндлэн хуримлан шагнаж, хишигт мөргөх бодролын бичгийг зарлигийн Юуваншувай Ажнайд барьж, «Ю Лиуи Лиу Ге би газраа тогтоож чадмагц тэнгэрийн хүү түмэн настад бараалхан мөргөхөөр очно. Одоо орхиж очвол Алтан улс лав бас халдахаар ирнэ. Энэ удаа хааны бие өчүүхэн түшмэлийн гэр өрх, өндөг зулзага хэмхрэх зовлонгоос авран гаргав» гэж ухилан мордуулав. Ажнай мэргэн дийлсэн цэргээ авч буцаж ирээд, Чингис хаанд золгож энэ удаагийн Алтаны цэргийг дийлснийг мэдүүлж, зарлигийг эргүүлэв. 

	Тэндээс Чингис хаан бас Мухулай нарын их цэргийг авч, өмнийг байлдан ороход Алтан улсын цэрэг нэгэнт цөс хэмхэрсэн тул монголын цэргийн чимээг сонсмогц тоосыг үзэх үгүйгээр буруулна. Монголын цэрэг хоосон газар явах мэт хялбар болж, бас Алтан улсын Чин Зеү, Фу Зеу хоёр хотыг авав. Жич Гуан Зеу хотыг хаагаад гуравдугаар өдөрт Шири Хутагийн хоёр хүү Сувудай, Анд ах дүү хоёулын цэрэг шороон уут гишгүүр хийж хотод авиран нэгэнт харайн оров. Гуан Зеу хотыг сахих цэрэг хамгаалж чадах үгүйгээ мэдээд хотын хаалгаар дутаан гарч Ван Ян Зиюу Зиний их хүрээнд очив. Ван Ян Зиюу Зин их л зовж Симу Мянганыг дуудаж: «Урьд хаан чамайг үргэлж монгол улсад элч болгон зардаг тул Монголын эзэн Тэмүүжин Чингис хаан чамайг танина. Чи Монголын цэргийн хүрээнд очиж, Монгол манийг дарлан цэрэглэсэн нь чухам юуны учирт энэ мэт гүн хорсол болоод манайх хэдэн удаа эедэхийг гуйтал үл болох учрыг асууж ир!» гэв. Симу Мянган угаас Ван Ян Зиюу Зинтай нийц үгүй, бас түүнийг түгшилтэй албанд зарах тул, энд байвал эцэст түүний хорыг эдэлнэ гэж бодон тогтоод, дотроо сэмээр жихүүнээр инээж гарч ирээд, яаран хүн довтолгон өөрийн эм үрээ бус газар явуулж өөрөө монголын цэргийн хүрээнд орж дагав. Чингис хаан: «Чи над дагаад чиний гэрийн ам цөм Алтан улсад алагдах үгүй юу?» гэсэнд Симу Мянган: «Боол би гарч ирэхдээ хэдийн хүн довтолгон гэрийн амаа авхуулахаар явуулав. Хаан эзэн түшмэлийн төлөө энэ мэт бодох нь үнэхээр тодорхойёо тэнгэрийн хүүгийн улаан зүрх!» гэж баруун мөрөө цавчин цус гаргаж тангараглав. Чингис хаан их л сайшааж, даруй Дү түн цол өгч, түүнд хоёр түмэн цэрэг өгч, Юүн Зүнгийн зүүн баруун хоёр газрыг тогтоогтун гэж тушаав. 

	Симу Мянган Болу, Сайхан Сурталт, Үүлэн Чарви, Болгуудай дөрвөн жанжныг авч хоёр түмэн цэргээр урагшлан орсонд Алтан улсын одон Ченсиян Зеу Зиюнг хамгаалахаар ирэв. Энэ үед Чингис хаан урагш орж, Сеодан Ду Фуг байлдаж аваад, дагалдаагаар Да Син Фуг байлдав. Даруй шороон хот цогцлуулан хотыг давсугай гэтэл Да Син Фу хотын дээрээс чулуу мод өнхрүүлэх ба зэв сум харвах нь маш хэцүү байлаа. Чингис хаан: «Үүнээс аюувал одоо дэлхий дахины хэдэн түмэн хот балгадыг хэрхэн байлдаж авна. Түргэн халхавч барьж хотод авир! Хэрэв олон жанжин цэрэг аюувал би биеэрээ тэргүүлэн авирсугай!» гэсэнд Мухулайгаас тэргүүлэн олноор цөм царай даран, яаран их хэнгэргийг дэлбэртэл цохиж, олон цэрэг цугаар зэв, чулууны эсрэг шаламгайлан байлдан оров. Удсан үгүй шороон хотын хэрэм дээгүүр байлдаж, хамтаар алан гарав. Энэ үед дөрөвдүгээр тайзи Толь, Хүргэн Цэцэг хоёул нэгэнт хотод авиран гарсанд Мухулай их л цухалдан бас хэнгэрэг цохиулан олон цэрэг цугаар шаламгайлан авирч, хотын орой дээр цэргийн их хагас гарч, хотын дор зэв харваж, чулуу цохих нь мөндөр орох мэтэд хотын дотор их л самуурав. Хүргэн Цэцэг, тайзи Толь нарын цэрэг хаалгыг нээж хотод ороод Да Син Фугийн цэргийн арван хувиас найман хувийг цөм алав. Мухулай яаран хаанд мэдүүлж, цааз зарлан зогсоотол Толь, Цэцэг нар хотын цэргийг цөм алж дуусгав. Төдий монголын цэрэг Да Син Фугийн харьяат газрыг дайлан хураамжилж, хойд замаар баруунш оров. 

	Таван сард Алтан улсын Юуваншувай Эү Дүн Зияны өмгөөлөх цэрэгт учрав. Чингис хаан Эү Дүн Зияны цэргийг нь Ге Геүгийн аманд аюулган оруулж, Тогод голын дотор бүгсэн цэргээр гол руу даран алж бууж ирэв. Эх Эү Дүн Зиян их л аюуж, гол уруудан Ни Геугийн аманд хүрч иртэл, Чингис хаан их цэргийг авч Геу Кеугийн амыг хаан бүгж байлдав. Эу Дүн Зиян их л дарагдаж, цэргээ орхиж, хэдэн мянган цэргийг авч Си Зингийн зүг буруулан очив. Алтан улсын цэрэг монголд дагасан нь гурван түм илүү буй. Алтан улс бас түшмэл илгээн Си Зинг сахин хамгаалуулсанд Чингис хаан таван барсын жанжинд гурван түмэн цэрэг өгч Си Зинг байлдан хаав. 

	Симу Мянган Юн Зүнгийн зүүн баруун хоёр мужийг төвшитгөж ирэхэд, Алтан улс бас элч зарж бичиг бариулан Монголоос хоосон хот Си Зинг гуйлгав. Чингис хаан мөн хариу элч илгээн хүнд бэлэг хүргүүлсэнд намрын сүүл болтол элчийг эргүүлж ирүүлэх үгүй. Үүнд монголын Мухулай таван барсын жанжин, Хасар Чин ван нарыг Сайхан Сурталт, Хонгорзул нарын хамт Алтан улсын Фен Шен Фуг байлдахаар илгээж, бас Зэв, Зэлмэ нарт таван түмэн цэрэг өгч, Өгөөдэй Толь хоёрт захируулан өвлийн сүүл сард Алтан улсын Дүн Зин балгасыг байлдахаар илгээв. 

	Хасар чин ван Сайхан Сурталтаас: «Бен Шен Фу гэгч их газар болно. Хот бас бат бэх, хэрхэн байлдвал зохино?» гэж асуусанд Сайхан Сурталт: «Энэ хотыг авахад хүчээр авч болох үгүй, эрхбиш аргаар авбал сайн, Фен Шен Фу-гийн иргэн нь баялаг, одоо бид олон цэргийн суманд бичиг уяж хотод харван оруулан, хэрвээ таван өдрийн дотор эс дагавал Дан Шин Фу-гийн адил болгоно гэвэл тэд лав хаалгаа нээх болно» гэв. Өгөөдэй, Толь хоёр тэр үгийг зөвшөөрч, олон цэргийн суманд бичиг уяулан харваж оруулсанд хотын доторх иргэд их л үймэлдэн дөрвөн хаалгыг нээж дагав. Монголын цэрэг хотын дотор орж олоод, сул иргэний гэрийг өчүүхэн төдий ч хөдөлгөвөл цавчиж ална гэж зарласанд Алтаны хоригдсон цэрэг цөм сул иргэн болон хувилж, хуяг дуулга ба морь зэвсгийг орхин дутааж гарав. Баян иргэчүүдийн залуу хүүхэд нь хот сахисан түшмэл Фу Хег дагаж яван, монголын цэрэг орж ирмэгц Фу Хег барьж дагах гэтэл Фу Хе өөрөө цухалдаж үхэв. Энэ өвлийн сүүл сарын доор болсон тул Чингис хаан Фен Шен фуд дэвшин ирж, жилийг тэнд өнгөрүүлэхээр тогтов. 

	Тэндээс Өгөөдэй, Толь хоёул Зэвийг өмнө хошууч болгон, хойноос алгуур явна. Зэв урьд Дүн Зин хотод хүрч нэг зэрэг байлдав. Энэ Дүн Зин гэгч их хот тул цэрэг олон, амуу элбэг, гучин он идэж барах үгүй, зэр зэвсэг уул мэт, гагц энэ хоёр жил монголын сүр асар мандсан тул аймшиг үгүй гарч тулах үгүй. Үүнд Зэв нэгэнтээгүүр хотыг байлдагч болон, нэгэнтээгүүр хойд их зээл ба сан хөмрөгийг хураан авч, гэнэт ухран явав. Дүн Зинг сахисан Ван Ян Гэу Ша монголын цэрэг хотын гаднахыг шүүрдэн аваачсаныг сонсож хөл дэвсэн: «Үзвээс монголын цэрэг маш цөөн ажээ. Манай аюусныг далимдуулан хотын гадныг цөм хуурайлав. Үүнийг мэдсэн бол гарч байлдах билээ!» гэж хотын дөрвөн хаалгыг нээлгэж, бүтэн жил болсон тул олон хүний гарахыг нь гарган, орохыг нь оруулав. Жич өдөр бас хаалгыг нээтэл монголын цэрэг дөрвөн зүгээс гэнэт хаалгыг түлхэн, ус урсах мэт орж ирэв. Зэв тэднийг анх удаа эс автахад хууран ухарч, хагас өдрийн зам яваад, шөнө болсон хойно гэнэт олон цэргийг эргүүлэн довтолж ирээд дөрвөн хаалгыг нээмэгц алан орж ирсэн ажээ. 

	Зэв нэг түмэн цэрэг авч хотын дотор орсонд Ван Ян Гэү Ша хоушаны дээл малгайгаа халан өмсөж, нэг сүмд нуугдаж, тэр шөнө хотыг давж буруулж дутаав. Хотын олон цэрэг зэр зэвсгээ орхин дагасанд монголын цэрэг Дүн Зинг хялбар эзлэв. Дагалдаа Өгөөдэй, Толь хоёр хүрч ирэн, яаран Чингис хаанд хотыг эзэлсэн мэдээг илгээж, хотын их сан хөмрөгийг нээж, амуу өвсийг байцааж, олзолсон нь уул мэт овоолжээ. 

	Төдий Чингис хаан мэдээг аваад их цэргийг авч Дүн Зин балгасанд оров. Энд мөн хааны их орд харш буй тул, Чингис хаан лууны ширээнд сууж, зуун түшмэд мөргөж барсан хойно, их хурим хуримлан, хотыг авсан жанжин цэргийн гавьяаг шагнав. Чингис хаан: 

	«Бид урьдын авсан хотыг цэрэг үлдээн сахисан нь үгүй тул олсон хотыг эзэлж чадах үгүй. Бидний цэрэг өнгөрөн гармагц Алтан улс бас түшмэл цэрэг илгээж хамгаалуулна. Бид дахин түүгээр дайран ороход бас байлдана, энэ мэт дахин дахин байлдаж авах маш бэрх, үүнийг хэрхвэл сайн?» гэв. Мухулай: 

	— Чухам хот балгадыг нэг авбал нэгийг сахиулбал энэ сая эзлэх арга, гагц манай цэрэг өмнө зүг сая орж ирээд газрын байдал, хүний занг мэдээгүй, хэрэв цэргийг үлдээвэл лав сул иргэнийг хорсгоно. Одоо манай цэрэг шинэ хуучин хотод хүрмэгц Алтаны цэрэг иргэний дагаж тогтох нь цөм манай эс хордоон өршөөлөөр дийлэн явсны шалтгаан. Одоо нэг жил ингэж явбал манай жанжин цэрэг бас өмнө газрын байдлыг мэдэхийн дээр, Алтаны цэрэг иргэний сэтгэл бас нэн шуудаж тогтоно. Тэр үед түшмэл цэргийг салгаж, хот балгадыг анги ангиар сахиулбал сая бат бэх болно» гэв. Чингис хаан Мухулайн үгийг маш сайшааж, олон цэргийг ялган салгаж хөхиүлэв. 

	 

	
XXXXI. ГЭҮ ША ГЭҮ ХЭРЭМ ХАРАЙН АМИА АЛДСАН НЬ

	Тэндээс Монголын Чингис хаан баруун Сия улсын эзэн Ли Цюн Сиуид зарлиг буулган харьяат цэргээ авч, Алтан улсын Муу Акг, Цэн Янгийн зэрэг газрыг ав гэв. Бас Лиюу Дүнгийн эзэн Ю Лиуи Гед (одоо нэгэнт Лиюу ван гэж өргөв) зарлиг буулган харьяат цэргээ авч Лиюу Дүнгийн зэргэлдээ газрыг авч төвшитгө гэв. Чингис хаан их цэргийг авч Алтан улсын хойд хэрмийн гадна талд буун, хаалга бүрд дотогш хандан сахив. 

	Тэндээс таван сард Сия улсын бага эзэн Лиуи Цүн Иуи харьяат арван түм цэргээ шалгаж Алтан улсын баруун хойд Муу Анг байлдахад хуурмаг Цагаадай тайзийн шүхэр тугийг бариулан оров. Үүнд Муу Анг сахисан Дун Зий түшмэл Сүве Ши харьяат газрын баян иргэд ба бичгийн хүмүүсийг урьж зөвлөөд, Ли Цүн Сиуиг угтан ирж дагав. Ли Цүн Сиуи цэргээ гадна буулгаж өөрөө хотод орж, яаманд суун Чэн Ян хотыг хэрхэн авах тухай зөвлөв. Сүве Ши олныг зайлуулан Ли Цүн Сиуид сэмээр: «Энэ хотыг авахад нэг хялбар арга буй» гэж ийм тийм үг шивгэнэсэнд Лиуи Цун Сиуи их л баярлан даруй хоёр зуун сайн эрсийг сонгож, цөмд муу дээл хувцас өмсгөн, худалдаачин, тариачны дүрээр чимэглүүлэн хотын хаалга орчимд бэлтгэв. Лиуи Цүн Сиуи хагас цэргийг авч хотод орж, хотын доторх иргэдийг хөгшин залуу үлдээлгүй цөм Сия улсад хөөж аваачна гэж зарлав. Үүнд хотын олон иргэн баян, яданги хамтаар сочиж, яаран хаалгаар дутаан гарахад, хаалганд бэлтгэсэн хоёр зуун цэрэг тэдний дунд хутгалдан орж, Цэн Яэ хотын зүг буруулан очив. 

	Жич өдөр Лиуи Цүн Сиуи их цэргийг авч Цэн Ян хотод хүртэл зовлонгоос зайлсан иргэн хэдийн хотод орж очив. Цэн Янгийн До Шеу түшмэл Эү Фү энэ өдөр Ли Цун Сиуин цэрэг байлдахаар ирэхийг сонсон, олон түшмэл цэргээ авч хотын хэрмийг бэхлэн сахиж хүлээв. Сия улсын цэрэг хүрч ирээд хүрээ бууж, шөнө гурван жингийн үед гэнэт их гал түлэв. Үүнд өмнө хаалганд гал мандаж, хотын дотор хутгалдан орж ирсэн Сия улсын хоёр зуун цэрэг, хот сахисан цэргийг цавчин алж, хаалгыг дотроос нээж өгөв. Монголын Сия улсын цэрэг хотод орж ирээд дөрвөн хаалгыг эзэлж, До Шеу түшмэлийн яамыг хааж, Эү Фуг амьд барив. Лиуи Цүн Сиуи гагц түүнийг алаад зуун овогтныг илбэн тогтоож, жич Сүве-Ши-г дуудан, Муу Аны иргэнийг байцаан тогтоо гэж эргүүлэв. 

	Тэндээс Алтан улсын гурван зүгээс Сия улсын цэрэг Лиюу Дүнгийн цэрэг, их монголын цэрэг даран орж байлдсанд Вей Шоо, Ван Юн Зий арга үгүй Си Зинг автсан Гэү Ша Гэү, Чи Ши Лиян хоёулыг дахин хэрэглэж, баруун этгээдийн дэд юван-шувай болгон баруун хойд этгээдийг сахиулахаар илгээв. 

	Алтан улсын Ченсиян Ду Шан Эй «Гэү Ша Гэү урвах шинж буй, тэднийг хэрэглэж үл болно» гэж хориглотол Юн Зий үг авсан үгүй. Гэү Ша Гэү цэргийн хэргийг өчүүхэн ч хамаарах үгүй, харин түүний нэг нутгийн Ван Ян Чиян Ну зэргийн ардыг авч, ав шувуу хийж жаргана. 

	Вей Шоо Ван Юн Зий ИХ Л уурлан элч зарсанд Гэү Ша Гэү анхнаас урвах санаатай байсан тул одоо нэгэнт буруушаасанд нийлүүлэн түүний нэг нумаа авч Ян Зин хотын зүг алан орж, Монголын цэрэг хойд хаалганд байх тул зүүн, баруун өмнө хаалгаар оров. 

	Гэү Ша Гэү Ян Зин хотын дотор зоригоор явж, бас Вэн Ян Ша Гү нарыг сүлбээндээ оруулж, Хуан Мөн түшмэлээр Юн Зигийн их Фу Жен Зан Ша улсаас уламжлах тамгыг авхуулахаар одуулав. Зан Шан хараан, үхэвч өгөх үгүй гэсэнд Гэү Ша Гэү хориод цэргийн ардыг дагуулан ордонд занчин орж, улс уламжлах тамгыг булааж авчрав. Төдий Гэү Ша Гэү хааны дэргэдэх Эй Ци Зүн хэмээх эрх тайганыг эрхэндээ оруулан авч, түүнийг хааныхаа толгойг авч ир, би улсын эрхийг олсон хойно чамайг тэргүүн зэргийн хеү өргөмжилж үе улиртал баян эрхэм болгосугай гэв. Найман сард Эй Ци Зун цэрэг аван орж, Вей Шоо Ван Юнг барьж, толгойг цавчин авч, Шар вааданд баглаж, биеийг ордны усан сувагт хийв. Төдий толгойг Гэү Ша Гэүд хүргэж иртэл Гэү Ша Гэү сэтгэл зүрхний хүн Эү Гү Лүн Дюве Ла-г зарж Эй Ци Зүнг «эзнийг алсан ялт боол» гэж зам тосон алуулав. Энэ бол Гэү Ша Гэүгийн ялыг түлхэх зальхай арга ажээ. 

	Жич өдөр, Гэү Ша Гэү нэг санаат олноо цуглуулж, Юн Зийгийн өнгөрсний ялыг хэлэлцэн зэргийг нь бууруулж, Кеү Дун Хай Зиюүн Хеу хэмээх эм үрийг нь ордонд хорив. Төдий зуун түшмэдийг хурааж, шинэ хаан залахыг зөвлө гэсэнд олон түшмэд аюун дагжин зөвлөж, Шен Ван Ян Сиюнг өргөвөл зохино гэсэнд Гэү Ша Гэү арга үгүй Вэн Ян Сиюнг Зеу хотоос угтан авчирч хаан суулгав. Оны нэрийг халж, Зен Иу-гийн тэргүүн он гэв. Гэү Ша Гэү өөрийн биеийг их тайши бөгөөд Шан Щу Лин Дү Юуваншувай гэж, бас Вэй ван өргөв. 

	Энэ мэдээг Чингис хаан сонсож, Гэү Ша Гэүг эрхбиш арилгах зүй гэж гурван анги цэрэгт урагш орох зарлиг буулгав. Монголын цэрэг даруй өмнө зүг зорин ирээд Гүве Дэ Фу хотыг хааж, таван өдөр байлдсанд, хотын иргэд хот сахисан эзнийг алж дагав. 

	Чингис хаан олон цэргийг шаардан урагш довтолгон орж, Дэн Зиян Фү хотод хүрч очоод Эү Чи нэрт жанжин хотоо үхэн сахиж үл автана. Тайзи Толь, Хүргэн Цэцэг хоёул олон цэрэгт чанга цааз зарлиг буулгаж шөнөөр дөрвөн зүгээс байлдан, хойд хаалганд үүлэн шат талбин, бас өмнө хаалганд хоёр шат түлхэн гаргаж, Толь Цэцэг хоёул тэргүүлэн шатаар давж, хотод ороод хаалга сахих цэргийг олж сарниулан өмнө хаалгыг нээж, олон цэргийг удирдан оруулав. 

	Чингис хаан хотод орж яам суугаад, цэрэг иргэнийг байцаан асуухад Мухулай хот сахисан жанжин Эү Чи-г түлхэн авчирч: сөгтгөв. Чингис хаан: 

	«Намайг эсэргүү байлдсан бүхнийг би үл хэлтрүүлэхийг чи мэдэх үгүй юу? Юунд ийм замаар явав?» гэв. Эү Чи Чингис хаанд мөргөж, амийг хэлтрүүл гэж гуйсанд Чингис хаан: 

	«Энэ мэт боолыг энэ өдөр талбивал маргааш даруй оргоно. Тийм боловч нэг хулгана мэт боол юуг чадах? Түүнийг талбин явуул!» хэмээн Эү Чи-г талбиж явуулав. 

	Даруй Алтан улсын их жанжин Ван Ю Ган ченсиян Гэү Ша Гэү-гийн самууныг дарахаар яаран цэрэг авч Ян Зин хотод хүрч ирвэл нэгэнт шинэ хаан өргөмжилж Монголын цэрэг бас Хуай Лайд хүрч ирсэн тул Зу Гэү, Гуу Чи нартай нийлж, хорин түмэн цэргээр Сиуи Гуваныг гарч тосов. Төдий Чингис хааны их цэрэгтэй учраад, Алтаны цэрэг зүрх хэмхрэн урагшилж орсон үгүй. Мухулай цэргийг түмэн хумст лууны жагсаал болгон хувилгаж, даран орж ирсэнд Зу Гэү, Гуу Чи тулан байлдаж чадах үгүй бэгдрэн дутаав. Монголын цэрэг өдөр шөнө үгүй байлдсанд Алтаны цэргийн үхсэн нь дөчин газар илүү, хүн морь явж чадах үгүй болжээ. Мухулай: 

	«Энэ хятадууд манай авсан хотыг заавал дахин сахиулж, манийг жил бүр зовоох тул энэ жил сайтар залхаах үгүй бол болох үгүй» гэж дахин харанга цохиулж, жагсаалыг хувилган ажнай морины жагсаалаар Зу Гэү, Гуу Чи-г хөөж алав. Явсаар Хү Бей Кеү-г Мултуш хаалга хүртэл хөөж алаад олон бэрх хавцлыг давж, Цавчаал боомтод хүрэв. Алтан улсын цэрэг боомтыг батлан сахисан тул хотын гадна Хүдэр бүс, Хүрэл бүсийн түмэн цэргийг үлдээн Чингис хаан их цэргийг авч Ши Зин Гуван боомтод довтлон орж, хаалгыг булаан авч, цааш цэрэг дэвшиж Лу Хеүй Лингийн давааны өлийг сахисан их жанжин Ван Зийд учрав. 

	Монголын цэрэг Лү Хеүй Лингийн давааны доор хүрээ бууж, Ван Зийтэй гурван өдөр байлдаж, дийлж, дийлэгдэх ялгавар үгүй тулав. Чингис хаан: 

	«Би цэрэг авч, Алтан улсыг халдаж байлдахад энэ мэт тулж байлдсан нь энэ билээ. Санавал энэ Ван Зий гэгч Хятадын доторх баатар эр биз! Үүнийг дагуулж авбал ямар?» гэсэнд Мухулай: 

	«Хаан эзний сэтгэл, түшмэл миний санаатай нийлэв. Энэ Ван Зийг сайд би гарч барьсугай!» гэв. Жич өдөр таван барсын жанжныг гаргаж, Ван Зийтэй ээлжлэн байлдуулсаар завсарт Мухулай салхи мэт довтлон гарав. Ван Зий осол учрахыг мэдэж, жадаа эргүүлэн тосож ирэхэд Мухулай морины дээр хэдэнтээ эргэж, түүний жадыг нумын хөвчөөр урхилан өөрөө шууд орж, Ван Зийн бүснээс атган авч, дээш хандуулан даран унагаж, цэргийн ардаар хүлүүлэв. Алтаны цэрэг цөс хэмхрэн буруулсанд Монголын цэрэг нэхэж довтлон алсаар харанхуй болсон хойно зогсов. 

	Мухулай Ван Зийг хүлж Чингис хааны өмнө түлхэн авчирсанд Ван Зий гэхэлзэн зогсож, өчүүхэн ч хэрэгсэх үгүй. Чингис хаан инээж: 

	«Гартай байтал гартаж баригдсан өчүүхэн жанжин юунд миний эсрэг мөчөөрхөнө?» гэлээ. 

	Ван Зий: «Би нялх багаас Алтан улсын хишгийг хүртэж, энэ их жанжны зэрэгт хүрсэн билээ. Одоо улсын төлөө алагдах нь миний түмэн үед нэр хоцроох сайн хэрэг байтал юунд аюуж нэрээ бузарлана?» гэв. Чингис хаан инээж: 

	«Би Алтан улстай гурван жил байлдах үес чиний адил тулсан сайн эр нэг ч гарсан үгүй тул чамайг тоомсорлон амьд барив. Энэ бол чиний эрдмийг хайрлан, их хэргийг бүтээлгэж, нэрийг чинь Хөх сударт үлдээсүгэй гэснийх билээ. Сайн эр гэгч зөвийг дагаж, үнэнийг туслан бүтэх төрд зүтгэж, бүх улсыг засаж чадвал түүнийг сая сайн эр гэнэ. Зүгээр нэг зүтгэлийг мэдэх үгүй харанхуй эзний өмнөөс үхээд ямар сайн нэр буй?» хэмээн айлтгав. Энэ үгэнд Ван 

	Зий дотор игдэлж, хөсөр сөгдөн: 

	«Хаан эзэн намайг алах үгүйгээр зарсугай! гэх санаа байх тул сайд би урьдаас илүү хүчлэн зүтгэж, хаан эзний таньж өршөөсөн хүнд ачийг хариулсугай!» гэсэнд Чингис хаан их л баярлаж, яаран хүлээсийг тайлуулж Дүтүн цол соёрхож, иргэн монгол хоёр түмэн цэрэг дайчлуулан Шанси мужийг тогтоо гэж илгээв. 

	Тэндээс монголын цэрэг Эү Хеүй Лин давааг давж, Су Зеү, Эй Зеү хоёр хотыг хааж дагуулав. Зэв, Зэлмэ хоёр таван барсын жанжныг авч, Цавчаал боомтын ар хударгаар орж, гал талбин боомтыг булааж аван, Хүдэр бүс, Хүрэл бүс нарын цэрэгтэй нийлэв. Өвлийн тэргүүн сард Чингис хаан цэргээ гурван анги хувааж, Зочи, Цагаадай, Өгөөдэй гурван өрлөгөөр захируулан Тай Хан уулаас өмнө тийш дайлаар илгээв. Хасар, Бэлгүдэй хоёр чин ванд таван түмэн цэрэг өгч, далайн хөвөө барьж, дорно зүгт дайлахаар явуулав. Чингис хаан Толь нарыг авч өмнө зүг орж дайлахаар очив. Мухулайд Тайнсан нарыг өгч, зүүн өмнө зүг дайлахаар илгээв. Энэ үед Алтан улсын шинэ эзэн сая сууринд сууж, Гэү Ша Гэүгээс аюуж түүний зоригоор болж, бас дайн дайсныг байлдах сахихыг цөм түүнд тушаажээ. Гэү Ша Гэү тэрэг сүйхэнд суун олон цэргийг хөөн байлдахаар гараад Зант, Хандгайн цэрэгтэй учирч хагас цаг болсон үгүй Монголын хатуу нум, зэв харвах нь цахилгаан сум мэт. Гэү Ша Гэүгийн тэрэг сүйхэнд тусч хаана. Гэү Ша Гэү гэдрэг буруулан амиа арай ядан авч Зүн До хотод орж, хөл өвдөж, хөдөлж чадах үгүй болов гэж аргалан гэртээ хэвтэв. Төдий Зэ Гэү, Гу Чи хоёрт таван мянган цэрэг өгч, хугацаа хугацаж гаргасанд Монголын цэрэг Зу Гэү, Гу Чи-г их л ааглан дийлж, Зун До-г давтал хөөв. Үүнд Гэү Ша Гэү цэргийн цаазыг зөрчив гэж алах талбарт гаргасныг Сиованцун хаан сонсон, яаран хүн илгээж, Зу Гэү, Гу Чи-гийн хуучин гавьяанд алах ялыг хэлтрүүл гэж зарлиг буулгав. Гэү Ша Гэү арга буюу алахаа байж, дахин цэрэг нэмж өгч, Монголын цэргийг байлдаж эргүүл, хэрэв дарагдвал одоо хэлтрүүлэх үгүй цаазлан ална гэж илгээв. Зу Гэү, Гу Чи хоёул дотроо: Монголын цэрэгт дийлэгдвэл Гэү Ша Гэү эрх үгүй ална. Түүнд алагдсанаас бид урьтан түүнийг алж, өшөөгөө авч, хаандаа алагдсугай гэж сэтгэл тогтоон, цэргийг эргүүлэн хотод цохин орж ирээд Гэү Ша Гэү-гийн яамыг хааж бүслээд цавчин оров. 

	Гэү Ша Гэү хэрэг бэрх болсныг үзээд яаран шат авчруулан хойд хэрмээр харайж гарсанд дээлдээ торж, хормойг тэвхлэн бууж гарсангүй, ойхрон унасанд тарган гэдэс нь өлгөгдөж, нарийн гэдэс нь тасрав. Зу Гэү, Гу Чи-гийн цэрэг толгойг тас цавчин авчирч өгсөнд Зэ Гэү, Гу Чи хоёр Гэү Ша Гэү-гийн гэрийн амыг бартал алж, Гэү Ша Гэүгийн толгойг хаандаа өргөж оноох ялыг хүлээв. Сиованцун хаан угаас Гэү Ша Гэүг алах гэж байсан тул Зу Гэү, Гу Чи түүнийг алаад толгойг авчирч өгсөнд их л баярлан тэндээс ял асуусан үгүйгээр үл барам, улсын дотоод зовлонг арилгав гэж зүүн этгээдийн дэд Юуваншувай өргөмжлөв. 

	Жич өгүүлэх нь хөхөө сард Зочи, Цагаадай, Өгөөдэй гурвын цэрэг Тайшан уулаас өмнө зүг Буу Зэү, Юн Шан Ин-гээс дараалан Хуай Зеү, Шар мөрөн тултал эзлэн авав. Үүнд Алтан улсын цэрэг иргэн Монголын цэргийг тэнгэрээс буусан мэтээр үзэж, хот бүрд хөгжим үүсгэн, үүд бүрд хүж шатаан, зам дараалан хүнс барьж газар бүрээс будаа хүргэн түшмэл түшээ нь тосож угтан монголын цэрэг төвшин газар явах мэт болжээ. Төдий Монгол цэрэг Шан Сигээр өнгөрөхөд мужийн их байчууд эдийн их хүчиндээ эрэмшиж баахан эсэргүүцэн хариуцсанд гэнэт хэнгэрэг цохиж, хотод ороод Шан Си мужийн Фин Фу, Тай Юван Фу хоёр газрыг нэгэнт эзлэн тэгшлээд эд бараа эмс хүүхдийг чийрс ороож, эсгий эвхэх мэт шүүрэн авав. Буцах замд бас Вен Зеу, Ши Зеу, Лан Зеу, Сен Зеу зэргийн зургаан хотыг байлдан авч, газар бүрийг мөн түшмэлээр сахиулж хэрэв оргож, хулгавал сайн мууг ялгах үгүй бартал ална гэж зарласанд үнэхээр аюуж, зөрчигчид үгүй болов. 

	Хасар, Бэлгүдэй хоёр таван түмэн цэргээ авч далайн хөвөөгөөр явж дорно зүгийн Цүн Хайгаас зүүнши Зүүн Хуа, Зи Зеу, Пин Зеу, Лован Зеу зэргийн дөрвөн их газрыг эзлэн олж, олон хотыг авав. Чингис хаан их цэргийг авч дундад замаар орж Сиян Му, Чэн Цэн, Зин Сиян зэрэг газрыг Зүн Зеу, Кен Зеу, Му Зеу зэргийн хорин зургаан хотыг авчээ. Үүнд гагц Це Зеу хот дагасангүй. Чингис хаан Мухулайд: 

	«Энэ Це Зеу хотыг сахих Зи Ци түшмэл хотын дээрээс муу үгээр хараан миний хот давсан хэдэн жанжныг шархдуулж, өчүүхэн ч бишрэх байдал үгүй, тул өрлөг жанжин та эрхбиш энэ хотыг авч манай урагш орох замыг тэгшлүүл, миний уурыг гаргаж, сүрийг бадруул!» гэж зарлиг болсонд Мухулай Зүн До-г сахиж байсан таван барсын жанжин, гурван бага жанжныг авч, үүлэн шатаар авирах дөрвөн зуу илүү цэргийг дагуулан яаран довтолж, Це Зеу хотод хүрч ирэв. Хотын хаалгыг нэгэнт хааж дарж завдсан тул, цэрэг буцах дүрэм гарган жанжин цэргийг хойш ухруулан, шөнө гэнэт гэдрэг довтлон очиж дөрвөн зуун шалгадаг цэргээр үүлэн шатыг хот дагуулан босгож, дээш авируулан хэрмийг давж ороод алан довтлов. Хот сахисан цэрэг сочин сэрээд, харанхуйн дотор өвөр зуураа зууралдан хашхиралдаж, нэг бөөм болж байх завсар монголын цэрэг хэдийн хотын оройд гарав. Мухулай цэргийг захиран хотын асарт гарч, хот сахих цэргийг цавчин алж байтал Мухулайн дүү олон цэргийг шаардан, шат дүүрэн авируулж, төдий л удсан үгүй хот дүүртэл орж, дөрвөн хаалга, найман асар ба хотын хүйсэд гал талбиж, гэрэл гаргав. Мухулай таван барсын жанжныг дагуулж, Тай Шеу Зий Ци-г эрэн цусан зам гартал цавчиж явтал нар мандахын үед арван зургаа долоон настай нэг сайхан охин ирж: «Энэ хотын ард үхэж дуусав. Чухам хотын эзэн түшмэл чиний хойно буй» гэсэнд Мухулай яаран бие эргэж үзэхүл нэг хүн бараан дээл өмсөж, гүйн ирэв. Мухулай түүнийг бариулж байцаан үзвэл тамга өвөрлөж, бас торго түргийн хувцастай тул Тай Шеу Зий Ци мөн болохыг мэдэж тэр охиныг үзвэл хэдийн үзэгдэх үгүй болжээ. Мухулай энэ лав хувилгаан сахиулсан манийг алахыг хориглов гэж хэнгэрэг, харанга цохиж, хүн алахыг зогсоов. Энэ нэг шөнөд үхсэн үхдэл намар цагийн модны навч унасан мэт. 

	Төдий Зий Ци-г Чингис хааны дэргэд авч ирэн, сөгтгөсөнд Чингис хаан: 

	«Чи хотоо сахиж эс дагавал барав. Юунд тэдгээр муу дууч нарыг дуурайн биднийг харааж хорсгох буй?» Энэ чамд ямар тус буй?» гэсэнд Зий Ци: 

	«Би Зий Ци бус, би гагц Зий Ци-г аргадан хуурч, тамгыг авсан билээ!» гэж зуун зүйлээр чалчин балчиж элдэв ааш гаргана. 

	Чингис хаан: «Би нэг үзсэнийг үл эндэнэ. Хурдан үнэнээ хэл!» гэсэнд Зий Ци хэрхэвч хэлэх үгүй тул даруй түүний хувцсыг шувтлан галын төмөр самыг гаргаж, эрүүдэхэд тэр бас «би биш» гэнэ. Чингис хаан даруй эр, эм хэдэн зуун хүнийг хөөлгөн авчруулж, Зий Ци-г авч гараад үзүүлбэл, бүгдээр түүнд хорсох тул нэг дуугаар «Зий Ци мөн» гэв. Төдий Чингис хаан Мухулайд: 

	«Тэнгэрийг дагах үгүй, нар сарыг үзэх дур үгүй энэ боолын нүдийг ухаж аваад, олны өмнө огтчиж ал!» хэмээн зарлиг буулгав. Мухулай даруй Зий Ци-ний ялыг бүртгэн тоочиж, нэг хүний уршгаар тэнгэрийн хилэнг хөдөлгөж, хот дүүрэн хүн үхэв гэж нүдийг ухаж, хэлийг огтлон, биеийг туячиж, мах ясыг үзэгдэх үгүй болгов. Чингис хаан өндөр дээрээс үзэж, зуун овогтныг цөм эргүүлэв. Энэ мэдээ хол ойр алдаршиж, хот балгадын иргэд эрэн ирж, мөргөн дагалаа. Эдний сүрэгт Ши Диян, Ли Суюу Фу Диеэ гэх хоёр баян иргэн хэдэн мянган хүнийг дагуулан ирж, орж өгсөнд Мухулай Чингис хаанд мэдүүлж, цөм Вэн Гэү Хе түмэн өрхийн Хеү цол өргөж, Зе Зеу-д суулгав. 

	Чингис хаан Мухулайтай эргэж, Зүн До хотод хүрч дөрвөн замын цэрэг хамт нийлж, цэргийг гурван хувь салган Зүн До хотыг тойрон хаав. Чингис хаан их цэргийг авч, Зен Чений хойд Шан Дүнд буудаллав. Алтан улсын эзэн Сиуванцүн Вэн Ян Сиюн Монголын цэрэг ойр ирэхэд өдөр шөнө амар үгүй болмогц дахин давтан эедэхийг гуйчилсанд Мухулай цөм халхлан эс хэрэгсэв. Хөх нохой жил (1214)-ийн хавар Вэн Ян Сиюн бас элч зарж, эедэхийг гуйж, өөрийн бие Чингис хааныг ах болгон ёслон найрамдсугай гэв. 

	Чингис хаан өчүүхэн инээж, Зэлмэ, Замбал хоёулд хариу бичиг, өргүүлэн илгээв. Алтан улсын эзэн Вэн Ян Сиюн бичгийг авч үзвэл, түүний үг: 

	«Монгол улсын Чингис хааны зарлиг, Алтан улсын эзэн сайдад илгээв. 

	Одоо танай Алтан улс хүү нь эцэг, эхээ хороож, түшмэл нь эзнээ алж, ах дүү харилцан тэмцэлдэн, иргэн нь эзэн түшмэдээсээ урваж, эрх буян, үнэн эрдэм үгүйн туйлд хүрсэн тул одоо иргэн ба дээдэстээ шалтан хаан суухаа байтугай. Манай улсын арван хоёр хаан, далан таван аймаг, өмнө газар Сүн, Алтан, Сия, Лиху, Хидан улстай харилцан тэмцэлдэж дөрвөн зуун он илүү дэлхий дахины хүн амьтныг өчүүхэн ч амруулах үгүйд би тэнгэрийн бошгоор нэг үзүүрт сэтгэлийг барьж, арван гурван наснаас цэрэг байгуулж, дөрвөн зүг дайлан тэгшлэн явж, бага аймаг далан тав, их улс арван хоёрыг төвшитгөж, баруунш Тангууд, Төвд, Балба, Уйгур, Хотон, Цагаан Хотон, Хар Сартагчин, зүүнш Нохой толгойт, Үхин улсын зэргийн самууныг арилган хаан сууж баахан амарсугай гэтэл Алтан улс манай төрлийн Сайн Бөх хааныг алав. Би дайлахаар очсугай гэвч танай олон иргэний зүдүүрийг бодож, хэдэнтээ элч илгээн учрыг хэлүүлсэнд ёс үгүйгээр үл барам, намайг өөрийн боол мэтээр үзэж элч заран доромжилсон ба бас намайг мэхлэн аваачиж алсугай гэснийг тэвчин ухарч байтал Алтан улс бас урьд эзнээ хордоож, эхээ алдсанд би сая цэрэглэв. Үүнд тэнгэр төвийг тэтгэж, миний цэрэг дараагаар олон хотыг эзэлж, танай улсын жар илүү хот цөм миний болж, зүүн баруун Лиюү, Сия үхэн зүтгэж, зүүн гар Хе Дүнд тулан танай орчин тойрон цөм миний болов. Миний түшмэл жанжин нарын зоригоор болбол чиний нэг Зүэ До-г байтугай хэдэн арван Зүн До-г боловч цөм авч дууссан билээ. Би гагц танай тэнгэрийн цагийг ухааран мэдэж, их зовлонгоос зайлж, их нэрээ эрхэмлэн хүлээлээ. Гэтэл чи ер ухах үгүй дахин дахин эедэхийг гуйна. Үүнд миний жанжин цэргийн уур ер мохох үгүй, гагцхүү чиний үндсийг тасалж, намайг Зүн До-д нийслэллүүлж, дэлхий дахиныг төв чиг болгомуу гэж шаардана. Үүнд чи амиа хамгаалсугай гэхүл хаан гэх хоосон нэрээ байгаад Шан Дүн, Хе Бейгийн олон хотоо над өргөж тушаатугай! Тэгвэл би чамайг нэг ван мэт цол өргөөд, урт удаан амар суулгасугай. Үүнийг хянан нарийвчилж тогтоосугай» гэв. Үүнийг Алтан улсын эзэн сайд үзээд цөм царай алдав. Зүүн этгээдийн ченсиян бөгөөд Юуваншувай: «Татаарын хүн морь нэг жил дөрвөн зүг довтлон дийлж, ядаж чилсэн цаг, үүнд би хотын цэрэг ба гаднах цэргийг зуун түм шалгаж, түүнтэй сэхэхийг таслан нэг зэрэг байлдвал зохино» гэсэнд хажуугаас баруун этгээдийн ченсиян Вэн Ян Чен Хеүй: «Болох үгүй, болох үгүй. Манай цэргийн бие хэдий нийслэл хотод байвч, тэдний гэрийн эм, үр цөм гадна буй. Одоо хэрэв Монголтой тулбал олон цэрэг цөм эм үрээ автахаас аюуна. Хэрэв гаднах цэргийг хураах мэдээ гармагц Монголын цэрэг даруй хотыг эзлэхээр байлдана. Ингэвэл улс гэрийг амар болгох ба улсыг хамгаалах явдал огт үгүй болно. Иймээс хүнд бэлэг барьж, элч илгээн эедэн найрамдаж, тэднийг ухарсан хойно өөр сайн аргыг бодохоос өөр арга үгүй» гэв. Алтаны эзэн Вэн Ян Сиюн даруй Монголын зарлигийг хүлээн авч, найрамдаж дагах бичгийг бичиж, Вэн Ян Чен Хеүйд өгч Чингис хаанд илгээв. Даруй Вэн Ян Чен Хеүй Алтаны урьд эзний охин Чү Хуве гүнж болон бүжиг магшилга, жүжиг дууллын таван зуун бага охид, тайган бин фей нэг зуу, сайн морь гурван мянга, алт, сувд, таж магнаг, ордны нарийн жагсаалын хэрэгсэл ба цэргийн хуяг зэвсэг нийт таван зуун тэрэг хүнд бэлгийг авч, Чингис хаанд хүргэж, найрамдах бичгийг өргөв. Чингис хаан эедэхийг зөвшөөрч, Алтаны эзнийг Дүн Хай Зиюн Хеү-зүүн далайн эзэн болгон өргөж, Алтан улсын Зүн До хотоос ухран улсын зүгээ буцав.

	 

	
XXXXII. ЧИНГИС ХААН ДА ДУ ХОТОД НИЙСЛЭЛЛЭСЭН НЬ

	Алтан улс Монголд хуурмаглан дагаад, өөрийн улсад Монгол нэгэнт ирэх үгүй болов гэж тунхаг тархаан олон иргэний сэтгэлийг номхруулан уужруулав. Алтан улсын эзэн Вэн Ян Сиюн Монголын сүрээс зайлан өмнө зүг Биян-Зин балгасанд нийлэхээр болж олон сайдын хориглохыг сонсох үгүй, Фин Зан Зен Ши түшмэл Вэн Ян Чен Хеүй болон зүүн этгээдийн Ченсиян Эү Сан Зин Зүн хоёул тайзи Шеү Зүнийг сахиулан хоцруулж, Зүн До хотыг сахиулав. Дараагаар зургаан ордны тайгүү, хуангүү, бин фей нарыг нэхүүлгэн аваачив. 

	Төдий Вэн Ян Сиюнийн Лиян Сиянгийн газарт хүрээд бие хамгаалах цэргийн морь хуягийг хураамжлан авсанд, олон цэрэг хорсон самуун үүсгэн, Юуваншувай Су Венийг алаад Зин Дэ, Би Фу Эл, Зэ Ла Эл гурван хүн тэргүүлж, яаран хойд зүг Монголын Чингис хаанд заалдахаар очив. Вэн Ян Чен Хеүй зам дунд хувьсал болж, самуун дэгдсэнийг сонсож, яаран Зүн До-гийн цэргийг авч, Лу Геу Чеюу гүүрний захад хүлээв. Зин Дэ нарын цэрэг салхин мэт хүрч ирээд цохин байлдаж, Вэн Ян Чен Хеүйн цэргийг их л дарав. Зин Дэ нарын цэргийн хүч ихэд бадран, Алтаны түшмэд цэрэг аймшиг үгүй халдах үгүйд Зин Дэ нар Лу Геу Чиюу-гийн газар бууж, нэгэнтээгүүр Чингис хаанд элч зарж, бодрол бичиг илгээв. Элч Монголын хотод хүрч өрлөгийн цацарт бичгийг өргөв. 

	Мухулай жич өглөөний төрийн албанд аван гарч, Лууны ширээний өмнө дэвшүүлэн мэдүүлсэнд Чингис хаан өчүүхэн цохлон зарлиг буулгасан нь: 

	«Симу мянганд хятад цэрэг гурван түм өгч, Дайсан дарагч, Шири Хутуг хоёр их жанжин хийгээд Болу, Сургалт, Үүлэн Чарви Болгуудай нарт Монгол цэрэг хоёр түм өгч, Зин Дэ-гийн цэрэгтэй нийлж, Биян Зин хотыг байлдаж ав! Замбал, Зэв хоёулыг урьтаж довтолгон, Алтан улс болзоог тэрслэн Биян Зинд нүүж очсон ялыг асуулгахаар илгээж, Зин Дэгийн учрыг тодорхойлон хэлүүлж, гэрч болго!» гэв. 

	Мухулай зарлигийг хүлээж аван бууж ирээд, тус тус анги ангид тушаан явуулав. Симу мянган олон цэргийг авч өмнө зүг мордож Зин Дэгийн цэрэгтэй нийлж, Зүн До хотыг хаав. Зүн Догийн цэрэг Монголын цэрэг хүрч ирсэнд барстай учирсан мэт сочин аюуж, хотын хаалгыг таг дарж, хотын оройд гарч сууцгаав. 

	Монголын элч Замбал, Зэв хоёул Биян Зинд хүрч ял асуух бичгийг өгсөнд хаан өвчлөв гэж шалтаг заан хэлүүлсэн нь «Хаан намайг зүүн далайн Дүн Хай Зиюн Хеү өргөмжилсөн тул би зүүн далайд очсугай» гэв. Замд миний иргэн надад хүнс өгнө гэж явуулах үгүй хоцроов». Төдий Зүн До-г сахисныг асуухад ямар түшмэл байхыг мэдэх үгүй гэхэд Монголын элч буцав. 

	Вэн Ян Сиюе яаран элч илгээж тайзи Шеу Зун-г Биян Зинд дуудан аваачив. Үүнд Зүн До-гийн олон их л бухимдав. 

	Энэ завсар Чингис хаан Сия улсын эзэн Ли Цүн Сиуид Алтан улсыг байлдах зарлиг буулгав. Сия улс даруй Сүн улстай болзоо хэлэлцэж Алтан улсын Сү Цуван мужийг байлдсугай гэсэнд Сүн улс баярлан хүлээж авав. Хойно Ли Цүн Сиуи хорин түмэн цэргээр Сү Цуваныг байлдахад Сүн улс болзоогоо тэрслэв. Сия улс гагцаар байлдаж, Алтан улсын Сү Цуваныг авав. Мөн жилийн есөн сард Чингис хаан зарлиг буулгаж, их өрлөг Мухулай гучин зургаан замын жагсаалаар их цэрэг аван орж, Алтан улсын болзооноос тэрсэлсэн ялыг асуун Зүн До хотыг ав гэв. 

	Мухулай даруй гучин зургаан замын их цэргийг авч, Алтан улсын Зеу Зиюныг байлдан орж ирэв. Алтан улсын их жанжин Ин чэн олныг цуглуулан цэрэг элсэн, сул иргэн, эгэл ардыг нийлүүлэн хорин түмний тоонд хүрүүлж, Мухулайн цэргийг тосов. Мухулай өндөр хасагт гарч үзээд бууж ирэн олон жанжин нарын зүг: 

	«Ин Чэний энэ цэрэг бол нэг сүрэг тарган хонь, цөм эгэл ард ажээ. Үүнд ямар ч арга хэрэг үгүй, хуурай хүнсээ авч, гурван өдөр, гурван шөнө зогсол үгүй нэхэж ал!» гэв. 

	Жич өдөр Алтан улсын цэрэг босохын урьд Мухулай өөрийн биеэр тэргүүлэн довтолж, олон замын цэрэг хамтаар хашхиран даран орсонд Алтаны хорин түмэн сул ард цөм гэдрэг зугтан буруулав. Монголын цэрэг Хуве Дуу хүртэл нэхэж, хагасыг алав. Вэн Ян Си Лиюу, Гуу Ду Сиу нар Ин Чэнийг алж, Ин Дэ Гэу-г Юуваншувай болгов. Монголын Мухулай Ши Диян Сияныг хошууч болгон оруулсанд Ин Дэ Гэү хотоо өргөж дагав. Мухулай энэ хүн журам үгүй тул алсугай гэхэд Ши Диян Сиян: 

	«Бид одоо Чинадусыг дайлахад журам үгүй болохоор явах нь чухал болно. Төвшитгөсний хойно хэрэглэх эсэх нь манай зориг биш үү?» гэв. Мухулай мөн гэж Ин дэ Гэү-д Бээжин Зүн Догайн хамаг эрхийг тушааж, Эү, Ю Эл-ээр цэрэг морийг захируулан, Юуваншувайн хэргийг мэдүүлэв. Монголын цэрэг дотор орсонд Син Зеу, Чен Зеу, Эй Зеу, Түн Зеу дараа дараагаар угтан ирж дагав. Жич Хе Зун Фу-г сахисан Ши Диян Ин бас таван түмэн цэрэг авч Мухулайд дагасанд түүнд Дай Хуве Гүн цол олсон зэргийг нарийвчлан хэлэх үгүй. 

	Хөхөгчин гахай жил (1215)-ийн хаврын дунд сард Мухулай Дүн Зеуг эзлэхэд дагасан Фу Сэн Чингийг өмнийг дайлах нэг анги цэргийн Юуваншувай болгож, Алтан улсын Бэй Зин-г (Бей Зин хотын Дей Дин Фугийн газар харчин хошуунд буй) байлдан эзлүүлэв. Төдий Хе Зүн Фу мөн дагаснаар Хей Лиу-гийн газрыг эзлэв. Хаврын сүүл сард Мухулай их цэргийг авч, өмнө зүг одов. 

	Нутгаас Чингис хаан их цэргийг далан хоёр баг зохиож, Алтан улсын зүг даран оров. Чингис хаан хонины далаар төлөг үзвэл доторх таван өнгийн гэрэл дөрвөн зүгээс хаагдан, дунд зүгт хүрч эргэнэ. Чингис хаан зуун түшмэдийн зүг: 

	«Тэнгэрийн цаг тул зөрчиж үл болно. Энэ жил Алтан улсын Зүн До хотыг лав дайлан олно. Тэнд нийлэх үгүй үл болох ажээ!» гэж Ойт Учиг, Уран Гацаг болон Өгөөдэй, Толь хийгээд таван тайшид: 

	«Би үзвэл энэ жил нутаг нүүлгэл үгүй үл болох тул та миний мэдээг сонсмогц тэгүй, хуавгүү тэргүүлэн улсын хотлоорыг авч, өмнө зүг ор, нутаг голомтыг есөн энгийн өрлөг ба ордон хотлоорыг эрхэлсэн сайд нар ээлжлэн сахь!» гэж зарлиг болов. 

	Төдий зарлигийг дөрвөн хязгаарын, цол хэргэмтэн нарт тунхаглан зарлаж, Чингис хаан өмнө зүг дундад замаар морилон одов. Энэ завсар Монголын ноднин жилийн тэргүүн удаагийн их цэргийг захирсан Симу Мянган, Дайсандарагч нар Зүн До хотыг бүсэлж маш удсанд хотыг сахисан Вэн Ян Чен Хеүй удтал цэрэгт явсан Му Ян Зин Зүнд байлдах, сахих цэргийн тэмдэг пайг тушаан өгч, хотыг чандлан сахиулав. Өөрийн бие их хэргийг ерөнхийлөн мэдэж, нэгэнтээгүүр Алтан улсын эзэнд Зун До хот түгшүүртэй болсныг мэдүүлж, туслах цэрэг гуйхаар бичиг илгээв. Вэн Ян Сиюн бичгийг үзэж, зарлиг буулган Зиян Зиюн түшмэл Юн Си, Зүн Шан хоёулд Зен Дин Фугийн цэргийг захируулан, зүүн этгээдийн До Зиян түшмэл Эү Гү Лүн, Чен Шеу Чи хоёулд Да Мингийн нэг түм найман мянган цэрэг, баруун өмнө замын морьт, явган цэрэг нэг түм найман мянга, Хей Бейгийн цэрэг нэг түм найман мянгыг тушаан захируулав. Бас Иуй Ши түшмэл Зүн Чен, Ли Ин хоёрт амуу өвс хүргэхийг тушаан, Да Мингийн Син Шен, Фу Зу Лу хуучин жанжныг хавсруулан өгч, Зун До хотыг тэнхрүүл гэж мордуулав. Ли Ин нарт их цэргийг авч, Да Минд хүрч, олон иргэнийг нэмэн элсэж, хэд хэдэн түм болгон, цэргийн тоогоо ч авах үгүйгээр Фу Зеу Сияныг аюулган уулгалж, гурван сар болтол архидан жаргаж, ужидлаж явсаар Ба Зеуд хүрч иртэл гэнэт улаан тоос тэнгэрт тулж, хар салхин хойноос салхилан тэнгэр хагаран, газар дэлбэрч Монголын их өрлөг Мухулайн цэрэг хүрч ирэв. Алтан улсын цэрэг сонсмогц толгой дэлбэртэл хэд хэдэн хүн сочиж, цус чилгэрэн мориноос өнхрөн унав. Мухулай их хэнгэрэг цохиулан гучин зургаан анги цэргээр алан орж, Алтан улсын цэргийг хааж авав. Ли Ан Зүн До-д хүрээгүйгээр Монголын цэрэг тэнгэрээс буусан мэт хүрч ирсэнд биеийн сүнс биед үгүй, билгийн ухаан цээжинд үгүй, яаран зам буруулав. Мухулай таван зуун болд хүчит цэргийг авч, таван барсын жанжинд захируулан, өөрийн бие Алтаны цэргийн дотор алан орж ирсэнд, таван барсын жанжин Мухулайтай толгой, дөрвөн мөч болон ажнай морины жагсаал болон хувилж, байлдан ирэх нь цахилгаан хүрд мэт. Алтаны цэрэг өчүүхэн ч халхлан чадах үгүй. Мухулай Алтаны тэргүүлсэн жанжин Ли Ингийн цэрэгт тулж ирсэнд Ли Ин гол гаран дутаан, Мухулай хэдийн угтан хүрч ирээд цавчин хоёр анги болгов. Таван барсын жанжин Ли Ингийн шадар жанжин нарыг бартал алсанд Алтаны цэрэг их л самуурав. Монголын олон замын цэрэг хавчин орж, алж ирэхэд Алтаны цэргийн хагас нь дагаж, хагас нь үхэв. Энэ үед Ли Инг хавсруулсан Чен Шеу Чи, Юн Си хоёрын цэрэг хойно байсан тул Монголын цэрэг алан ирэхэд яаран дутааж оргов. Тэгээд Зүн Догийн дотор гадна яг таг бөглөгдөн, Монголын цэрэг нэгэнт гурван давхар бүслэв. Энэ чөлөөнд Мухулай бас өмгөөлөх цэргийг дарсугай гэж Алтан улсын хотыг бүслэн байлдахаар ирэв. 

	Тэндээс Чингис хаан их цэргийг авч, өмнө зүг орж ирээд Алтан улсын эс дагасан Чен Зеу, Сиюн Зеу хоёр хотоор дайран ирэхэд, хоёр хотын түшмэл цэрэг, иргэд зуун газрын үзүүр гарч Сиянд Тин Гүн, Ши Диян Ин нарын арван жанжны цэргийг өгч, угтав. Хаан зарлиг буулган өмнөд цэргийн Юуваншувай Сиу Еэ бас Зин Зеу (энэ Зин Зеу болбол Мүгдэний харьяат далайн ойрын Зин Зеу)-гийн Лин Хай, Ван, Зан Зин нарыг авч өмнө зүг зүүн замаар ор гэж бичиг буулгав. Сиу Еэ Сиян, Алаг Тугал, Шарав нар арван замын цэргийг авч, Зин Зеуд хүрвэл, Зин Зеугийн Зан Зин харин арван замын хятадыг эрж хэлэлцэн урвасугай гэв. Сиу Еэ Сиян арван замын тэргүүлсэн жанжин Тин Гүн ба бусад жанжин нартай сэмээр зөвлөж, Зан Зинг ацруулж барьж аваад Чингис хаанд хүргүүлэв. Чингис хаан учрыг нарийвчлан асууж, үнэнийг олоод: «Түргэн аваачиж, огтчин алаад олон Зеу Сияны иргэнд үзүүл, бас түүний ловш, эм, үрийг бүрэн арилга!» гэв. 

	Төдий Зан Зинг огтчин алж, олон Зеу Сияны эзэн түшмэдэд үзүүлж, их цэргийг авч Зин Зеуг дайлахаар тогтов. Энэ үед Зан Зингийн дүү Зан Хе ахаа алагдаж, гэрийг хөндсөнийг сонсож, яаран олноо авч Зин Зеу орж, Зин Зеуг сахисан ах Зин түшмэл Зан Ши Зиуиг алж, өөрөө Зин Зеуг эзлэн хаан сууж, биеэ Ин Хуандий өргөж, оны нэрийг Син Лүнгийн тэргүүн он гэж халав. Улмаар Ба Ла Дүве, Ли Эй Эй, Гуан Нин зэрэг хотыг эзлэв. 

	Жич хэлэх нь, Алаг Тугад, Шарав нарын их цэрэг өмнө зүг орж, улмаар Чингис хаан их цэргийг авч, Дүн Зеуд хүрч иртэл Мухулай, Симу Мянган нарын цэрэг нийлж, Алтан улсын Зүн До хотыг авсан мэдээ болж улаан далбаа нисэн хүрч ирэв. Эд Зүн До-г яаж авав? гэвэл: Мухулай хотын найман зовхист уутанд элс хийж хотоос өндөр тагт цогцлон дээр нь сайн харваач таван түмэн болд цэргийг хуваалган гаргаж, хотын дээрх цэргийг онилон харвуулж, оносон цэрэгт хүнд шан өгнө гэж зарлав. Үүнд Зүн До хотын дөрвөн зүг, найман зовхисоос Монголын цэргийн харвах нь хурын мөндөр мэт тул хотын дээрх цэрэг эсэргүүцэн хариуцан чадах үгүй цөм хотын дээр мөлхөж явна. Му Ян Зин Зүн гарч цаазын зарлал цэргийг босгон зогсоосонд монголын цэргийн зэв энд хэд хэдэн хүнд гатав. Му Яэ Зин Зүн яаран суутал нэг сум шуртхийн ирж, баруун мөрд туссанд хотын хэрмийн уруу өнхрөн унав. Дагасан ард бууж ирэн зэвийг сугалж, эм дарав. Завшаанаар газар хол бөгөөд суманд мөн хорт эм үгүй тул алчихсан үгүй. Му Ян Зин Зүн яаран хотоос бууж оргохыг бодтол Вэн Ян Чен Хеүй хот нэгэнт автахад тулсныг үзээд Му Ян Зин Зүн нарыг дуудан: 

	«Манай эзэн бид хоёулыг итгэж энэ хотыг сахиулав. Хотын дотор хааны хүй фей, бин фей хийгээд хааны авга ач их орд харш, хэдэн улсын хүнд эрдэнэ буй, бид хамгаалж эс чадсан тул шударгыг гүйцэтгэж үхсүгэй!» гэхэд Му Ян Зин Зүн их уурлагч болон үхтэл сахисугай гэв. Вэн Ян Чен Хеүй арга үгүй болж, гарч очин Лан Зүн Юван Вей Лангийн зэрэг түшмэдийг цуглуулж, улс гэрийн төлөө шударгыг гүйцэтгэхийг хэлэхэд бүгдээр ам жимийж өчих үгүй. Вэн Ян Чен Хеүй толгой дохиж, таван сарын шинийн нэгэнд Шан Шу Лингийн судрын багш Ан Ши-г дуудаж, өөрийн эзэнд элбэрч, улс гэрийг засах учир шүүмжийг бичүүлж, Фин Зан Зен Ши түшмэл Зу Гэү, Гуу Чи нарын зусар зальхай гаргаж зүтгэх үгүйг хэлээд, дараагаар өөрийн бие Зүн До-г сахин хамгаалж чадсан үгүй ялаа бичүүлж, дээлдээ хадаж, тушаан өгөөд: 

	«Вэн Ян Чен Хеүй би багаас таван ном, олон судрыг хянан сурч, багш нөхдийн сургаалыг хичээн сахиж хүчлэн зүтгэж явсаар одоо хүрч тав тух талаар болж хот эвдрэн, гэр бүрэлж, бие буснихад хүрэв!» гэж ширээн дээрээс нэг цөгц дарс авч уув. Ан Ши сая гарч ирэн хаалганд хүрч иртэл дотоод гэрт их л ухилалцан дуун гарсанд яаран эргэж орж үзвээс хэдийн хорт архи ууж, гэдрэг харан унаж нөгчив. Ан Ши гашуудан ухилж, гэрийн ардтай хамжин түүнийг авсанд хийж их харшид талбин, гаслангийн ёсыг гүйцэтгэв. 

	Мөн өдөр шөнийн хооронд Му Ян Зин Зүн хүнд нарийн эд таваар ба өөрийн ураг садан, төрөл төрөгсөд, эм үр, янаг нөхдөө авч, хотын цэргийг дагуулан давхар хуяг өмсөж, цохин гарч буруулсугай гэхэд, хааны бин фей нар би ойр вангуудын гэрийн хотлоор бүгдээр Дүн Сиузан Мэн хаалгад нэхэн ирж: 

	«Юунд манийг орхиж явна?» гэхэд Му Ян Зин Зүн хууран: 

	«Та яахин энэ зуун түмэн цэргийн дотроос нэвтлэн гарч чадна? Би урьд цэрэг авч гаран, Монголын цэрэгтэй нэг удаа үхэн байлдаж зам гаргасан хойно та нарыг сая хотоос гаргасугай, тэгэх үгүй болбол цөм Монголын цэрэгт гишгэлэгдэх үгүй юу?» гэв. 

	Олноор хууртан эргэж харьсанд Му Ян Зин Зүн хотоос гарч, зайг үзэн шувтлан гарч, дутаан очоод юуны эргэх буй! Үүнд монголын цэрэг хэдийн хотыг даван орж, дөрвөн этгээдэд галын гэрэл тэнгэрт тулав. Монголын цэрэг хотын есөн хаалгыг таг бэхлэн сахив. 

	Му Ян Зин Зүн шөнө дүл довтлон дутааж явсаар Биян Зин хотод хүрсэнд, энэ завсар Ан Ши мөн гарч ирсэн тул Вэн Ян Чен Хеүгийн бичгийг Шан Шу Лин түшмэл Гуан Фин Ванд барив. Алтан улсын эзэн Вэн Ян Сиюн энэ үе болоод Муу Ян Зин Зүнгийн хотоо алдаж, Ше Зий Тай Миюу хийгээд Бин Фейп орхиж, угсаа төрлийг гээснийг өчүүхэн ч асуух үгүй, түүнийг мөн Фэн Зэн Зен Ши-гийн тушаалд ахиулав. 

	Тэндээс Зүн До-г хаасан Монголын цэрэг хамтаар хотод авиран гарсанд, хотын доторх ван сайд ба сул иргэн хамтаар хаалганы зүг тэмцэн гүйлдэнэ. Симу Мянган өндөр асарт гарч, өндөр дуугаар: 

	«Та нар түргэн гэр гэртээ орж, үүд хаалгаа дар. Цэрэг олон тул цааз үгүй болж, танай олон алагдвал талаар болно!» гэж зарласанд тэдгээр ван сайд ба зуун овогтон гэр гэртээ чихэлдэн орцгоож, зам зээлд нэг ч хүн үгүй болов. Симу Мянган яаран хааны ордыг хаалгаж, дотоод ордонд хэдэн мянган эхнэр охид ба хэчнээн үеийн хааны бин фей нарыг хорин нэгэн ордонд оруулж: 

	«Та нар битгий цухалд, өвөр зуураа үхэгтүн, манай эзэн гэгч чухам тэнгэрийн хүү өршөөлт эзэн, та нарыг үл ална. Та сайхан хичээн амьдарч байгтун, манай эзэн хүрч ирсэн цагт та нарыг лав нэгэн амар газар талбина» гээд сая санхүүг хураан байцааж, сан хөмрөгийн түшмэдээс тоо дансыг байцаан авч, өрлөг Мухулай Зин Фу-д орж мэдүүлэн барив. 

	Жич өдөр, Мухулай таван өнгийн цэрэгт цааз зарлан хотын иргэнд халдахыг чанга цаазлав. Бас таван барсын жанжинд таван зуун цэрэг өгч, хотын дотор гадныг чандлан байцаалгаж, олон иргэнд тунхаглан зарласан нь: 

	«Хэрэв манай цэрэг, иргэн олонд халдвал ирж гэрчил, цааз зөрчигсдийг барьж ална гэв. Тавдугаар өдөр Сартагчины хятад цэрэг Зүн До-гийн сул иргэний нэг сайн морийг авсанд, байцаан олж, тэргүүлсэн хүнийг алж, олонд үзүүлэв. 

	Үүнээс олон цэргийг хотын гадна буудаллуулж, хотод орохыг чанга цаазлав. 

	Энэ хооронд Зүн До-г авсан улаан туг хэдийн Хе Зеуд хүрч, Чингис хааныг Зун Дү хотод залахыг мэдүүлэв. 

	Чингис хаан Зүн До-д хүрч ирэн, Зен Ян Мен төв хаалгаар орж, гурван давхар хотыг дамжин дотогш явж, есөн давхар харш дахь тэнгэрийн хүүгийн хаан сууринд гарч өмнө зүг хандан суув. Зуун түшмэд мөргөж барсан хойно энэ гурван жилийн турш олон жанжин цэргийн зүтгэсэн гавьяаг нэг зэрэг ялган, салган нэмж шагнаж дагалдаа Алтан улсын хэдэн үеийн хаад, Бин Фей ба Бэн Ян аймгийн хааны ойр угсааны олон ван гүнг байцаан гаргаж айлтга гэж зарлан, жич дөрвөн тайзи-г илгээн Алтан улсын хуучин хаадын сүмд цөм тахил бариулав. Чингис хаан бас зарлиг буулгаж, энэ Зун До хотыг халж, Да До их нийслэл гэж нэрийдэв. Жич Алтан улсын ойр төрлийн ван гүнг байцаасаар Бэн Ян Чен Хеүйн үхсэн учрыг байцаан олж Чингис хаанд мэдүүлсэнд: 

	«Хайран, би тэр хүнийг олж авсан үгүй!» гэж Мухулайг илгээн «чин журамт ван» гэж өргүүлэн тахил хүртээсэнд хотын хотлоор нулимс унагаасан хүн үгүй. Мухулай бас Чингис хаанд мэдүүлж, их сан хөмрөгийг нээлгэж, амуу будаа гаргаж, хотын дотор гаднын зуун овогтонд цэргийн гамшиг тохиолдож, аж төрөхөө алдаж, гал усны зовлонг амсав гэж өрх бүрд амуу будаа түгээв. 

	Төдий олон иргэн цөм үзэн биширч, газар нутагтаа амсхийн суулцав. 

	Энэ үес Мухулайн дагуулсан гучин зургаан замын цэрэг Хасар, Бэлгүдэй хоёрын арван замын цэрэг, Цагаадай, Толь хоёрын арван замын цэрэг - энэ гурван зүгийн их цэрэг хятадад дайлаар явах нь уруу газар тэрэгний хүрдийг талбисан мэт олон хот балгад угтан дагахыг ч байтугай, орчин тойрны хот балгадын эзэд элч илгээх буюу биеэр ирж дагана. 

	Найман сарын шинийн найманд Чингис хаан Лиян Зин хотоос гарч Дай До-д хүрч ирсэнд, газар орны бага түшмэд замын хоёр хажууд мөргөн угтаж, Цагаадай, Өгөөдэй хоёр тэргүүлэн есөн угтлагын ёсыг гүйцэтгэхийг нарийвчлан тоочих арга үгүй. Удалгүй Дай Ду-гийн өмнө хаалгаар орж, гурван давхар хотын дотор нэвтрэн есөн давхар харшид орж, тэйгүүг харшид залав. Хаан тэргүүлэн хамаг улсын хотлоор мөргөж барсан хойно их хурим барив. Тэйгүү үзвэл гарди сийлсэн цагаан хасын гэрсэгт луу ороосон шар алтан багана гялтганан, эрдэнэ алтмалын их орхиулд гэрэлт сувд оёж, долоон эрдэнийн сав зэвсгийг болор ширээнд жагсааж, сайхан үнэр огторгуйд тулж, тэнгэрийн хөгжим чихэнд сонстон, оюу шүр шигтгэсэн орд харш, хас чулуу дэвссэн хөсөрт хаан хүү тэргүүлэн ван гүн сайд, зуун түшмэл архи барин мөргөхөд есөн дэгдэр индэр гэрсэгт нар, сар, одон гариг зэргэлсэн мэт, үүнд тэйгүү тэнгэр газарт залбиран ерөөсөн нь: 

	 

	Хан хүүгийн минь хас төр түмэн он бат 

	Хатан бэрийн минь хамаг үрс дэлхий дахиныг бүрхэгтүн 

	Хайрхан уул мэт дөрвөн хүү чинь дөрвөн зүгийг эзлэн 

	Хад түшлэг адил гагц хүргэн чинь үе улиран мандтугай! 

	 

	гэв. Их хурим тархсан хойно хуангүү дундад ордонд орж, хаанд ёслон эсрэглэн сууж, баясгалангийн хурим хуримлав. Чингис хаан: 

	«Би тэр шөнө нарны доор миний дүрс үзэгдэнэ гэж зүүдлэв. Одоо мөн гурван хоног болов» гэв. Хаан, хатан хоёул гайхалдаж байтал гэнэт нэг шадар эмэгтэй орж ирэн хаан хатанд сөгдөж: «Дөрөвдүгээр их хатан энэ морин цагт нэг хүү мэндлэв!» гэж мэдүүлэв. 

	Чингис хаан амсхийн баясаж: 

	«Энэ хүү лав нэг гайхамшигт эр болно, миний зүүдэнд миний дүрс наранд тусан үзэгдсэн тул би дахин хувилж, ертөнцөд төрсөн мэт. Нэн бас өмнө зүгийн оронд ирмэгц төрсөн тул нэрийг Хубилай гэж өгсүгэй!» гэж хаан зарлиг буулган, сайхан тэжээлгэ гэв.

	
XXXXIII. ДӨРВӨН ХАРЬ ТАВАН ӨНГИЙГ ХУВААСАН НЬ

	Улаан хулгана жил (1216)-ийн цагаан сарын шинийн нэгэнд барс цагт хаан дээшлэхэд: Түмэн улс төр дүүрэн мөргөхөөр ирэв Төв зуун түшмэл хундагыг индрийн доор барив Төрийн шавга залгалдан хашхирч өнгөрөн гарч очиход Түшмэл түшээ ван, сайдууд хэдийн чуулан ирэв Алтаны зул гялас галас дөрвөн зүгээс хурж Агар хүжсийн үнэр хүний зүрхийг догдлуулна. Арчилж элсэн хас индэрт таж магнаг мяралзаж, Арилгаж шүүрдсэн гэрэлт газарт сайд түшмэл хуралдана. Алгуур мэдээчлэх тавдугаар шавга шувнан хүрч ирмэгц Алтан зүн хас чин хамтаар дуу гаргаад Алс хол хүрэл хэнгэрэг их харшид хүнгэрсэн Аль бээр тэнгэрийн хөгжим есөн давхарт эхэлнэ Хааны ташуур гурвантаа дуурьсаж ив чив болмогц Хангинан жингэнэн бялар бишгүүр орд дүүрэн дуурьсан Харанхуй газар од зэрэглэж лууны гэрэл гиймэгц Хамгийг эзэлсэн богд хаан залран бууж харав. Олон түшмэд түшээ хэвчисэн тэмдгийг дагаж Урагш сөгдөн мөргөн ёслоход чимээ имээ үгүй Урд хойд гурав гурван есөн зэрэг ёслон мөргөөд 

	Урт өлзийт түмэн наст, түмэн наст гэв. 

	Чингис хаан гармагц найман шим, таван амттан өргөж ёслоод сая их харшид түмэн улсыг цагаалах өглөөний ёсоор баясгалангийн хурим хуримлав. Улаан нар зүүн огторгуйд мандмагц, улсын эзэн дотоод ордонд залраад, олон түшмэд ус урсан, үүл нүүх адил дөрвөн зүгт тархаж өөр өөрийн гэрийн явдлыг төгсгөв. Луу цагт өргөмжлөх хуримын зүн хэнгэрэг дуурьсаж, зуун түшмэд харшид гарч, богд эзэн эрдэнийн сууринд залран сууж зуун түшмэд мөргөж барсан хойно Чингис хаан: «Орчлонгийн хүн төрөлхтний ойр янаг гэгч эцэг эх, толгой тэргүүн, ах дүү гэгч гар хөл, эм үр гэгч дээл хувцас, сайд түшмэд гэгч хуяг дуулга зэр зэвсэг мэт. Энэ өдөр би хүний эшийн ёсоор эхлэн ялгасугай: Тэргүүнд миний хаан эцгийн хөрөг дүрсийг алтаар бүтээж Тай Миюуд тахь, хоёрдугаарт миний эх нас дал зэрэгцэж сүүдэр маш өндөр болсон тул их сангаас шар алт мянган лан, цагаан мөнгө түмэн лан, зотон бүс арван түмэн хэсэг, жич харьяат найман зуун ерэн хоёр хот балгадын сан хөмрөгийг нээж, жаран наснаас дээш өтгөс настныг дэс ялган хүндээр шагна. Энэ нь миний эцэг эхэд ач хариулах ёс мөн. Жичид, миний бие мөн хөгшрөхийн мөрд орж тавин тав наслав. Хэдийгээр Алтан, Сүн хоёр улсыг төвшитгөөгүй, дэлхий дахиныг хурааж чадаагүй боловч Зүн Юаны хагас ба ар газар баруун зовхис, зүүн зах нийт дэлхий дахины хагасыг эзлэв. Ямарваа хэргийг хянаж болох үгүйгээр үл болно. Би одоо нүд орхин, санаа талбиж, Сүн, Лиюу, Алтан эдгээр улс лав нэг төр болно гэж санан нэг хүүгээ өргөмжилж хаан болговол бусдыг нь хорьж эсхүл хоосон нэрийн төдий цол хэргэм өргөмжилж хориод, тэдгээрийг хувьсан урваж тэмцэхээс болгоомжилсугай гэж бодно. 

	Би одоо Монголын төрийг бүтээж өдий болов. Орчлонгийн ёсоор хэдий хуваан тогтоовч улирч явах нь тэнгэрийн санаа өөр өөрийн тааллаар болно. Түмэн он дагаж болох ёс байна уу? Тиймээс хэчнээн жил бодсоор ноднин жил энэ Дай До-г олж, Алтан улсын өрөв цөрвийн гашууныг үзээд харин нэг арга олов. 

	Одоо над дөрвөн дүү, дөрвөн хүү, нэг хүргэн дүү, нэг хүргэн, энэ арван эшээс гадна бас миний дөрвөн хөлөг зургаан сайдын есөн өрлөг буй. Эдгээрийг харилцан хол алслаад газар газрыг эзлүүлэн хувь хувьд нь санааг ханатал хан өргөмжилбөл юуны тэмцэл буй. Үнэхээр тэмцэл байвч цөм миний үр ач нар тул чадалтан нь хаан сууна биз. Арван эш үрс салаа ба есөн энгийн гавьяат үндсийн нэг нь мандвал миний бие мандахтай нэг адил бус уу? гэв. Залгаад бас: «Миний энэ мэт эрхэм өндөр болсон нь төрснөөс дөрвөн дүү, нөхөрлөснөөс дөрвөн хөлөг, түшгэлтээс зургаан сайд төрд байхаас есөн энгийн бүгдийн үхэн зүтгэснээс болжээ» гэж айлтган нэг нэгээр өргөмжилж хувь олгов. Үүнд: 

	Хоёрдугаар дүү Бөх Бэлгүдэйд хойд газрын Умай газар, Шүүсэнги газар, энэ хоёр түмэн өрхийг эзлүүлж, Умайн хан гэж өргөмжилж, гэр хөрөнгө болгон өгөв. Гуравдугаар дүү хавт Хасарт Хорчины газар, Лаусциний газар, энэ хоёр түмэн газрын хоёр түмэн мянган исэрийн арван аймгийг эзлүүлэн, Хорчины хан гэж өргөмжлөн, гэрийн хөрөнгө болгон өгөв. Дөрөвдүгээр дүү, Ойт Учирт Оннигууд гэгээтэй, Балчудан, Хар цэрэг эдгээр дөрвөн бага газрын хоёр түмэн нутаг арван анги аймгийг эзлүүлж, халхын хан гэж өргөмжлөн гэрийн хөрөнгө болгон өгөв. Тавдугаар дүү Уран Гацагт Хэрэйд, Халх, Мон зэрэг гурван бага газрын хоёр түмэн өрхийг эзлүүлэн Хэрэйдийн хан өргөмжлөн гэрийн хөрөнгө болгон өгөв. Улмаар дэс дэсээр дуудан цол зэрэг хэргэм, газар нутаг шагнан хөхүүлж их хуримд суулцан хуримлахад Чингис хаанаас дүү нар хүүхэд, ураг садан, сайд түшмэд, улс албатдаа сургаж, зарлиг болсон нь: 

	 

	Ухаантныг тархааж уран аргаар хураасанд 

	Олныг эзлэн нийтийг хамгаалах их хаан болов. 

	Арга билгийг мэдвэл бэрх хүчтэйг эрхээр болгоход хялбар 

	Ач журмыг олбол арга билигтнийг эрхээр болгоход хялбар. 

	Бие баатар болбол нэгээхэн үеийн баатар болно. 

	Билиг баатар болбол түмэн оны баатар болно. 

	Амьтан хүн хэдий олон боловч айлдан мэдэгч цөөн 

	Амьд хүн хэдий олон боловч аялгуулан төсөөлөгч цөөн. 

	Төхөө үгүй түг түмэн цэрэг мориноос 

	Төр ёсыг мэдэх нэг мэргэн дээр. 

	Эр хүн биеэ эдээр чимэхээс эрдмээр чим 

	Эхнэр хүн биеэ өнгөөр чимэхээс оюунаар чим 

	Өндөр уулын оргил хөтөл 

	Өргөн далайн олом үгүйг хол гэж битгий шантар 

	Хүнд гэж битгий цөхөр, хөдөлгө аргыг ол 

	Хөнгөн гэж битгий басамжил, өөрийн чинээгээ дэнс 

	Давш үгүй даваа буй гэж сэтгэж хэрхэн давъя гэж бүү шантар 

	Гэтэлш үгүй мөрнийг хэрхэн гэтэлье гэж битгий сэтгэ 

	Давах гэтлэхийг үүрд бодвол аргыг нь олж болно 

	Эсрэг гүдгэсгэхийг уртад сэтгэвэл ухаанд нь орж болно. 

	Нэг сэтгэлт эр гэгч эр бус эрдэнэ гэгджээ. 

	Хоёр сэтгэлт эрийг эр бус эхнэр гэнэ. 

	Нэг сэтгэлт эхнэр гэгч эхнэр бус эрдэнэ гэгджээ. 

	Хоёр сэтгэлт эхнэрийг эхнэр бус албин гэнэ 

	Өөрийн бурууг бусдаас асууж мэдэгтүн 

	Сэтгэлийн ослыг өөрөө шинжиж гэмшигтүн 

	Сумны мэс хэдий тэгш шударга боловч өд үгүйгээр болох үгүй. 

	Нумын арал хэдий хатуу хүчтэй боловч хөвч үгүйгээр болох үгүй 

	Хүн хэдий баатар хүчтэй төрөвч зэвсэг үгүй болох үгүй 

	Хүү хэдий сэцэн сэргэлэн боловч сургаал үгүй болох үгүй 

	Сэтгэл гэгч биеийн эзэн, сэтгэл мунхарвал бие даруй хэвтэнэ. 

	Жаргал гэгч хүний эрэлт байтал жаргаж хэтэрвэл зовлон ирнэ. 

	Мууг ужидлахад сэтгэлээ мушгиж хэрхэвч битгий үйлд 

	Сайныг сурахад зоригоо чангатган онц бүтээн зогс. 

	Хүн хэдий сэцэн төрөвч суртал үгүй болох үгүй 

	Хүлэг хэдий хурдан төрөвч унал үгүйгээр мэдэх үгүй! 

	 

	Чингис хаан бас хөвүүн нараас: 

	— Хүний хуримын дээд хурим аль буй?» гэсэнд Цагаадай: 

	«Хуучин жил хоосрон хоцорч шинэ жил шилжиж ирэхэд сайн бэлгэт өлзийт хурим гэж хуримлах энэ бол хуримын дээд хурим биз!» гэв. Хаан инээж: 

	«Нярайгаас эс унаад нэр өгөөд, хэвлийгээс эс унан гэгээнийг эс үзвэл хэний шинэ шинэлэх, хэн нэр нэрлэх буй, тиймээс үүссэн эцгээ олж, эрхэлсэн эхээ таниваас тэр нь хүн төрөлхтний дээд жаргал, дээд баяр болно. Үүнээс хожим та нар эцгээс үүсэж, эхээс төрсөн өдөрт баясгалангийн ёсоор тайж тавиглан хуримлан жаргавал зохино. Үүний доторх учир шалтгаан гүн болно!» гэсэнд зуун түшмэд гайхан бишрэв. 

	Чингис хаан зуун түшмэдийг хаанд тустай төрд хэрэгтэй үгсийг хэл гэв. Цагаадай: 

	 

	«Буулгаагүй модонд хурц хөрөө хэрэгтэй. 

	Бууж унасан модонд уран модоч хэрэгтэй. 

	Байгуулаагүй төрд баатар жанжин хэрэгтэй, 

	Байгуулж бүтсэн төрд багшлах мэргэд хэрэгтэй. 

	Элдэв ёсыг мэдэх байтал эс хэлэх сэцнээс өдий төдий өнгөрснөө тайлан хэлэгч мунхаг дээр. 

	Эрдэнэ бялхмал алс их далайгаас үүдний гадна буй өчүүхэн худгийн ус дээр. 

	Эрдэм чадал бүрдсэн байтал эс хэлэх мэргэнээс энд тэнд олж сонссоноо хэлэгч мунхаг дээр. 

	Эрхэм учралт эд барааг хэрэглэгч баянаас үүрд цагт тэнцүүлэн явагч үгээгүй дээр!» 

	 

	гэв. Өгөөдэй: 

	«Хүн төрөлхтөнд зургаан зүйлийн гэмшил буй: эрдмийг хичээж сурах үгүй бол хэрэглэх цагт гэмшинэ. Эрүүл биеэ хичээн сувилах үгүй бол өвдсөн цагт гэмшинэ. Ноён болж ариунаар явж чадах үгүй бол буурсан цагт гэмшинэ. Баян болоод жаргаж чадах үгүй бол үгүйрсэн цагт гэмшинэ. Дарсанд согтоод цээрлэж чадахгүй бол сэргэсэн цагт гэмшинэ. Мэргэд сайд энэ зургаан зүйлийг биеэс хагацуулбал зохино. Ертөнцөд бас гурван хөөрхий буй: Урьд эрхэм хойно буурвал хөөрхий, урьд баян хойно ядуурвал хөөрхий, олон мунхагт гагц сэцэн хөөрхий. Хурвалзаганы зулзага дэгдэж явахад хулгана барьж идээд тэр омгоор алагдаагад мяраасаар муурт баригдан идэгдэв. Энэ гурван зүйл хөөрхийлөлтэй. Хаан мишээж: 

	 

	Сэцэн сайд улсын эрдэнэ

	Мэргэн эхнэр гэрийн эрдэнэ 

	Баатар жанжин цэргийн эрдэнэ 

	Ачлагч хүү гэрийн эрдэнэ 

	Үйлс хэдий өчүүхэн боловч эс үүсгэвэл үл бүтэж

	Үр хэдий сайн төрөвч эс сурвал үл мэргэших. 

	Хүний хүндлэх хөнгөнд үзэх өөрийн биед буй, 

	Хүрдийг эргүүлэх, зогсоох маний гарт буй. 

	Тарган морийг тэжээх үгүй бол турах яах вэ. 

	Тавтай нөхөр сэнхрүүлэх үгүй бол хэрхэн олж мэднэ? 

	Тааламжит хүүг сургах үгүй бол зайлах үгүй яах вэ? 

	 

	Оюут Сэцэн энэ хооронд үг гарган хэлж олон сайдын үгсийг сэдэж, харилцаа хэлэлцүүлж байтал, Чингис хаан «миний чихний сонсгол, сэтгэлийн хичээл болго» гэсэнд Оюут Сэцэн: 

	 

	Хамаг амьтан жаргах нь хаан эзний хамгаалалд билээ 

	Хатагтай хүн жаргах нь хайр эрийн сайнд билээ 

	Харцас албат эрхидах нь хаан эзний хайрд билээ 

	Хас төр энхжих нь хамт бүгдийн баярт билээ 

	 

	гэсэнд Оюунгуа: 

	 

	Хар дарс гэдсэнд орвол хааны цаазыг хүлээнэ 

	Хатуу засагт гэнэт торгогдвол хамаг бүхний элэг болно. 

	Харанхуйн хулгана идшинд цадвал гарахаа мартан 

	Хатиран ирэх муурт баригдвал хайран биеэр идэж болно. 

	 

	Сайхан Сурталт залгаж аваад: Хар гөрөөс хадтай тэмцвэл бие нь балбарна Харц хүн хаантай тэмцвэл толгойгоо алдана. Хавтас мэлхий хясаатай тэмцвэл биеэ хавчигдана. Харь улс хаантай халдвал улс нь эвдэрнэ гэв. Тайши Торгон шар: Нохой хөлөглөхөд цөөн боловч гурав, тав байтал Номхон үгүй харилцан зуулдаж хамт үл нийлэлцэнэ.

	 

	Хонь адуулахад олон боловч нэг газар байтал 

	Хорлол үгүй, хамт эедэж мянга түмээр сүрэглэнэ. 

	Улсын өмнө дайсантай тэмцэхэд авын нохой мэт гүйлдэж 

	Ордон эгж төрийг сахихад талын хонь мэт сүрэглэе 

	Эзний биесийг хамгаалан явахад гэрийн нохой мэт сахиж 

	Эгж ирэн цаазыг сахихад шивээний хонь мэт суулцъя! 

	 

	гэв. Тайши Дай сэцэн: 

	 

	Нохой мэт нөхрийг олгоход бэрх 

	Номой ядангид тэжээгдэвч баян элбэгийг үл дагана. 

	Харцас албатад тэжээгдэвч хаад ноёдыг үл дагана 

	Хатан зоригтон болоод ноход эс хүрвэл болох уу? 

	Арван бие нэг толгойт загас амьдрахад маш хялбар, 

	Есөн толгойт нэг биет шувуу амьдрахад маш бэрх 

	 

	гэсэнд хаан зөвшөөрөв. Тайпуу Мухулайн дээлийг тостсонд дахин дахин арчсанд 

	Боорчи инээж Мухулайн зүг: 

	«Тост хурим цуст болго эзэн чиний чухал, эд гэгч хэврэг, түүнийг дэмий л арчиж шимшрэх нь юун?» гэсэнд Мухулай инээж хариу өчсөн нь: 

	«Төрсөн бие үхнэ. Үхэн үхтэл чармайтугай, эгүүрсэн эд элнэ. Элэн элтэл хайрлагтун гэсэн биш үү?» гэв. Хаан баясан инээж тэр хоёрыг сайшаан магтав. Тайши өрлөг, баян ноён харилцан ойр сууж янагшин найрлахад Чингис хаан тэр хоёрын энгийн өдрийн сайхныг магтаж: 

	«Та хоёул сайн ах дүү гэж явж буй энэ ах дүү гэх ёсыг над мэдүүл!» гэсэнд хоёул яаран: Үгээгүй өчүүхэн үет өтгөс нялхаа тэтгэлцэн Өндөр эрхэм болсонд үг санаагаа нэвтрэлцэн Өглөө үдшийн завсарт түүний алдсыг санагалзуулан Өөр өөрийн биед харилцан багш бололцоно! Чингис хаан маш таалан зөвшөөрч, Хүве Лу Цуйцулиас: 

	— Хөгшин хүн юунд гагц залуусын үгийг сонсож өөрөө үг эс хэлэх буй?» гэж асуув. Цуйцуль яаран:

	 

	Хурц хутга мохвол огтолж үл даах 

	Хурдан хөлөг хөгширвөл довтолж үл чадах, 

	Хүчит эрс хөгширвөл хоосон нэр болно 

	Хөвчин сайд хөгширсөн тул хүний үгийг чагнана. 

	Хаан баясаж Цагаан хаанаас: 

	«Тайши чи хэдэн үг хэлж олонд сургаал болох үгүй юу?» 

	 

	гэсэнд Цагаан хаан: 

	 

	Хувцасны сайн хуяг байтал 

	Хуримд өмсвөл зохих үгүй, 

	Үгсийн эрхэм тунхаг байтал 

	Төрд наавал зохих үгүй, 

	Хайр хэдий гүн боловч 

	Хаан эзнийг хичээнгүйлнэ. 

	Өршөөл хэдий үлэмж боловч 

	Үнэн эзнээс ширвээтнэ 

	гэсэнд Шударга сайдын үг мөн! 

	 

	гэв. 

	Чингис хаан бас Лидэр сэцнээс үг асуусанд Лидэр сэцэн: 

	 

	Халдаш үгүй хөлөг 

	Хязгаарлаш үгүй мэргэн гэгч 

	Энэ хоёр юу буй? 

	Үхэхийг мартан 

	Үнэн төрд зүтгэгч 

	Халтирш үгүй хөлөг 

	Өөрийн буруугаа өөрөө эрэгч 

	Хязгаар үгүй мэргэн 

	 

	Чингис хаан олонд зарлиг болсон нь: 

	 

	Сайн нөхрийн ширүүнийг сүсэглэж дагаад 

	Салсны хойно сэтгэлийг нь бодвол 

	Энэ чухам ах дүү нөхөр ханийн үнэн ёс мөн, 

	Төрийн ёс төв болбол 

	Түмэн хүн биширнэ 

	Төрсөн элэг янаг болбол 

	Төвөгдсөн нөхөр биширнэ. 

	Эзэн сайд мэргэн болбол 

	Энхэр нийт биширнэ 

	Эцэг хүү элбэрэлт бол 

	Эл бүгдээр биширнэ. 

	Ах дүү амраг болбол 

	Алс хол биширнэ. 

	Амраг эм эелсэг болбол 

	Айл гацаагаар биширнэ 

	Айрагласан нөхөр бат болбол 

	Ашид бусад биширнэ

	 

	гэж нэг өдөр хуримлаж тархав.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

